
Keche, vitzßin vatzik,
As laqal kaßl u yol see tiß u Akß Testamento, as kat itzßali uvaß bßaßn 

uvaß la tzßibßal viyol u Tiixheß tu kuyolbßal Naabßaß.
¿Ma atixoj eetzßa uvaß nasaß ootzit viyol u Tiixheß tu kuyolbßal? As 

cheel la uch asikßlet veßteß taßn vibßaßnil u Kubßaal Tiixheß, as kat uch 
umaßl u nimla aqßon tiß iqßajsal viyol u Tiixh tu kuyolbßal. As taßntiixh 
te unqßa qitzßin qatzikeß uvaß kat nachon Tiixh tiß u aqßoneß tukß tiß 
vilochbßaleß uvaß kat ibßana tiß itzßibßal tu kuyolbßal.

As kat tzßibßali tu kuyolbßal tiß uvaß la pal unqßa kumooleß stuul 
tiß tootzit isuuchil viyol u Tiixheß, aqßal uvaß la ootzili uvaß abßiste u 
bßaneß, as abßiste u vaßlexheß. As la pal unqßa kumooleß stuul uvaß yeß 
ootzimal staßn, as la ootzili asoj la sikßlel viyol u Tiixheß.

Isuuchil unqßa yoleß:
Ni qal isuuchil unqßa tzßibß ilaß seeß tu kuyolbßal Naabßaß aqßal uvaß 

yeß la sotz akßußl tiß isikßleleß.
As tul kat chßotil te unqßa ilol isuuchil tenam Tiixh, tukß unqßa 

chusuleß tu kuyolbßal, as kat ok tu umaßl u komon yol tiß uvaß kam 
itzibßal kan kaßl unqßa yol uvaß yeß nichee tu kuyolbßal, as jankßal 
uvaß kat yolaxi as kat ikßul tibß kuyol tiß uvaß echat kuxh itzßibßaleß 
kam unqßa yoleß uveß yeß nichee tu kuyolbßal echeß ibßii umaj uxhchil 
as moj ibßii unqßa tenameß uveß tzßibßamal kan tu u Akß Testamento. 
Estißeß uvaß aß unqßa tzßibß ilaß uvaß kat kukßama tan yeß nichee tu 
kuyolbßal: b, c, d, f, g, h, ll, z. As echeß unqßa yol ilaß: barco, César, 
David, fariseo, higo, camello, Zaqueo.

As ni tuch qßoksat umaßt tzßibß skßatz uvaß –eß, echeß u vilaß: barcoeß, 
Davideß, higoeß, Jesúseß.

As ech koj umaßt u tzßibß ilaß tan nu kubßanbße tu kuyolbßal uvaß aa, 
as kat ok veßt kßatz unqßa yoleß uveß kat kukßama, as ech ni tal ileß: aa 
Egipto, aa Jerusalén, aa Gálatas.

Estißeß ni qal isuuchil unqßa yoleß aqßal uvaß yeßl sotzebßal kßußl stiß.

Una aclaración:

La presente nota se refiere a los casos especiales que se dan en 
el idioma ixil dentro del ámbito cultural específicamente en el 
municipio de Nebaj, El Quiché.

Estos casos especiales se tratan de unos sustantivos propios y 
comunes en el Nuevo Testamento que se expresan en otra forma 
en ixil y no como en español. Para establecer la forma de presentar 
estos en ixil, los traductores ixiles consultaron con la Asociacion de 
Pastores, y con maestros y varias personas que están involucradas 
en la predicación de la palabra de Dios. Ellos llegaron a un acuerdo 
unánime que se explica en los siguientes parrafos.

Se hace la aclaración que se prestan los siguientes fonemas del 
idioma español: b, c, d, f, g, h, ll, z, (barco, César, David, fariseo, 
higo, camello, Zaqueo). Este listado de letras no existe en el alfabeto 
ixil oficializado por la Academia de las Lenguas Mayas de Guatemala.

Para formar un sustantivo gentilicio se toma la palabra base del 
español y se le agrega un morfema del ixil, por ejemplo: aa Gálatas, 
aa Jerusalén, aa Nazaret.

Además, en cuanto al léxico del pueblo maya ixil, al hablar, 
siempre se usa una grafía -eß como sufijo. Dicha grafía tiene una 
función de enfatizar algo que se conoce o se ha escuchado con 
anterioridad, por ejemplo: Jesúseß, Davideß, Pabloeß.

Así pueden saber los lectores la forma de la escritura de palabras 
prestadas del español al idioma ixil en el Nuevo Testamento en maya 
ixil de Nebaj.

Unqßa qßesla ibßaal u Jesucristo
Lucas 3.23-38

1  1 U Jesucristo uvaß tiaal 
David, as tiaal u Abrahameß 

Aak unpajte. As ech vibßii unqßa 
qßesla ibßaal Aak ileß:
2 As ikßaol Abraham u Isaac; ikßaol 
u Isaac u Jacob; ikßaol u Jacob u 
Judá tukß unqßa titzßin tatzikeß;
3 ikßaol u Judá u Fares tukß u 
Zara. As Tamar ibßii vitxutxeß. As 
ikßaol u Fares u Esrom ikßaol u 
Esrom u Aram;
4 ikßaol u Aram u Aminadab; 
ikßaol u Aminadab u Naasón; 
ikßaol u Naasón u Salmón;
5 ikßaol u Salmón u Booz. As 
itxutx u Booz u Rahab. Ikßaol u 
Booz u Obed. As itxutx u Obed u 
Rut. Ikßaol u Obed u Isaí;
6 ikßaol u Isaí u David uvaß 
ok ijlenaalil. Ikßaol u David u 
Salomón. As itxutx u Salomón u 
ixoj uvaß tixqelik u Urías.
7 Ikßaol u Salomón u Roboam; 
ikßaol u Roboam u Abías; ikßaol u 
Abías u Asa;
8 ikßaol u Asa u Josafat; ikßaol u 
Josafat u Joram; ikßaol u Joram 
u Uzías;

9 ikßaol u Uzías u Jotam; ikßaol 
u Jotam u Acaz; ikßaol u Acaz u 
Ezequías;
10 ikßaol u Ezequías u Manasés; 
ikßaol u Manasés u Amón; ikßaol 
u Amón u Josías.
11 As ech unbßiit teqßol bßen 
unqßa tiaal Israel preexhuil tu u 
Babilonia, as ikßaol veßt u Josías 
u Jeconías tukß unqßa titzßineß.

12 Tul maßtik ibßen veßt 
unqßa tiaal Israel preexhuil tu 
u Babilonia, as ikßaol veßt u 
Jeconías u Salatiel. As ikßaol u 
Salatiel u Zorobabel;
13 ikßaol u Zorobabel u Abiud; 
ikßaol u Abiud u Eliaquim; ikßaol 
u Eliaquim u Azor;
14 ikßaol u Azor u Sadoc; ikßaol u 
Sadoc u Aquim; ikßaol u Aquim 
u Eliud;
15 ikßaol u Eliud u Eleazar; ikßaol 
u Eleazar u Matán; ikßaol u 
Matán u Jacob;
16 ikßaol u Jacob u Xhußl, 
vitzumel u Maßleß. As aß u Maßleß 
vitxutx u Jesús uvaß Cristo.

17 As kaalaval jolol unqßa tiaal 
u Abraham uveß xeßtik tzan stiß. 
As aß ulkat tiß u David. Kaalavat 
jolte uveß xeßtik tzan tiß u David. 

Unqßa bßaßnla yol uvaß

tzßibßamal kan taßn

u Mateo
tiß u Jesús

As aß ulkat tul uvaß sitxeypik 
bßen unqßa tiaal Israel preexhuil 
tu Babilonia. Kaalavat jolte tul 
siqßaavik veßt tzan unqßa tiaal 
Israel tu vitenameß. As aß ulkat 
tul uvaß stitzßebß u Cristo.

Ni titzßebß u Jesús
Lucas 2.1-7 

18 Ech u titzßebß u Jesucristo 
ileß. Tul kßujlik veßt tzii tiß u Maßleß 
tukß u Xhußleß tiß uvaß la teqßo tibß 
chaßma as tul yeßxnik teqßot tibß 
chaßma, as jeß veßt ventasioon tiß 
u Maßleß, vitxutx u Jesúseß, taßn u 
Tiixhla Espíritueß.
19 As jikik chit itxumbßal u 
Xhußleß, vitzumel u Maßleß, vatz u 
Tiixheß. As yeß nikat isaß u Xhußleß 
teesal iqßii u Maßleß vatz unqßa 
tenameß. Tal veßt jeß u Xhußleß ste 
uvaß tu kuxh isuuchil la taqß veßt 
kan u Xhußleß u Maßleß.
20 Tul uvaß nikat ibßan veßt jeß u 
Xhußleß tiviß, as ul tal veßt umaßl 
u ángel ste tivatzikß. As ech tal 
u ángel ileß: «Axh Xhußl, tiaal 
David, yeß kuxh xoßv axh tiß 
eeqßot eebß tukß u Maßleß, tan aß 
u Tiixhla Espíritueß kat ul aqßon 
kan ventasioon stiß.
21 As la til veßt ixoj umaßl u 
neß. As tul la itzßebßi, as Jesús 
ibßii u neßeß la ebßaneß, tan 
aßeß la qßalpun vitenameß vatz 
vipaaveß,» tißk u ángel tal te u 
Xhußleß.

22 As ech kat ibßan veßteß echeß 
uvaß tal kan u Kubßaal Tiixheß 
taßn u qßajsan tetz viyoleß tul uvaß 
ech tal Aak ileß:
 23 La jeß ventasioon tiß umaßl u 

qßopo ixoj.
As la til ixoj umaßl u neß.

As tul la oksal ibßii u neßeß, as 
Emanuel ibßii la ibßaneß, tißk 
viyol u Tiixheß uvaß tal kan.

As aß isuuchil u yoleß uvaß 
Emanuel tu kuyolbßal, ateß u 
Tiixheß sqiß.

24 Tul ul taama u Xhußleß taßn 
vivatzikßeß, as inima veßt u Xhußleß 
kam uvaß tal u ángel ste. As 
kßuxh teqßo veßt tibß u Xhußleß tukß 
u Maßleß,
25 as yeßl u Xhußleß nikat ivat 
kßatz u Maßleß. Pet itzßebßnal veßt 
u neßeß. As tul itzßebß u neßeß, as 
Jesús ibßii u neßeß uvaß toksa veßt 
u Xhußleß.

Ni toksal iqßii u neßeß

2  1 As tul atik ok u Herodeseß 
ijlenaalil tu u Judea, as 

tul bßex itzßebßoj u Jesúseß tu 
u tal tenameß uvaß Belén, uvaß 
echen tu u Judea. As oon veßt 
kaßl unqßa naj tu u Jerusalén 
uvaß nimal txumbßal chusel 
staßn as tukß tiß unqßa txßumileß. 
As aß tzaanajkat chajnaj tu u 
bßuuqßebßal qßii.

MATEO 1 ,  2

Mateo 1.18-25

2 As ech ul tal chajnaj ileß: 
—¿Katil atkat u tijlenaal unqßa 
tiaal Israeleß uvaß kat itzßebßya? 
Tan tul atik oß tu u bßuuqßebßal 
qßii as kat qil tzan umaßl u 
txßumil, texhlal tetz uvaß kat 
itzßebßya. Estißeß il oß quleß tiß 
qoksat iqßii u neßeß,— tißk chajnaj.
3 As bßex alpo veßt te u Herodes 
uvaß nikat tal chajnaj. As samun 
veßt naj tukß unqßa aa Jerusaléneß 
skajayil taßn u yoleß.
4 As oora chit imolo veßt u 
Herodes unqßa iqßesal oksan iyol 
tenam vatz Tiixh uvaß atik tu u 
Jerusaléneß tukß unqßa uxhchileß 
uvaß chusel tibß tiß unqßa tzaqßiteß. 
As ichßoti veßt naj te chajnaj uvaß 
katil la itzßebßkat u Cristo.
5 As ech tal veßt chajnaj ileß: 
—Echen la itzßebßkat u Cristoeß 
tu u tal tenameß uveß Belén uvaß 
echen tzitzaß tu u Judea, tan 
echeß ni tal u yoleß uvaß tzßibßamal 
kan taßn umaßl u qßajsan tetz 
viyol u Tiixheß uvaß ech ni tal ileß:
 6 Axh u tal tenam uveß Belén 

uvaß echen tu u Judea, tan 
kßuxh yeßl aqßii xoßl unjoltu 
unqßa tenameß tu u Judea, 
as axh la aqßon el tzan 
umaßl u eqßon tetz bßey 
vatz vuntenameß uvaß tiaal 
Israel, tißk u yoleß tal kan,—

tißk chajnaj.
7 As ijutxi veßt u Herodeseß 

imolol unqßa najeß uvaß chuselik 
tibß tiß unqßa txßumileß. As ibßan 
veßt u Herodeseß ichßotil te 
chajnaj uvaß jatvaßx qßii ichee u 
txßumileß uveß til chajnaj.
8 As ech tal veßt u Herodes ileß 
tul ichaj bßen naj chajnaj tu u 
Belén: —Bßenoj ex tu u Belén. 

As bßenoj etabßi itzibßlal u neßeß 
sbßaßn. As tul la elejeß, as la 
ul etal sve, tan la bßen vileß tiß 
voksat iqßii,— tißk u Herodeseß. 

9 As tul tabßi chajnaj viyol u 
Herodeseß, as bßen veßt chajnaj. 
As an chit u txßumileß uvaß maßtik 
tilat chajnaj tu u bßuuqßebßal qßii 
as til veßt chajnaj unpajte. As 
aßeß eqßon bßey vatz chajnaj. As 
aß bßex txakebßojkat u txßumileß 
tiibßa u kabßaleß uveß atikkat u 
neßeß.
10 As vaßlik chit itxuqßtxun veßt 
chajnaj tul til veßt chajnaj u 
txßumileß.
11 As ok veßt chajnaj tu u kabßaleß. 
As til veßt chajnaj u neßeß kßatz 
vitxutxeß, u Maßleß. As kuß veßt 
chajnaj qaaloj svatz tiß toksal 
iqßii u neßeß. As ijaj veßt chajnaj 
unqßa ikaaxhaeß. As toya veßt 
chajnaj u bßaßnla qßan chßichßeß 
te u neßeß, tukß incienso, as tukß 
txßumtxßulla tzßakabßal uvaß mirra 
ibßii.

12 Tul qßaav veßt chajnaj, as 
ul alpo te chajnaj tivatzikß uvaß 

MATEO 2

Mateo 2.1-12

yeß la qßaav veßt chajnaj vatz u 
Herodeseß. Estißeß vaßlen bßey teqßo 
veßt chajnaj tiß iqßaav tu vitenameß.

Ni tal u Herodes iyatzßax 
unqßa talaj neß xaakeß

13 Tul kuxh el chßußl unqßa 
najeß uvaß chuselik tibß tiß unqßa 
txßumileß, as ul veßt umaßl u ángel 
tivatzikß u Xhußleß unpajte. As ech 
ul tal ileß: «Xhußl, txakpen. As 
kuxh tu u Egipto tukß u neßeß as 
tukß vitxutxeß. As la atin ex tzitziß. 
As in lanal alon see uvaß jatu la 
el chßußl ex tzitziß, tan tuk ichuk u 
Herodes u neßeß tiß iyatzßataß,» tißk 
u ángeleß tal te u Xhußleß.
14 As yak kuxh ul veßt taama u 
Xhußleß tu u aqßbßaleß. As txakpu 
veßteß. As teqßo veßt u neßeß tukß 
vitxutxeß. As bßen veßt tu u Egipto.
15 Aß atinkat chaßma tu u 
Egiptoeß. Pet kamnal veßt u 
Herodes. As bßex ibßana kam uvaß 
tal u Tiixheß te unqßa qßajsan tetz 
viyoleß, tan ech tal Aak ileß: «Kat 
unmolo tzan vunKßaoleß tu u 
Egipto,» tißk u Tiixheß.

16 Tul til veßt u Herodeseß uvaß 
chulil kan naj syol taßn unqßa 
najeß uvaß chuselik tibß tiß unqßa 
txßumileß, as ul veßt iviß naj. As 
ichaj veßt bßen naj unqßa soleß tiß 
iyatzßat unqßa talaj neß xaakeß 
tu u Beléneß tukß tu unqßa talaj 
tenameß uvaß najlich u Belén. As 
aß unqßa neßeß yatzßpi uveß yeßxnik 
ibßan kaßvaßl iyaabß, tan aß bßenkat 
u Herodeseß tiß tachax unqßa qßiieß 
uvaß alax ste taßn unqßa najeß.
17 As bßex ibßan u yoleß uvaß tal 
kan u Tiixheß taßn u qßajsan tetz 
viyoleß uvaß Jeremías, tul ech tal 
ileß:

 18 La abßil veßt tuul iviß unqßa 
ixojeß tu u Ramá uvaß 
saqßchibßal chit toqßeß,

tan kat kamyu veßt unqßa taleß.
As aß u Raquel ni toqßeß tiß 

unqßa taleß uveß kat kami.
As yeß nisaß uvaß la mutxbßeli, 

tißk u Jeremíaseß.
19 Tul maßtik ikam veßt u 

Herodeseß, as ul tal umaßl u ángel 
tivatzikß u Xhußleß tu u Egipto.
20 As ech ul tal ileß: «Xhußl, 
txakpen. Kuxh veßteß tukß u neßeß 
as tukß vitxutxeß. As qßaavoj ex tu 
vetenameß, tan kat kamyu veßt u 
Herodeseß uvaß nikat alon ikam u 
neßeß,» tißk u ángel.
21 As txakpu veßt u Xhußleß. As 
teqßo veßt u neßeß tukß vitxutxeß. 
As qßaav veßt chaßma tu u txßavaßeß 
uvaß tetz unqßa tiaal Israeleß.

22 As tul tabßi u Xhußleß uvaß aß 
u Arquelao, vikßaol u Herodeseß, 
atik veßt ok ijlenaalil sichßexel 
vibßaaleß tu u Judea, as xoßv veßt 
u Xhußleß tiß toon tu u Judea. As 
ul tal veßt u ángel tivatzikß uvaß 
la uch ibßen tu u Galilea. As 
estißeß aß bßenkat veßt tu u Galilea.
23 As bßex veßt chaßma jejebßoj tu 
u tenameß uvaß Nazaret. As bßex 
ibßan veßt u yoleß uveß alel kan 
taßn unqßa qßajsan tetz viyol u 
Tiixheß uvaß aa Nazaret u Jesúseß 
la ibßaneß.

Ni tal u Xhun 
u tijleßm u Jesúseß

Marcos 1.1-8;
Lucas 3.1-9, 15-17; Xhun 1.19-28

3  1 As tu veßt unqßa qßiieß, as 
ul tal veßt u Xhuneß viyol 

u Tiixheß tu u tzuukin txßavaßeß 
uvaß at tu u Judeaeß. As aß u 

Xhuneß uvaß nik aqßon kuß unqßa 
uxhchileß xeß u aßeß.
2 As ech nik tal u Xhun ileß 
tul nik tal viyol u Tiixheß: 
—¡Ekßaxataj vepaaveß! Tan il u 
Tiixh ileß tul veßt tukß u tijleßmeß 
tiß vitenameß,— tißk u Xhuneß.
3 As aß u Xhuneß uveß kat tal kan 
u Isaías, u qßajsan tetz viyol u 
Tiixheß, tul ech tal ileß:

Tan la uch umaßl u sikßißm tu 
u tzuukin txßavaßeß.

As ech la tal ileß: «¡Ebßantaj 
etucheß tiß ekßulat u 
Kubßaaleß!

¡As ejikbßaßtaj vetxumbßaleß 
echeß ijikbßaßl umaj bßey!» 
chaj la taleß, tißk u Isaías.

4 As u toksaßm u Xhuneß, as aß 
vixißl u camello uvaß chemike. As 
kßalik ok umaßl u tzßußm xeß tuul. 
As aß unqßa sakßeß nik techbßu tukß 
u taßl kabßeß.
5 As mamaßla tenam nikat tex 
abßin veßt viyol u Xhuneß. At 
uxhchil tzaa tu u Jerusalén as 
tukß tu u Judeaeß skajayil. As 
at uxhchil tzaa tu unqßa talaj 
tenameß tziß u nimla aßeß uvaß 
Jordán ibßii.
6 As jankßal unqßa uxhchileß uveß 
nikat tal vipaaveß te u Tiixheß, 
as taqß veßt kuß u Xhuneß unqßa 
uxhchileß xeß u nimla aßeß tukß 
vibßii u Tiixheß.

7 Tul til veßt u Xhuneß uvaß 
yeß saach unqßa fariseoeß tukß 
unqßa saduceoeß ooni tiß uvaß 
la kuß xeß u aßeß, as ech tal 
veßt u Xhun ileß te chajnaj: 
—¡Ech vetxumbßaleß echeß u 
txßißlatxooeß! ¿Tan abßil kat 
alon sete uvaß la ooj ex vatz u 
kßaxkßoeß uveß tuleß?

8 Ebßantaj u bßaßneß, texhlal tetz 
uvaß kat ekßaxal etibß vatz u 
Tiixheß.
9 As yeß etitzßa uvaß tiß kuxh uvaß: 
«Oß tiaal u Abraham,» chßex 
netaleß, as yeßl ex la pal ex tu 
u kßaxkßoeß uvaß tuleß. Pet tuk 
val sete uvaß echeß kßaxkßo koj 
ibßensat u Tiixheß unqßa kßubßeß 
stiaal u Abraham.
10 As ech veßt bßanel etaßneß echeß 
unqßa tzeßeß uvaß at veßt ok u 
kßoxbßaleß stiß tiß itzokßpu unqßa 
taqßil tzeßeß. As abßiste u tzeßeß uveß 
yeß bßaßn vivatzeß ni taqßeß, as la 
tzokßax el. As la oksal tu xamal.

11 Jik chit tuk val sete, tan 
xeß kuxh aßeß ni vaqßkat kuß ex, 
texhlal tetz uvaß kat ekßaxal 
vepaaveß. Pet ech koj umaßt u 
uxhchileß uvaß aßn tuleß, tan nimeß 
u tijleßmeß sviß. As jit unkßuleleß 
uvaß la unsaapu vixaßpeß. As 
tul la uli, as Aakeß la oksan u 
Tiixhla Espíritu tu vetaanxelaleß, 
as la ijikbßaß veßt ex Aak tukß 
vixamalileß.
12 Tan ech la bßancheß sete echeß 
nibßanchu te u trigo, tan il u 
txaabßal tetz u trigoeß ileß at tiqßabß 
Aak. As la ikol veßt Aak u bßaßnla 
trigoeß tu u tatinbßaleß. Pet ech koj 
u chßiseß, tan yakloßk tu u xamaleß, 
umaßl u xamal uvaß yeßxh jatu la 
tzaai,— tißk u Xhuneß.

Nikuß veßt u Jesús 
xeß u aßeß taßn u Xhuneß

Marcos 1.9-11; Lucas 3.21-22 
13 As tzaa veßt u Jesúseß tu 

u Galilea. As ul veßt Aak tziß u 
Jordáneß uvaß atikkat u Xhuneß, 
tiß uvaß la aqßax veßt kuß Aak xeß u 
aßeß taßn u Xhuneß.

14 As yeß nikat isaß u Xhuneß. As 
ech tal u Xhun ileß te u Jesúseß: 
—Yeßle, Pap, tan ¿kam qßii uvaß in 
la aqßon kuß axh xeß u aßeß? Pet 
axheß la aqßon kuß in xeß u aßeß. 
As tul aß naaleß uvaß in la aqßon 
kuß axh,— tißk u Xhuneß.
15 As ech tal veßt u Jesúseß ileß: 
—Techal la untzojpisa uvaß ni 
tal u Tiixheß,— tißk u Jesúseß. 
As inima veßt u Xhuneß viyol u 
Jesúseß. As taqß veßt kuß u Xhuneß 
u Jesúseß xeß u aßeß.
16 As tul jeß veßt chßußl u Jesúseß xeß 
u aßeß, as ijajpu veßt tibß u almikaßeß. 
As til veßt Aak ikuß chßußl u Tiixhla 
Espíritu tu almikaß uvaß ech ikuß 
chßußleß echeß umaj u paroomaxh. 
As ul veßt tiibßa u Jesúseß.
17 As abßil umaßl u yol tu almikaß 
uvaß ech tal ileß: —Aß vunKßaoleß 
uvaß, xoßn chit sve. As vaßl chit 
untxuqßtxun veßt stiß,— tißk u 
yoleß.

Nichuk u txßißlanaj txumbßal 
tiß uvaß la paavin u Jesús

Marcos 1.12-13; Lucas 4.1-13

4  1 As bßen veßt u Jesúseß tu 
u tzuukin txßavaßeß taßn 

u Tiixhla Espíritueß, tiß uvaß la 

ichuk u txßißlanajeß txumbßal tiß 
ipaavin u Jesúseß.
2 As kaßviinqil qßii tukß kaßviinqit 
aqßbßal uvaß yeßl u Jesúseß nikat 
itxßaßneß. As vaßy veßt Aak.

3 As ul veßt u txßißlanajeß kßatz 
u Jesúseß. As ech tal veßt naj 
ileß: —Asoj axh iKßaol u Tiixheß, 
as ala uvaß la bßen unqßa kßubßeß 
txßixil,— tißk u txßißlanajeß.
4 Ech tal veßt u Jesús ileß: —Ech 
ni tal viyol u Tiixh ileß uvaß 
tzßibßamal kan:

Jit kuxh u txßixeß la isbßaßn 
unqßa uxhchileß.

Pet kajayil chit unqßa yoleß 
uveß ni tel chßußl titziß u 
Kubßaal Tiixheß, as aßeß uveß 
la isbßaßn unqßa uxhchileß,— 

tißk Aak.
5 As bßen veßt u Jesúseß taßn 

u txßißlanajeß tu u tenam uvaß 
txaael taßn u Tiixheß uvaß 
Jerusalén. As jeß veßt Aak viß u 
tostiixheß taßn u txßißlanajeß.
6 As ech tal veßt naj ileß: —Asoj 
axh viKßaol u Tiixheß, as suti kuß 
eebß tzitzaß, tan ech ni tal u yol 
ileß uvaß tzßibßamal kan:

La ichaj tzan u Tiixheß unqßa 
ángel tiß ul ilochat axh.

As la ul ikßul axh unqßa ángel 
aqßal uvaß yeß la kßaxbßu veßt 
avoj tiß umaj u kßubß,— 

tißk u txßißlanajeß.
7 Ech tal veßt u Jesús ileß: —Ech 

ni tal viyol u Tiixh ileß uvaß 
tzßibßamal kan:

Yeß la uch abßekßat u Kubßaal 
Tiixheß,—

tißk Aak.
8 As bßen veßt u Jesúseß viß umaßl 

u nimla vitz taßn u txßißlanajeß. 
As ikßuch veßt u txßißlanajeß te u 

Jesúseß jankßal unqßa veeß at tulaj 
unqßa tenameß skajayil vatz u 
txßavaßeß as tukß unqßa itxßiibßal 
iqßii unqßa tenameß skajayil.
9 As ech tal naj ileß: —Asoj la 
kuß axh qaaloj sunvatz tiß ooksat 
unqßii, as la vaqß unqßa veeß see 
skajayil,— tißk u txßißlanajeß.
10 Ech tal veßt u Jesús ileß: 
—Jetzßen el sunvatz, txßißlanaj, 
tan ech ni tal umaßt u yol ileß 
uvaß tzßibßamal kan:

Taßn kuxh u Tiixheß, u 
Kubßaaleß, la kuß axh qaaloj 
svatz.

As Aak kuxheß la anima,—
tißk u Jesúseß.

11 As taqß veßt kan u txßißlanajeß 
u Jesúseß. As ul veßt kaßl unqßa 
ángel kßatz Aak tiß ilochpu veßt 
Aak.

Nixeßt u Jesús 
chusun tu u Galilea

Marcos 1.14-20;
Lucas 4.14-15; 5.1-11; 6.17-19

12 As tul tabßi veßt u Jesúseß yol 
uvaß maßtik tok veßt u Xhuneß tu 
u kaarsa, as qßaav veßt Aak tu u 
Galilea.
13 As taqß veßt kan Aak u Nazaret. 
As aß bßexkat veßt Aak jejebßoj 
tu u Capernaúm uvaß echen 
tziß u nimla naabßeß uvaß atikkat 
vitxßavaß u Zabulón tukß u Neftalí.
14 As bßex ibßan veßt u yoleß uveß 
alelik kan taßn u Isaías, u qßajsan 
tetz viyol u Tiixheß, uvaß ech nik 
tal ileß:
 15 Unqßa uxhchileß uveß jejleßl tu 

vitxßavaß u Zabulón tukß tu 
vitxßavaß u Neftalí,

tukß unqßa uxhchileß uvaß 
echen najlich u nimla 

bßeyeß uvaß yakleßl tziß u 
mareß,

tukß unqßa uxhchileß uvaß 
echen jalit u Jordán,

as tukß unqßa jit tiaal Israel 
uvaß jejleßl tu u Galilea,

 16 as aß unqßa tenameß uvaß eyen 
u taanxelaleß tu u qßej 
toktoeß.

As la til veßt unqßa tenameß 
umaßl u txijun tetz u 
taanxelaleß uvaß nim 
talcheß.

As jankßal unqßa tenameß uvaß 
at tzan u kamchileß stiß, as 
la txijul veßteß, tißk u yoleß 
uveß tal kan u Isaías.

17 Tul kat oon veßt u Jesús tu 
u Capernaúm, as xeßt veßt Aak 
tiß talat viyol u Tiixheß. As ech 
nik tal Aak ileß: —¡Ekßaxataj 
vepaaveß! Tan il u Tiixh ileß 
tul veßteß tukß u tijleßmeß tiß 
vitenameß,— tißk u Jesús.

18 Tul nik ixaan u Jesús tziß u 
mar tu u Galilea, as til veßt Aak 
u Simón uvaß Luß, tukß u titzßineß 
uvaß Lixh. As nik isuti bßen 
chajnaj vikßacheß xeß u mar, tan 
txeyol txay chajnaj.
19 As ech tal u Jesús ileß te 
chajnaj: —Xekebßoj ex sviß. As 
la voksa veßt ex tiß uvaß la eteqßo 
tzan unqßa tenameß tiß tok 
sunkßatz,— tißk u Jesús.
20 As yak kuxh taqß veßt kan 
chajnaj unqßa ikßacheß. As xekebß 
veßt chajnaj tiß u Jesús.
21 Bßiil kuxh ixaa u Jesúseß. 
As bßex ilej Aak kaßvaßt unqßa 
txeyol txay uvaß titzßin tibß, tukß 
u Jacobo tukß u Xhun, vikßaol u 
Zebedeo. As xonlik kuxh chajnaj 
tukß vibßaaleß tu u barco, tan 

nikat kuxh ikßooa chajnaj unqßa 
ikßacheß. As imolo veßt u Jesúseß 
chajnaj.
22 As yak kuxh taqß veßt kan 
chajnaj vibßaaleß tukß u barco. As 
xekebß veßt chajnaj tiß u Jesús.

23 As bßex veßt u Jesús chusun 
tu u atinbßaleß tetz nachbßal 
Tiixh, tulaj unqßa talaj tenameß 
tu u Galilea skajayil. As nikat 
tal u Jesús isuuchil u bßaßnla 
yoleß tiß u Tiixheß uvaß la ul veßt 
tukß u tijleßmeß tiß vitenameß. As 
nikat ibßaßnxisa veßt Aak unqßa 
aachßoßmeß skajayil, kßuxh kam 
kuxh chßoßmil.
24 As pax veßt itzibßlal Aak tulaj 
unqßa tenameß tu u Siria. As 
mamaßla aachßoßm eqßol tzan 
vatz Aak. As ati uvaß subßul atik 
ok skßatz. As ati uvaß chßußjil 
elnallukat. As ati uvaß yeß nikat 
itxßol itiin vichißoleß. As kat 
ibßaßnxisa veßt u Jesús skajayil.

25 As mamaßla tenam xekelik 
tiß Aak. As xekelik unqßa aa 
Galilea tukß unqßa aa Decápolis, 
tukß unqßa aa Jerusalén, tukß kaßt 
unqßa aa Judea, as tukß kaßt unqßa 
tenameß uvaß jalit u Jordán.

U chusbßal uvaß kat tal u Jesús 
vatz umaßl u vitz

Lucas 6.20-23 

5  1 As til veßt u Jesús u 
mamaßla tenameß. As jeß veßt 

Aak viß umaßl u vitz. As xonebß 
veßt tzan Aak. As jetzßen veßt ok 
unqßa ichusulibß Aakeß skßatz.
2 As xeßt veßt Aak chusun. As ech 
tal veßt Aak ileß:
3 —Achvebßal chit unqßa 
uxhchileß uveß ootzimal staßn 
uvaß techal chit la lochpu taßn u 

Tiixheß, tan aß uxhchileß uvaß at 
tokebßal xoßl unqßa tenameß uvaß 
at jaqß u tijleßm u Tiixheß.
4 As achvebßal chit unqßa 
uxhchileß uveß nitxumuneß, tan la 
mutxbßel veßteß taßn u Tiixheß.
5 As achvebßal chit unqßa 
uxhchileß uveß sula aama, tan 
tetzeß u vatz txßavaßeß skajayil la 
ibßaneß.
6 As achvebßal chit unqßa 
uxhchileß uveß nivaßy u 
taanxelaleß as nitzaj itziß tiß 
ibßanat u jikeß uvaß ni tal viyol 
u Tiixheß, tan aßeß la lochpu taßn 
Aak.
7 As achvebßal chit unqßa 
uxhchileß uveß nitxum ivatz 
imool, tan la itxum u Tiixheß 
ivatz.
8 As achvebßal chit unqßa 
uxhchileß uveß txßaael veßt u 
taanxelaleß taßn u Tiixheß, tan la 
til veßt tibß tukß Aak.
9 As achvebßal chit unqßa 
uxhchileß uveß nichukun 
txumbßal tiß iyaßsal chßaßo, tan aßeß 
uvaß meßal ikßaol u Tiixheß.

10 As achvebßal chit unqßa 
uxhchileß uveß ni palebßen unqßa 
kßaxkßoeß tiß ibßanat u jikeß vatz u 
Tiixheß, tan aß uxhchileß uvaß at 
tokebßal xoßl unqßa tenameß uvaß 
at jaqß u tijleßm u Tiixheß.
11 As achvebßal chit ex tiß uvaß 
nenima in as kßuxh la xeßt unqßa 
uxhchileß setiß. As la yoqßpu veßt 
ex. As kam kuxh chuli yolil la 
alpu setiß.
12 Chiibßojtaj ex. As txuqßtxunoj 
ex, tan nimeß vetxßajaßmeß tuk 
aqßaxoj sete tu almikaß. As 
chiibßojtaj ex kßuxh la epalebße 
kßaxkßo, tan ech chit kat ulbßel 
unqßa qßajsan tetz viyol u Tiixheß 
tul uvaß yeßxnik ul ex.

Ni tal u Jesús 
uvaß ech u niman tetz Aakeß 

echeß u atzßameß
13 As ech exeß u atzßameß xoßl 

unqßa tenameß. Pet asoj la pal 
veßt ipitzßpolil u atzßameß, as 
yeß la txakon veßteß, tan la koj 
uch ichee ipitzßpolil unpajte. 
Pet la kuxh makßpik veßt eleß tu 
bßey. As la pal ipachß veßt unqßa 
xaoleß.

Ni tal u Jesús 
uvaß ech u niman tetz Aakeß 

echeß umaj txijubßal
14 As ech exeß echeß umaj 

txijubßal xoßl unqßa tenameß, echeß 
umaßl u tenam uvaß at jeß viß 
umaßl u vitz, tan kajayil uxhchil 
la ilon.
15 As la koj uchi uvaß tul la 
matxax umaj xamal, as aß la 
mujaxkat ok jaqß umaj kaaxha. 
Pet aß la aqßaxkat jeß viß u 
matxbßaleß, aqßal uvaß la itxiju u 

xamaleß unqßa uxhchileß skajayil 
uveß at tu u kabßaleß.
16 Echat chit ex la ibßaneß, tan 
exeß la kßuchun u bßaßneß vatz 
unqßa uxhchileß echeß nibßan u 
xamaleß tul nitxijuneß. As la til 
unqßa uxhchileß u bßaßneß uveß 
nebßaneß. As la toksa veßt unqßa 
uxhchileß iqßii u Kubßaal Tiixheß 
uvaß echen tu almikaß.

Ni tal u Jesús isuuchil 
u tzaqßiteß

17 Kamal netitzßa uvaß kat ul 
in tiß ul veesat iyakßil u tzaqßiteß 
uvaß tzßibßamal kan taßn u Moisés, 
tukß viyol unqßa qßajsan tetz viyol 
Aakeß. As jit eesamal iqßiieß kat ul 
unbßana. Pet kat ul in tiß ul valat 
isuuchil, as tiß ul unbßanataß kam 
uveß nital sviß.
18 As tuk val sete, tan tul 
yeßxnaj sotz u almikaßeß tukß u 
vatz txßavaßeß, as yeßle uvaß yeß 
koj tuk ibßan umaj yol uvaß 
tzßibßamal kan. Pet techal chiteß 
tuk ibßaneß skajayil kam uveß 
tzßibßamal kan.
19 Tan abßil uvaß la teesa 
iyakßil umaj unqßa tzaqßiteß uveß 
tzßibßamal kan uvaß chßoo kuxh 
iyolbßeleß, asoj la ichus te unqßa 
tenameß uvaß yeß la nimali, as la 
eesal iqßii u uxhchileß xoßl unqßa 
tenameß uvaß at jaqß u tijleßm u 
Tiixheß. Pet abßil uveß la niman 
unqßa tzaqßiteß as la ichus te 
unqßa tenameß uvaß la nimali, as 
nim chit talcheß la ibßaneß.
20 As tuk val sete, asoj yeß la 
pal ex tiß enimat u jikla tzaqßiteß 
tiß uvaß nibßan unqßa fariseo as 
tukß unqßa uxhchileß uvaß chusel 
tibß tiß unqßa tzaqßiteß, as yeßl 

etokebßal xoßl u tenameß uvaß at 
jaqß u tijleßm u Tiixheß.

Nichusun u Jesús 
tiß u ulchil vißeß
Lucas 12.57-59

21 As ootzimal setaßn uvaß 
ech ni tal umaßl u yol ileß uvaß 
alax kan te unqßa tenameß uvaß 
naßytzan: «Eyatzßak umaj uxhchil, 
tan abßil uveß la yatzßoni as 
tetz chit veßteß uvaß la bßen tu u 
choobßal paaveß,» tißk u yoleß.
22 Pet tuk val sete, as abßil uveß 
la kuxh ul iviß tiß umaj imool, 
as la chee ipaav vatz u bßanol 
isuuchil unqßa tenameß. As abßil 
uveß la toksa jeß iqßii tul la teesa 
iqßii vimooleß, as la chee ipaav 
vatz unqßa bßanol isuuchil u 
tenameß uveß molel tibß. As abßil 
uveß la chißan taama tiß vimooleß 
tul niyoqßon stiß, as aß la aqßaxkat 
veßt bßen tu u choobßal paaveß.
23 As tuk val sete, tul la eteqßo 
bßen umaj oy vatz u atinbßaleß 
uvaß niyatzßpukat unqßa txooeß, 
asoj la ul sekßußl uvaß yael etibß 
tukß umaj etitzßin etatzik,
24 as la etaqß kan u oyeß vatz 
u nachbßal Tiixheß. As la bßen 
echuk vetitzßin etatzikeß uveß 
yael etibß stukß. As tul la ikßul tibß 
eyol stukß, as aßn la bßen etaqßoßk 
u oyeß vatz u nachbßal Tiixheß.

25 Asoj at umaj uxhchil ni 
alon uvaß la ixoch ex, as tul uvaß 
atil ex tu bßey, as oora kuxh la 
eyol sevatzaj tiß u yaaibßeß uvaß 
nebßaneß, tan la ibßaneß uvaß la 
bßen ixoch ex te u bßaal tenameß. 
As la aqßax veßt ok ex tiqßabß u 
mayuleß uveß ni xeen u kaarsaeß. 
As la juplik veßt ok ex tu u kaarsa.

26 As jik chit ni val sete, tan yeßl 
exeß la el chßußl ex tu u kaarsaeß. 
Pet lanal chit echoo skajayil, 
jankßal uvaß la ijaj u bßanol 
isuuchil unqßa tenameß sete.

Nichusun u Jesús 
tiß uvaß yeß la iyansa tibß 
umaj uxhchil tukß umaßt 
uxhchil uvaß jit ikßulel

27 As ootzimal setaßn uvaß ech 
ni tal umaßt u yol ileß uvaß alax 
kan:

Yeß la ichuk u najeß tixoj.
As yeß la moolin u ixojeß, tißk 

u tzaqßiteß.
28 Pet tuk val sete, tan abßil uveß 
la ilon umaj ixoj asoj la kuxh 
tachva bßen naj u ixojeß tiß ibßanat 
u vaßlexheß stukß, as kat paavinyu 
veßt naj tu u taanxelaleß.

29 Asoj la paavin ex taßn 
u sebßal evatzeß, as eyaßsataj 
epaavineß eela kuxh stukß uvaß kat 
eteesal el u bßaqß evatzeß, tan aal 
bßaßneß uvaß la etzßej umaj u bßaqß 
evatzeß. As yeß la bßen vechißoleß 
skajayil tu u choobßal paaveß.
30 Asoj la paavin ex taßn u sebßal 
eqßabßeß, as eyaßsataj epaavineß 
eela kuxh stukß uvaß kat etzokßlu 
el veqßabßeß as kat sutil el, tan 
aal bßaßneß uvaß la etzßej umaj 
veqßabßeß. As yeß la bßen vechißoleß 
skajayil tu u choobßal paaveß.

Nichusun u Jesús 
tiß u jatxiibßeß

Mateo 19.9;
Marcos 10.11-12; Lucas 16.18

31 As ootzimal setaßn unpajte 
uvaß alax kan uvaß ech ni tal ileß:

Abßil la ijatx tibß tukß tixqel as 
techanal la taqß naj umaßl u 

ußuj tiqßabß ixoj, texhlal tetz 
uvaß jatxel veßt tibß naj tukß 
ixoj, tißk u yoleß.

32 Pet tuk val sete, tan asoj la 
ijatx tibß u najeß tukß u tixqeleß, 
as tul yeßl ixoj kat iyansa tibß tukß 
umaßtoj naj, as iqßaaqßal naj uvaß 
la paavin u tixqel najeß. As abßil 
la teqßo tibß tukß u ixojeß, as la 
paavin veßteß kßatz ixoj.

Nichusun u Jesús tiß uvaß 
jik chit la yolon uxhchil

33 As abßimal umaßt u yol 
setaßn uvaß alax kan te unqßa 
tenameß naßytzan uvaß ech tal 
ileß:

Asoj la aal umaj ayol tukß 
viBßii u Tiixheß, as techal la 
atzojpisa kam uvaß kat aala.

As yeß la achuli yol, tißk u 
yoleß.

34 Pet tuk val sete, tan kaminißk 
kuxh etoksa kßatz veyoleß tiß 
uvaß la nimali. As etoksak kuxh 
u almikaßeß kßatz veyoleß, tan 
ixonlebßal u Tiixheß u almikaßeß.
35 As mitaßn u txßavaßeß la etoksa 
kßatz veyoleß, tan tiß uvaß ech 
u txßavaßeß echeß tißlebßal toj 
u Tiixheß. As mitaßn kuxh u 
Jerusalén la etoksa tiß veyoleß, 
tan tiß uvaß itenam u Nimla 
Ijlenaaleß u Jerusalén.
36 As mitaßn kuxh la etoksa u xißl 
evißeß kßatz veyoleß, tan echeß la 
koj olebß ex tiß isajbßisal umaßl u 
xißl evißeß. As mitaßn la olebß ex tiß 
iqßejbßisaleß.
37 Pet ech eyolon ileß tul la 
yolon ex: «An chiteß,» chaj ex, 
asoj an chittuß. As: «Yeßle,» chaj 
ex asoj jitßeßcheß. Tan asoj jit 
ech eyoloneß tul la yolon ex, 

as xeß u txßißlanajeß tzaanajkat 
vetxumbßaleß.

Niyolon u Jesús 
tiß uvaß jik chit itxumbßal 
u niman tetzeß la ibßaneß

Lucas 6.27-36
38 As ootzimal umaßt u yoleß 

setaßn uvaß alel kan uvaß ech ni 
tal ileß:

Abßil uvaß la poqßon el tzan 
bßaqß ivatz imool, as la 
poqßlik el u bßaqß ivatzeß 
unpajte.

As abßil uvaß la itoopisa el tee 
imool, as la toopisal el u 
tee unpajte, tißk u yoleß.

39 Pet ech koj uveß tuk val 
sete, tan eqßaavisak ichßexel u 
vaßlexheß uveß la bßanchu sete. 
Pet asoj la itzßich umaj uxhchil 
u sebßal evatzeß, as etaqßtaj ok 
unjalit vevatzeß.
40 Asoj abßil la ichuk ixeßt setiß 
tiß imaat vekamißxheß, as etaqßtaj 
vekamißxheß tukß vexheerkaeß ste.
41 Asoj la alax sete tiß uvaß la 
etija bßen umaj ijatz tu umaßl ißl, 
as kaßvaßl ißl la etijakat bßen.
42 Asoj abßil la jajon umaj kam 
sete, as etaqßtaj ste. Asoj abßil la 
ul jajon umaj kam sete skßam, as 
yeßl ex la epißu etibß tiß etaqßat ste.

43 As ootzimal umaßt u yoleß 
setaßn uvaß alax kan uvaß ech ni 
tal ileß: «Xoßnoj unqßa emooleß 
sete. As chißanoj etaama tiß unqßa 
uxhchileß uveß nichißan taama 
setiß,» tißk u yoleß.
44 Pet ech koj uveß tuk val sete, 
tan xoßnoj unqßa uxhchileß sete 
uveß nichßoßn taama setiß. As 
bßaßnoj eyolon tiß unqßa uxhchileß 
uvaß vaßlexh iyolon setiß. As 

ebßantaj bßaßnil te unqßa uxhchileß 
uvaß ni bßanon u vaßlexheß sete. 
As enachtaj Tiixh tiß unqßa 
uxhchileß uveß nixeßt setiß.
45 Asoj ech la ebßaneß, as ech 
ekßuchateß uvaß ex meßal ikßaol u 
Kubßaaleß uvaß echen tu almikaß, 
tan Aakeß ni aqßon el tzan u 
qßiieß tiß unqßa bßaßnla aamaeß 
tukß unqßa txßißla aamaeß. As ni 
taqß Aak u jabßaleß tiß unqßa jikla 
aamaeß tukß tiß unqßa paasan 
tziieß.
46 Tan asoj aß kuxh unqßa 
uxhchileß xoßn sete uvaß xoßn ex 
ste, as ¿kam umaj etxßajaßm qßii 
la ekßul stiß? ¿As ma yeß etootza 
uvaß ech nibßan unqßa uxhchileß 
uvaß ni molon u puajeß tetz u 
Roma?
47 Asoj aß kuxh unqßa etitzßin 
etatzikeß netiixhi, as eelatel kuxh 
ex tukß unqßa uxhchileß uvaß yeß 
ni niman u Tiixheß.
48 Pet jik chit ex la ebßaneß echeß 
u Kubßaaleß uvaß echen tu almikaß, 
tan jik chit Aakeß.

Nichusun u Jesús 
tiß ibßanax bßaßnil

6  1 As tuk val sete uvaß yeß la 
epaxsa viß unqßa tenameß 

tul la ebßan umaj bßaßnil. As tiß 
inißk kuxhtuß uvaß la til ex unqßa 
tenameß kam uvaß kat ebßana, 
tan asoj la epaxsa viß unqßa 
tenameß, as yeßl etxßajaßm la taqß 
u Kubßaaleß uvaß echen tu almikaß.

2 As tul la ebßan umaj bßaßnil te 
umaj uxhchil, as yeß la epaxsa viß 
unqßa tenameß, echeß uveß nibßan 
unqßa kaßvatzeß tu u atinbßaleß 
tetz nachbßal Tiixh as tulaj unqßa 
bßeyeß aqßal uvaß la oksal iqßii 

chajnaj taßn unqßa tenameß. Pet 
tuk val sete uvaß taßn itxßajaßm 
chajnajeß uvaß la oksal iqßii 
chajnaj taßn unqßa tenameß.
3 Pet ech koj ex, tan tul la ebßan 
umaj u bßaßnil te umaj uxhchil, 
as katinißk etalkat. As mitaßn la 
etal te umaj uxhchil uvaß kßulel 
tibß eyol stukß,
4 aqßal uvaß yeßxhebßil la ootzin 
uvaß kat ebßan umaßl u bßaßnil 
te umaj uxhchil. Pet aß kuxh 
u Kubßaaleß uvaß at tu almikaß 
ootzin tetz u bßaßnileß uveß kat 
ebßana, tan naßleß vatz Aak kam 
uveß nebßaneß. As la til unqßa 
uxhchileß u bßaßnileß uveß la ibßan 
Aak sete.

Ni tal u Jesús isuuchil 
kam inachpu Tiixh

Lucas 11.2-4
5 As tul la enach Tiixh, as 

ebßanak etetz echeß uveß nibßan 
unqßa najeß uveß kaßvatz, tan tul 
ninach chajnaj Tiixh, as achaßv 
chit te chajnaj tul nitxakebß 
chajnaj tu u atinbßaleß tetz 
nachbßal Tiixh as tulaj unqßa juß 
peßeß as tu kßayibßaleß, tiß uvaß la 
til unqßa tenameß. Pet tuk val 
sete uvaß taßn itxßajaßm chajnajeß 
uvaß la oksal iqßii chajnaj taßn 
unqßa tenameß.
6 Pet ech koj ex, tan tul la enach 
Tiixh, as la ok ex tu vekabßaleß. 
As la ejup u tziß kabßaleß aqßal 
uvaß ex kuxh sejunal tukß u 
Kubßaaleß uvaß yeßxhebßil ni ilon, 
tan naßleß vetaanxelaleß vatz 
Aak. As la til unqßa uxhchileß u 
bßaßnileß uveß la ibßan Aak sete.
7 As tul la enach Tiixh, as pilqßißk 
kuxh ex tiß veyoleß echeß nibßan 

unqßa uxhchileß uveß yeß ootzin 
tetz u Tiixheß, tan aß ni tal jeß ste 
uvaß asoj la kuxh pilqßu tiß viyoleß, 
as aßeß nititzßa uvaß la taqß Aak 
ste kam uvaß nijajeß.
8 Pet ebßanak etetz echeß uveß 
nibßan unqßa uxhchileß, tan 
ootzimaleß taßn u Kubßaaleß kam 
uveß nisaßvit setiß. As at veßt skßußl 
Aak tul yeßxnaj ejaj te Aak.
9 As ech la etal ileß tul la enach 
Tiixh:

Kubßaal Tiixh, echen axh tu 
almikaß.

Tiixhla bßii chiteß tatin 
vabßiieß.

 10 As ulen veßteß tukß u eejleßmeß 
tiß vatenameß skajayil.

As aß ni qaleß uvaß la abßan 
vatz u txßavaßeß kam uvaß ni 
tal aama

echeß uvaß nabßan tu 
almikaßeß.

 11 Bßan bßaßnil. Aqß vas 
qechbßubßaleß uvaß la 
qechbßu jun qßii.

 12 As sotzsa kupaaveß, Pap, tiß 
u vaßlexheß uveß nu kubßan 
savatz,

echeß kusotzsat ipaav u 
kumooleß uveß ni paavin 
sukuvatz.

 13 Bßan bßaßnil. Achajpuk kan oß 
tiß kubßen tu u vaßlexheß.

Pet la akol oß vatz u 
txßißlanajeß,

tan taßn axheß at eejleßm tiß 
unqßa tenameß skajayil.

As taßn axheß la qoksa aqßii 
sbßenameen tiß chit ibßeneß. 
An chiteß.

14 Tan asoj la esotzsa ipaav 
unqßa emooleß uvaß nipaavin 
sevatz, as echat la ibßan u 

Kubßaaleß uvaß echen tu almikaß, 
tan la isotzsa Aakeß vepaaveß.
15 Pet asoj yeß la esotzsa ipaav 
unqßa emooleß uveß ni paavin 
sevatz, as yeßl vepaaveß la isotzsa 
u Kubßaaleß uvaß echen tu almikaß.

Nichusun u Jesús 
tiß uvaß kam ikuypu vaßy 

tul la nachpu Tiixh
16 As ebßanak etetz echeß uveß 

nibßan unqßa kaßvatzeß, tan tul 
uvaß nikuy chajnaj ivaßy, as 
txumlebßal chit ivatz chajnaj 
nibßaneß vatz unqßa tenameß, tan 
aß nisaß chajnaj uvaß la til unqßa 
tenameß uvaß nikuy chajnaj 
ivaßy. Pet tuk val sete uvaß taßn 
itxßajaßm chajnajeß uveß kat oksal 
iqßii taßn unqßa tenameß.
17 Pet ech koj ex, tan tul uvaß la 
ekuy evaßy vatz u Tiixheß, as la 
exee eviß. As la etxßaa evatz,
18 aqßal uvaß yeß la pal unqßa 
tenameß stuul kam uvaß nebßaneß. 
Pet vatz u Kubßaal Tiixheß la 
ebßankat, tan naßleß vetaanxelaleß 
vatz Aak. As la til unqßa tenameß 
u bßaßnileß uveß la ibßan Aak sete.

Nichusun u Jesús 
tiß unqßa txßiibßal qßiieß

Lucas 12.33-34
19 As tuk val sete, yeß kuxh 

etoksa etaama tiß u txßiibßal qßiieß 
tzitzaß vatz u txßavaßeß, tan jankßal 
uvaß la emoleß, as la pokßteß. As 
moj la yani. As la kuxh esuti veßt 
el. As moj u elqßomeß la elqßan.
20 Pet aß la etoksakat etaama 
tiß unqßa nimla txßiibßal qßiieß tu 
almikaß, tan aßeß yeß la pokßti. As 
yeß la yani. As mitaßn u elqßomeß 
la elqßan.

21 As katil uvaß atkat unqßa 
txßiibßal eqßiieß, as tzitzißeß 
netoksakat etaama.

Niyolon u Jesús 
tiß u bßaqß ivatz unqßa uxhchil

Lucas 11.33-36
22 As tuk val sete, tan u 

bßaqß evatzeß ni kßuchun uvaß 
kam vetxumbßaleß, tan asoj 
bßaßn u bßaqß evatzeß, as bßaßneß 
vetxumbßaleß.
23 Pet asoj vaßlexh u bßaqß 
evatzeß, as echen exeß tu u qßej 
toktoeß tukß vetxumbßaleß. Tan 
asoj echen ex tu u qßej toktoeß 
tukß vetxumbßaleß, as txumlebßal 
kuxh etatineß tu u qßej toktoeß.

U Tiixheß tukß u txßiibßal qßiieß
Lucas 16.13

24 As yeß la uch taqßonvu umaj 
uxhchil xeß kaßvaßl bßaal aqßon, 
tan la tixva kan u uxhchileß 
umaßl u bßaal aqßoneß. As la 
ixoßni umaßte. As moj la inima 
umaßl u bßaal aqßoneß. As yeß la 
inima umaßte. Estißeß la val sete, 
etoksataj etaama tiß u Tiixheß, 
tan asoj netoksa etaama tiß u 
txßiibßal eqßiieß vatz u txßavaßeß, as 
yeß la uchi uvaß la etoksa etaama 
tiß enimat u Kubßaal Tiixheß.

Nichusun u Jesús 
tiß uvaß yeß la xaan taama 

unqßa meßal ikßaol u Tiixheß
Lucas 12.22-31

25 Estißeß ni val sete uvaß yeß 
kuxh exaansa etaama tiß uvaß 
kam la etechbßu sqßejal, moj 
kam la etukßa, as mitaßn tiß unqßa 
etoksaßmeß uvaß kam la etoksaßmi, 
tan nim talcheß vetiichajileß tiß 

vetechbßubßaleß. As nim talcheß 
vechißoleß tiß vetoksaßmeß.
26 Etiltaj unqßa tzßikineß uveß 
nixichßan tu almikaß, tan yeßl 
txoo ni taveß. As yeßl txoo 
nipitxßoneß. Yeßl ikßuay txoo 
ati. As aß u Kubßaal Tiixheß 
uvaß echen tu almikaß ni aqßon 
techbßubßal txoo. ¿As aß kol chit 
veßt yeßl ex qßa? Tan nim etalcheß 
tiß unqßa tzßikineß.
27 As tuk val sete uvaß yeßl umaj 
ex la koj olebß ex tiß echßiisat 
etxakebßeß tukß kaßvaßtoj 
kßuchbßal, as kßuxh nexaansa 
etaama stiß.

28 As yeß kuxh exaansa etaama 
tiß uvaß kam la etoksaßmi. Pet 
etitzßataj unqßa xußmeß, tan achaßv 
chit ichßiieß, as kßuxh yeßxhkam 
ni taqßonveß as yeßxhkam 
nichemoneß.
29 Pet tuk val sete, tan mitaßn 
kuxh u ijlenaal Salomón kat 
lejon ivejat tibß tukß u toksaßmeß 
tiß unqßa xußmeß, as kßuxh 
xoßvebßalik kuxh naj tiß ivejat tibß.

30 As chßißumal chit unqßa 
xußmeß uveß cheesamal taßn u 
Tiixheß, as kßuxh yeß kuxh jatvaßl 
qßii stuul as kat tzaj veßteß as eela 
itzßeß veßteß tukß unqßa chßiseß. As 
aß kol chit yeß la ibßan Aak qßa 
sete tiß elochpeß tan nim etalcheß 
tiß unqßa xußmeß, ex uvaß bßiil 
kuxh u kßujlebßal ekßußleß at tiß u 
Tiixheß.

31 As yeß kuxh exaansa etaama. 
As yeß la etal ech ileß: «¿Kam tuk 
qechbßu? As ¿kam tuk qukßa? As 
¿kam tuk qoksaßmi?» chajinißk ex 
etala,
32 tan aß kuxheß ni titzßa unqßa 
tenameß uveß yeß ni niman u 

Kubßaal Tiixheß. Pet ech koj ex, 
tan ootzimaleß taßn u Kubßaal 
Tiixheß uvaß echen tu almikaß 
kam uvaß nisaßvit setiß.
33 Pet aal bßaßneß uvaß la ok ex 
xoßl unqßa tenameß uvaß at jaqß 
u tijleßm u Tiixheß. As etoksataj 
etaama tiß ebßanat u jikla 
txumbßaleß vatz Aak. As Aakeß 
la aqßon veßt unqßa veeß skajayil 
sete, kam uvaß nisaßvit setiß.
34 Estißeß ni val sete, yeß kuxh 
exaansa etaama tiß u qßiieß uveß 
qßejal, tan kam kuxheß eqßomal 
taßn junun unqßa qßiieß. As kat 
kuxh ibßanleß kam uvaß eqßomal 
taßn junun unqßa qßiieß.

Nichusun u Jesús tiß uvaß yeß 
la ibßan u meßal ikßaol 

u Tiixheß isuuchil vimooleß
Lucas 6.37-38, 41-42

7  1 Yeß kuxh ebßan isuuchil 
vemooleß, aqßal uvaß yeß la 

bßanax esuuchil taßn vemooleß,
2 tan kam chit ebßanat isuuchil 
vemooleß, as echat chit la bßanax 
sete. As kam chit u txumbßaleß 
uvaß la ebßan tiß vemooleß, as 
echat chit la bßanchu sete.
3 ¿As kam qßii uveß vaßl kuxh 
esajit ok u tal chßiseß tu vivatz 
vetitzßin etatzikeß, as tul yeß netil 
jeß etibß tul at umaßl u potzoßm tu 
vevatzeß?
4 Tan asoj at umaßl u potzoßm 
tu vevatzeß, as ¿la kol uch etalat 
qßa te vetitzßin etatzikeß uvaß: 
«¡Qeßna! Tuk veesa el tzan u tal 
chßiseß tu vavatzeß,» ma chaj ex la 
etaleß? ¡Tul il u potzoßm ileß at tu 
vevatzeß!
5 ¡Ex kuxh kaßvatz! Eteesataj u 
potzoßmeß tu vevatzeß bßaxa. As 

aßn la uch etilat veßt u chßiseß 
tivatz vetitzßin etatzikeß. As la 
eteesa veßt el.

6 Pet tuk val sete, tan yeß la 
uch etalat u bßaßnla yoleß te 
unqßa uxhchileß uvaß yeß la 
saßon tabßit viyol u Tiixheß, tan 
aßeß yeß la niman. As la ibßaneß 
uvaß la ul iviß setiß echeß nibßan 
unqßa txßißeß tul uvaß nichiß ex 
txßiß. As moj ech itxumbßal 
unqßa uxhchileß echeß unqßa 
chichameß, as latzß koj tiß txoo, 
tan la kuxh ipachß txooeß tu 
toj.

Nichusun u Jesús tiß ijajax 
u bßaßnileß te u Tiixheß

Lucas 11.9-13; 6.31
7 As ejajtaj. As la aqßpeß sete. 

Echuktaj. As la elejeß. As etßoktaj 
u tziß kabßaleß. As la jajpeß u tziß 
kabßaleß sevatz.
8 Tan abßil uvaß la jajon, as la 
ikßuleß. As abßil uvaß la chukun, 
as la ilejeß. As abßil uvaß la tßokon 
u tziß kabßaleß, as la jajpeß u tziß 
kabßaleß svatz.
9 ¿As at kol umaj ex qßa uvaß la 
txßakon taqßax umaj kßubß te 
vetalaj intxaßeß tul la ijaj ipaan 
sete?
10 ¿As moj ichibßil txßißlatxoo la 
etaqß te vetalaj intxaßeß tul la ijaj 
unbßooj chibßil txay sete?
11 Tan kßuxh txßißla aama chit 
ex, as ootzimal setaßn uvaß aß u 
bßaßneß netaqß te unqßa etalaj 
intxaßeß. ¿As aß kol chit yeßl u 
Kubßaal Tiixheß qßa uvaß at tu 
almikaß? Tan nimeß vibßaßnil 
Aakeß setiß. Tan la taqß Aakeß u 
bßaßnileß sete, abßiste ex uvaß la 
jajon te Aak.

12 As kam kuxh uvaß la ebßaneß, 
as echat la ebßan te unqßa 
uxhchileß echeß uvaß nesaß uvaß la 
bßanchu sete. Tan ech isuuchil u 
tzaqßiteß uvaß tzßibßamal kan, as 
tukß kaßt unqßa yoleß uvaß itzßibßa 
kan unqßa qßajsan tetz viyol u 
Tiixheß.

Nichusun u Jesús 
tiß kaßvaßl u tziß kabßal 

tukß kaßvaßt u bßey
Lucas 13.24

13 As okoj ex tu u tziß kabßaleß 
uvaß chßoo kuxh ivatz, tan at 
umaßt u tziß kabßaleß uvaß nim 
chit ivatz. As at umaßt u bßey uvaß 
nim chit ivatz uvaß ech toon tu u 
choobßal paaveß. As nimal unqßa 
tenameß ni tok tu u nimla tziß 
kabßaleß.
14 Pet kaßl kuxh unqßa uxhchileß 
la itxßol tok tu u tziß kabßaleß 
uvaß chßoo kuxh ivatz as tukß tu 
u bßeyeß uvaß chßoo kuxh ivatz 
uvaß la eqßon unqßa uxhchileß tu 
vitiichajileß uveß yeßl iyaßtebßal.

Ni tal u Jesús isuuchil uvaß 
aß viyolon unqßa uxhchileß la 
kßuchun ma bßaßn moj yeßle

Lucas 6.43-44
15 Estißeß ni val sete, atoj chit 

enachbßal vatz unqßa chulin yoleß 
uvaß nu kuxh ibßensa tibß qßajsan 
tetz viyol u Tiixheß. As ech 
tilon vitxumbßaleß echeß umaßl u 
bßaßnla kaneeroß. Pet ech koj u 
taanxelaleß, tan echeß umaßl u xoß 
tiß ichißat ex.
16 Pet aß vitxumbßal unqßa 
uxhchileß la kßuchun sete ma 
bßaßn moj yeßle, echeß nibßan 
unqßa tzeßeß, tan yeß la uch quxat 

uuva tiß u chßißxeß. As yeß la uch 
quxat higuera tiß u vokkin chßißx.
17 As jankßal unqßa tzeßeß uveß 
bßaßn, as bßaßn vivatz tzeßeß. Pet 
ech koj u tzeßeß uveß yeß bßaßn, tan 
vaßlexh vivatz tzeßeß.
18 As u tzeßeß uveß bßaßn, as yeß 
la uch taqßat tzeß ivatz uvaß yeß 
bßaßn; as u tzeßeß uveß yeß bßaßn, as 
yeß la uch taqßat tzeß ivatz uvaß 
bßaßn.
19 Pet jankßal unqßa tzeßeß uveß 
vaßlexh ivatz ni taqßeß, as la 
tzokßax el. As la oksal tu u 
xamaleß.
20 Estißeß ni val sete uvaß aß 
vitxumbßal unqßa uxhchileß la 
kßuchun ma bßaßn moj yeßle, echeß 
uvaß nibßan unqßa tzeßeß.

Ni tal u Jesús uvaß jit kajayil 
unqßa uxhchileß la ok tu 

almikaß
Lucas 13.25-27

21 As jit kajayil unqßa uxhchileß 
uvaß ni alon sve: «¡Kubßaal Jesús! 
¡Kubßaal Jesús!» taqßeß ni tal 
sve, as yeßl tokebßal xoßl unqßa 
tenameß uvaß at jaqß u tijleßm 
u Tiixheß. Pet taßn kuxh unqßa 
uxhchileß uveß ni niman kam uveß 
nisaß Aak uvaß la ibßaneß.
22 As la ibßan umaßl u qßii uvaß 
nimal uxhchil la alon sve, 
«¡Kubßaal Jesús! ¡Kubßaal Jesús!» 
chaj la tal sve. As ati la alon 
uvaß: «Tukß vabßiieß, Pap, kat qal 
vayoleß; as tukß vabßiieß kat qeesa 
el unqßa subßuleß; as tukß vabßiieß 
kat kukßuch vanimla bßaßnileß 
vatz unqßa tenameß,» chaj veßteß 
la tal sve.
23 As ech la val veßt ileß: «Yeß 
vootzaj ex. Jetzßenoj el ex 

sunvatz, tan ex bßanol tetz unqßa 
vaßlexheß,» chaj in la val veßt ste.

Nichusun u Jesús tiß kaßvaßl 
unqßa lakol kabßal

Lucas 6.46-49
24 As abßil uveß la abßin vunyoleß 

as la inima, as la ibßan eela tukß 
umaj naj uvaß at itxumbßal, as la 
ilak vikabßaleß viß u sivaneß.
25 As tul la ul umaßl u mam 
jabßal tukß umaßl u mam kajiqß tiß 
u kabßaleß, as la sipkßu veßt unqßa 
aßeß. As yeßl u kabßaleß la kußi, tan 
chabßamal chit ikßujebß u kabßaleß 
viß u sivaneß.
26 Pet abßil uveß la abßin vunyoleß 
as yeß la inima, as la ibßan 
eela tukß umaßt u naj uvaß yeßl 
itxumbßal ati uvaß la ilak ikabßal 
viß u sanabßeß.
27 As tul la ul veßt u mam jabßaleß 
tukß u mam kajiqßeß tiß u kabßaleß, 
as la sipkßu veßt unqßa aßeß. As 
la pal tija veßt u aßeß u kabßaleß. 
As txumlebßal chit veßt teßp u 
kabßaleß la ibßaneß,— tißk u Jesús.

28 As tul yaß veßt u Jesús tiß 
iyoloneß, as teqßo veßt taama 
unqßa tenameß tiß u chusbßaleß 
uvaß nik tal Aak,
29 tan ech iyolon Aakeß echeß 
umaj naj uvaß at tijleßm. Pet ech 
koj unqßa najeß uvaß chusel tibß tiß 
unqßa tzaqßiteß, tan jitßeßch ichusun 
chajnajeß echeß uveß nik ibßan Aak.

Nibßaßnxisa u Jesús umaßl u 
naj uvaß atik ok chßaßk chin stiß

Marcos 1.40-45; Lucas 5.12-16

8  1 As tul kuß chßußl u Jesúseß 
vatz u vitzeß, as aß chit 

mamaßla tenameß xekelik veßt tiß 
Aak.

2 As ul veßt umaßl u naj kßatz u 
Jesúseß uvaß atik ok chßaßk chin 
stiß. As kuß naj qaaloj vatz Aak. 
As ech tal naj ileß: —Pap, asoj la 
asaß, as bßan bßaßnil sve. As eesa u 
chßoßmeß sviß, tan la olebß axheß,— 
tißk naj tal te u Jesús.
3 As taqß veßt bßen u Jesús 
iqßabß tiß naj. As ech tal veßt 
Aak ileß: —Nunsaß. Kat bßaßnxiy 
veßt axheß,— tißk Aak. As yak 
kuxh el veßt u chßaßk chineß tiß 
naj.
4 As ech tal veßt u Jesús ileß: 
—Tuk val see uvaß katinißk chit 
aalkat uvaß kat bßaßnxiy axh. 
Pet kuxh kßuch eebß vatz unqßa 
iqßesal oksan iyol tenam vatz 
Tiixh. As kuxh aqß u oyeß uvaß 
alel kan taßn u Moisés, texhlal 
tetz uvaß kat txanyu veßt axh,— 
tißk Aak tala.

Nibßaßnxisa u Jesús vikßam 
umaßl u qßesal sol

Lucas 7.1-10
5 As tul ok u Jesúseß tu u 

Capernaúm, as ul umaßl viqßesal 
unqßa soleß vatz u Jesús. As ijaj 
naj bßaßnil te Aak.
6 As ech tal naj ileß: —Pap, bßan 
bßaßnil. Bßaßnxisa umaßl vas 
unkßam uveß nichßoßneß, tan ileß 
koxhleßl tunkabßal. As yeß nitxßol 
veßt itiinsat tibß, tan nimxinal 
chittuß,— tißk u najeß tal te u 
Jesúseß.
7 Ech tal veßt u Jesús ileß: —Bßaßn 
kuxheß. Bßen unbßaßnxisa,— tißk u 
Jesús.
8 As ech tal veßt viqßesal unqßa 
sol ileß: —Yeßle, Pap, tan nim 
aalcheß. As yeßl vijleßm ati uvaß 
la oon axh tunkabßal. Pet al 

bßen kuxhtuß uvaß la bßaßnx veßt 
vunkßameß. As tuk bßaßnxojeß,
9 tan echeß in, tan at unqßesal 
echeß axh. As at sol jaqß u 
vijleßmeß unpajte. As kam uveß 
la val te umaj vunsoleß, as la 
ibßaneß. Asoj la val te umaj naj: 
«Kuxh bßen,» chaj in ste, as 
maßte. Asoj: «Sißu,» chaj in te 
umaßt naj, as la ul naj sunvatz. 
Asoj la val te umaj vunkßameß: 
«Bßan u vißleß,» chaj in ste, as 
la ibßaneß,— tißk naj tal te u 
Jesús.

10 As tul tabßi veßt u Jesús 
u yoleß uvaß tal viqßesal unqßa 
soleß, as txuqßtxun veßt Aak. As 
ech tal veßt Aak ileß xoßl unqßa 
tenameß: —Ileß jik chit tuk val 
sete, tan yeßl umaj naj vileßte 
xoßl unqßa tiaal Israel uvaß ech 
u kßujlebßal ikßußleß echeß nibßan 
u najeß.
11 As tuk val sete uvaß yeß saach 
unqßa uxhchileß la ul tibßuuqßebßal 
qßii as la ul tibßenebßal qßii. As 
la xonebß tu almikaß kßatz u 
Abraham, tukß u Isaac, tukß u 
Jacob tiß itxßaßneß, as tukß unqßa 
tenameß uvaß at jaqß u tijleßm u 
Tiixheß.
12 Pet nimal unqßa tiaal Israel 
uvaß yeß nisaß tok jaqß u tijleßm 
u Tiixheß, as ech ibßen tu u qßej 
toktoeß. As tzitziß la oqßkat veßteß. 
As la ikßux veßt tibß tee taßn u 
kßaxkßoeß,— tißk u Jesús.
13 As ech tal veßt u Jesús ileß 
te viqßesal unqßa soleß: —Kuxh 
veßteß, tan kam uvaß kat anima 
as kat ibßanlaß,— tißk u Jesús. As 
tul kuxh tal Aak u yoleß, as yak 
kuxh el u chßoßmeß tiß vikßam 
najeß.

Nibßaßnxisa u Jesús vijiß u Lußeß
Marcos 1.29-34; Lucas 4.38-41
14 As oon veßt u Jesús tikabßal 

u Lußeß. As koxhlik vijiß u Lußeß viß 
chßach taßn xamal chßoßm.
15 As itxey veßt u Jesúseß iqßabß 
vijiß u Lußeß. As yak kuxh el veßt 
u xamal chßoßmeß stiß. As txakpu 
veßteß. As taqß veßt vijiß u Lußeß 
techbßubßal unqßa uxhchileß.

16 As tul tzßotin veßteß, as yeß 
saach unqßa aachßoßmeß eqßol 
tzan vatz u Jesús. Atik unqßa 
aachßoßmeß uvaß atik ok subßul 
skßatz. As tukß viyol Aakeß as kat 
el unqßa subßuleß. As ibßaßnxisa 
Aak unqßa aachßoßmeß skajayil.
17 As bßex ibßan veßt umaßt u 
yol uvaß kat tal kan u Isaías, u 
qßajsan tetz viyol u Tiixheß, uvaß 
ech tal ileß:

Aakeß la taqß tibß sqiß tiß teesat 
u kuchßoßmeß

tukß unqßa veeß ni chßoßnsan 
oß, tißk u yoleß.

Ni tal kaßvaßl uxhchil 
ixekebß tiß u Jesús

Lucas 9.57-62
18 As tul til u Jesús uvaß aß chit 

mamaßla tenameß nikat imol tibß 
kßatz Aak, as tal veßt Aak iqßax 
jalit u mar.
19 As jetzßen veßt ok umaßl u naj 
kßatz Aak, uvaß chusel tibß tiß 
unqßa tzaqßiteß. As ech tal veßt 
naj ileß: —Pap, aß ni valeß uvaß la 
xekebß in seeß, katil kuxh uvaß la 
bßenkat axh,— tißk naj.
20 Ech tal u Jesús ileß: —Unqßa 
chisieß as at ijul txoo. As unqßa 
tzßikineß uvaß nixichßan vatz u 
almikaßeß tan at isok txoo. Pet 

a 8.20 As tul tal u Jesúseß u yoleß uvaß VIKßAOL U NAJEß, as aß uvaß tal Aak uvaß itzßibßa 
kan u Daniel 7.13-14: Kat unvatzkßa umaßl u vatzikß aqßbßal as kat vil ikuß chßußl umaßl 
u naj tu u suutzß tu almikaß. As kat ul veßt kßatz umaßl u qßesla naj. As kat aqßax ok vatz 
u qßesla najeß. As kat aqßpu veßt tijleßm tiß unqßa tenameß tiß unqßa yolbßaleß skajayil, as 
ni toksal veßt iqßii. As yeßl veßt iyaßtebßal u tijleßmeß la ibßaneß, as yeßxhebßil la olebß stiß.

ech koj VIKßAOL U NAJEß a tan 
yeßl ivitzß ati uvaß la qßaßebß ok 
stiß,— tißk u Jesús.

21 As ech tal umaßt vichusulibß 
Aak ileß: —Pap, la xekebß in seeß 
ni valeß, poro lanal bßen unmuj 
kan ak unbßaaleß bßaxa. As aßn la 
xekebß in seeß,— tißk naj.
22 Ech tal veßt u Jesús ileß: 
—Xekebßen sviß cheel. Imujeßn 
tibß unqßa uxhchileß svatzaj uvaß 
kamnal u taanxelaleß vatz u 
Tiixheß,— tißk Aak.

Niyaßsa u Jesús 
u mam kajiqß viß u mar

Marcos 4.35-41; Lucas 8.22-25
23 As tul ok veßt u Jesús tu 

umaßt u barco, as xekebß veßt 
unqßa ichusulibß Aakeß stiß.
24 As vat veßt u Jesús. As xeßt veßt 
umaßl u mam kajiqß jabßal viß u 
mareß. As vaßlik chit ipilqßut tibß 
u aßeß taßn u mam kajiqß jabßaleß. 
As nik tok veßt u aßeß tu u barco. 
As bßiit kuxh yeß nik ibßen veßt u 
barco xeß u mareß.
25 As bßex ibßey veßt chajnaj u Jesús. 
Ech tal veßt chajnaj ileß te Aak: 
—¡Loch oß, Pap, tan tuk bßenoj veßt 
oß xeß u aßeß!— tißk chajnaj.

26 As ech tal veßt u Jesús ileß: 
—¿Kam qßi nexoßva, ex uvaß bßiil 
kuxh u kßujlebßal ekßußleß ati?— 
tißk Aak. As txakpu veßt u Jesúseß. 
As iyaa veßt Aak u kajiqßeß tukß u 
mareß. As yak kuxh yaß veßt u aßeß 
tiß ipilqßut tibß.

27 As yak kuxh samun veßt unqßa 
ichusulibß Aakeß. As ech tal veßt 
chajnaj ileß svatzaj: —¡Xoßvebßal 
u tijleßm Aakeß, tan ninimal 
Aak taßn u kajiqß jabßaleß tukß u 
mareß!— tißk chajnaj svatzaj.

Nibßaßnx veßt kaßvaßt uxhchil 
uvaß atik ok subßul skßatz

Marcos 5.1-20; Lucas 8.26-39
28 As oon veßt u Jesúseß jalit u 

mareß tu vitxßavaß unqßa aa Gadara. 
As ul ilej Aak kaßvaßl unqßa naj uvaß 
atik ok subßul skßatz. As aß elkat 
chßußl chajnaj tu u viß kamnajeß. As 
abßil koj nikat itxßak ipal tu u bßeyeß 
uveß atikkat unqßa najeß uveß atik u 
subßuleß skßatz, tan yeßxhebßil nik 
ichajpu pal chajnaj.
29 As sikßin veßt chajnaj. As ech 
tal veßt chajnaj ileß: —¡Jesús, 
iKßaol Tiixh! ¿Kam nasaß sqe? ¿As 
ma kat ulyu veßt axh tiß ayansat 
oß? As tul yeßl u qßiieß ilejeßte,— 
tißk unqßa najeß tal te u Jesúseß.
30 As nik ikßuachin unjolol unqßa 
chicham najlich uveß atikkat u 
Jesús.
31 As ech tal unqßa subßul ileß tul ijaj 
bßaßnil te u Jesús: —Asoj la atilu el oß, 
as bßan bßaßnil. Aqß qokebßal tiß unqßa 
chichameß,— tißk unqßa subßuleß.
32 Ech tal veßt u Jesús ileß: 
—¡Bßenoj ex bßa!— tißk Aak. As el 
veßt chßußl unqßa subßuleß kßatz unqßa 
najeß. As ok veßt unqßa subßuleß tiß 
unqßa chichameß. As oojeßl ibßen 
veßt unqßa chichameß. As chajpik 

veßt bßen txoo vatz vitz tiß toon tu u 
mar. As kam veßt txoo skajayil xeß 
u mareß.

33 As ooj veßt unqßa xeen 
chichameß. As tul oon veßt chajnaj 
tu u tenameß, as tal veßt chajnaj 
kam kat ibßan unqßa najeß uveß atik 
ok unqßa subßuleß skßatz as tukß 
uveß kat ibßan unqßa chichameß.
34 As el veßt chßußl unqßa 
uxhchileß skajayil uveß atik tu u 
tenameß tiß ichukpu u Jesús. Tul 
lejpu veßt Aak, as ijaj veßt unqßa 
uxhchileß bßaßnil te Aak tiß uvaß la 
el veßt Aak tzitziß.

Nibßaßnxisa u Jesús 
umaßl u aachßoßm 

uvaß tzeßun tibß vichißoleß
Marcos 2.1-12; Lucas 5.17-26

9  1 As ok veßt u Jesús tu u 
barco unpajte. As qßaav veßt 

Aak tu u tenameß uvaß jejlikkat 
Aak.
2 As eqßol veßt tzan umaßl u 
aachßoßm viß umaßl u chßachißm 
tzeß, tan tzeßunik tibß vichißoleß. 
As oksal veßt u aachßoßmeß vatz 
u Jesúseß. Tul til u Jesús uvaß 
kßujlik chit ikßußl chajnaj tiß Aak, 
as ech tal veßt Aak ileß te u 
aachßoßmeß: —Yeß txumun axh, 
vitzßin vatzik, tan kat sotzyeß 
vapaaveß,— tißk Aak.
3 As tul tabßi unqßa uxhchileß uvaß 
chusel tibß tiß unqßa tzaqßiteß, as 
ech tal veßt jeß chajnaj ileß ste: 
—¡Ni teesa naj iqßii u Tiixheß tukß 
viyoleß!— tißk chajnaj.
4 Atik skßußl u Jesús uvaß kam nik 
tal jeß chajnaj ste. As ech tal veßt 
Aak ileß: —¿Kam qßi uveß vaßlen 
kuxh netitzßa tiß vunyoleß uvaß 
kat vala?

5 ¿As abßiste umaßtoj qßi uvaß 
yeß la olebß in tiß ibßancheß uvaß 
netitzßa? ¿Ma tiß uvaß: «Kat 
sotzyeß vapaaveß,» chaj in te u 
aachßoßmeß? ¿Pet moj: «Txakpen. 
As kuxh veßteß,» chaj in la val te 
u aachßoßmeß?
6 Pet aqßal uvaß la etootzi u 
tijleßm VIKßAOL U NAJEß tiß ul 
isotzsat ipaav unqßa aapaaveß 
vatz u txßavaßeß, as sevatz tuk 
valkat te u aachßoßmeß,— tißk 
Aak. As ech tal veßt Aak ileß te u 
aachßoßmeß: —Txakpen. As eqßo 
chßachißm tzeßeß. As kuxh veßt 
takabßal,— tißk Aak.
7 As yak kuxh txakpu veßt u 
aachßoßmeß uvaß tzeßunik tibß 
vichißoleß. As bßen veßt naj tikabßal.

8 As tul til veßt unqßa tenameß 
uveß ibßan u Jesúseß, as teqßo veßt 
taama unqßa tenameß. As toksa 
veßt unqßa tenameß iqßii u Tiixheß, 
tan tiß uvaß maßtik taqßat Aak 
tijleßm u Jesús tiß ilochat unqßa 
uxhchileß.

Nimolo u Jesús u Mateo
Marcos 2.13-17; Lucas 5.27-32
9 As tul pal veßt u Jesús tziß u 

mareß, as til veßt Aak umaßl u naj 
uvaß Mateo ibßii uvaß xonlik tu 
u atinbßal uvaß nimolpukat puaj 
tetz u Roma. As ech tal veßt Aak 
ileß te naj: —Sißu. Xekebßen sviß,— 
tißk Aak. As txakpu veßt u Mateo. 
As xekebß veßt naj tiß u Jesús.

10 As bßex veßt u Jesús txßaßon 
tikabßal u Mateo. Nimal unqßa 
molol puajeß tetz Roma tukß 
unjoltu unqßa uxhchileß uveß yeß 
ni niman u Tiixheß, as xonebß 
veßt ok chajnaj kßatz u Jesús tukß 
unqßa ichusulibß Aakeß.

11 Tul til veßt unqßa fariseo, as 
ichßoti veßt chajnaj itziß unqßa 
ichusulibß Aakeß. —¿Kam qßi uvaß 
nu kuxh itxßaßnik ok vechusuleß 
xoßl unqßa aapaaveß tukß unqßa 
molol puajeß tetz u Roma?— tißk 
chajnaj.
12 As tul tabßi veßt u Jesús uvaß 
ech nik tal unqßa fariseo, as 
ech tal veßt Aak ileß te chajnaj: 
—Abßil uveß yeßl chßoßm stiß, as 
yeßl u aatzßakeß la txakon stiß. Pet 
aß unqßa aachßoßmeß uveß nitxakon 
u aatzßakeß stiß.
13 As bßenoj echustaj kam 
isuuchil u yoleß uvaß ech ni tal 
ileß:

Aß ni val sete uvaß la etxum 
ivatz vemooleß.

As aßeß uveß bßaßn sve tiß unqßa 
txooeß uvaß la yatzßpu 
sunvatz, tißk u yoleß.

Estißeß tuk val sete uvaß jit unqßa 
uxhchileß tul unmolo uvaß ni 
tal jeß ste uvaß yeßl ipaav ati. Pet 
unqßa uxhchileß uvaß nichßoßn 
ste uvaß kat paavini, as aßeß tul 
unmolo, aqßal uvaß la ijalpu veßt 
vitxumbßaleß,— tißk u Jesús.

Nichßotil itziß u Jesús 
tiß uvaß kam ikuypu u vaßy 

vatz u Tiixheß
Marcos 2.18-22; Lucas 5.33-39
14 As ul ichßoti veßt kaßl 

vichusulibß u Xhuneß te u Jesúseß. 
As ech tal veßt chajnaj ileß: 
—¿Kam qßi, Pap? Tan oß tukß unqßa 
fariseo as jatpajul kuxh nu kukuy 
kuvaßy vatz u Tiixheß. ¿As kam qßi 
uvaß yeß nikuy unqßa achusulibßeß 
ivaßy?— tißk chajnaj tal te Aak.
15 Ech tal veßt u Jesús ileß: —As 
tul uvaß at umaj nimla qßii tiß 

teqßot tibß umaj meßal ikßaol umaj 
uxhchil, ¿as lakol uch qßa uvaß la 
ikuy unqßa ilonaaleß ivaßy tul il u 
tzumela ileß at tu u nimla qßiieß? 
Pet lanal ilej umaßl u qßii uveß la 
ul eesal el u tzumelaeß sxoßl. As 
aßn la ikuy veßt unqßa ilonaaleß 
ivaßy.

16 As yeßxhebßil la kßooan umaj 
qßaßl oksaßm taßn umaj u akß kßoo, 
tan la iqßix u akß kßooeß u qßaßl 
oksaßmeß. As aal chit la qßixmu 
veßt u qßaßl oksaßmeß taßn u akß 
kßooeß.

17 As yeß la uch taqßax kuß u akß 
vino tu umaj qßaßl tzßußm uvaß ech 
tiloneß xhaalo, tan la iqßix u akß 
vino u qßaßl tzßußmeß, tul la qßußili. 
As la peqßxik el u vino. As la 
tzßejxu veßt u tzßußmeß tukß u vino. 
Pet tu umaj akß tzßußm la kußkat u 
akß vino, aqßal uvaß yeß la tzßejxi. 
As mitaßn la yan u tzßußmeß,— tißk 
u Jesús.

Ni tulsa u Jesús 
taama vimeßal u Jairo

Marcos 5.21-43; Lucas 8.40-56
18 As antelik iyolon u Jesúseß 

tul bßex uloj umaßl viqßesal unqßa 
tiaal Israel. As qaaebß veßt naj 
vatz Aak. As ech tal naj ileß: 
—Bßan bßaßnil, Pap. Kuxh il vas 
unmeßaleß uveß kat kamya. As 
bßan bßaßnil. Kuxh ila. As la aaqß 
jeß aqßabß stiß, aqßal uvaß la ul 
taama,— tißk naj tala.
19 As txakpu veßt u Jesús. As 
bßen veßt Aak tiß naj tukß unqßa 
ichusulibßeß.

20 As tul nik ixaan u Jesús tu 
bßey, as ul veßt umaßl u ixoj kßatz 
Aak uvaß kabßlavaxnik yaabß ixeßt 
ixoj chßoßnoj, tan aß vitxßaao u 

ixojeß yeß nikat iyaßeß. Pet at kuxh 
veßt sbßenameen. As jetzßen ok 
ixoj tiß iqul Aak. As ikanoßk ixoj 
u toksaßm Aakeß,
21 tan ech nik tal jeß ixoj ileß ste: 
«Tul kuxh la unkanoßk u toksaßm 
u Jesús, as tuk bßaßnxoj ineß,» tißk 
ixoj.
22 As isuchqßi veßt tibß u Jesús. As 
isaji veßt bßen Aak ixoj. As ech tal 
veßt Aak ileß: —Yeß txumun axh, 
ixoj, tan kat elyu veßt u chßoßmeß 
seeß, tan tiß uvaß kat akßujbßaß 
akßußl sviß,— tißk u Jesús. As yak 
kuxh el veßt u chßoßmeß tiß ixoj.

23 As tul oon veßt u Jesús tu 
vikabßal u Jairo, as isaji veßt bßen 
Aak unqßa najeß uveß nik oqßsan 
u sußeß kßatz u kamnajeß. As til 
veßt Aak uvaß vaßl chit toqß unqßa 
uxhchileß kßatz u kamnajeß.
24 As ech tal veßt Aak ileß te 
unqßa uxhchileß: —¡Bßenoj el 
ex tiß kabßal! Tan yeßl u xvaakeß 
kamnal koj. Pet vatik kuxheß,— 
tißk Aak. As itzeßle kuxh unqßa 
tenameß viyol Aakeß.
25 As tul el veßt chßußl unqßa 
uxhchileß, as ok veßt Aak tu 
kabßal. As itxey veßt Aak iqßabß u 
xvaakeß. As txakpu veßt ixoj.
26 As pax veßt itzibßlal u yoleß 
tulaj unqßa tenameß as tu unjoltu 
unqßa atinbßaleß tiß uveß ibßan u 
Jesús.

Nibßaßnxisa u Jesús 
ivatz kaßvaßl u tzot

27 As tul el veßt chßußl u Jesús 
tzitziß, as xekebß bßen kaßvaßl 
unqßa tzot tiß Aak. As sikßin veßt 
chajnaj. Ech nikat tal chajnaj 
ileß: —¡Pap tiaal David, txum 
kuvatz!— tißk chajnaj.

28 As oon veßt u Jesús tu kabßal. 
As jetzßen veßt ok unqßa tzoteß 
kßatz Aak. As ichßoti veßt Aak te 
chajnaj: —¿Ma nenima uvaß la 
untxßol unbßaßnxisat vevatzeß?— 
tißk Aak. —Kano, Pap. Bßan 
bßaßnil sqe,— tißk chajnaj.
29 As ikan veßt u Jesús vivatz 
chajnajeß. As ech tal veßt Aak 
ileß te chajnaj: —Tan tiß uvaß 
kat ekßujbßaß ekßußl sviß as tuk 
unbßaßnxisa vevatzeß,— tißk u 
Jesúseß.
30 As yak kuxh bßaßnx veßt vivatz 
chajnajeß. As ilon veßt chajnaj. 
As tal veßt Aak te chajnaj tiß uvaß 
yeßxhebßil la tal chajnaj ste tiß 
uvaß kat ibßaßnxisa Aak vivatz 
chajnajeß.
31 Pet tul kuxh el chßußl chajnaj 
kßatz u Jesús, as bßex ipaxsa veßt 
chajnaj itzibßlal Aak tulaj unqßa 
tenameß as tulaj unjoltu unqßa 
atinbßaleß.

Nibßaßnxisa u Jesús 
umaßl u mem

32 As tul uvaß nik ipaxsa veßt 
chajnaj itzibßlal u Jesúseß, as eqßol 
veßt ok umaßl u aachßoßm vatz Aak 
uvaß mem taßn u subßuleß.
33 As teesa veßt u Jesús u subßuleß 
tiß u najeß. As yolon veßt naj. As 
teqßo veßt taama unqßa tenameß 
skajayil. As ech tal veßt unqßa 
tenam ileß svatzaj: —Yeß atixoj 
qil ibßaßnx veßt umaj uxhchil tu 
kutenameß echeß uveß kat qillaß,— 
tißk unqßa uxhchileß.
34 Pet ech koj unqßa fariseo, tan 
ech tal veßt chajnaj ileß: —Aß 
vibßooqßol unqßa subßuleß aqßol 
tetz u tijleßm najeß tiß teesal el 
unqßa subßuleß,— tißk chajnaj.

Nitxum u Jesús ivatz 
unqßa tenameß

35 As isoli veßt u Jesús unqßa 
tenameß tukß unqßa talaj tenameß. 
As nik ichusun veßt Aak tulaj 
unqßa atinbßaleß tetz nachbßal 
Tiixh. As nikat tal Aak isuuchil 
u bßaßnla yoleß tiß u Tiixheß uvaß 
la ul veßt tukß u tijleßmeß tiß 
vitenameß. As kam kuxh chßoßmil 
uveß atik xoßl unqßa tenameß as 
nik ibßaßnxisa veßt Aak unqßa 
aachßoßmeß skajayil.
36 As tul til veßt u Jesúseß u 
mamaßla tenameß uvaß ech tatineß 
echeß unjoloj kaneeroß uvaß yeßl 
xeen tetz ati, as itxum veßt Aak 
ivatz.
37 Ech tal veßt Aak ileß te unqßa 
ichusulibßeß: —Ech veßt tatin 
unqßa tenameß echeß unqßa koßmeß 
uvaß la pitxßlu veßteß. As tul kaßl 
kuxh unqßa aqßonvileß ati.
38 Pet ejajtaj te Tiixheß tiß uvaß la 
ichaj tzan Aak unqßa aqßonvileß 
tiß ipitxßlu veßt u koßmeß,— tißk u 
Jesús.

Ni taqß veßt u Jesús tijleßm 
kabßlaval unqßa apóstol

Marcos 3.13-19; Lucas 6.12-16

10  1 As imolo veßt u 
Jesús kabßlaval unqßa 

ichusulibßeß. As taqß veßt Aak 
tijleßm chajnaj tiß teesal unqßa 
subßuleß as tiß ibßaßnxisal unqßa 
aachßoßmeß, kßuxh kam kuxh 
chßoßmil nik bßanon.

2 Aß vibßii kabßlaval unqßa 
apóstol u vißlaß: U Simón uvaß Luß; 
tukß u Lixh, u titzßin u Simón; 
u Jacobo, vikßaol u Zebedeo; u 
Xhun, u titzßin u Jacobo;

3 u Pißl; u Bartolomé; u Maxh; u 
Mateo uvaß nik molon puaj tetz u 
Roma; umaßt u Jacobo, vikßaol u 
Alfeo; u Tadeo;
4 umaßt u Simón uvaß echenik 
xoßl unqßa tenam uvaß nik alon 
itilul el unqßa ibßooqßol unqßa 
tenameß uvaß atik kan taßn u 
ijlenaaleß tu u Roma; tukß u 
Judas uvaß Iscariote uvaß kat 
kßayin u Jesús.

Nichaj veßt bßen u Jesús 
kabßlaval unqßa apóstol
Marcos 6.7-13; Lucas 9.1-6

5 As ichaj veßt bßen u Jesús 
kabßlaval unqßa apóstol. As ech 
tal Aak ileß te chajnaj: —Tul la 
bßen ex, as yeß la ok ex xoßl unqßa 
uxhchileß uveß jit tiaal Israel. As 
mitaßn xoßl unqßa tenameß tu u 
Samaria la okkat ex.
6 Pet aß la okkat ex bßaxa xoßl 
unqßa tenameß uveß tiaal Israel, 
tan ech tatin unqßa uxhchileß 
echeß unjoloj unqßa kaneeroß uveß 
tzßejxinajle.
7 As bßen epasataj u yoleß, as ech 
la bßen etal ileß ste. Tan il u Tiixh 
ileß tul veßt tukß u tijleßmeß tiß 
vitenameß, chaj ex la etaleß.
8 As bßen ebßaßnxisataj unqßa 
aachßoßmeß tukß unqßa uxhchileß 
uvaß atoßk chßaßk chin stiß. As 
etulsataj taama unqßa kamnajeß. 
As eteesataj el unqßa subßuleß tiß 
unqßa uxhchileß. Asoj la ebßan 
umaj bßaßnil, as ejajak ijaßmil, tan 
oyamal kuxheß vetijleßmeß.

9 As eteqßok epuaj tetz bßey.
10 As mitaßn umaßtoj kam la 
eteqßo. Eteqßok umaßtoj exaßp; 
eteqßok chßexpubß etiß. As eteqßok 
esam; as eteqßok etechbßubßal, 

tan umaßl u aqßonvil as tetz chiteß 
uvaß la aqßpu veßt u techbßubßaleß.

11 As tul la oon ex tu umaj 
tenam moj tu umaj tal tenam, as 
la echuk umaj uxhchil uvaß bßaßn 
itxumbßal. As la ejaj evatbßal ste. 
As tzitziß la atinkat ex lanal el 
chßußl ex tu u tenameß.
12 Tul la ok ex tu u kabßaleß, as la 
etiixhi unqßa uxhchileß uveß at tu 
u kabßaleß.
13 Asoj bßaßn itxumbßal unqßa 
uxhchileß la ibßan sete, as bßaßn 
tatin svatzaj la ibßaneß taßn u 
Tiixheß. Asoj yeßle, as yeß bßaßn 
tatin u uxhchileß svatzaj. Pet 
ech koj ex tan bßaßn chit etatineß 
sevatzaj la ibßaneß.
14 Pet abßil uvaß yeß la kßulun ex 
as yeß la isaß tabßit veyoleß, as 
la el chßußl ex tu u kabßaleß moj 
tu u tenameß katil uvaß yeß la 
kßulpukat ex. As la echitu veßt el 
u pojoeß tiß vetojeß texhlal tetz 
uvaß yeß bßaßn vitxumbßal unqßa 
tenameß.
15 As jik chit tuk val sete, tan 
la ilej umaßl u qßii uvaß la ul 
u kßaxkßoeß tiß u tenameß. As 
xoßvebßal chit u kßaxkßoeß la 
ibßaneß tiß uveß kat ibßan tu u 
Sodoma tukß u Gomorra.

Ni tal u Jesús 
uvaß la palebßel kßaxkßo

16 As tuk unchaj bßen ex. As 
ech ebßeneß echeß ibßen unjoloj 
kaneeroß xoßl unqßa xoßeß. Pet atoj 
enachbßal echeß nibßan unqßa 
txßißlatxooeß. As sula aama ex 
la ibßaneß echeß nibßan unqßa 
paroomaxheß.
17 As atoj enachbßal vatz unqßa 
uxhchileß, tan la eqßol ok ex 

vatz unqßa bßanol tetz isuuchil 
unqßa tenameß. As la qßospu veßt 
ex tulaj unqßa atinbßaleß tetz 
nachbßal Tiixh.
18 As tiß kuxh uvaß kßujleßl ekßußl 
sviß, as la eqßol veßt ok ex vatz 
unqßa ijlenaaleß as vatz unqßa 
bßanol ivatz u ijlenaaleß. As 
la etal veßt vunyoleß te unqßa 
ijlenaaleß as te unqßa uxhchileß 
uvaß jit tiaal Israel.
19 As tul la txeypik bßen ex vatz 
unqßa ijlenaaleß, as xaanißk kuxh 
etaama tiß uvaß kam la etaleß, tan 
la aqßax veßt eyol kam uvaß la 
etal veßteß.
20 As jit veßt exeß la yolon ex. 
Pet aß u Tiixhla Espíritu la aqßon 
veyoleß kam uvaß la etaleß.
21 As la ixoch veßt tibß unqßa 
uxhchileß tukß unqßa titzßin 
tatzikeß tiß iyatzßat tibß. As echat 
la ibßan unqßa bßaalaeß te unqßa 
meßal ikßaoleß. As la ul veßt iviß 
unqßa meßal kßaoleß tiß vibßaaleß. 
As la tal veßt iyatzßpu vibßaaleß.
22 As la ixval veßt ex taßn unqßa 
tenameß tiß kuxh uvaß kßujleßl 
ekßußl sviß. As abßil uvaß yeß la 
iyaßsa inimat in, kßuxh kam kuxh 
kßaxkßo la ipalebße, as at itiichajil 
sunkßatz la ibßaneß.
23 Asoj la tilul ex tu umaj tenam, 
as la ooj ex tiß etoon tu umaßt 
u tenam, tan tuk val sete uvaß 
yeßxnaj olebß ex tiß isolil vitenam 
unqßa tiaal Israeleß skajayil tul la 
bßen uloj VIKßAOL U NAJEß.

24 As tuk chit ixvaloj ex, tan 
yeßl umaj u chusulibßeß uvaß at pal 
tiß u chusul tetzeß. As yeßl umaj 
kßam at pal tiß vibßaal u aqßoneß.
25 As kat ibßanleß uvaß la epalebße 
unqßa kßaxkßoeß echeß uveß 

nunpalebße. As tul in vechusuleß. 
As echat chit la ibßan u kßameß 
echeß nibßan u bßaal aqßoneß. As 
ech u vatineß sexoßl echeß umaj 
bßaala xoßl unqßa meßal ikßaoleß. 
Asoj kat alpi uvaß: «Axh Beelzebú 
uvaß vibßooqßol unqßa subßuleß,» 
chßelel u bßaalaeß, ¿as aß kol chit yeß 
la alax qßa tiß unqßa meßal ikßaoleß?

Ni tal u Jesús 
uvaß abßil la xoßvali

Lucas 12.2-9
26 Pet xoßvißk ex te unqßa 

tenameß, tan jankßal unqßa yoleß 
uvaß yeßxhebßil ootzin tetz, as 
techal la ootzili. As jankßal unqßa 
yoleß uvaß mujel, as techal la 
ootzili.
27 As jankßal unqßa yoleß uveß ni 
val sete cheel, as techal la bßen 
etal isuuchil te unqßa uxhchileß. 
As jankßal unqßa yoleß uveß nu 
kuyol skujunal setukß as bßenoj 
etaltaj viß unqßa tenameß skajayil.
28 As xoßvißk ex te unqßa uxhchileß 
uveß la yatzßon vechißoleß, tan 
echeß la koj olebß tiß iyatzßat 
vetaanxelaleß. Pet exoßvataj 
u Tiixheß, tan la taqß bßen Aak 
vechißoleß tukß vetaanxelaleß tu u 
choobßal paaveß.

29 As ootzimal setaßn uvaß 
yeßxh jatvaßl nibßenkat kaßvoßj 
talaj tzßikin tul nikßayileß. As 
echeß la kuxh koj chajpik tzan 
txoo tu txßavaß, asoj jit u Kubßaal 
Tiixheß la alon.
30 Echat kuxh ex unpajte, tan 
junun unqßa xißl evißeß, as acheleß 
skajayil taßn Aak.
31 Estißeß ni val sete uvaß xoßvißk 
chit ex, tan nim etalcheß vatz u 
Tiixheß tiß unqßa talaj tzßikineß.

32 As abßil uvaß yeß la xoßvi tiß 
talat tibß uvaß nimamal in staßn 
vatz unqßa tenameß, as echat la 
unbßan stiß vatz vunBßaaleß uvaß 
echen tu almikaß.
33 Pet abßil uvaß la teesa tibß 
sunkßatz vatz unqßa tenameß, 
as echat la unbßan stiß vatz 
vunBßaaleß uvaß echen tu almikaß.

Niyolon u Jesús 
tiß tok ixoßl unqßa uxhchileß 

tukß vimooleß tiß Aak
Lucas 12.49-53; 14.26-27

34 As kamal netitzßa uvaß kat 
ul in tiß uvaß bßaßn tatin unqßa 
uxhchileß svatzaj vatz u txßavaßeß, 
as tul yeßle tan aal tuk okoj veßt 
ixoßl. As techal la iyatzß veßt tibß 
svatzaj.
35 As tul kat ul in, as at unqßa 
najeß kat iyaa tibß tukß vibßaaleß. 
As at unqßa ixojeß kat iyaa tibß 
tukß vitxutxeß as unqßa alibßaeß 
tukß u talibßeß.
36 Tan yeßle uvaß kat koj chit la 
ulkat unqßa chßoßnchil aamaeß. 
Pet an kuxh unqßa titzßin tatzikeß 
la oksan u chßoßnchil aamaileß.

37 Estißeß ni val sete uvaß 
abßil uveß aß kuxh vitxutxeß 
moj vibßaaleß la ixoßni as yeß la 
ixoßni in, as jit tetzeß uvaß la ok 
sunkßatz. As abßil uveß aß kuxh la 
ixoßni u meßal ikßaoleß as yeß la 
ixoßni in, as jit tetzeß uvaß la ok 
sunkßatz.
38 As abßil uvaß yeß la kuyun 
unqßa kßaxkßoeß tiß ixekebß sviß, 
as yeß la uch tok veßt chusulibßil 
sunkßatz.
39 As abßil uveß aß kuxh 
vitiichajileß ni titzßa vatz u 
txßavaßeß, as yeßl itiichajil kßatz 

u Tiixheß la ibßaneß. Pet abßil 
uvaß yeß la toksa taama tiß u vatz 
txßavaßeß tan tiß uvaß nimamal 
in staßn, as at itiichajil kßatz u 
Tiixheß.

U choobßal tetz unqßa 
uxhchileß uveß nixekebß tiß

u Jesús
Marcos 9.41

40 As abßil uveß la kßulun ex 
as eela kuxh stukß uvaß in nikßul 
in. As abßil uveß ni kßulun in as 
eela kuxh stukß uvaß aß vunBßaaleß 
nikßuleß.
41 As abßil uveß la kßulun umaj 
u qßajsan tetz viyol u Tiixheß, 
as eela kuxh vitxßajaßmeß tukß 
vitxßajaßm u qßajsan tetz viyol u 
Tiixheß. As abßil uvaß la kßulun 
umaj u jikla aama as eela kuxh 
vitxßajaßmeß tukß vitxßajaßm u jikla 
aamaeß.
42 As abßil la aqßon umaj u 
picheel cheßvla aß te umaj 
vunchusulibßeß tiß kuxh uvaß 
unchusulibß, as jik chit tuk 
val sete uvaß at itxßajaßm xeß u 
Tiixheß,— tißk u Jesús.

Nichaj bßen u Xhun 
unqßa ichusulibß 

tiß ichßotil itziß u Jesús
Lucas 7.18-35

11  1 As tul yaß veßt u Jesúseß 
tiß talat bßen itxumbßal 

kabßlaval unqßa ichusulibßeß, as 
bßen veßt Aak tiß ichusuneß as 
tiß ipaxsat viyol u Tiixheß tulaj 
unqßa tenameß.

2 As tul atik ok u Xhuneß tu u 
kaarsa, as tabßi veßt naj itzibßlal 
u Jesucristo. As ichaj veßt bßen u 
Xhuneß kaßvaßl unqßa ichusulibßeß

3 tiß bßen ichßotit te Aak. Ech tal 
veßt chajnaj ileß: —¿Ma axh u 
Cristo uvaß alel kan uvaß la uli? 
¿Pet moj la kutxßebß tul umaßtoj 
uxhchil?— tißk chajnaj.
4 As ech tal veßt Aak ileß te unqßa 
ichusulibß u Xhuneß: —Bßenoj 
etaltaj te u Xhuneß kam uvaß kat 
etila as kam uvaß kat etabßi,
5 tan ni tilon veßt unqßa uxhchileß 
uvaß tzotike; as nixaan veßt unqßa 
uxhchileß uvaß koßxike; as unqßa 
uxhchileß uveß atik ok chßaßk chin 
stiß, as kat txanyu veßteß; as ni 
tabßin veßt unqßa uxhchileß uvaß 
yeß nik tabßineß; as kat ulyu veßt 
taama unqßa kamnajeß. As ni 
talax veßt u bßaßnla yoleß te unqßa 
meebßaßeß.
6 As achvebßal chit u uxhchileß 
uvaß yeß la kaßkabßin taama tiß 
ikßujbßaßt ikßußl sviß,— tißk u Jesús 
tal te chajnaj.

7 Tul qßaav veßt unqßa ichusulibß 
u Xhuneß, as tal veßt u Jesús 
isuuchil u yoleß tiß u Xhuneß xoßl 
unqßa tenameß. As ech tal veßt 
Aak ileß: —¿Kam kat bßex etil tiß 
u Xhuneß tul atik tu u tzuukin 
txßavaßeß? ¿Ma kat bßex etil umaj 
uxhchil uvaß ech vitxumbßaleß 
echeß vißoj aa uvaß niliiqßaßch taßn 
u kajiqßeß?
8 ¿Pet moj aß kat bßex etil umaj 
uxhchil uvaß vejel chit tibß tukß 
u toksaßmeß? Yeßle, tan jankßal 
unqßa najeß uveß vejel chit tibß 
tukß u toksaßmeß, as aß kuxh atkat 
chajnajeß tulaj ikabßal unqßa 
ijlenaaleß.
9 ¿Pet kam qßi kat bßex etil tiß u 
Xhuneß? ¿As moj umaj qßajsan 
tetz viyol u Tiixheß? Kano, an 
chiteß, tan qßajsan tetz viyol u 

Tiixheß u Xhuneß. Pet at pal u 
Xhuneß tiß unjoltu unqßa qßajsan 
tetz viyol u Tiixheß,
10 tan aß u Xhuneß uvaß ni tal u 
yoleß uvaß tzßibßamal kan uvaß ech 
ni tal ileß:

Tuk unbßaxsa bßen umaßl u 
alol tetz vunyoleß savatz.

As aßeß la bßanon tuch u bßeyeß 
savatz, tißk u yoleß.

11 As jik chit tuk val sete, tan 
yeßl umaßtoj uxhchil kat itzßebßi 
uvaß nim talchu tiß u Xhuneß uvaß 
nik aqßon kuß unqßa uxhchileß 
xeß u aßeß. Pet u uxhchileß uvaß at 
jaqß u tijleßm u Tiixheß, as ni tileß 
uveß nunbßaneß, as antu veßt unqßa 
uxhchileß uveß tzßubß kuxh talcheß 
ni ilon, as nim veßt talcheß tiß u 
Xhuneß, tan yeß kat til u Xhuneß 
uveß nunbßaneß.
12 Tul xeßt u Xhuneß chusun, as 
xeßt unqßa uxhchileß tiß iyaßlut tibß 
tiß toksat tibß xoßl unqßa tenameß 
uveß at jaqß u tijleßm u Tiixheß, 
tan aß ni tal unqßa uxhchileß uvaß 
tukß kuxh viyakßileß uvaß la ok 
xoßl unqßa itenam Aakeß.
13 As kajayil chit unqßa qßajsan 
tetz viyol u Tiixheß, tukß u 
tzaqßiteß uveß itzßibßa kan u 
Moisés kat yolon kan tiß unqßa 
uvaß ni tuch veßt cheel. As katnal 
ul veßt u Xhuneß tiß ul ibßanataß,
14 tan u Elías uvaß alel kan u 
tulebßaleß as ivaatzileß kat ul 
ibßan u Xhuneß. Asoj la enima, as 
enimataj.
15 As abßiste ex uvaß nepal tu 
vunyoleß, as etabßitaj uveß ni valeß.

16 ¿As kam unbßooj la 
unbßan eela tukß u txumbßaleß 
uveß nebßaneß? Tan eela kuxh 
vetxumbßaleß tukß unqßa xaakeß 

uveß nixonebß tu kßayibßal. As 
nisikßineß tul nisaacheß.
17 As ech ni tal ileß svatzaj: 
«Kßuxh kat qoqßsa unqßa aaeß 
sevatz, as yeßl ex kat bßix ex; as 
kßuxh kat kubßitza unqßa bßitzeß 
uvaß txumlebßal chittuß, as yeßl ex 
kat oqß ex,» tißk chajnaj.
18 As tul kat ul u Xhuneß, as nik 
ikuy ivaßy. As yeß nik tukßa u 
taßl u uuvaeß. As kat eteesa iqßii, 
tan kat etala uvaß subßul atik ok 
skßatz, uveß nik etaleß.
19 As tul kat ul in, in VIKßAOL U 
NAJEß, as nuntxßaßneß, as ni vukßa 
u taßl u uuvaeß. As netal veßt sviß 
uvaß in bßichß uul as vetz kßultziß 
vibß tukß unqßa molol puajeß tetz 
u Roma as tukß unqßa uxhchileß 
uvaß aapaav sevatz. Pet ech 
koj uveß la val sete, tan aß la 
etexhlakat u jikla txumbßaleß tiß 
uveß nunbßaneß as tukß uveß kat 
ibßan u Xhuneß,— tißk u Jesús.

Niyaan u Jesús te unqßa 
tenameß uvaß yeß kat ikßaxa tibß

Lucas 10.13-16
20 As xeßt iyaa veßt u Jesús 

unqßa tenameß uvaß maßtik 
ikßuchat Aak unqßa mamaßla 
bßaßnileß ste, tan tiß uvaß yeß 
kat ijalpu veßt unqßa uxhchileß 
vitxumbßaleß. Ech tal veßt Aak ileß 
te unqßa uxhchileß:
21 —¡Oyebß chit evatz, ex aa 
Corazín; as oyebß chit evatz, 
ex aa Betsaida! Tan aß koj kat 
unbßankat unqßa nimla bßaßnileß 
vatz unqßa aa Tiro as vatz unqßa 
aa Sidón echeß uveß nunbßan 
sexoßl scheel, as naßytzaneßxh 
ijalput unqßa tenameß itxumbßal 
vatz u Tiixheß. As kat ikßuchleß 

uvaß kat ijalpu veßt vitxumbßaleß 
tiß toksat unqßa qichkin oksaßmeß 
as tiß taqßat jeß tzaßj tiviß.
22 Estißeß ni val sete uvaß 
xoßvebßal chit u kßaxkßoeß uveß 
la ul setiß tiß unqßa aa Tiro tukß 
unqßa aa Sidón, tul la ilej veßt 
u qßiieß uvaß la bßanax isuuchil 
unqßa tenameß skajayil.
23 As echat kuxh ex, ex aa 
Capernaúm, tan aß netaleß uvaß 
la oon ex tu almikaß tukß u 
txßiibßal eqßiieß. As yeßle, tan aß la 
aqßpikkat bßen ex tu u kßaxkßola 
atinbßaleß uvaß atkat unqßa 
kamnajeß uvaß paasan tzii, tan tu 
koj u Sodoma taß kat kßuchpukat 
unqßa bßaßnileß echeß uvaß kat 
unkßuch sexoßl, as atileßxh unqßa 
aa Sodoma cheel.
24 Estißeß ni val sete, tan 
xoßvebßal chit unqßa kßaxkßoeß la 
ul setiß tiß unqßa kßaxkßo uveß la 
ul tiß unqßa aa Sodoma tul la ilej 
u qßiieß tiß ibßanax isuuchil unqßa 
tenameß skajayil,— tißk u Jesús.

Ni tal u Jesús uvaß la ißl 
unqßa uxhchileß kßatz Aak

Lucas 10.21-22
25 As an chit tu unqßa qßiieß 

inach veßt u Jesús Tiixh. Ech tal 
Aak ileß: —UnBßaal, axheß viBßaal 
u almikaßeß tukß u vatz txßavaßeß 
skajayil. As ni voksa aqßii, tan tiß 
uvaß kat amuj veßt isuuchil unqßa 
yoleß vatz unqßa uxhchileß uveß at 
itxumbßal ni tal jeß ste. As aß kat 
akßuchkat te unqßa uxhchileß uvaß 
ech itxumbßaleß echeß unqßa talaj 
intxaßeß.
26 As an chiteß, unBßaal, tan echeß 
taß uveß nasaß,— tißk u Jesús tul 
inach Aak Tiixh.

27 As ech tal veßt u Jesús ileß 
te unqßa tenameß: —Tan at veßt 
vijleßm tiß unqßa veeß skajayil taßn 
vunBßaaleß. As yeßxhebßil ootzin 
vetz uvaß in iKßaol u Tiixheß. As 
yeßxhebßil ootzin tetz vunBßaaleß. 
Pet taßn kuxh ineß uvaß ootzin 
tetz Aak as tukß unqßa tenameß 
uvaß la unsaß vaqßat ste tiß uvaß la 
tootzi Aak.

28 Estißeß tuk val sete, sißunajtaj 
sunkßatz sekajayil, tan ineß la 
aqßon etißlebßal, jankßal ex uveß 
koolinal ex taßn vetaqßoneß as 
ijtzßinalu veßt ex taßn vepaaveß.
29 As okojtaj ex sunkßatz. As eelataj 
kubßeneß. As echustaj etibß sunkßatz, 
tan in chit sula aama tukß chit u 
vaanxelaleß. As sunkßatz la elejkat u 
ißlichileß tetz vetaanxelaleß,
30 tan jit tzaßleß tiß enimat 
vuntzaqßiteß. As yeßle uvaß kßaxkßo 
koj enimat u bßaßnla yoleß uvaß ni 
val sete,— tißk u Jesús.

Kßus veßt unqßa ichusulibß 
u Jesús ivatz u trigo 
tu umaßl xeem qßii

Marcos 2.23-28; Lucas 6.1-5

12  1 Tu umaßl u xeem qßii, 
as bßex paloj u Jesús tukß 

unqßa ichusulibßeß xoßl unqßa trigo 
uvaß avamalike. As nikat ivaßy 
veßt chajnaj. As xeßt kßus veßt 
chajnaj kaßl ivatz unqßa trigo. As 
techbßu chajnaj.
2 Tul til veßt kaßl unqßa fariseo, 
as ech tal veßt chajnaj ileß te u 
Jesús: —Saji u veeß nibßan unqßa 
achusulibßeß, tan aßeß yeß la uch 
ibßanchu tu u xeem qßiieß,— tißk 
chajnaj.
3 As ech tal veßt u Jesús ileß: 
—¿Ma yeßxhkam bßa nesikßle 

uvaß kat ibßan u David tukß unqßa 
imooleß uvaß xekik stiß, tul uvaß 
kat vaßyi?
4 Tan kat ok veßt u David vatz u 
atinbßaleß uvaß ninachpukat Tiixh. 
As unqßa paaneß uvaß maßtik 
teesal el tzan viß u meexhaeß tu 
u nachbßal Tiixheß, as kat itxßaß u 
David tukß unqßa imooleß, kßuxh 
yeßl tokebßal u David tiß techbßut 
unqßa paaneß as mitaßn unqßa 
imooleß uvaß xekelik stiß. Pet taßn 
kuxh unqßa oksan iyol tenam 
vatz Tiixh la echbßun unqßa 
paaneß.
5 ¿As ma yeßxhkam bßa nesikßle 
tu u tzaqßiteß uveß itzßibßa kan 
u Moisés tiß unqßa oksan iyol 
tenam vatz Tiixh? Tan jun xeem 
qßii ni tok chajnaj tu u nachbßal 
Tiixheß tiß ibßanat chajnaj u 
taqßoneß tiß u tijleßmeß. Tan kßuxh 
yeß la uch taqßonvu uxhchil tu u 
xeem qßiieß, as yeßl ipaav unqßa 
nachol Tiixheß vatz u Tiixheß tiß 
u taqßoneß uveß nibßan tu u xeem 
qßiieß.
6 As tuk val sete, tan at umaßl 
u uxhchil sexoßl cheel uvaß nim 
chit talcheß tiß u tostiixheß. As ineß 
u uxhchileß.
7 As la koj pal ex stuul tiß umaßl u 
yol uvaß ech ni tal ileß:

Aß nunsaß uvaß la etxum ivatz 
vemooleß.

As aßeß uveß bßaßn sve tiß unqßa 
txooeß uveß la eyatzß jeß 
tzan sunvatz, tißk u yoleß.

As nu koj epal stuul, as yeßl 
ipaaveß unqßa uxhchileß la etaqß 
jeß uveß yeßl ipaav ati.
8 As tul ineß uvaß in VIKßAOL U 
NAJEß, as ineß viBßaal u xeem 
qßiieß,— tißk u Jesús.

Nibßaßnxisa u Jesús 
viqßabß umaßl u naj

Marcos 3.1-6; Lucas 6.6-11
9 Tul maßtik ipal u Jesús kßatz 

unqßa trigo, as ok veßt Aak tu u 
atinbßaleß tetz nachbßal Tiixh.
10 As atik ok umaßl u naj uvaß 
kßoroßxhinik tibß umaßl viqßabßeß. 
Tul nikat ichuk kaßl unqßa fariseo 
txumbßal tiß icheesat ipaav u 
Jesús. As ichßoti veßt chajnaj te 
Aak. Ech tal chajnaj ileß: —¿Ma 
la uch ibßaßnxisal umaj aachßoßm 
tu u xeem qßiieß moj yeßle?— tißk 
chajnaj.
11 Ech tal veßt u Jesús ileß: 
—Asoj at umaj ex uvaß at umaj 
ekaneeroß as tul la bßen txoo tu 
umaj jul tu u xeem qßiieß, ¿as ma 
yeß la bßen eteqßo jeß tzan txoo tu 
u juleß?
12 ¿As aß kol chit yeßl umaj 
uxhchil qßa? Tan nim talcheß u 
uxhchileß tiß u kaneeroßeß. Estißeß 
ni val sete uvaß la uch ibßanax u 
bßaßneß tu u xeem qßiieß,— tißk u 
Jesús.
13 As ech tal veßt Aak ileß te u 
aachßoßmeß: —Yußbßaß vaqßabßeß,— 
tißk Aak. As iyußbßaß veßt naj 
viqßabßeß. As yak kuxh bßaßnx veßt 
viqßabß najeß. As eela veßt viqßabß 
najeß skaabßil ibßana.

14 Tul el veßt chßußl unqßa 
fariseo tu u atinbßaleß tetz 
nachbßal Tiixh, as xeßt iyol 
veßt chajnaj svatzaj tiß ichukax 
txumbßal tiß iyatzßpu u Jesús.

Ninima u Jesús umaßl u yol 
uvaß itzßibßa kan u Isaías

15 As ootzimalik taßn u 
Jesús kam uvaß nikat iyol veßt 

chajnaj. As el veßt chßußl Aak tu 
u tenameß. As aß chit mamaßla 
tenameß xekebß veßt tiß Aak. As 
nikat ibßaßnxisa veßt Aak unqßa 
aachßoßmeß skajayil uvaß kat oon 
kßatz Aak.
16 As tal u Jesús te chajnaj uvaß 
yeßxh katil la talkat chajnaj uvaß 
kam u tijleßm Aakeß.
17 As bßex ibßan veßt umaßt u yol 
uvaß tal kan u qßajsan tetz viyol u 
Tiixheß uvaß Isaías. Ech tal ileß:
 18 Il umaßl vunkßam ilaß at sexoßl 

uvaß txaael bßen svaßn, uvaß 
xoßn chit sve.

As tuk voksa vunTiixhla 
Espíritu stiß, tan 
nitxuqßtxun veßt vaama stiß.

As aßeß la alon unqßa jikla 
yoleß xoßl unqßa tenameß 
uvaß jit tiaal Israel.

 19 As yeßl chßaßo la ibßaneß.
As yeßxhkam la sikßini.
As yeßxhebßil la abßin u tuul 

ivißeß tu bßey.
 20 As yeß la ul itatzß umaj aa 

uvaß vuchßul veßteß.
As yeßl u xamaleß la itzaasa 

uveß nu kuxh ibßusbßulaßneß.
Pet techal chit la ilej veßt u 

qßiieß uvaß la olebß veßt tiß 
ikßujbßaßt u jikla txumbßaleß 
xoßl unqßa tenameß.

 21 As la ikßujbßaß unqßa uxhchileß 
ikßußl stiß uvaß jit tiaal Israel, 
tißk u yoleß uvaß tal kan u 
Isaías.

Ni tal u Jesús uvaß yeß la eesal 
iqßii u Tiixhla Espíritu

Marcos 3.20-30; Lucas 11.14-23
22 As eqßol ok umaßl u aachßoßm 

vatz u Jesús uvaß tzot as mem 
unpajte, tan atik ok subßul skßatz. 

As ibßaßnxisa veßt u Jesúseß u najeß. 
As yolon veßt naj. As ilon naj.
23 As teqßo veßt taama unqßa 
tenameß. As ech tal veßt ileß 
svatzaj: —¿Moj jit u tiaal David u 
najeß uvaß alel kan u tulebßaleß?— 
tißk unqßa uxhchileß.
24 As tul tabßi veßt unqßa fariseo, 
as ech tal veßt chajnaj ileß: 
—Yeßle, pet aß vibßooqßol unqßa 
subßuleß uvaß Beelzebú ni aqßon 
tijleßm naj tiß teesal el unqßa 
subßuleß,— tißk chajnaj.
25 As ootzimalik vitxumbßal 
chajnajeß taßn u Jesúseß uvaß kam 
nikat tal chajnaj tiß Aak. As ech 
tal veßt Aak ileß: —As jankßal 
unqßa nimla tenameß, asoj jatxel 
tibß, as yeßl iyol nikßul tibß svatzaj. 
As la kuxh teßpisa veßt tibß u 
tenameß. As echat tatin unqßa 
uxhchileß tu umaj tenam as moj 
tu umaj kabßal, tan asoj yeß la 
ikßul tibß iyol svatzaj, as yeßl 
unqßa uxhchileß bßaßn koj tatineß 
la ibßaneß.
26 As echat kuxh bßanel taßn u 
Satanás, tan asoj aß u Satanás 
ni laqßbßan el unqßa imooleß, as 
jatxel tibßeß svatzaj. As la kuxh 
yookßeß u tatin u txßißlanajeß.
27 Tan asoj ni veesa el unqßa 
subßuleß taßn u Satanás uvaß 
Beelzebú, ¿as abßil etz u yakßileß 
qßi uveß nitxakonsa unqßa 
echusulibßeß tul ni teesa el unqßa 
subßuleß? As ech ni valkateß sete 
uvaß an chit chajnaj ni kßuchun 
uvaß sotznal ekßußl tul ni teesa el 
chajnaj unqßa subßuleß.
28 Pet nunlaqßbßa el unqßa subßuleß 
taßn viTiixhla Espíritu u Tiixheß, as 
aß texhlal tetzeß uvaß kat ulyu veßt 
u tijleßm u Tiixheß tiß vitenameß.

29 As la koj uch tok umaj 
uxhchil tikabßal umaj naj uvaß 
xoßvebßal chit viyakßileß tiß bßen 
telqßat el tzan u tetz najeß. 
Pet lanal kßalpeß u najeß uvaß 
xoßvebßal chit viyakßileß, as aßn la 
uch telqßal veßt unqßa tetz najeß.

30 Pet tuk val sete, tan abßil 
uvaß jit echen sunkßatz, as aßeß 
ni chßoßn taama sviß. As abßil 
uveß yeß ni lochon in, as aßeß ni 
majon ivatz unqßa tenameß tiß tok 
sunkßatz.

31 Estißeß tuk val sete, tan 
kam kuxh yoqßoßmil la tal umaj 
uxhchil vatz u Tiixheß as moj 
kam kuxh paavil la ibßan umaj 
uxhchil, as la uch isotzsal ipaav 
u uxhchileß. Pet abßil uvaß la 
yoqßon tiß u bßaßnileß uvaß nibßan 
u Tiixhla Espíritu tiß talataß uvaß 
aß u txßißlanajeß ni bßanon, as yeßl 
ipaav u uxhchileß la sotzi.
32 As abßil uvaß la yoqßon sviß, 
in uvaß in VIKßAOL U NAJEß, as la 
uch isotz ipaav u uxhchileß. Pet 
asoj abßil la yoqßon tiß u Tiixhla 
Espíritu, as yeßl ipaav u uxhchileß 
la sotz veßteß, mitaßn cheel tu 
unqßa qßiiaß as mitaßn tu u qßiieß 
uveß tuleß.

33 Tan asoj bßaßn u tzeßeß, as 
bßaßneß vivatz tzeßeß; asoj vaßlexh 
u tzeßeß, as vaßlexheß taß vivatz 
tzeßeß, tan la exhlal unqßa tzeßeß 
tul la vatzin tzeß.
34 ¡Ech etxumbßaleß echeß unqßa 
txßißlatxooeß! Tan la koj uch 
etalat umaj bßaßnla yol, tan aß u 
vaßlexheß uveß at tu vetaanxelaleß. 
Tan kam uveß at tu vetaanxelaleß, 
as aßeß ni tal vetzißeß.
35 As u bßaßnla aamaeß, tan 
aß kuxh unqßa bßaßnla chaj 

txumbßaleß ni tel chßußl tu 
u taanxelaleß. Pet ech koj 
u uxhchileß uvaß vaßlexh 
vitxumbßaleß, tan aß kuxh u 
vaßlexheß ni tel chßußl tu u 
taanxelaleß.
36 As tuk val sete, tan jankßal 
unqßa vaßlexhla chaj yoleß uvaß 
la tal unqßa uxhchileß as tuknal 
chßotpoj itziß tiß u vaßlexheß uveß 
kat tala, tul la ilej veßt u qßiieß tiß 
ibßanax isuuchil unqßa uxhchileß.
37 As aß ni val kateß tan an kuxh 
veyoleß la bßanon uvaß yeßl epaav 
ati. As an kuxh veyoleß la alon 
ebßen tu u kßaxkßoeß,— tißk u 
Jesús.

Nijaj unqßa uxhchil umaj 
u kßuchbßal tetz 
u tijleßm u Jesús

Lucas 11.29-32
38 As ech tal veßt kaßl unqßa 

uxhchil ileß uvaß chusel tibß tiß 
unqßa tzaqßiteß, as tukß kaßt unqßa 
fariseo: —Chusul, aß ni qaleß uvaß 
la qil akßuchat umaj kßuchbßal 
tetz uvaß at eejleßm,— tißk 
chajnaj.
39 As ech tal veßt u Jesús ileß: 
—¡Ech veßt vetxumbßaleß echeß 
unqßa uxhchileß uvaß vaßlexh 
vitxumbßaleß nibßaneß! ¡As ech 
veßt ex vatz u Tiixheß echeß umaj 
naj uvaß nichuk tixoj! As kßuxh 
nejaj umaj kßuchbßal tetz u 
vijleßmeß, as echeß la koj kßuchpu 
sete. Pet aß kuxh uvaß la kßuchpu 
sete echeß uvaß kat ibßan u Jonás, 
u qßajsan tetz viyol u Tiixheß,
40 tan echat chit tuk unbßaneß 
echeß uveß kat ibßan u Jonás, tan 
oxvaßl qßii tukß oxvaßt aqßbßal 
kat atin u Jonás tu tuul umaßl 

u nimla txay. As oxvaßl qßii tukß 
oxvaßt aqßbßal tukß atinoj VIKßAOL 
U NAJEß tu u txßavaßeß.
41 As la ul veßt unqßa aa Nínive 
vatz u Tiixheß tiß ixochat ex tu 
u qßiieß uvaß la bßanax isuuchil 
unqßa tenameß skajayil, tan tul 
uvaß tabßi unqßa tenameß viyol 
u Jonás, as yak kuxh ikßaxa 
tibß. Pet ech koj ex, tan kßuxh at 
in sexoßl uvaß nim valcheß tiß u 
Jonás, as yeß nekßaxa etibß.
42 As abßimaleß setaßn uvaß 
ibßan u ixoj uvaß ijlenaalike tu 
u tenam uvaß Sabá, tan tzißaßn 
kat tzaakat ixoj tiß ul tabßit 
itxumbßal te u ijlenaal uvaß 
Salomón. As tul la ilej u qßiieß tiß 
ibßanax isuuchil unqßa tenameß 
skajayil, as antu veßt u ixojeß 
la uli tiß ixochat ex, tan kßuxh 
at in sexoßl, as yeß nesaß etabßit 
vunyoleß. As tul nim valcheß tiß u 
Salomóneß.

U subßul uvaß la qßaavik tzan 
kßatz umaj uxhchil

Lucas 11.24-26
43 As la val sete, tan ech 

etatineß la ibßaneß echeß umaj 
uxhchil uvaß kat el chßußl umaj 
subßul skßatz. As kat kuxh xaan 
veßt u subßuleß tu u tzuukin 
txßavaßeß tiß ichukat tißlebßal. As 
tul yeß kat ilej u tißlebßaleß,
44 as ech kat tal veßt jeß ileß ste: 
«La qßaav veßt in tu u vatinbßaleß 
uveß kat elkat chßußl in,» chaj 
la taleß. As tul la oon veßt u 
subßuleß, as ech veßt tatin u 
uxhchileß echeß umaj kabßal 
uvaß amleßl kuxhtuß, as eesamal 
veßt chßis stuul, as chßißumal 
tiloneß.

45 As la bßen teqßo veßt tzan u 
subßuleß vujvaßt imool uvaß nim 
talcheß tiß ibßanax u vaßlexheß. As 
la ok veßt unqßa subßuleß kßatz 
u uxhchileß. As pal chit veßt iviß 
la ibßan u uxhchileß tiß uvaß nik 
ibßan bßaxa. As echat chit tuk 
ebßaneß, jankßal ex uvaß vaßlexh 
vetxumbßaleß nebßaneß,— tißk u 
Jesús.

Nichukax u Jesús taßn 
vitxutxeß tukß unqßa titzßineß
Marcos 3.31-35; Lucas 8.19-21
46 As nikattel iyolon u Jesús 

xoßl unqßa uxhchileß tul bßex oonoj 
veßt vitxutx Aakeß tukß unqßa 
titzßin Aakeß. As nikat isaß chaßma 
iyolon tukß Aak. As aß kuxh atkat 
chaßma tiß u kabßaleß uveß atikkat 
Aak.
47 As ech bßex tal veßt umaßl u 
uxhchil ileß te u Jesúseß: —Il ak 
atxutx at tiß kabßal tukß unqßa 
eetzßin. As nisaß aak iyolon 
see,— tißk u uxhchileß.
48 As ech tal veßt u Jesús ileß: 
—Tuk val sete uvaß abßil ech 
tatineß sunkßatz echeß vuntxutxeß 
as abßil uvaß ech tatineß 
sunkßatz echeß unqßa vitzßineß,— 
tißk Aak.
49 As ikßuch veßt Aak unqßa 
ichusulibßeß taßn iqßabß. As ech 
tal veßt Aak ileß: —As ech exeß 
vuntxutxeß; as ech exeß unqßa 
vitzßineß,
50 tan jankßal unqßa uxhchileß 
uveß ni bßanon kam uveß ni tal 
u Tiixheß uvaß at tu almikaß, as 
ech tatineß echeß vitzßin, as ech 
tatineß echeß vanabß, as ech 
tatineß echeß untxutx,— tißk u 
Jesúseß.

Ni tal u Jesús umaßl 
u kßuchuvatz tiß umaßl 
u naj uvaß bßex avoj

Marcos 4.1-9; Lucas 8.4-8

13  1 An chit tu u qßiieß, el veßt 
chßußl u Jesús tu kabßal. 

As bßex veßt Aak xonloj tziß u mar.
2 As aß chit mamaßla tenameß 
imol tibß tiß Aak. As ok veßt Aak 
tu umaßl u barco. Xonebß veßt 
Aak. As kaaik veßt kan unqßa 
tenameß tziß u aßeß.
3 Nimal unqßa yoleß nikat tal 
Aak te unqßa tenameß. As tukß 
kßuchuvatz nikat ichusunkat Aak.

Ech tal Aak ileß: —Bßex veßt 
umaßl u naj avoj.
4 As tul av naj, as at unqßa iiaeß 
uvaß echik toon tu bßey. As ul 
unqßa tzßikineß. As ijuna veßt txoo.
5 As at unqßa iiaeß ech toon xoßl 
unqßa kßubßeß uvaß yeßlkat tuul 
txßavaß. As oora chit kat bßuuqßi, 
tan yeßl tuul txßavaß at xoßl unqßa 
kßubßeß.
6 As tul kat tzßeßsan veßt u qßiieß, 
as oora kuxh kat tzaj veßteß, tan 
tiß uvaß yeßl taqßil kat bßen taßn 
unqßa kßubßeß.
7 As at unqßa iiaeß echik toon 
xoßl chßißx. As tul kat chßii unqßa 
chßißxeß, as kat isoka veßt unqßa 
chßißxeß u chikoeß.
8 Pet ech koj unqßa iiaeß uvaß 
echik toon tu u bßaßnla txßavaßeß, 
tan kat taqß ivatz. As ati uvaß 
kat aqßon oßkßalal (100) ivatz tiß 
junun vißl; as ati uvaß kat aqßon 
oxkßalal (60) ivatz; as ati uvaß kat 
aqßon vinaj laval (30) ivatz.
9 As abßiste ex uvaß nepal tu 
vunyoleß, as etabßitaj uveß ni 
valeß,— tißk u Jesús.

Nichßoti unqßa chusulibß 
isuuchil u kßuchuvatzeß

Marcos 4.10-12; Lucas 8.9-10
10 As ijetzß veßt ok tibß unqßa 

ichusulibß u Jesús skßatz. As 
ech tal veßt chajnaj ileß te Aak: 
—¿Kam bßan taßneß, Pap, uvaß tukß 
kuxh kßuchuvatz nachusunkat te 
unqßa tenameß?— tißk chajnaj.
11 Ech tal veßt u Jesús ileß: —As ex 
uvaß at veßt ok ex xoßl unqßa tenameß 
uvaß at jaqß u tijleßm u Tiixheß. As 
sete tuk valkat isuuchil u tijleßm u 
Tiixheß, as yeßxhibßil ootzin tetz. Pet 
ech koj unjoltu unqßa tenameß, as 
yeßxhkam la alax isuuchil ste.
12 As abßil uvaß ni toksa taama tiß 
inimat u yoleß, kßuxh bßiil kuxh 
nipal stuul, as la alpu isuuchil 
ste. As aal la chee itxumbßal stiß. 
Pet ech koj u uxhchileß uvaß yeß 
ni toksa taama tiß tabßit u yoleß as 
tukß tiß inimataß, as aal la sotzsal 
veßt u yoleß skßußl.
13 Estißeß uvaß tukß kßuchuvatz 
nunchusunkat xoßl unqßa tenameß, 
tan kßuxh ni tileß kam uveß 
nunbßaneß as kßuxh ni tabßi unqßa 
yoleß uvaß ni valeß, as yeß nipal stuul.
14 As aßeß nibßaneß uvaß itzßibßa 
kan u Isaías, u qßajsan tetz viyol 
u Tiixheß, uvaß ech ni tal ileß:

Kßuxh nimal yol la tabßi, as 
yeß la pal stuul;

as kßuxh nimal unqßa veeß la 
tileß, as yeß la texhla,

 15 tan yannal itxumbßal unqßa 
tenameß. As eela kuxh stukß 
uvaß jupel vixikineß tukß 
vivatzeß.

As yeß nipal tisuuchil u yoleß 
uvaß ni tabßi tukß uvaß ni 
tileß.

As yeß nijalpu vitxumbßaleß. 
Estißeß uvaß yeßl ipaav la 
sotzi, tißk u yoleß uvaß 
itzßibßa kan u Isaías.

16 Pet ech koj ex, tan achvebßal 
chit ex, tan nepal stuul kam uvaß 
netileß. As nesaß etabßit u yoleß 
uveß ni valeß.
17 As jik chit ni val sete, tan yeß 
saach unqßa qßajsan tetz viyol 
u Tiixheß tukß kaßt unqßa niman 
tetz Aakeß uvaß atik naßytzan kat 
saßon tilat unqßa veeß netil cheel. 
As yeß kat tila. As kßuxh kat isaß 
tabßit unqßa yoleß uveß netabßi 
cheel, as yeß kat tabßi.

Ni tal u Jesús isuuchil 
u kßuchuvatz

Marcos 4.13-20; Lucas 8.11-15
18 As etabßitaj isuuchil u 

kßuchuvatzeß uveß tuk valeß tiß u 
najeß uveß ni taveß.
19 Tan unqßa iiaeß uveß kat kuß tu 
bßey, as aß ni tokkateß tiß unqßa 
uxhchileß uvaß ni abßin u yoleß 
tiß u tijleßm u Tiixheß. As yeß 
nipal stuul, tan ni tul teesa u 
txßißlanajeß u yoleß uveß kat ok tu 
u taanxelal unqßa uxhchileß.
20 As unqßa iiaeß uveß kat oon 
xoßl unqßa kßubßeß, as aß ni tokkateß 
tiß unqßa uxhchileß uveß tul ni 
tabßi u yoleß, as nichiibß stiß. As ni 
tok u yoleß tu u taanxelaleß.
21 Pet ech unqßa uxhchileß echeß 
u iiaeß uvaß yeß kat palik bßen u 
taqßileß tu u txßavaßeß, tan yeß kat 
yakßin u yoleß tu u taanxelaleß. As 
yeßxh jatvaßl qßii kat ibßana, tan 
tul kat ul unqßa kßaxkßoeß tiß u 
uxhchileß tiß uvaß nimamal u yoleß 
staßn, as oora kuxh kat kaßkabßin 
taama stiß.

22 As unqßa iiaeß uveß kat oon 
xoßl unqßa chßißxeß, as aß ni 
tokkateß tiß unqßa uxhchileß uveß 
kat abßin u yoleß. As nixaansa 
unqßa uxhchileß taama tiß unqßa 
veeß at vatz u txßavaßeß as tukß tiß 
u txßiibßal qßiieß uvaß ni sotzsan 
ikßußl unqßa uxhchileß tiß u yoleß. 
Estißeß yeß niyakßin u yoleß tu u 
taanxelal unqßa uxhchileß echeß 
umaj u tzeß uvaß yeß nivatzineß.
23 Pet ech koj unqßa iiaeß uveß 
ech toon tu u bßaßnla txßavaßeß, 
tan aß ni tokkateß tiß unqßa 
uxhchileß uveß ni abßin u yoleß as 
ninima. As niyakßin veßt u yoleß 
tu u taanxelaleß echeß unqßa tzeßeß 
uvaß nivatzineß, tan ati uvaß ni 
taqß oßkßalal (100) ivatz, as ati 
uvaß ni taqß oxkßalal (60) ivatz, 
as ati uvaß ni taqß vinaj laval 
(30) ivatz tiß junun vißl,— tißk u 
Jesúseß.

Umaßt u kßuchuvatz tiß u 
vaßlexhla kßuach uvaß echeß 

trigo uvaß at xoßl u trigo
24 As tal u Jesúseß umaßt u 

kßuchuvatz uvaß ech ileß: —Ech 
nibßan u tijleßm u Tiixheß echeß 
nibßan umaj naj uvaß kat ichaj 
bßen ikßam tiß tavat u bßaßnla iiaeß 
uvaß trigo tu vitxßavaßeß.
25 As tul kat tzßotin veßteß, as 
vat veßt unqßa kßameß. As oon 
veßt umaßt u naj uvaß nik ichßoßn 
taama tiß vibßaal u txßavaßeß. As 
bßex tava kan naj unqßa vaßlexhla 
iiaeß xoßl unqßa trigo, uvaß ech 
tiloneß echeß trigo.

26 Tul kat bßuuqß veßt unqßa 
trigoeß, as xußmat veßteß. As antu 
veßt u vaßlexhla iiaeß uvaß echeß 
trigo kat bßuuqß xoßl unqßa trigoeß.

27 As oon veßt unqßa kßameß xeß 
vibßaal u trigoeß. As ech tal 
chajnaj ileß: «Pap, bßaßnla iiaeß 
unqßa iiaeß uveß kat bßex qava 
tu vatxßavaßeß. ¿As katileß qßi kat 
tzaakat veßt unqßa vaßlexhla chaj 
kßuacheß uveß echeß trigo uveß 
kat chee xoßl unqßa trigoeß?» tißk 
chajnaj.
28 Ech tal veßt vibßaal u trigo 
ileß te unqßa ikßameß: «Aß umaßl u 
uxhchileß uveß nichßoßn taama sviß 
kat bßex bßanon,» tißk vibßaal u 
trigo. As ech tal veßt unqßa kßam 
ileß: «¿Pap, ma nasaß uvaß la bßen 
kutzuj u vaßlexhla kßuacheß uveß 
echeß trigo uvaß at xoßl unqßa 
trigoeß?» tißk chajnaj.
29 Ech tal veßt vibßaal u trigo 
ileß: «Yeßle, tan asoj la etzuj u 
vaßlexhla kßuacheß uveß echeß 
trigo, as anteß u trigoeß la etzujeß.
30 Pet chßiiojno skaabßil. As lanal 
ilej veßt u qßiieß tiß imakleß, as aßn 
la val te unqßa makßol tetzeß tiß 
teesat chajnaj unqßa vaßlexhla 
kßuacheß bßaxa. As la imol 
chajnaj. As la ikßal chajnaj tiß tok 
tu xamal. As aßn la itzokß veßt 
chajnaj unqßa trigoeß tiß ikolpeß,» 
tißk vibßaal u trigoeß tal te unqßa 
ikßameß,— tißk u Jesúseß.

Umaßt u kßuchuvatz 
tiß u iiaeß tetz u mostaza

Marcos 4.30-32; Lucas 13.18-19
31 As tal veßt u Jesús umaßt u 

kßuchuvatz. As ech tal Aak ileß: 
—Ech nibßan u tijleßm u Tiixheß 
echeß uvaß kat ibßan u iiaeß tetz u 
mostaza uvaß bßex tava umaßl u 
naj tu vitxßavaßeß.
32 As kßuxh tzßup chit u iiaeß tiß 
unjoltu unqßa iiaeß, as tul uvaß 

kat chßii veßteß, as nim chit kat 
oonkat tiß unjoltu unqßa chikoeß 
uveß at tu u peßeß. As ni tul veßt 
unqßa talaj tzßikineß tiß ibßanat 
visokeß viß viqßabß u tzeßeß,— tißk 
u Jesús.

Umaßt u kßuchuvatz 
tiß u levadura
Lucas 13.20-21

33 As ech tal u Jesús ileß tiß 
umaßt u kßuchuvatz: —Ech nibßan 
u tijleßm u Tiixheß echeß nibßan 
u levadura uveß nipaxi tibß xoßl 
oxvaßl paabßal u harina. As kat 
ipaxi veßt bßen tibß u levadura 
xoßl viqßotil u paaneß. As kat 
isipkßisa veßt skajayil,— tißk u 
Jesús.

Ni tal u Jesús unqßa 
kßuchuvatzeß tiß itzojpisal 

uvaß tzßibßamal kan
Marcos 4.33-34

34 As jankßal chit unqßa 
chusbßaleß uveß nik tal Aak tiß 
tilat u Tiixheß isuuchil vitenameß, 
as tukß kuxh kßuchuvatz nik 
ichusunkat Aak. As yeßl umaßtoj 
yol nik tal Aak uvaß jit tukß 
kßuchuvatz,
35 tan aßeß nik ibßan u Jesús kam 
uvaß alel kan taßn umaßt u qßajsan 
tetz viyol u Tiixheß, tul ech tal 
ileß:

Tul la yolon in, as tukß 
kßuchuvatz la yolonkat 
in.

As la val veßt isuuchil 
unqßa txumbßaleß uvaß 
yeß ootzimal taßn unqßa 
tenameß uvaß kßujbßaßl kan 
tul uvaß sichee u vatz 
txßavaßeß, tißk u yoleß.

Ni tal u Jesús isuuchil unqßa 
vaßlexhla chaj kßuacheß 

uvaß xoßl unqßa trigo
36 As taqß veßt kan u Jesús 

unqßa tenameß. As ok veßt Aak tu 
u kabßaleß. Jetzßen veßt ok unqßa 
ichusulibß Aakeß skßatz. As ech 
tal veßt chajnaj ileß: —Pap, bßan 
bßaßnil. Al isuuchil u yoleß sqe 
uveß kat aal tiß unqßa vaßlexhla 
kßuacheß uvaß xoßl unqßa trigoeß,— 
tißk chajnaj.
37 Ech tal veßt u Jesús ileß: —U 
najeß uveß ni avan u bßaßnla iiaeß, 
as aß VIKßAOL U NAJEß.
38 As u txßavaßeß, as aßeß unqßa 
tenameß. As unqßa bßaßnla iiaeß, 
as aßeß unqßa tenameß uveß at jaqß 
u tijleßm u Tiixheß. Pet ech koj 
unqßa vaßlexhla kßuacheß, tan aß 
unqßa uxhchileß uveß echen kßatz 
u txßißlanajeß.
39 As u najeß uvaß nichßoßn taama 
uveß kat avan kan u vaßlexhla 
kßuacheß, as aßeß u txßißlanajeß. 
Tul la maklu u trigo, as aßeß 
vimotxtebßal u qßiieß vatz u 
txßavaßeß. As unqßa makßol tetz u 
trigo as aß unqßa ángel.
40 As echeß uveß nibßanchu te 
unqßa vaßlexhla kßuacheß tan tul 
kat molaxi as kat oksal tu xamal 
tiß itzßeßsaleß, as echat tuk ibßan 
unqßa uxhchileß uvaß ni bßanon 
u vaßlexheß tul la ilej imoxtel u 
qßiieß.
41 Tan la ichaj veßt tzan VIKßAOL U 
NAJEß unqßa ángel tiß ul teesat el 
unqßa uxhchileß uveß ni paavinsan 
vimooleß as tukß unqßa paasan 
tziieß uvaß ni bßanon u vaßlexheß, 
uveß at xoßl unqßa tenameß uvaß at 
jaqß u tijleßm u Tiixheß.

42 As la sutil veßt bßen unqßa 
paasantziilla uxhchileß tu u 
oornoeß uveß nitoypukat u 
xamaleß. As tzitziß la oqßkat veßteß. 
As la ikßux veßt tibß tee.
43 Pet ech koj unqßa jikla aamaeß 
uvaß at jaqß u tijleßm u Kubßaaleß, 
tan achaßv chit veßt tatineß la 
ibßan vatz Aak echeß nibßan u 
qßiieß tul nitxijuneß.

As abßiste ex uvaß nepal tu 
vunyoleß, as etabßitaj uveß ni valeß.

Umaßl u txßiibßal 
qßii uvaß mujel

44 As ech nibßan u tijleßm u 
Tiixheß echeß umaj u txßiibßal qßii 
uvaß mujel tu umaj u txßavaß. Tul 
la ilej umaj u naj u txßiibßal qßiieß, 
as la chiibß veßt naj stiß. As la imuj 
kan naj. As la bßen ikßayi veßt kan 
naj unqßa tetzeß skajayil, aqßal 
uvaß la bßen iloqß naj u txßavaßeß 
uveß atkat u txßiibßal qßiieß.

Umaßl u bßaßnla kueentaxh 
uvaß jeßnal ijaßmil

45 As ech la ibßan unqßa 
uxhchileß uvaß nisaß tok xoßl u 
tenameß uvaß at jaqß u tijleßm 
u Tiixheß echeß la ibßan umaj 
aakßaßy uveß nixaaneß tiß ichukat 
unqßa bßaßnla chaj kueentaxheß.
46 As tul la ilej naj umaj u 
bßaßnla kueentaxh uvaß jeßnal 
ijaßmil, as la bßen ikßayi kan naj 
unqßa tetzeß skajayil. As la iloqß 
veßt naj u bßaßnla kueentaxheß.

U kßach uvaß tetz txeybßal txay
47 As ech nibßan u tijleßm 

u Tiixheß echeß nibßan umaj u 
kßach tetz txeyol txay. As tul uvaß 
nisutil bßen u kßacheß xeß u aßeß, 

as kam kuxh txayil ni tok tu u 
kßacheß.
48 As tul ninoo veßt u kßacheß, 
as ni teqßol veßt el tzan tziß u 
aßeß taßn unqßa txeyol txayeß. As 
nixonebß veßt chajnaj tiß itxaat 
veßt unqßa bßaßnla txayeß. As la 
ikol veßt chajnaj tu vixußkeß. Pet 
ech koj unqßa txayeß uvaß vaßlexh, 
tan la isuti veßt el chajnaj.
49 Echat chit la ibßaneß tul la 
ilej vimoxtel u qßiieß, tan la ul 
veßt unqßa ángel tiß teesat el 
tzan Aak unqßa jikla aamaeß xoßl 
unqßa uxhchileß uvaß vaßlexh 
vitxumbßaleß.
50 As la sutil bßen unqßa uxhchil 
uvaß vaßlexh vitxumbßaleß tu uveß 
nitoypukat u xamaleß. As tzitziß 
la oqßkat veßteß. As la ikßux veßt 
tibß tee,— tißk u Jesús.

51 As ichßoti veßt u Jesús te 
unqßa ichusulibßeß: —¿Ma kat 
palyu ex tu unqßa yoleß uvaß kat 
val sete?— tißk Aak. —Kano, Pap. 
Kat palyu oß stuul,— tißk chajnaj.
52 As ech tal veßt u Jesús ileß: 
—Tuk val sete, unqßa uxhchileß 
uvaß chusel tibß tiß unqßa tzaqßiteß, 
as tul la pal tu u yoleß tiß tok 
unqßa uxhchileß xoßl u tenameß 
uvaß at jaqß u tijleßm u Tiixheß, as 
ech la ibßaneß echeß nibßan umaj u 
bßaal kabßal uveß kam kuxh kolel 
staßn tu vikabßaleß. As la teqßo el 
tzan unqßa tetzeß tiß ibßanbßetaß, 
as moj unqßa veeß akßnale moj oßt 
veßteß,— tißk u Jesús.

Ni tixval u Jesús tu u Nazaret
Marcos 6.1-6; Lucas 4.16-30

53 As tul kat tzojpu veßt u 
Jesús tiß talat unqßa kßuchuvatzeß, 
as bßen veßt Aak.

54 As oon veßt Aak tu vitenameß 
uveß chßii kat Aak. As chusun veßt 
Aak tu u atinbßaleß tetz nachbßal 
Tiixh. As teqßo veßt taama unqßa 
uxhchileß taßn u yoleß uveß nikat 
tal Aak. As ech tal veßt unqßa 
uxhchil ileß svatzaj: —¿Katileß 
qßi kat bßex teqßokat u najeß 
vitxumbßaleß? ¿As katileß qßi bßex 
ichuskat tibß naj tiß ibßanax unqßa 
nimla bßaßnileß uveß nibßan naj?
55 ¿As jit kol vikßaol u seeoleß qßa 
u najeß? Tan itxutx najeß u Maßleß. 
As titzßin najeß u Jacobo, tukß u 
Xhußl, tukß u Simón, tukß u Judas.
56 As ootzimaleß unqßa tanabß 
najeß sqaßn. ¿Katileß qßi tzaakat 
unqßa txumbßaleß taßn naj?— tißk 
unqßa uxhchileß tal tiß u Jesúseß.
57 As yeß kat isaß veßt unqßa 
uxhchileß inimat u Jesús. As ech 
tal veßt u Jesús ileß: —Katil kuxh 
la oksalkat iqßii umaßl u qßajsan 
tetz viyol u Tiixheß. Pet ech koj 
tu vitenameß tukß tu vikabßaleß, 
as echeß la koj oksal iqßii,— tißk 
u Jesús.
58 As kaßl kuxh unqßa nimla 
bßaßnileß ibßan veßt Aak xoßl unqßa 
tenameß tzitziß, tan tiß uvaß yeß 
nikat ikßujbßaß unqßa uxhchileß 
ikßußl tiß Aak.

Vikamebßal u Xhun uvaß nikat 
aqßon kuß unqßa uxhchil xeß aß

Marcos 6.14-29; Lucas 9.7-9

14  1 As tu unqßa qßiieß, as 
tabßi veßt u Herodeseß 

itzibßlal u Jesús, tan naj kßujlik 
kan sbßooqßolil tiß tilat isuuchil 
kajvaßl unqßa tenameß taßn u 
ijlenaaleß tu u Roma.
2 As ech tal veßt u Herodes ileß 
te unqßa lochol tetzeß: —Aß u 

Xhuneß uvaß nik aqßon kuß unqßa 
uxhchileß xeß u aßeß uvaß kat ulyu 
taama unpajte. Estißeß ni tolebß tiß 
ibßanat unqßa nimla bßaßnileß,— 
tißk u Herodes.

3 As tal u Herodes u yoleß, tan 
tiß uvaß maßtik talat naj itxeypu u 
Xhuneß, as maßtik talat naj ikßalat 
veßt taßn kateena, as maßtik talat 
naj toksal tu u kaarsa tiß inimal 
viyol u Herodías, uvaß tixqelik u 
Pißleß uvaß titzßin u Herodes,
4 tan tiß uvaß ech nik tal u Xhun 
ileß te u Herodes: —Paaveß kat 
abßana tiß uvaß kat eeqßo eebß tukß 
u ixojeß,— tißk u Xhuneß tal te u 
Herodes.
5 Estißeß nikat isaß veßt u Herodeseß 
iyatzßat u Xhuneß. Pet nikat ixoßv 
naj vatz unqßa tenameß, tan 
qßajsan tetz viyol u Tiixheß u 
Xhuneß vatz unqßa tenameß.

6 As tul kat tzßaj iyaabß u 
Herodes, as kat ibßan veßt naj 
umaßl u nimla qßii. As ok veßt 
u tal u Herodías bßixoj vatz 
u Herodes as tukß vatz unqßa 
ilonaaleß. As tul achaßvik chit 
ibßix veßt ixoj uveß til u Herodeseß.
7 As taltziß veßt u Herodeseß te u 
ixojeß tukß viBßii u Tiixheß uvaß la 
taqß naj kam uvaß la ijaj ixoj te 
naj.
8 As aß u Herodías alon te u 
taleß tiß uvaß kam la ijaj ixoj te 
u Herodeseß. As ech bßex tal 
veßt ixoj ileß: —Nunsaß viviß u 
Xhuneß uvaß nikat aqßon kuß unqßa 
uxhchileß xeß u aßeß. As aß ni valeß 
uvaß la aaqß tzan sve tu umaj u 
pulaato,— tißk ixoj.
9 As txumun veßt u Herodeseß taßn 
viyol u ixojeß. Tan tiß uvaß maßtik 
taltzißt naj te u ixojeß tukß tiila yol 

vatz unqßa ilonaaleß, as taqß chit 
veßt naj kam uvaß ijaj ixoj.
10 As tal veßt u Herodes uvaß la 
bßen tzokßpoj el viviß u Xhuneß tu 
u kaarsa.
11 As eqßol veßt tzan viviß u 
Xhuneß tu umaßl u pulaato. As ul 
aqßaxoj te u ixojeß. As bßex taqß 
veßt ok ixoj te vitxutxeß.

12 As ul veßt kaßl unqßa 
ichusulibß u Xhuneß tiß imujlu 
vichißoleß. As tul maßtik imujat 
chajnaj, as bßex tal veßt chajnaj te 
u Jesúseß.

Ni taqß u Jesús ipaan 
oßvaßl mil uxhchil

Marcos 6.30-44; Lucas 9.10-17;
Xhun 6.1-14

13 As tul tabßi veßt u Jesús uvaß 
yatzßpu veßt u Xhuneß, as el veßt 
chßußl Aak tzitziß. As ok veßt Aak 
tu umaßl u barco tiß iqßaxit Aak u 
mar tiß toon tu umaßt u atinbßal 
uvaß yeßlikkat tenam. Tul tabßi 
veßt unqßa uxhchileß uvaß maßt 
ibßen veßt Aak tu u barco, as el 
veßt chßußl unqßa uxhchileß tulaj 
unqßa talaj tenameß. As xaoßm 
ibßen veßt unqßa uxhchileß tiß toon 
kßatz Aak jalit u mareß.
14 As tul oon veßt u Jesúseß jalit 
u mareß, as til veßt Aak uvaß 
mamaßla tenam molik veßt tibß tiß 
ikßulpu Aak. As itxum veßt Aak 
ivatz unqßa tenameß. As ibßaßnxisa 
veßt Aak unqßa aachßoßmeß uveß 
atik xoßl unqßa tenameß.

15 As tul kuß veßt qßii, as jetzßen 
veßt ok unqßa ichusulibß u Jesúseß 
skßatz. As ech tal veßt chajnaj ileß 
te Aak: —Kat kußy veßt qßii. As 
tul yeßl kabßal at tzitzaß. Pet al te 
unqßa tenameß uvaß la bßen iloqß 

MATEO 14

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



39

ipaan tulaj unqßa talaj tenameß,— 
tißk chajnaj.
16 Ech tal veßt u Jesús ileß: —Yeßl 
unqßa tenameß la bßeni. Pet ex la 
aqßon ipaan,— tißk u Jesús.
17 —As yeßl paan eqßomal sqaßn tiß 
itzujbßel unqßa tenameß skajayil. 
Pet oßvaßl kuxh paan ati tukß 
kaßvaßt txay,— tißk chajnaj.
18 —Etaqßtaj tzan sve,— tißk u 
Jesús.
19 As tal veßt Aak uvaß la xonebß 
unqßa tenameß skajayil vatz u 
chaqßaalaeß. As itxey veßt Aak oßvaßl 
unqßa paaneß tukß kaßvaßt unqßa 
txayeß. As kaßyik veßt jeß Aak tu 
almikaß. As taqß veßt Aak taßntiixh 
te u Tiixheß stiß. As ijatx veßt Aak 
unqßa paaneß. As taqß veßt Aak te 
unqßa ichusulibßeß tiß uvaß la ijatx 
veßt chajnaj xoßl unqßa tenameß.
20 As tul maßtik itxßaßn unqßa 
tenameß sbßaßn skajayil, as imol 
veßt unqßa ichusulibß Aakeß unqßa 
yaßl paaneß. As nootel kabßlavat 
xußk staßn.
21 As kamal oßvaßl mil unqßa 
najeß uveß txßaßon u paaneß. As 
jit achpu unqßa ixojeß tukß unqßa 
talaj intxaßeß.

Nixaan u Jesús viß u mar
Marcos 6.45-52; Xhun 6.15-21 
22 As tul uvaß nik iqßiila kan u 

Jesús unqßa tenameß, as tal veßt 
Aak te unqßa ichusulibßeß uvaß 
la ok veßt chajnaj tu u barco as 
la bßax veßt chajnaj vatz Aak tiß 
iqßaxit u mar.
23 Tul maßtik iqßiilat kan u Jesúseß 
unqßa tenameß, as jeß veßt Aak viß 
umaßl u tal vitz tiß inachat Tiixh. 
Tul tzßotin veßteß, as aßik kuxh u 
Jesús atik tzitziß sijunal.

24 Echen veßt u barco 
pokßoßchbßal u mareß, tan nik 
ijojpi u mam kajiqßeß u barco, tan 
aalik itzaa u kajiqßeß vatz u barco.

25 Tul uvaß txantik kuxh 
isajbßeß, as xaoßm tok u Jesús 
viß u mareß. As bßex ilej veßt Aak 
chajnaj.
26 Tul til unqßa ichusulibß Aakeß 
uvaß nikat ixaan veßt Aak viß u 
mareß, as xoßv veßt chajnaj. As 
ech tal veßt chajnaj ileß: —¡Umaßl 
u xoßval tuleß!— tißk chajnaj tul 
sikßin veßt chajnaj taßn xoßvichil.
27 As yolon veßt u Jesúseß te 
chajnaj. As ech tal veßt Aak ileß: 
—Yeß kuxh xoßv ex. Pet etiibßisataj 
etaama, tan ineß,— tißk Aak.
28 Ech tal u Luß ileß: —Pap, asoj 
axh u veeß, as al sve uvaß la bßen 
in sakßatz viß u aßeß,— tißk u Lußeß.
29 —Elen chßußl bßa,— tißk Aak 
tal te u Lußeß. Oora chit el veßt 
chßußl u Lußeß tu u barco. As xaan 
veßt naj viß u aßeß tiß toon kßatz u 
Jesúseß.

30 As tul til veßt naj ipilqßut tibß u 
aßeß taßn u mam kajiqßeß, as xoßv 
veßt naj. As jilchel ibßen naj xeß u 
aßeß taßn xoßvichil. As sikßin veßt 
naj: —¡Pap, loch in!— tißk naj te 
u Jesús.
31 As oora chit taqß veßt bßen 
u Jesús iqßabß tiß itxeyat naj. 
As teqßo veßt jeß tzan Aak naj 
xeß u aßeß. As ech tal veßt Aak 
ileß: —¡Yeßxh jankßal kßujlebßal 
akßußl ati! ¿Kam uvaß kat kuxh 
kaßkabßin akßußl sviß?— tißk Aak.

32 Tul jeß veßt u Jesúseß tu u 
barco tukß u Lußeß, as yak kuxh 
yaß veßt u kajiqßeß.
33 As unqßa ichusulibß Aakeß 
uveß atik tu u barcoeß, as toksa 
veßt chajnaj iqßii u Jesúseß. Ech 
tal chajnaj ileß: —¡An chiteß vil, 
Pap, tan axh chiteß vil viKßaol u 
Tiixheß!— tißk chajnaj.

Nibßaßnxisa u Jesús unqßa 
aachßoßm tu u Genesaret

Marcos 6.53-56
34 As tul maßtik iqßaxit u 

Jesúseß u mar tukß unqßa 
ichusulibßeß, as oon veßt Aak tu 
u txßavaßeß uvaß Genesaret.
35 As tul texhla veßt unqßa 
tenameß u Jesús, as pax veßt 
itzibßlal Aak tulaj unqßa 
tenameß uvaß najlich u 
Genesaret. As teqßo veßt tzan 
unqßa tenameß unqßa aachßoßmeß 
vatz Aak.
36 As ijaj veßt unqßa tenameß 
kuybßal te Aak uvaß aal kuxh koj 
u toksaßm Aakeß la ikan unqßa 
aachßoßmeß uveß nik taleß, tan 
abßil uveß nik kanon u toksaßm 
Aakeß, as yak chit nik tel u 
chßoßmeß stiß.

Kam uveß ni yansan 
u taanxelal unqßa uxhchileß 

vatz u Tiixheß
Marcos 7.1-23

15  1 As kaßl unqßa fariseo 
uvaß aß tzaanajlikkat tu u 

Jerusalén tukß kaßt unqßa uxhchileß 
uvaß chuselik tibß tiß unqßa tzaqßiteß, 
as oon veßt chajnaj kßatz u Jesús. 
Ech tal veßt chajnaj ileß te Aak:
2 —¿Kam qßi uvaß yeß ninima 
unqßa achusulibßeß unqßa yoleß 
uvaß kßujlu kan taßn unqßa qßesla 
kubßaaleß? Tan yeßl iqßabß chajnaj 
nitxßaaeß tul nitxßaßn chajnaj,— 
tißk unqßa fariseo tukß unqßa 
uxhchileß uvaß chuselik tibß tiß u 
tzaqßiteß uvaß tzßibßamal kan.
3 As ech tal veßt u Jesús ileß: 
—¿As kano ex qßi? ¿Kam qßi uvaß 
nepaasa veßt tzii tiß u tzaqßiteß 
uvaß tzßibßamal kan? As aß 
nenima unqßa chusbßaleß uvaß at 
kan taßn unqßa qßesla ebßaaleß,
4 tan ech ni tal vitzaqßit u Tiixh 
ileß:

Xoßnoj vatxutxeß see;
as xoßnoj vabßaaleß see, tißke.

As ech ni tal ileß unpajte:
Abßil uveß la iyoqß itxutx as la 

iyoqß ibßaal,
as techal la yatzßpi, tißk u 

tzaqßiteß.
5 Pet ech koj ex, tan aß netaleß 
uvaß la uch talat umaj uxhchil 
te vitxutxeß moj te vibßaaleß ech 
ileß: «Yeß la uch unlochat ex, tan 
jankßal uvaß la unloch ex staßn, as 
te u Tiixheß kat vaqßlukat,» chaj u 
uxhchileß la tal te vitxutxeß moj 
te vibßaaleß.
6 As aß netaleß uvaß yeß la uch 
ilochat veßt unqßa uxhchileß 

vitxutxeß tukß vibßaaleß. Estißeß ni 
val sete uvaß nepaasa veßt tzii tiß 
u tzaqßiteß uvaß tzßibßamal kan, 
tan aß veßt ichusbßal unqßa qßesla 
ebßaaleß nenima.

7 Tan ex kuxh kaßvatz, tan an 
chiteß uveß tal kan u Isaías, u 
qßajsan tetz viyol u Tiixheß, tul 
ech tal ileß:
 8 Tul ni toksa unqßa tenameß 

unqßii,
as itziß kuxh unqßa tenameß ni 

alon.
Pet ech koj u taanxelal unqßa 

tenameß, tan yeß ni toksa 
taama sviß tiß inimat in.

 9 As kamchaj la itxaßki tul uvaß 
la inach in unqßa tenameß,

tan tul nichusuneß, as aß kuxh 
unqßa chusbßaleß nichuseß 
uveß at kan taßn unqßa qßesla 
ibßaaleß, tißk u Tiixheß tal te 
u Isaías,— tißk u Jesús.

10 As imolo veßt tzan u Jesús 
unqßa tenameß skßatz. As ech tal 
veßt Aak ileß: —Etabßitaj vunyoleß. 
As palojtaj ex stuul.
11 Tan kam u veeß ni techbßu 
umaj uxhchil, as jiteß la 
paavinsan vatz u Tiixheß. Pet aß 
unqßa yoleß uveß ni tel chßußl titziß, 
as aßeß nipaavinsan vatz Aak,— 
tißk u Jesús.

12 As jetzßen veßt ok unqßa 
ichusulibß Aakeß skßatz. As ech 
tal veßt chajnaj ileß: —¿Ma at 
sakßußl, Pap, uvaß kat chßoßn te 
unqßa fariseo tiß uvaß kat aala?— 
tißk chajnaj.
13 Ech tal veßt u Jesús ileß: —Tan 
jankßal unqßa chusbßaleß uvaß jit u 
Kubßaal Tiixheß alol tetz, as ech 
la ibßaneß echeß umaj u chiko 
uvaß la tzujpik el tukß u taqßileß.

14 As la val sete, eteesataj etibß 
kßatz chajnaj, tan ech chajnajeß 
echeß umaj u tzot uvaß la chßijin 
umaßt u tzot, tan asoj la ichßiji u 
tzoteß umaßt u tzot, as eela ikußeß 
skaabßil tu u juleß,— tißk u Jesús.
15 As ech tal veßt u Luß ileß: 
—Bßan bßaßnil. As al isuuchil u 
kßuchuvatzeß sqe uveß kat aala,— 
tißk u Lußeß.
16 Ech tal u Jesús ileß: —¿As 
mitaßn kuxh ex bßa nepal tu u 
yoleß?
17 ¿As ma yeß nepal stuul? Tan 
kam uvaß la techbßu umaj 
uxhchil, as yaklu pal kuxheß tu 
tuul u uxhchileß.
18 Pet ech koj unqßa yoleß uveß ni 
tel chßußl titziß umaj uxhchil, tan 
tu u taanxelaleß ni telkat chßußl. 
19 As aßeß ni paavinsan tan tu 
u taanxelal unqßa uxhchileß ni 
telkat chßußl unqßa vaßlexhla chaj 
txumbßaleß echeß unqßa yatzßol 
aama, unqßa maaol tixqel imool 
as maaol itzumel imool, as 
echeß unqßa najeß uvaß yeßl tixqel 
tisuuchil as moj unqßa ixojeß uvaß 
yeßl itzumel tisuuchil, as tukß 
unqßa uxhchileß uveß ni telqßeß, as 
tukß unqßa chulin yoleß, as tukß 
unqßa chukul chßaßoeß.
20 As aß unqßa txumbßaleß uvaß 
ni paavinsan unqßa uxhchileß. 
Pet ech koj uveß yeß la etxßaa 
veqßabßeß tul la txßaßn ex, as jiteß 
la paavinsan ex,— tißk Aak.

Nikßujbßaß umaßl u ixoj ikßußl 
tiß u Jesús uvaß aa Canán

Marcos 7.24-30
21 As el veßt chßußl u Jesús tu u 

Galilea. As oon veßt Aak najlich 
u Tiro tukß u Sidón.

22 As umaßl u ixoj uvaß aa Canán, 
as ul ikßul veßt ixoj u Jesús, tan 
aß jejlikkat ixoj tzitziß. As ech tal 
ixoj ileß tul taqß jeß ixoj tuul iviß: 
—Txum unvatz, Pap tiaal David, 
tan nimxinajlu chit vas valeß taßn 
umaßl u subßul,— tißk ixoj.
23 Pet jit ikßulbße u Jesús ixoj. As 
jetzßen veßt ok unqßa ichusulibß 
Aakeß skßatz. As ijaj veßt chajnaj 
kuybßal te Aak: —Pap, al te u ixojeß 
uvaß la bßen ixoj, tan vaßl kuxh 
isikßin ixoj tiß kuqul,— tißk chajnaj.
24 Ech tal veßt u Jesús ileß: —Aß 
chajelkat in tiß ilochax unqßa 
tiaal Israel, tan ech tatineß 
echeß unjoloj kaneeroß uveß 
tzßejxinajle,— tißk u Jesús.
25 As jetzßen veßt ok ixoj kßatz u 
Jesús. As kuß veßt ixoj qaaloj vatz 
Aak. Ech tal veßt ixoj ileß: —¡Bßan 
bßaßnil sve, Pap! ¡Loch in!— tißk 
ixoj.
26 —Yeß la ibßaneß uvaß la qaqß 
vitxßix unqßa talaj intxaßeß te 
unqßa talaj txßißeß,— tißk u Jesús.
27 —Kano, Pap. Pet antu unqßa 
talaj txßißeß ni echbßun unqßa vuy 
txßixeß uveß nichajpik kuß jaqß 
vimeexha u uxhchileß uvaß etzin 
tetz unqßa talaj txßißeß,— tißk ixoj.
28 As ech tal u Jesús ileß: —Ixoj, 
nim chiteß u kßujlebßal akßußleß. As 
estißeß la ibßaneß kam uveß ni tal 
aama,— tißk u Jesús. As tul kuxh 
tal Aak u yoleß, as yak kuxh 
bßaßnx veßt u tal ixojeß.

Nibßaßnxisa u Jesús 
unjoltu aachßoßmeß

29 As qßaav veßt u Jesús unpajte 
tiß ibßen kßatz u mar uveß Galilea. 
As jeß veßt Aak viß umaßl u vitz. 
As tul xonlik veßt Aak tzitziß,

30 as imol veßt ok tibß u mamaßla 
tenameß kßatz Aak uvaß eqßomal 
unqßa koßxeß staßn tukß unqßa 
tzoteß tukß unqßa uxhchileß uvaß 
koyix iqßabß tukß unqßa memeß 
as tukß unjoltu aachßoßm. As kat 
ibßaßnxisa veßt Aak skajayil.
31 As teqßo veßt taama unqßa 
tenameß tul til unqßa tenameß 
iyolon unqßa memeß. As toksa veßt 
unqßa tenameß iqßii u Tiixheß, tan 
bßaßnik veßt unqßa uxhchileß uveß 
koyixik iqßabß. As nik ixaan veßt 
unqßa koßxeß. As nik tilon veßt 
unqßa tzoteß.

Ni taqß u Jesús ipaan 
kajvaßt mil tenam

Marcos 8.1-10
32 As imolo veßt u Jesúseß 

unqßa ichusulibßeß. As ech tal veßt 
Aak ileß: —Nuntxum ivatz unqßa 
tenameß, tan kat ibßanlu veßt 
oxvaßl qßii scheel uvaß xekel unqßa 
tenameß sviß. As yeßxhkam chit 
unbßooj ati uvaß la techbßu. As yeß 
nunsaß uvaß la bßen unqßa tenameß 
tikabßal tul yeßxnaj txßaßni, tan la 
bßujleß tu bßey,— tißk u Jesús.
33 Ech tal unqßa ichusulibß Aak 
ileß: —¿Katil la bßen qeqßokat 
mamaßla paan tzitzaß tu u 
tzuukin txßavaßeß tiß itzujbßel 
unqßa tenameß?— tißk chajnaj.
34 As ech tal veßt u Jesús ileß: 
—¿Jankßoj paan qßi ati?— tißk 
Aak. —Vujvaßl kuxh paan ati 
tukß kaßt unqßa talaj txay,— tißk 
chajnaj.
35 As tal veßt Aak ixonebß unqßa 
tenameß tu txßavaß.
36 As itxey veßt Aak vujvaßl u 
paaneß tukß kaßt unqßa talaj txayeß. 
As taqß veßt Aak taßntiixh te u 

Tiixheß stiß. As ijatx veßt Aak. As 
taqß veßt Aak te unqßa ichusulibßeß. 
As ijatx veßt chajnaj xoßl unqßa 
tenameß.
37 As txßaßn veßt unqßa tenameß 
skajayil sbßaßn. As imol veßt 
unqßa ichusulibß Aakeß unqßa yaßl 
paaneß. As nootel vujvaßt xußk 
staßn.
38 As kajvaßl mil unqßa najeß 
txßaßni. As yeß kat achpu unqßa 
ixojeß tukß unqßa talaj intxaßeß.

39 As tul maßtik ibßen veßt u 
mamaßla tenameß, as ok veßt u 
Jesús tu u barco unpajte. As 
echik toon veßt Aak najlich u tal 
tenam uvaß Magdala.

Nijaj kaßl unqßa fariseo 
umaj u kßuchbßal tetz 

u tijleßm u Jesús
Marcos 8.11-13; Lucas 12.54-56

16  1 As oon kaßl unqßa fariseo 
tukß kaßt unqßa saduceo 

kßatz u Jesús tiß ijajataß uvaß la 
ikßuch Aak umaj u kßuchbßal tetz 
u tijleßmeß, as kßuchbßal tetzeß asoj 
aß tzaanajkat Aak tu almikaß. As 
nik kuxh ichuk chajnaj txumbßal 
tiß uvaß la icheesa chajnaj ipaav 
Aak.
2 Ech tal veßt u Jesús ileß: —As 
tul nikuß qßii as tul kat etila uvaß 
kajux veßt u almikaßeß, as: «Saqßi 
la ibßan sqßejal,» chßex netaleß.
3 Asoj netileß uvaß kajux veßt 
u almikaßeß tul nisajbßeß, as: 
«Mam jabßal tul cheel, tan at 
suutzß vatz u almikaßeß,» chßex 
netaleß. ¡Ex kuxh kaßvatz tukß 
vetxumbßaleß! Tan nepal stuul 
kam uveß tuk uchoj vatz u 
almikaßeß. ¿As kam qßi uveß yeß 
nepal stuul tiß unqßa kßuchbßal 

tetzeß uveß ni tuch sexoßl tu unqßa 
qßiieß?
4 ¡Ech veßt vetxumbßaleß echeß 
unqßa uxhchileß uvaß vaßlexh 
vitxumbßaleß! ¡As ech veßt exeß 
echeß umaj naj uvaß nichuk tixoj! 
As kßuxh nejaj umaj kßuchbßal 
tetz u vijleßmeß, as echeß la koj 
kßuchpu sete. Pet aß kuxh veßt la 
kßuchpu sete echeß uvaß kat ibßan 
u Jonás, u qßajsan tetz viyol u 
Tiixheß,— tißk u Jesús. As taqß 
veßt kan Aak chajnaj. As bßen veßt 
Aak.

Eela vitxumbßal unqßa fariseo 
tukß u levadura
Marcos 8.14-21

5 As tul pal u Jesús tukß unqßa 
ichusulibßeß jalit u mareß, as jit 
inach chajnaj teqßot ipaan.
6 As ech tal veßt u Jesús ileß: 
—Tuk val sete, atoj enachbßal 
vatz vilevadura unqßa fariseo tukß 
unqßa saduceo,— tißk Aak.
7 As tal veßt jeß chajnaj ste uvaß: 
—Kamal tiß uveß yeß kat qeqßo 
tzan kupaan, as estißeß ni tal Aak 
u yoleß,— tißk chajnaj.
8 As ootzimalik taßn u Jesús uvaß 
kam nikat titzßa chajnaj. As ech 
tal veßt Aak ileß: —Yeßxh jankßal 
u kßujlebßal ekßußleß ati. ¿As kam 
qßi uvaß netal jeß sete uvaß: «Yeßl 
kupaan ati,» chßex netaleß?
9 ¿Ma yeß nepal bßa tu uveß kat 
unbßana? ¿As ma yeß netulsa bßa 
sekßußl uvaß oßvaßl kuxh paan as 
kat noo oßvaßl mil unqßa tenameß 
staßn as jatvaßt xußk unqßa yaßl 
paaneß qßi kat emola?
10 ¿As moj yeß netulsa sekßußl 
uvaß vujvaßl u paaneß kat unjatx 
xoßl kajvaßl mil unqßa tenameß as 

aa 16.18 U yoleß uvaß Luß, as aß ni tokkat «Petros» tu yolbßal griego. Pet u yoleß uvaß ni 
tal u Jesús tiß u sivaneß, as aß ni tokkat «petra» tu yolbßal griego. As u yoleß «petra», aß 
isuuchileß uvaß «sivan» tu kuyolbßal.

jatvaßttel xußk u yaßl paaneß qßi 
kat emola?
11 ¿Kam qßi uvaß yeß nepal tu 
vunyoleß? Tan jit u paaneß ni val 
sete. Pet aßeß ni val sete uvaß: 
«Atoj enachbßal vatz vilevadura 
unqßa fariseo tukß unqßa saduceo,» 
chßin sete,— tißk u Jesús.
12 As tul tal Aak isuuchil u yoleß, 
as aßn pal veßt chajnaj stuul uvaß 
jit u levadura uveß nibßen xoßl 
u paaneß uveß nik tal Aak. Pet 
aß vitxumbßal unqßa fariseo tukß 
unqßa saduceo uveß nikat tal Aak 
kam uveß ibßan chajnaj, tul uvaß 
nik ichusun chajnaj.

Ni tal u Luß 
uvaß aß u Jesús u Cristo

Marcos 8.27-30; Lucas 9.18-21
13 As oon veßt u Jesúseß najlich 

u tenam u Cesarea, uvaß kat 
ikßujbßaß kan u Pißleß uvaß kßujlik 
kan taßn u ijlenaal tu u Roma. As 
ech tal veßt u Jesús ileß te unqßa 
ichusulibßeß: —¿Kam u tijleßmeß 
VIKßAOL U NAJEß uveß ni tal unqßa 
tenameß?— tißk Aak.
14 Ech tal veßt unqßa ichusulibß 
Aak ileß: —At uxhchil ni alon uvaß 
axh u Xhuneß uveß nik aqßon kuß 
unqßa uxhchileß xeß u aßeß; as at kaßl 
uxhchil ni alon uvaß axh u Elías; 
as at kaßt uxhchil ni alon uvaß 
axh u Jeremías as moj umaßtoj u 
qßajsan tetz viyol u Tiixheß uvaß kat 
ul taama unpajte,— tißk chajnaj.
15 As: —¿Kano ex qßi? ¿Kam 
vijleßm uveß netaleß?— tißk u 
Jesús.

16 As ech tal veßt u Luß ileß uvaß 
Simón: —Axheß taß u Cristo, 
viKßaol u islich Tiixheß,— tißk 
naj.
17 Ech tal veßt u Jesús ileß te 
u Lußeß: —Achvebßal chit axh 
Simón, ikßaol u Jonás, tan jit 
kuxh umaj vatz txßavaßilla aama 
kat alon see. Pet aß vunBßaaleß 
uvaß echen tu almikaß kat 
kßuchun visuuchil u yoleß see.
18 As tuk val see, Simón, uvaß axh 
Luß unpajte. As viß u sivaneß aa tuk 
unkßujbßaßkat kan vuntenameß 
uvaß molomal svaßn. As u 
txßißlanajeß tukß unqßa imooleß uvaß 
iqßesal unqßa paasan tziieß uvaß 
echen tu u kßaxkßola atinbßaleß, as 
yeß la olebß tiß isotzsal u tenameß 
uvaß molomal svaßn.
19 As tuk vaqß veßt u eejleßmeß 
tiß uvaß axh la ilon isuuchil u 
tenameß uvaß at jaqß u tijleßm 
u Tiixheß. As kam uvaß la aal 
ibßancheß vatz u txßavaßeß, as aßeß 
la bßanax tu almikaß; as kam uvaß 
la aaleß uvaß yeß la bßanchu vatz u 
txßavaßeß, as aßeß yeß la bßanchu tu 
almikaß,— tißk u Jesús.
20 As tal veßt Aak te chajnaj uvaß 
yeßxhebßil la tal chajnaj ste uvaß 
Aak u Cristoeß.

Ni tal u Jesús vikamebßal
Marcos 8.31—9.1; Lucas 9.22-27
21 As tu u qßiieß, as xeßt veßt u 

Jesúseß tiß talat isuuchil te unqßa 
ichusulibßeß uvaß la bßen Aak 
tu u Jerusalén. As techal chit 
la ipalebße Aak unqßa kßaxkßoeß 

taßn unqßa bßaal tenameß, tukß 
taßn unqßa iqßesal oksan iyol 
tenam vatz Tiixh, as tukß unqßa 
uxhchileß uvaß chusel tibß tiß 
unqßa tzaqßiteß. As la yatzßpi. As 
la ul taama Aak titoxvu qßii.
22 As teqßo veßt el u Lußeß u Jesús 
sijunal. As imaj veßt u Lußeß ivatz 
Aak tiß uvaß yeß la tal Aak u yoleß. 
Ech tal veßt naj ileß: —¡Tiixh la 
kolon axh! ¡Aß chiteß yeß la uch 
ibßanat uveß naaleß!— tißk u Lußeß.
23 As isuchqßi veßt tibß Aak. As 
tal veßt Aak te u Lußeß: —¡Jetzßen 
el sunvatz, Luß! Tan aß vitxumbßal 
u Satanás nooksa taviß, tan yeßl 
uvaß aß koj u tetz u Tiixheß atoßk 
taviß. Pet aß vitxumbßal unqßa 
uxhchileß atoßk taviß,— tißk u 
Jesúseß.

24 As ech tal veßt Aak ileß te 
unqßa ichusulibßeß: —Abßiste ex 
uvaß la esaß etoksat etibß sunkßatz, 
as jit vetxumbßaleß la etoksa. 
Pet aß uvaß la ebßaneß kam uvaß 
nunbßaneß, kßuxh la epalebße 
kßaxkßo as moj la kam ex sviß,
25 tan abßil uveß aß kuxh 
vitiichajileß ni titzßa vatz u 
txßavaßeß, as yeßl itiichajil ati kßatz 
u Tiixheß. Pet abßil uvaß la taqß 
vitiichajileß sviß, as aßeß uveß at 
itiichajil kßatz Aak la ibßaneß.
26 ¿As kam ibßaßnil qßi tiß umaj 
uxhchil uvaß la itxßak u vatz 
txßavaßeß skajayil, as tul yeßl 
itiichajil ati kßatz u Tiixheß? Tan 
yeßl umaj kam la uch taqßat u 
uxhchileß tiß uvaß at vitiichajileß 
kßatz Aak.
27 Tan la kuß chßußl VIKßAOL U NAJEß 
tu almikaß tukß unqßa ángel, as 
la litzßloßlan veßt u vulebßaleß eela 
kuxh stukß uvaß aß vunBßaaleß la 

ilpi. As la ul vaqß veßt itxßajaßm 
unqßa uxhchileß sijununil tiß uveß 
kat ibßana.
28 As jik chit tuk val sete, tan 
at jolol ex uvaß at ex tzitzaß uvaß 
yeßxnaj kam ex tul la ilej veßt u 
qßiieß. As la etil veßt tul VIKßAOL 
U NAJEß tukß u tijleßmeß,— tißk u 
Jesúseß.

Nijalpu veßt ikaßy u Jesús
Marcos 9.2-13; Lucas 9.28-36 

17  1 Vaajil qßii stuul, as teqßo 
veßt u Jesús u Lußeß stiß, 

tukß u Jacob, as tukß u titzßineß 
uvaß Xhun. As bßen veßt Aak viß 
umaßl u vitz uvaß nim chit at jeß.
2 As jalpu veßt ikaßy Aak vatz 
chajnaj. Vaßlik chit ilitzßloßlan 
veßt ivatz Aak echeß nibßan u 
qßiieß. As vaßlik chit ipolal veßt u 
toksaßm Aakeß echeß u sajeß.
3 As chee veßt u Moisés tukß u 
Elías kßatz u Jesús vatz chajnaj. 
As yolon veßt tukß Aak.
4 As ech tal veßt u Luß ileß te u 
Jesús: —Kubßaal, bßaßneß uvaß la 
atin veßt oß tzitzaß. Asoj la asaß, 
la kubßan oxvoßj tal pach: Umaßl 
eetz; umaßt tetz u Moisés; as 
umaßt tetz u Elías,— tißk u Lußeß.

MATEO 16 ,  17

Mateo 17.1-13

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



46

5 As antelik kuxh iyolon u Lußeß 
tul chee veßt umaßl u suutzß uvaß 
vaßlik chit ipolal. As atin veßt 
tiibßa u Jesús tukß chajnaj. As 
tabßi veßt chajnaj umaßl u tuul 
viß tu u suutzßeß uvaß ech ni tal 
ileß: —¡Aß vunKßaoleß u vaaß! ¡As 
xoßn chit sve! ¡As vaßl ichiibß veßt 
vaama stiß! ¡As aßeß la enima!— 
tißk u tuul viß tu u suutzßeß.
6 Tul uvaß tabßi veßt unqßa 
ichusulibß u Jesús u yoleß, as yak 
kuxh xoßv veßt chajnaj. As kuß 
veßt chajnaj qaaloj. As taqß veßt 
kuß chajnaj ivatz tu txßavaß.
7 As jetzßen veßt ok u Jesús kßatz 
chajnaj. Ikan veßt ok Aak chajnaj. 
As ech tal Aak ileß: —Txakpojtaj 
ex. Yeß kuxh xoßv ex,— tißk Aak.
8 As tul sajin veßt chajnaj, as 
yeßxhebßil atik veßt kßatz Aak. Pet 
Aak kuxh veßt atik sijunal.

9 As tul kuß chßußl u Jesús viß u 
vitzeß tukß chajnaj, as ech tal veßt 
Aak ileß te chajnaj: —Yeßxh katil 
la etalkat kam uvaß kat kßuchpu 
sete. Pet tul la kam VIKßAOL U 
NAJEß as la ul taama unpajte, as 
aßn la etal veßteß,— tißk Aak.

10 As ech tal veßt unqßa 
ichusulibß Aak ileß: —¿Kam qßi 
uveß ni tal unqßa uxhchileß uvaß 
chusel tibß tiß unqßa tzaqßiteß tan 
uvaß bßaxel la ul u Elías?— tißk 
chajnaj.
11 Ech tal veßt u Jesús ileß: —An 
chiteß uveß ni tal chajnaj, tan 
tzßibßamal kan uvaß bßaxel la ul 
u Elías tiß tul ibßanat tuch unqßa 
tenameß tiß u vulebßaleß.
12 Pet tuk val sete, tan ulyeß u 
Elías. As yeß kat exhlal u tijleßmeß. 
As kat ibßan unqßa uxhchileß ste 
kam uvaß kat tal taama unqßa 

uxhchileß stiß. Echat chit tuk 
ulbßeloj VIKßAOL U NAJEß,— tißk u 
Jesús.
13 As pal veßt chajnaj tu viyol u 
Jesús uvaß aß u Xhuneß nikat tal 
Aak, uvaß nikat aqßon kuß unqßa 
uxhchileß xeß u aßeß.

Nibßaßnxisa u Jesús umaßl u 
xaak uvaß atik ok subßul skßatz

Marcos 9.14-29; Lucas 9.37-43
14 As tul oon veßt chajnaj 

kßatz unqßa mamaßla tenameß, as 
jetzßen veßt ok umaßl u naj kßatz 
u Jesús. Kuß naj qaaloj vatz Aak. 
As ech tal naj ileß te Aak:
15 —Pap, txum ivatz umaßl vas 
unkßaol, tan atoßk umaßl u chßoßm 
skßatz. As kam kuxh nibßan taßn 
u chßoßmeß. As jatpajux kuxh bßen 
naj tu xamal as tukß tu aß.
16 As kat veqßo tzan vatz unqßa 
achusulibßeß. As yeß kat olebß 
chajnaj tiß ibßaßnxisaleß,— tißk u 
najeß.
17 As ech tal veßt u Jesús ileß: 
—¡Ex chit bßa yeß nekßujbßaß 
ekßußl sviß! ¡As vaßlen kuxh 
vetxumbßaleß! ¿Ma tuk kuxh 
atinoj in sexoßl uveß netitzßa? ¿As 
la kuxh kol txßebßon veßt in qßa 
setiß tiß uvaß la ekßujbßaß ekßußl 
sviß? As eteqßotaj tzan u xaakeß,— 
tißk Aak.
18 As iyaa veßt u Jesúseß u 
subßuleß uveß atik ok kßatz u 
xaakeß. As el veßt u subßuleß tiß 
naj. As yak kuxh bßaßnx veßt naj.

19 As tul uvaß aßik kuxh veßt u 
Jesúseß tukß unqßa ichusulibßeß, as 
ech tal veßt chajnaj ileß te Aak: 
—¿Kam qßi uveß yeß kat olebß oß 
tiß tel u subßuleß kßatz u xaakeß?— 
tißk chajnaj.

bß 17.21 At kaßt unqßa oßtla ußujeß uvaß yeß nichee u versículo 21 stuul.

20 Ech tal veßt Aak ileß: —Yeß 
kat olebß ex tiß tel u subßuleß, tan 
tiß uvaß unbßiil kuxh u kßujlebßal 
ekßußl ati. As tuk val sete, tan 
ech koj u kßujlebßal ekßußleß echeß 
umaj iia uvaß tetz mostaza uvaß 
tzßup chittuß, as la etaleß te u 
vitzeß uvaß: «Qßaxen tu umaßt u 
atinbßaleß,» chaj ex. As la chit 
ibßaneß kam uvaß la etaleß, tan 
yeßle uvaß yeß koj la uch ebßanataß.
21 Unqßa subßuleß uvaß echeß u 
veeß, tan tukß kuxh nacho Tiixh 
as tukß ikuypu vaßy vatz u Tiixheß 
la elkat,— tißk u Jesúseß. bß

Nikaßpu u Jesús 
talat vikamebßal

Marcos 9.30-32; Lucas 9.43-45
22 As tul yeßxnik el chßußl u 

Jesús tu u Galilea tukß unqßa 
ichusulibßeß, as ech tal Aak ileß: 
—Ineß uvaß in VIKßAOL U NAJEß, 
as la oksal ok in tiqßabß unqßa 
uxhchileß.
23 As la yatzßpu veßt in. As la ul 
vaama titoxvu qßii,— tißk Aak. As 
txumun veßt chajnaj taßn viyol 
Aakeß.

Nichoon u Jesús tiß u puajeß 
uvaß nijajpeß tetz u tostiixheß
24 As tul oon veßt u Jesús 

tu u Capernaúm tukß unqßa 
ichusulibßeß, as jetzßen veßt ok kaßl 
unqßa molol tetz puaj kßatz u Lußeß, 
tan nik imolpu puaj tiß ibßanchu 
tuch u tostiixheß. Ech tal chajnaj 
ileß te u Lußeß: —¿Ma ni taqß 
vechusuleß ikutx?— tißk chajnaj.
25 —Kano, ni taqß Aakeß,— tißk 
u Lußeß.

As tul ok veßt u Lußeß tu kabßal 
uvaß atikkat u Jesús, as bßaxel 
kat yolon veßt Aak vatz u Lußeß. 
Ech tal veßt Aak ileß: —¿Kam ni 
tal axh, Simón? ¿Abßil nijajpu u 
puajeß ste taßn unqßa ijlenaaleß? 
¿Ma te unqßa aatenameß? ¿Pet 
moj te unqßa uxhchileß uvaß 
echen tu umaßt u tenam?— tißk 
u Jesús.
26 —Aß nijajpukat u puajeß te 
unqßa uxhchileß uvaß echen tu 
umaßt u tenam,— tißk u Lußeß. As 
ech tal veßt u Jesús ileß: —An 
chiteß uveß naaleß, tan yeßxhkam 
nijajax te unqßa aatenameß. As la 
uchi uvaß yeßl kukutx la qaqßeß.
27 Pet tiß uvaß yeß la yan 
itxumbßal unqßa uxhchileß sqiß, 
as kuxh tziß u mareß. Aqß bßen 
u txeybßal txayeß xeß u aßeß. As 
abßiste u txayeß la jeß chßußl bßaxa 
as lajaj vitziß txooeß. As la alej 
umaßl u puaj titziß txoo. As la 
ul achoo u eetzeß tukß u vetzeß, 
jankßal uvaß nijaj chajnaj te unqßa 
uxhchileß,— tißk u Jesús.

Ni tal u Jesús 
tiß uvaß abßil nim talcheß

Marcos 9.33-37; Lucas 9.46-48

18  1 As an kuxh tu u ooraeß, 
as jetzßen veßt ok unqßa 

ichusulibß Aakeß skßatz. As ech tal 
chajnaj ileß te Aak: —¿Pap, abßiste 
oß nim qalcheß tiß u kumooleß la 
ibßaneß tul la ilej u qßiieß uvaß la 
ok veßt u tenameß jaqß u tijleßm u 
Tiixheß?— tißk chajnaj.
2 As imolo veßt tzan u Jesúseß 
umaßl u tal xaak. As itxakbßaß veßt 
Aak naj xoßl chajnaj.

3 As ech tal veßt Aak ileß: —Jik 
chit tuk val sete, tan asoj yeß 
la ebßan vetxumbßaleß echeß 
itxumbßal unqßa talaj intxaßeß, as 
yeßl etokebßal xoßl u tenameß uvaß 
at jaqß u tijleßm u Tiixheß uvaß ni 
til Aak isuuchil,
4 tan abßil uvaß nisaß uvaß nim 
talcheß la ibßaneß xoßl u tenameß 
uvaß at jaqß u tijleßm u Tiixheß, as 
aal bßaßneß uvaß ech vitxumbßaleß 
echeß vitxumbßal u tal xaakeß.
5 As abßil uvaß tukß vunbßiieß la 
ibßankat umaj bßaßnil te umaj 
talaj intxaß echeß u tal xaak ilaß, 
as sveeß la ibßankat.

Niyolon u Jesús 
tiß unqßa uxhchileß 

uvaß la paavinsan vimooleß
Marcos 9.42-48; Lucas 17.1-2

6 Pet abßil la kaßkabßinsan 
taama umaj u niman vetzeß 
uvaß yeß yakßinoj vitxumbßaleß tiß 
vunyoleß, as aal bßaßneß uvaß la 
kßalpik veßt ok umaj u nimla kaß 
tiqul u uxhchileß. As la sutil veßt 
bßen xeß u mareß.
7 As ech ni valkateß sete, tan 
techal chiteß la ul unqßa 
kßaxkßoeß. As txumlebßal ivatz 
unqßa tenameß uvaß la kaßkabßin 
taama taßn unqßa kßaxkßoeß uvaß 
la ipalebße. ¡As oyebß chit ivatz 
u uxhchileß uvaß la kaßkabßinsan 
taama umaj u niman vetzeß!

8 As la val sete, tan asoj la 
paavin ex taßn veqßabßeß moj taßn 
vetojeß, as eyaßsataj epaavineß 
eela kuxh stukß uvaß kat etzokßlu 
veßt el veqßabßeß tukß vetojeß, tan 
aal bßaßneß uvaß ech exeß echeß 
umaj kuchß as moj echeß umaj 
koßx tul la ok ex tu vetiichajileß 

uveß yeßl iyaßtebßal, as tiß uvaß 
kßuxh at veqßabßeß tukß vetojeß 
skaabßil tul aß la bßenkat ex tu u 
choobßal paaveß uveß ni toypukat 
u xamaleß uveß yeßl iyaßtebßal.
9 Asoj la paavin ex taßn u bßaqß 
evatzeß, as eyaßsataj epaavineß 
eela kuxh stukß uvaß kat eteesal 
veßt el u bßaqß evatzeß, tan aal 
bßaßneß uvaß umaßl kuxh u bßaqß 
evatzeß tul la ok ex tu uveß atkat 
u tiichajileß tetz vetaanxelaleß, as 
tiß uvaß kßuxh at kaßvaßl u bßaqß 
evatzeß as tul aß la bßenkat ex tu 
u choobßal paaveß uveß atkat u 
xamaleß uvaß yeßl iyaßebßal.

U kßuchuvatz tiß u kaneeroß 
uveß tzßejxinajle

Lucas 15.3-7
10 As etixvak unqßa uxhchileß 

uvaß ech vitxumbßaleß echeß unqßa 
talaj intxaßeß, tan jik chit la val 
sete, tan unqßa ángel uvaß tetz 
unqßa uxhchileß as atoßk vatz u 
Kubßaal Tiixheß tu almikaß.

11 As in uvaß in VIKßAOL U NAJEß, 
as kat ul in tiß unlochat unqßa 
tenameß uveß tzßejxinajle.
12 As ech nunbßaneß echeß umaßl 
u naj uvaß at oßkßalal (100) 
ikaneeroß. As tul kat itzßej kan 
naj umaj txoo, ¿as ma yeß la taqß 
kan naj bßelelaval toßkßal (99) 
unqßa ikaneeroßeß tu u atinbßaleß 
uvaß yeßxhkam la bßanon as la 
bßen ichuk naj vikaneeroßeß xoßl 
koobßal?
13 As ni val sete, asoj la ilej veßt 
naj txoo, as mamaßla chiibßichil la 
ibßan veßt naj tiß txoo tiß bßelelaval 
u toßkßaleß uveß yeß kat tzßejxi.
14 As echat chit nibßan u 
Kubßaaleß uveß at tu almikaß, tan 

yeß nisaß Aak uvaß la tzßejxik kan 
umaj unqßa uxhchileß uvaß ech 
vitxumbßaleß echeß unqßa talaj 
intxaßeß.

Niyolon u Jesús tiß uvaß 
kam isotzsat u niman 
tetz Aak ipaav vimool

15 Asoj la paavin umaj u 
eetzßin aatzikeß savatz, as la 
aal isuuchil ste tul uvaß axh 
kuxh stukß sajunal. Asoj la tabßi 
vayoleß, as bßaßn veßt aatineß tukß 
u eetzßin aatzikeß.
16 Pet asoj yeß la tabßi vayoleß, as 
eeqßo umaj moj kaßvaßtoj u qitzßin 
qatzikeß seeß tiß etalat isuuchil 
vipaaveß ste.
17 Pet asoj yeß la tabßi viyol unqßa 
qitzßin qatikeß uvaß la eeqßo seeß, 
as la bßen aal veßteß xoßl unqßa 
qitzßin qatzikeß uveß ni niman 
Tiixh. Asoj echat kuxh la ibßaneß, 
as eela kuxh veßteß tukß umaj 
uxhchil uvaß yeß ni niman Tiixh 
as moj echeß umaj u molol puaj 
tetz u Roma.

18 Tan jik chit tuk val sete, 
tan kam uveß la etal ibßancheß 
vatz u txßavaßeß as aßeß la bßanax 
tu almikaß. As kam uvaß la 
etaleß uvaß yeß la bßanchu vatz u 
txßavaßeß as aßeß yeß la bßanchu tu 
almikaß.
19 As tuk val sete unpajte, tan 
asoj at kaßvoßj ex uvaß la ikßul 
tibß veyoleß tzitzaß vatz u txßavaßeß 
tiß umaj kam uvaß la ejaj te 
vunBßaaleß uveß tu almikaß, as la 
chit ibßan Aakeß kam uvaß la ejajeß,
20 tan katil uvaß atkat kaßvoßj 
moj oxvoßj uxhchil tiß imolat tibß 
tiß vunbßiieß, as at ineß sxoßl,— tißk 
u Jesúseß.

21 As jetzßen veßt ok u Lußeß 
kßatz u Jesús. As ech tal veßt naj 
ileß: —¿Pap, jatpajul la unsotzsa 
ipaav umaj vitzßin vatzik uvaß la 
bßanon umaj vaßlexh sve? ¿Ma la 
unsotzsa ipaav asoj vujpajul la 
ibßan umaj vaßlexh sve?— tißk u 
Lußeß.
22 Ech tal veßt u Jesús ileß: 
—Yeßle, jit kuxh vujpajul la 
asotzsa ipaav u eetzßin aatzikeß, 
pet vujpajul laval imutxß la 
asotzsa ipaav u eetzßin aatzikeß,— 
tißk u Jesúseß.

Kaßvaßl unqßa naj 
uvaß atik itxßoj

23 As ech tal u Jesús ileß: 
—Ech la ibßan u tijleßm u Tiixheß 
echeß kat ibßan umaßl u ijlenaal 
uvaß kat tal veßt tixmal vitxßoj 
unqßa ikßameß.
24 As tul kat tixma veßt u 
ijlenaaleß vitxßoj unqßa ikßameß, 
as bßex eqßoloj tzan umaßl u naj 
uvaß xoßvebßal chit vitxßojeß xeß u 
ijlenaaleß, tan laval mil vitxßojeß 
atik veßteß.
25 As yeßlik chit ipuaj naj atike 
tiß ichooat vitxßojeß. As tal veßt 
u ijlenaaleß uvaß la kßayil veßt 
naj, tukß u tixqeleß, tukß unqßa 
initxaßeß, as tukß unqßa tetz najeß 
skajayil tiß ichoop veßt u txßojeß 
xeß u ijlenaaleß.
26 As kuß veßt u kßameß qaaloj 
vatz u ijlenaaleß tiß ijajat kuybßal. 
As ech tal veßt naj ileß: «Sotzsa 
unpaaveß, pap. Txßebß unbßiitoj 
in. As la chit unchoo vuntxßojeß 
skajayil,» tißk naj.
27 As itxum veßt u ijlenaaleß 
ivatz naj. As kat isotzsa veßt u 
ijlenaaleß ipaav naj tiß vitxßojeß 

skajayil. As kat chajpul veßt naj 
taßn u ijlenaaleß.
28 As tul kuxh el chßußl u kßameß 
vatz u ijlenaaleß, as ikßul naj 
umaßt vimool uvaß atik unbßiil 
vitxßojeß xeß naj. As oßkßalal (100) 
qßii aqßon itxßoj u najeß. Oora chit 
itxey veßt naj vas imooleß. As 
ipochß veßt naj iqul. As: «¡Oora 
choo vatxßojeß cheel!» tißk naj tal 
te vimooleß.
29 As kuß veßt vimool najeß qaaloj 
vatz tiß ijajat kuybßal te naj. 
«Sotzsa unpaaveß. Txßebß unbßiitoj 
in. As tuk chit unchoo vuntxßojeß 
skajayil,» tißk vimool najeß.
30 As echeß nikat koj tabßi naj 
viyol vimooleß. Pet taqß veßt bßen 
naj vimooleß tu u kaarsa. As 
techanal la ichoo vitxßojeß kajayil 
uveß nik tal naj.

31 Tul til veßt unjoltu unqßa 
kßameß, as chßoßn veßt te chajnaj. 
As bßex tal veßt chajnaj te u 
ijlenaaleß kam uveß kat tulbße naj 
vimooleß.
32 As tul tabßi veßt u ijlenaaleß, 
as imolo veßt tzan u ijlenaaleß u 
najeß. As ech tal veßt u ijlenaal ileß 
te naj: «¡Axh chit txßißla aamaeß 
vil! Tan kßuxh nim chit vatxßojeß 
siinxeß, as kat unsotzsa veßt 
apaav tiß vatxßojeß, tan tiß uvaß kat 
ajaj kuybßal sve.
33 ¡As kat koj atxum ivatz u najeß 
uveß atik itxßoj saxeß echeß uvaß 
kat unbßan see!» tißk u ijlenaaleß.
34 As ul veßt iviß u ijlenaaleß. 
As taqß veßt ok u ijlenaaleß naj 
te unqßa qßosonaleß tiß iqßospu 
naj, techal la ichoo naj vitxßojeß 
skajayil.
35 Echat la ibßan u Tiixheß sete 
uvaß echen tu almikaß, asoj jit 

ayaßl ekßußl la esotzsa ipaav unqßa 
etitzßin etatzikeß tiß u vaßlexheß 
uvaß la ibßan sete,— tißk u Jesús.

Nichusun u Jesús 
uvaß yeß la uch ijatxat tibß 

umaj u naj tukß tixqel
Marcos 10.1-12; Lucas 16.18

19  1 As tul yaß veßt talat u 
Jesús unqßa yoleß, as el 

veßt chßußl Aak tu u Galilea. As 
oon veßt Aak tu u Judea jalit u 
nimla aßeß u Jordán.
2 As aß chit mamaßla tenameß 
xekik tiß Aak. As ibßaßnxisa veßt 
Aak unqßa aachßoßmeß tzitziß.

3 As ul veßt kaßl unqßa fariseo tiß 
ichßotil umaßl u yol te Aak as tiß 
ichukax ipaav Aak. Ech tal veßt 
chajnaj ileß: —¿Ma la uch ijatxat 
tibß umaj naj tukß tixqel kßuxh 
kam kuxh stiß?— tißk chajnaj.
4 Ech tal veßt u Jesús ileß: —Tan 
tixeßtebßal u vatz txßavaßeß kat 
icheesa u Tiixheß u najeß as kat 
icheesa Aak u ixojeß.
5 As ech kat tal veßt u Tiixh ileß: 
«Estißeß la taqß kan u najeß vitxutxeß 
tukß vibßaaleß. As la teqßo tibß naj 
tukß u tixqeleß. As unvatzul kuxh 
veßteß tukß u tixqeleß,» tißk u Tiixheß.
6 As jit veßt kaßvaßl. Pet eela kuxh 
stukß uvaß umaßl kuxh veßteß vatz 
Aak. Estißeß la val sete, tan abßil 
uvaß aß u Tiixheß kat bßanon uvaß 
kat teqßo tibß, as yeßxhebßil la 
jatxon ivatz,— tißk u Jesús.
7 As ech tal veßt unqßa fariseo 
ileß: —¿As kam qßi uveß ni tal u 
Moisés uvaß la itzßibßa kan u najeß 
tu umaj ußuj tiß uvaß kam stiß la 
ijatxkat tibß naj tukß u tixqeleß? 
As la uch ijatxat tibß naj tukß u 
tixqeleß,— tißk unqßa fariseo.

8 Ech tal veßt u Jesús ileß: —As 
tiß kuxh vipaasan tziil unqßa 
tenameß, as kat taqß veßt u Moisés 
tokebßal u jatxiibßeß. Pet jitßeßcheß 
uvaß kat tal kan u Tiixheß bßaxa.
9 As tuk val sete, u najeß uvaß kat 
ijatxeßl u tixqeleß as tul yeßl ixoj 
kat iyansa tibß tukß umaßtoj naj, 
asoj la teqßo tibß naj tukß umaßt 
ixoj, as la paavin veßt naj vatz u 
Tiixheß. As echat la ibßan umaßt 
u najeß, tan la paavin veßt naj 
asoj la tixqeli naj u ixojeß uveß 
jatxel tibß tukß vitzumeleß,— tißk 
u Jesúseß.

10 As ech tal veßt unqßa 
ichusulibß u Jesús ileß: —Asoj ech 
isuuchil u yoleß tiß tatin umaj naj 
tukß u tixqeleß, as aal bßaßneß bßa 
uvaß yeß la ichuk naj tixqel,— tißk 
chajnaj.
11 Ech tal veßt u Jesús ileß: —Jit 
kajayil unqßa najeß la txßolon 
ikuyat u yolaß. Pet aß kuxh unqßa 
najeß uveß la taqß u Tiixheß ste tiß 
ikuyataß.
12 Tan at unqßa najeß uvaß at tzan 
stiß tul yeßxnik itzßebßi uvaß yeßl 
tixqel nichukeß. As at unqßa najeß 
uvaß an kuxh umaßt naj ni bßanon 
ste uvaß yeßl tixqel nichukeß. As 
at unqßa najeß uvaß an kuxheß ni 
bßanon jeß ste uvaß yeßl veßt tixqel 
nichukeß. As nibßaneß tiß toksat 
taama tiß u tijleßm u Tiixheß,— 
tißk u Jesús.

Ni taqß u Jesús 
ibßaßnil tiß unqßa talaj intxaßeß
Marcos 10.13-16; Lucas 18.15-17
13 As eqßol veßt ok kaßl unqßa 

talaj intxaß vatz u Jesús tiß uvaß 
la taqß jeß Aak iqßabß tiß chiintxaß 
as la inach Aak Tiixh stiß. As 

yaan veßt unqßa ichusulibß Aakeß 
te unqßa uxhchileß uveß nik eqßon 
ok unqßa talaj intxaßeß vatz Aak.
14 As ech tal veßt u Jesús ileß: 
—Echajputaj ok tzan unqßa talaj 
intxaßeß sunkßatz. As yeß kuxh 
emaj chiintxaß, tan abßil uvaß ech 
itxumbßaleß echeß vitxumbßal 
unqßa talaj intxaßeß, as aßeß uveß at 
tokebßal xoßl unqßa tenameß uvaß 
at jaqß u tijleßm u Tiixheß,— tißk 
u Jesús.
15 As taqß veßt jeß u Jesús iqßabß tiß 
iviß unqßa talaj intxaßeß tiß taqßat 
Aak vibßaßnileß stiß. Tul bßaßnxi, as 
bßen veßt Aak.

Niyolon u Jesús 
tukß umaßl u txßioliqßii

Marcos 10.17-31; Lucas 18.18-30
16 As bßex uloj umaßl u chelem 

naj kßatz u Jesús. As ech tal veßt 
naj ileß te Aak: —¿Bßaßnla Chusul, 
abßiste u bßaßneß la unbßaneß 
tiß uvaß at untiichajil uvaß yeßl 
iyaßtebßal?— tißk naj.
17 Ech tal veßt u Jesús ileß: 
—¿Kam qßi uvaß, «Bßaßnla Chusul,» 
chßaxh sve? Tan yeßl umaj bßaßnla 
chusul ati. Pet taßneß u Tiixheß. 
Pet asoj nasaß uvaß at atiichajil 
kßatz Aak, as nima unqßa tzaqßiteß 
uveß ni tal Aak,— tißk u Jesúseß.
18 —¿Abßisteeß qßi, Pap, u tzaqßiteß 
uveß naaleß?— tißk naj. As ech tal 
veßt u Jesús ileß:

Ayatzßak umaj uxhchil. 
Achukak eexoj.

Elqßißk axh. Acheesak ipaav 
amool.

 19 Nima abßaal; nima atxutx.
As xoßnoj u eetzßin aatzikeß see 

echeß uvaß nabßan jeß see,—
tißk u Jesús.

20 —As nimamal chiteß svaßn 
skajayil tul chßoo telik in. 
¿Pet kam umaßtoj qßi, Pap, la 
unbßaneß?— tißk naj.
21 —Asoj aß nasaß uvaß jik chit 
axh vatz u Tiixheß, as kuxh kßayi 
kan unqßa txßiibßal aqßiieß skajayil. 
As la ajatx veßt vijaßmileß xoßl 
unqßa meebßaßeß. As sißu. Xekebßen 
sviß. As nimal u bßaßnileß lakßul tu 
almikaß,— tißk u Jesúseß.
22 As tul tabßi u chelem najeß u 
yoleß uvaß tal u Jesús, as txumun 
veßt naj tul bßen naj, tan tiß uvaß 
nimal u txßiibßal iqßii najeß atike.

23 As ech tal veßt u Jesús ileß 
te unqßa ichusulibßeß: —Jik chit 
tuk val sete, tan kaßl tzii stiß uvaß 
at tokebßal umaj txßioliqßii xoßl u 
tenameß uvaß at jaqß u tijleßm u 
Tiixheß.
24 As tuk val sete unpajte, tan 
oora kuxheß la pal umaj camello 
tu vixotoßlil umaj tzßisbßal bßaj tiß 
uvaß la ok umaj txßioliqßii xoßl u 
tenameß uvaß at jaqß u tijleßm u 
Tiixheß,— tißk u Jesús.
25 As tul tabßi unqßa ichusulibß 
Aakeß u yoleß, as teqßo veßt taama 
chajnaj. As ech tal veßt chajnaj 
ileß te Aak: —Asoj ech la ibßaneß 
echeß uveß, ¿as abßil veßteß qßi 
la ok xoßl vitenam u Kubßaal 
Tiixheß?— tißk chajnaj.
26 As isaji veßt u Jesúseß chajnaj. 
As ech tal veßt Aak ileß: —As vatz 
unqßa uxhchileß, as aß chiteß yeß la 
uchi. Pet ech koj vatz u Tiixheß, 
tan la chit ibßaneß,— tißk u Jesús.
27 As ech tal veßt u Luß ileß te 
u Jesús: —Kat qaqßlu veßt kan 
unqßa qetzeß skajayil. As il oß 
xekel veßt oß seeß. ¿As kam qßi la 
aqßax sqe?— tißk u Lußeß.

28 Ech tal veßt u Jesús ileß: 
—Tuk val sete, jankßal ex uveß 
xekel chit ex sviß, as la ilej 
umaßl u qßii uvaß la jalpu veßt 
unqßa txumbßaleß skajayil, tul 
la xonebß veßt VIKßAOL U NAJEß tu 
xonlebßaleß uvaß nim talcheß uvaß 
ni litzßloßlaneß. As antu veßt ex la 
xonebß veßt ex tu kabßlavat unqßa 
bßaßnla xonlebßaleß tiß ebßanat 
isuuchil kabßlaval jolol unqßa 
tenameß uvaß tiaal Israel,
29 tan abßil uvaß la taqß kan 
ikabßal tiß ixekebß sviß, moj la 
taqß kan titzßin tatzik, moj itxutx, 
moj ibßaal, moj tixqel, moj meßal 
ikßaol, as moj itxßavaß; as oßkßalal 
(100) ichßexel u tetzeß la aqßax 
veßt ste tiß unqßa tetzeß uvaß kat 
taqß kan sviß. As at veßt itiichajil 
uvaß yeßl iyaßtebßal.
30 As la val sete, tan nimal unqßa 
uxhchileß uvaß ni toksal iqßii taßn 
unqßa tenameß, as tul aßeß uvaß jit 
nim talcheß vatz u Tiixheß. Pet 
ech koj unqßa uxhchileß uvaß yeßl 
iqßii vatz unqßa tenameß, as aßeß 
uvaß nim talcheß vatz u Tiixheß.

Umaßl u kßuchuvatz 
tiß kaßl unqßa aqßonvil

20  1 Tan ech nibßan u 
tijleßm u Tiixheß echeß 

nibßan umaj u bßaal aqßon. Tul 
kat sajbßu veßteß, as kat el veßt u 
bßaal aqßoneß tiß ichukat ikßam tiß 
u taqßoneß.
2 As ikßul tibß iyol naj tukß kaßl 
unqßa aqßonvil uvaß kanißch la 
choopkat chajnaj tiß qßii. As ichaj 
bßen naj chajnaj tiß u aqßoneß.
3 Tul oon bßeluval oora, as el 
veßt u bßaal aqßoneß. As bßex ilej 
veßt naj kaßt unqßa aqßonvileß uvaß 

txakleßl kuxh tu kßayibßal, tan tiß 
uvaß yeßlik taqßon chajnaj atike.
4 As: «Bßenojtaj ex sviß aqßonvoj. 
As la unchoo veqßiieß, kanißch 
uvaß la itxßak umaßl aqßonvil,» 
tißk u bßaal aqßoneß. As bßen veßt 
chajnaj aqßonvoj.
5 Tul chaqßaan veßt qßii, as el 
veßt u bßaal aqßoneß. As echat 
chit kat ibßan veßt u bßaal 
aqßoneß tukß kaßt aqßonvil. Tul 
kat oon oxvaßl oora kußqßii, as 
echat chit kat ibßan u bßaal 
aqßoneß unpajte tukß kaßt 
aqßonvil.
6 As tul kat oon oßvaßl oora 
kußqßii, as el veßt u bßaal aqßoneß. 
As ilej veßt naj kaßt unqßa aqßonvil 
uveß yeßlik taqßon. As ech tal 
veßt u bßaal aqßon ileß te chajnaj: 
«¿Kam qßi uvaß at kuxh ex tu u 
qßiiaß? As yeßl ex netaqßonveß,» 
tißk u bßaal aqßoneß.
7 «Yeßle, pap, tan yeßxhebßil kat 
aqßon qaqßon,» tißk chajnaj. As: 
«Bßenoj ex bßa sviß. As la unchoo 
veqßii, kanißch uvaß la itxßak umaj 
aqßonvil,» tißk u bßaal aqßoneß te 
chajnaj. As bßen veßt chajnaj 
aqßonvoj.

8 Tul tzßotin veßteß, as tal veßt 
u bßaal aqßoneß te u ilol tetz 
isuuchil u aqßoneß. As ech tal 
veßt naj ileß: «Molo tzan unqßa 
aqßonvileß skajayil. As choo veßt 
chajnaj. As bßaxel la achoo unqßa 
aqßonvileß uveß kat ul timoxtel. 
As imoxtel la achoo unqßa 
aqßonvileß uveß bßaxel kat uli,» 
tißk u bßaal aqßoneß.
9 Tul choop veßt unqßa aqßonvileß 
uveß bßiitik kuxh ibßen veßt qßii tul 
ok aqßonvoj, as ijaßmil umaßl qßii 
aqßon kat choopkat chajnaj.

10 Tul til veßt unqßa najeß uveß 
qßalaßm chit xeßt aqßonvoj, as tal 
jeß chajnaj ste uvaß kamal nimal 
tuk choopojkat veßt chajnaj uvaß 
nikat taleß. As tul choop veßt 
chajnaj, as eela kuxh ijaßmil 
chajnaj kat ibßana.
11 As tul ikßul veßt chajnaj 
vijaßmileß, as yan veßt ikßußl 
chajnaj. As xeßt veßt chajnaj tiß 
iyolax u bßaal aqßoneß.
12 Ech tal chajnaj ileß: «Umaßl 
kuxh oora kat aqßonvu unqßa 
naj ileß. As eela kuxh u 
kujaßmileß tukß chajnaj kat ibßan 
naj. As tul il oß ilaß uvaß umaßl 
chit qßii kat aqßonv oß vatz u 
qßiieß uveß vaßl chit ikßachoneß,» 
tißk chajnaj.
13 As ech tal veßt u bßaal aqßon 
ileß te umaßl u aqßonvileß: «Txaj, 
yeßl umaj onkonil nunbßan see, 
¿tan ma yeß kat ikßul tibß kuyol 
bßa uvaß kanißch la unchookat 
axh tiß qßii?
14 As kßul vajaßmileß. As kuxh 
veßteß, tan ayaßl chit unkßußl kat 
vaqß vijaßmil chajnajeß echeß uvaß 
kat vaqß see.
15 As in kuxheß la alon kam la 
unbßan tukß u vetzeß. ¿Pet moj 
nichßoßn aama tiß uvaß ni voybße 
ivatz kaßl unqßa aqßonvileß?» tißk u 
bßaal aqßoneß.

16 Estißeß ni val sete uvaß at 
unqßa uxhchileß uveß echen 
kßatz u Tiixheß uveß la ilpi tukß 
vitxumbßaleß, as tul aßeß uvaß 
jetzßennal el kßatz Aak. Pet 
at unqßa uxhchileß uvaß texh 
jetzßennal el kßatz Aak uvaß la 
ilpi, as tul aßeß uvaß echen kßatz 
Aak. As at unqßa uxhchileß uvaß 
bßaxel, as aßeß imoxtel. As at 

ch 20.16 At kaßt unqßa yol uvaß tzßibßamal kan uvaß ech ni tal ileß: Tan nimal unqßa 
uxhchileß uvaß molomal. As kaßl kuxh txaael sxoßl.

unqßa uxhchileß uveß timoxtel, as 
aßeß bßaxel,— tißk u Jesúseß. ch

Ni tal u Jesús 
vikamebßaleß titoxpa

Marcos 10.32-34; Lucas 18.31-34
17 As tul bßen veßt u Jesús tu 

bßey tiß toon tu u Jerusalén, as 
imolo veßt el Aak kabßlaval unqßa 
ichusulibßeß. As ech tal veßt Aak 
ileß:
18 —Il oß maßt veßt jeß oß tu u 
Jerusalén. As tuk oksaloj ok 
VIKßAOL U NAJEß tiqßabß unqßa 
iqßesal oksan iyol tenam vatz 
Tiixh tukß te unqßa uxhchileß uvaß 
chusel tibß tiß unqßa tzaqßiteß. As 
tuk alaxoj unkameß. As la yatzßpu 
veßt in.
19 As tuk oksaloj in tiqßabß unqßa 
jit tiaal Israel. As la eesal unqßii. 
As la qßospu veßt in. As la aqßax 
veßt jeß in vatz umaßl u kurus tiß 
unkameß. As titoxvu qßii, la ul 
vaama,— tißk u Jesús.

Nijajpu bßaßnil te u Jesús taßn 
vitxutx u Jacob tukß u Xhuneß

Marcos 10.35-45
20 As jetzßen veßt ok u tixqel u 

Zebedeo kßatz u Jesús. As xekik 
kaßvaßl unqßa taleß stiß, u Jacob 
tukß u Xhuneß. As kuß veßt u naneß 
qaaloj vatz u Jesúseß. As ech tal 
ileß te Aak: —Pap, la unjaj bßaßnil 
see,— tißke.
21 —¿Kam ni tal aama qßi?— tißk 
u Jesúseß. —Aß ni valeß uvaß tul la 
ok axh ijlenaalil, as la akßujbßaß 
uvaß la xonebß kaßvaßl u valeß 
sakßatz. Umaßl la xonebß tasebßal; 

as umaßt la xonebß tamax,— tißk 
u tixqel u Zebedeo.
22 As ech tal veßt u Jesús ileß: 
—Yeß nepal stuul kam uveß nejaj 
sve. ¿As ma la etxßol epal tu u 
kßaxkßoeß uveß tuk unpalebße; as 
ma la etxßol epal tu u kamchileß 
uvaß tuk unpalebße?— tißk u 
Jesúseß. —Kano, la kutxßoleß,— 
tißk chajnaj.
23 As ech tal veßt u Jesús ileß te 
chajnaj: —An chiteß, tan la pal ex 
tu u kßaxkßoeß uveß tuk unpalebße. 
As la pal ex tu u kamchileß uveß 
tuk palojkat in. Pet ech koj uvaß 
netal exonebß tunsebßal tukß tu 
vunmaxeß, tan jit ineß la aqßon 
sete. Pet aß la aqßaxkat te unqßa 
uxhchileß uvaß txaael veßt taßn u 
Tiixheß, tan bßanel veßt tucheß taßn 
Aak tiß taqßax ste,— tißk u Jesús.

24 As tul tabßi veßt lavat unqßa 
ichusulibß Aakeß, as ul veßt iviß 
chajnaj tiß kaßvaßl unqßa imooleß.
25 As imolo veßt tzan u Jesúseß 
unqßa ichusulibßeß. As ech tal veßt 
Aak ileß te chajnaj: —Ootzimal 
setaßn uvaß jankßal unqßa najeß 
uveß at tijleßm vatz u txßavaßeß 
as nim chit chajnaj ninacheß tiß 
ibßekßat unqßa tenameß.
26 Pet jitßeßch la ibßan sexoßl tan 
abßiste ex uvaß nesaß uvaß nim 
etalcheß tiß unqßa emooleß, as exeß 
la lochon vemooleß la ibßaneß.
27 As ex uvaß nesaß uvaß at 
etijleßm xoßl unqßa emooleß, as ex 
lochol tetz vemooleß.
28 Echeß kat koj ul VIKßAOL U 
NAJEß tiß uvaß la lochpi taßn unqßa 
tenameß. Pet kat uli tiß taqßat tibß 

kamoj tiß iqßalpul unqßa tenameß 
vatz vipaaveß,— tißk u Jesús.

Nibßaßnxisa u Jesús 
kaßvaßl unqßa tzot

Marcos 10.46-52; Lucas 18.35-43
29 As tul el veßt chßußl u Jesúseß 

tu u Jericó, as aß chit mamaßla 
tenameß xekebß veßt tiß Aak.
30 As xonlik kaßvaßl unqßa tzot 
tziß bßey. Tul tabßi chajnaj ipal 
veßt u Jesús, as sikßin veßt chajnaj. 
Ech nikat tal chajnaj ileß: —¡Pap 
tiaal David, txum kuvatz!— tißk 
chajnaj.
31 As iyaa veßt unqßa tenameß 
kaßvaßl u tzoteß tiß uvaß la yaß 
chajnaj tiß isikßineß. As aal chit 
taqß veßt jeß chajnaj tuul iviß. 
Ech tal veßt chajnaj ileß: —¡Pap 
tiaal David, txum kuvatz!— tißk 
chajnaj.
32 As txakebß veßt u Jesús. As 
imolo veßt tzan Aak chajnaj. Ech 
tal Aak ileß te chajnaj: —¿Kam 
qßi nesaß uvaß la unbßaneß?— tißk 
Aak.
33 As ech tal veßt chajnaj ileß: 
—Pap, aß ni qaleß uvaß la ilon vas 
kuvatzeß,— tißk chajnaj.
34 As itxum veßt u Jesús ivatz 
chajnaj. Ikan veßt ok Aak vivatz 
chajnajeß. As yak kuxh ilon veßt 
chajnaj. As xekebß veßt chajnaj tiß 
u Jesús.

Ni tok u Jesús tu u Jerusalén
Marcos 11.1-11; Lucas 19.28-40;

Xhun 12.12-19

21  1 Tul bßiitik kuxh 
toon veßt u Jesús tu u 

Jerusalén tukß unqßa ichusulibßeß, 
as oon veßt Aak tu u tal tenam 
u Betfagé kßatz umaßl u vitz uvaß 

Olivos. As ichaj veßt bßen Aak 
kaßvaßl unqßa ichusulibßeß.
2 Ech tal Aak ileß te chajnaj: 
—Bßenoj ex tu u tal tenameß uveß 
at tzan. Tul la oon ex, as la bßen 
elej umaßl u bßur tukß umaßl u tal 
uvaß kßalel kan. La esaapu txoo; 
as la eteqßo tzan txoo.
3 Asoj abßil la yaaon ex tiß txoo, 
as ech la etal ileß: «Aß u Kubßaaleß 
tuk txakonsan txoo,» chaj ex la 
etaleß,— tißk u Jesús.
4 As ech kat bßex ibßan umaßl u 
yol ileß uveß alel kan taßn umaßl u 
qßajsan tetz viyol u Tiixheß:
 5 Etaltaj te unqßa tenameß uveß 

tu u Sion uvaß:
Il vetijlenaal ileß tul setiß.
As sula txumbßal u txumbßaleß 

eqßomal staßn.
As at jeß tiß umaßl u tal bßur, u 

tal umaßl u bßur tetz ijatz, 
tißk u yoleß.

6 As bßen veßt kaßvaßl unqßa 
ichusulibß Aakeß. As ibßan veßt 
chajnaj kam uvaß tal Aak te 
chajnaj.
7 As teqßo veßt chajnaj u bßureß tukß 
u tal bßureß. As taqß veßt jeß chajnaj 
unqßa ixbßußjeß tiß u tal bßureß. As 
jeß veßt u Jesúseß tiß txoo.
8 As at unqßa uxhchileß kat iliipu 
kuß unqßa ixbßußjeß tu bßey. As ati 
uvaß bßex itzokß tzan xaj chßißm. 
As kat taqß kuß tu bßey vatz Aak, 
tan aß chit mamaßla tenameß 
xekik tiß Aak.
9 As unqßa tenameß uvaß bßaxik 
vatz u Jesúseß tukß uveß xekik tiß 
Aak, as taqß veßt jeß tuul iviß tiß 
isikßineß tiß Aak. As ech tal ileß: 
—¡Qoksataj iqßii u tiaal David! 
¡Tan achvebßal chit tuleß tukß 
vibßii u Kubßaaleß! ¡As qoksataj 

iqßii tan nim talcheß uveß echen 
tu almikaß!— tißk unqßa tenameß.
10 As tul ok veßt u Jesúseß tu u 
Jerusalén, as sotz veßt ikßußl unqßa 
tenameß. As at unqßa tenameß ech 
nik tal ileß svatzaj: —¿Abßileß qßi 
uveß tuleß?— tißk unqßa tenameß.
11 Ech tal veßt kaßt unqßa tenam 
ileß: —Aß u Jesúseß, u qßajsan tetz 
viyol u Tiixheß, uvaß kat tzaa 
tu u Nazaret uvaß echen tu u 
Galilea,— tißk unqßa tenameß.

Nitilu el u Jesús unqßa 
vaßlexh tu u tostiixh

Marcos 11.15-19; Lucas 19.45-48;
Xhun 2.13-22 

12 As tul ok veßt u Jesúseß vatz 
viqßanal u tostiixheß, as itilu veßt 
el Aak unqßa uxhchileß uveß nikat 
ikßayineß as tukß unqßa uxhchileß 
uveß nikat iloqßoneß. As ipilqßu 
veßt Aak imeexha unqßa jalol 
puajeß as tukß u tatinbßal unqßa 
paroomaxheß uveß nik ikßayileß.
13 As ech tal veßt Aak ileß: —Ech 
ni tal u yoleß uvaß tzßibßamal kan:

Nachbßal Tiixheß vunkabßaleß 
la ibßaneß, tißk Aak.

Pet ech koj ex, tan kat ebßensal 
veßteß statinbßal elqßom,— tißk u 
Jesús.

14 As ul veßt unqßa tzoteß tukß 
unqßa koßxeß kßatz u Jesús tu u 
tostiixheß. As ibßaßnxisa veßt Aak 
unqßa uxhchileß skajayil.
15 As tul til veßt unqßa iqßesal 
oksan iyol tenam vatz Tiixh tukß 
unqßa uxhchileß uvaß chusel tibß 
tiß unqßa tzaqßiteß, uvaß ibßaßnxisa 
u Jesúseß unqßa uxhchileß, as 
chßoßn veßt taama chajnaj stiß as 
tukß tiß uvaß tabßi chajnaj uvaß nik 
isikßin unqßa tal intxaßeß, tan ech 
nik tal ileß: «¡Qoksataj iqßii u tiaal 
David!» tißk unqßa tal intxaßeß.
16 As ech tal veßt chajnaj ileß te 
u Jesús: —¿Ma naabßi uveß ni 
tal unqßa talaj intxaßeß?— tißk 
chajnaj. Ech tal u Jesús ileß: 
—Kano, ni vabßieß. ¿As ma yeß 
atixoj esikßle umaßl u yol uvaß 
ech ni tal ileß?

Aß viyol unqßa talaj intxaßeß 
tukß u tuul iviß unqßa talaj 
neßeß uveß nitel ichßußuneß 
as la toksa unqßii, tißk u 
yoleß,—

tißk u Jesús tal te chajnaj.
17 As taqß veßt kan u Jesúseß 

chajnaj. As el veßt chßußl Aak tu u 
Jerusalén. As bßex veßt Aak vatoj 
tu u tal tenam uvaß Betania.

Ni tal u Jesús itzaj 
umaßl u tzeß

Marcos 11.12-14, 20-26
18 Tul sajbßu veßteß, as bßen veßt 

u Jesúseß tu bßey tiß iqßaav tu u 
Jerusalén. Tul nikat ixaan Aak, 
as vaßy veßt Aak.
19 As til veßt Aak umaßl u tzeß 
uvaß higuera tziß u bßeyeß. As 
jetzßen veßt ok Aak kßatz u tzeßeß, 
tan kamal atik ivatz tzeß uvaß 
nik tal Aak. As yeßlik chit umaj 

ivatz tzeß atike. Pet ixaj kuxh 
tzeß atike. As ech tal veßt Aak 
ileß: —Yeßxh jatu la vatzin veßt 
axh,— tißk Aak tal te u tzeßeß. As 
yak kuxh tzaj veßt u tzeßeß.

20 As tul til veßt unqßa ichusulibß 
Aakeß, as sotz veßt ikßußl chajnaj. 
As ech tal veßt chajnaj ileß te Aak: 
—¿Kam qßi uveß oora chit kat tzaj 
veßt u tzeßeß?— tißk chajnaj.

21 As ech tal veßt u Jesús ileß: 
—Jik chit tuk val sete, tan asoj 
kßujleßl ekßußl sviß, as jit kuxh ech 
la ebßaneß echeß uveß kat unbßan 
te u tzeßeß. Pet la uch etalateß te 
u vitz ileß uvaß: «¡Elen tzitziß! ¡As 
kuxh bßen tu u mareß!» chaj ex la 
etaleß. As la chit ibßaneß asoj yeß 
la kaßkabßin etaama,
22 tan asoj kßujleßl chit ekßußl tiß u 
Tiixheß tul la enach Tiixh, as la 
chit ibßan Aak kam uveß la ejaj te 
Aak,— tißk u Jesús.

Nichßotil u tijleßm u Jesús taßn 
viqßesal unqßa tenam

Marcos 11.27-33; Lucas 20.1-8
23 As tul oon veßt u Jesús tu 

u Jerusalén, as ok veßt Aak tu u 
tostiixheß. As xeßt veßt Aak chusun. 
As jetzßen veßt ok unqßa iqßesal 
oksan iyol tenam vatz Tiixh tukß 
kaßt unqßa bßaal tenameß. As ech 
tal veßt chajnaj ileß te u Jesúseß: 
—¿Abßil aqßol tetz u eejleßmeß tiß 
uvaß kat ul atilu el unqßa uxhchileß 
vatz iqßanal u tostiixheß?— tißk 
chajnaj.
24 As ech tal u Jesús ileß: —Tuk 
unchßoti umaßl u yol sete. Asoj 
la etal sve kam uvaß la unchßoti, 
as la val veßt sete uvaß abßil aqßol 
tetz u vijleßmeß tiß unqßa veeß kat 
unbßana.

25 Etaltaj sve: ¿Abßil kat chajon 
tzan u Xhuneß uvaß nik aqßon kuß 
unqßa uxhchileß xeß u aßeß? ¿Ma 
aß u Tiixheß? ¿Pet moj umaj vatz 
txßavaßilla aama?— tißk u Jesús. 
As iyol veßt chajnaj svatzaj uvaß 
kam la tal chajnaj. Ech tal veßt 
chajnaj ileß: —Asoj tuk qaleß uvaß 
Tiixh kat chajon tzan u Xhuneß, 
as: «¿Kam qßi yeß kat enima u 
Xhuneß?» chaj naj tuk tal sqe.
26 Pet asoj tuk qaleß uvaß: «Vatz 
txßavaßilla aama kuxheß kat 
chajon tzan u Xhuneß,» chaj oß, as 
tul nu kuxoßv vatz unqßa tenameß, 
tan kajayil chit unqßa tenameß ni 
niman uvaß qßajsan tetz viyol u 
Tiixheß u Xhuneß,— tißk chajnaj 
svatzaj.
27 As ech tal chajnaj ileß te u 
Jesús: —Yeß qootzaj abßil kat 
chajon tzan u Xhuneß,— tißk 
chajnaj. As ech tal u Jesúseß ileß: 
—Mitaßn in la alon sete uvaß abßil 
kat aqßon u vijleßmeß tiß uvaß kat 
unbßana.

Ni tal u Jesús umaßl u 
kßuchuvatz tiß kaßvaßl u kßaola
28 ¿Pet kam tuk etal tiß umaßt 

u yoleß uvaß tuk val sete? As atik 
umaßl u bßaala uvaß kaßvaßl ikßaol. 
As ech tal u bßaala ileß te umaßl 
vikßaoleß: «Unkßaol, kuxh aqßonvoj 
cheel xoßl unqßa uuvaeß uvaß 
avamal svaßn,» tißk u bßaalaeß.
29 As ech tal vikßaol ileß: «Yeß 
unsaß la unbßan u aqßoneß,» tißk 
naj tal te vibßaaleß. As xamtik 
kuxh veßt stuul, ikßaxa veßt u 
kßaolaeß. As bßen veßt naj aqßonvoj.
30 As tal veßt u bßaalaeß te umaßt 
vikßaoleß. As ech tal u kßaola 
ileß: «Bßaßn kuxheß bßa, pap. Tuk 

unbßaneß,» tißk naj. As jit bßen naj 
tiß u aqßoneß.
31 As etaltaj sve: ¿Abßiste kaßvaßl 
u kßaolaeß kat bßanon uvaß kat tal 
vibßaaleß ste?— tißk u Jesús. As 
ech tal chajnaj ileß: —Aß u najeß 
uvaß alpu ste bßaxa,— tißk chajnaj. 
As ech tal veßt u Jesús ileß te 
chajnaj: —An chiteß uveß netaleß. 
As jik chit tuk val sete, tan 
unqßa molol puajeß tetz u Roma 
tukß unqßa ixoj uvaß yanaßs, as aß 
uxhchileß bßaxel la ok sevatz xoßl 
u tenameß uveß at jaqß u tijleßm u 
Tiixheß.
32 As kat ul tal u Xhuneß unqßa 
jikla yoleß sete. As yeß kat enima. 
Pet ech koj unqßa molol puajeß 
tetz u Roma tukß unqßa ixoj 
uvaß yanaßs, tan oora kat inima 
chaßma unqßa yoleß uveß kat ul 
tal u Xhuneß. Pet ech koj ex, tan 
kßuxh kat etila, as yeß kat ejalpu 
vetxumbßaleß tiß enimataß.

Ni tal u Jesús umaßl 
u kßuchuvatz tiß kaßl unqßa 

vaßlexhla kßamol txßavaß
Marcos 12.1-12; Lucas 20.9-19
33 As etabßitaj isuuchil umaßt 

u kßuchuvatz uvaß tuk val sete, 
atik umaßl u naj uvaß atik itxßavaß. 
As tava naj kaßl unqßa uuva. As 
toksa veßt naj peß stiß. As ibßan 
veßt naj umaßl u atinbßal uvaß 
nipochßilkat el u taßl u uuvaeß. 
As ilak veßt naj umaßt u atinbßal 
xeebßal tetz unqßa uuvaeß uvaß 
nim chit itxakebßeß. As taqß veßt 
kan naj vitxßavaßeß tukß vichikoeß 
skßam te kaßl unqßa kßamol. As 
bßen veßt naj tzißaßn.
34 Tul ilej veßt u qßii tiß tuxpu 
vivatz unqßa uuvaeß, as ichaj veßt 

bßen u bßaal txßavaßeß kaßl vikßam 
tiß bßen teqßot unbßooj ivatz u 
uuvaeß, kßambßal tetz u txßavaßeß.
35 Tul oon veßt vikßam vibßaal u 
txßavaßeß, as kat itxey veßt unqßa 
kßamoleß. As umaßl kat qßospi; as 
umaßte kat yatzßpi; as umaßte kat 
sutil taßn kßubß.
36 As ichaj veßt bßen vibßaal u 
txßavaßeß unjoltu unqßa ikßameß. 
As nimal u kßameß kat ichaj bßen 
tiß uvaß bßen bßaxa. As echat 
chit kat bßanchu te unqßa kßameß 
echeß uvaß kat ulbßel unqßa kßameß 
bßaxa.

37 As tul maßtik ichajat veßt 
bßen vibßaal unqßa uuvaeß unqßa 
ikßameß, as aß veßt vikßaoleß kat 
ichaj bßen, tan ech tal jeß ileß ste: 
«Tuk nimalojeß vunkßaoleß taßn 
unqßa kßamoleß,» tißk vibßaal unqßa 
uuvaeß.
38 Tul til unqßa kßamoleß u 
kßaolaeß, as ech tal veßt chajnaj 
ileß svatzaj: «Aß vikßaol najeß vil 
tuleß. As aß najeß tuk etzin kan 
unqßa uuvaeß tukß u txßavaßeß. ¡Pet 
koß kuyatzß naj! ¡As oß la kaaik 
kan oß tu u txßavaßeß!» tißk unqßa 
kßamoleß tal svatzaj.
39 As itxey veßt chajnaj vikßaol 
u bßaal unqßa uuvaeß. As teqßo 
el chajnaj tißeßl u txßavaßeß uvaß 
atikkat unqßa uuvaeß. As iyatzß 
veßt chajnaj.

40 As tul la ul veßt vibßaal u 
uuvaßeß, ¿as kam qßi la ulbßel veßt 
unqßa kßamoleß uveß netaleß?— 
tißk u Jesús.
41 As ech tal veßt unqßa iqßesal 
unqßa tenam ileß: —La yatzßpeß 
unqßa kßamoleß uveß paasan tzii. 
As yeßl ivatzeß la txumli. As la 
taqß veßt u bßaal uuvaßeß vitxßavaßeß 

skßam te kaßtoj kßamol uvaß jik 
chit la chooni tiß u kßambßal tetz 
u txßavaßeß,— tißk chajnaj.
42 As ech tal veßt u Jesús ileß: 
—¿As ma yeß atixoj esikßle umaßl 
u yol uvaß tzßibßamal kan? Uvaß 
ech ni tal ileß:

As u kßubßeß uvaß kat sutil el 
taßn unqßa lakol kabßaleß,

as aß veßteß uveß xeßabß tetz 
vixoobß u kabßaleß.

As aß chit achvebßaleß sqe, tan 
aß u Tiixheß kat bßanon, tißk 
u yoleß.

43 Estißeß ni val sete, tan atik 
etokebßal xoßl unqßa tenameß uvaß at 
jaqß u tijleßm u Tiixheß. Pet ech koj 
cheel tan yeßl veßt etokebßal, as aß 
la aqßpukat veßt te unqßa uxhchileß 
uvaß la niman viyol Aakeß, as 
nibßaneß kam uveß ni tal Aak.
44 As tuk val sete, tan abßil uveß 
la jojtxßu tiß u kßubßeß, as yak 
chit la tatzßmeß. As abßil uvaß la 
kuß u kßubßeß stiß, as yak chit la 
vuchßmeß,— tißk u Jesús.

45 Tul tabßi veßt unqßa iqßesal 
oksan iyol tenam vatz Tiixh, 
tukß unqßa fariseo, as bßen veßt te 
chajnaj uvaß chajnaj nikat tal u 
Jesúseß tukß u kßuchuvatzeß.
46 As tal veßt chajnaj itxeypu u 
Jesúseß. Pet nikat ixoßv chajnaj 
vatz unqßa tenameß, tan qßajsan 
tetz viyol u Tiixheß u Jesús uveß 
nikat tal unqßa tenameß.

Umaßl u kßuchuvatz 
tiß umaßl u tzumbßaß

22  1 As tal veßt u Jesúseß 
umaßt u kßuchuvatz te 

unqßa iqßesal oksan iyol tenam 
vatz Tiixh tukß te unqßa fariseo. 
As ech tal veßt Aak ileß:

2 —Ech la ibßan u Tiixheß tiß u 
tenameß uveß at jaqß u tijleßm 
u Tiixheß, echeß nibßan umaj 
ijlenaal uvaß nibßan umaj bßaßnla 
txßaßoßm, tul niteqßo tibß vikßaoleß 
tukß u tixqeleß.
3 As kat ichaj bßen u ijlenaaleß 
unqßa ikßameß tiß imolat veßt unqßa 
uxhchileß uvaß kat isaßbßelal tu 
u nimla qßiieß. As jit isaß unqßa 
uxhchileß tul tu u nimla qßiieß.
4 As ichaj veßt u ijlenaaleß kaßt 
ikßam unpajte. Ech tal u ijlenaal 
ileß: «Ech la bßen etal ileß te unqßa 
uxhchileß uvaß kat unsaßbßela: –¡Il 
txßix ileß kat bßaßnxiy veßteß! Tan 
kat iyatzßlu veßt u ijlenaaleß unqßa 
tzaqßal vaakaxheß tukß kaßt unqßa 
txooeß. As ulojtaj ex. Ul etiltaj 
teqßot tibß vikßaoleß tukß tixqel,– 
chaj ex la etaleß,» tißk u ijlenaaleß 
tal te unqßa ikßameß.

5 As jit kuxh latzß viyol unqßa 
kßameß te unqßa uxhchileß uvaß 
kat saßbßelali, tan ati uvaß kat 
bßen tu aqßon as ati uvaß aß 
vikßaßyeß bßex tila.
6 As at chajnaj uvaß kat txeyon 
veßt unqßa kßameß uvaß ichaj bßen 
u ijlenaaleß. As kat iyoqß veßt 
chajnaj unqßa kßameß. As kat 
iyatzß chajnaj.
7 As tul tabßi veßt u ijlenaaleß 
uveß ibßan unqßa najeß te unqßa 
kßameß, as ul veßt iviß naj. As ichaj 
veßt bßen naj unqßa soleß tiß bßen 
iyatzßat veßt unqßa yatzßol aamaeß 
as tiß itzßeßsal veßt u tenameß.
8 As ech tal veßt u ijlenaal ileß te 
vikßameß: «Il veßt u txßaßoßm ileß 
bßanel veßt tucheß tetz u nimla 
qßiieß. As unqßa uxhchileß uvaß kat 
unmolo bßaxa, as jit tetzeß uvaß la 
atin tu u nimla qßiieß.

9 Pet bßenoj ex tulaj unqßa bßeyeß. 
As jankßal unqßa uxhchileß uvaß la 
elejeß, as emolotaj tzan tiß tul tu 
u nimla qßiieß,» tißk u ijlenaaleß.
10 As el veßt unqßa kßameß tu 
bßey. As jankßal unqßa uxhchileß 
uveß kat ilej veßt chajnaj as imolo 
veßt ok chajnaj. Ati uvaß txßißla 
aama. As ati uvaß bßaßnla aama. 
As noo veßt u kabßaleß taßn unqßa 
uxhchileß.
11 As tul ok veßt u ijlenaaleß tu u 
kabßaleß tiß tilat unqßa ilonaaleß, 
as til u ijlenaaleß umaßl u naj xoßl 
vimooleß uvaß yeßl u oksaßmeß atik 
ok staßn uvaß tetz nimla qßii.
12 As ech tal veßt u ijlenaal ileß te 
u najeß: «¿Vetz kßul tziß, kam uveß 
kat kuxh ok chßußl axh tzitzaß? As 
tul yeßl ooksaßm atoßk uvaß tetz u 
nimla qßiieß,» tißk u ijlenaaleß. As 
jit tiin u najeß te u ijlenaaleß.
13 As ech tal veßt u ijlenaal ileß te 
unqßa ikßameß: «Ekßaltaj toj u najeß 
tukß viqßabß naj. As bßen esutitaj 
el naj tißeßl u kabßaleß tu u qßej 
toktoeß uvaß la oqßkat veßt naj as 
tu uvaß la ikßuxkat veßt tibß tee 
naj,» tißk u ijlenaaleß.
14 As estißeß ni val sete, tan 
nimal unqßa uxhchileß uveß 
nimolo u Tiixheß. As kaßl kuxheß 
uveß la itxaa Aak xoßl,— tißk u 
Jesús tal te unqßa iqßesal oksan 
iyol tenam vatz Tiixh tukß unqßa 
fariseo.

Niyolon u Jesús tiß u puajeß 
uvaß nik imolpeß tetz u Roma
Marcos 12.13-17; Lucas 20.20-26
15 As el veßt chßußl unqßa fariseo 

vatz u Jesúseß. As bßex ichuk veßt 
chajnaj txumbßal tiß uvaß kam la 
ibßan chajnaj tiß icheesal ipaav u 

Jesúseß tiß umaj u yoleß uvaß la tal 
Aak.
16 As ichaj veßt unqßa fariseo 
kaßl unqßa imool tukß kaßt unqßa 
uxhchil uvaß echenik kßatz u 
Herodes. As ech bßex tal veßt 
chajnaj ileß te u Jesús: —Chusul, 
ootzimal atxumbßal sqaßn uvaß jik 
chit axh. As jik chit nachus unqßa 
uxhchileß tiß uvaß jik vitxumbßaleß 
la ibßan vatz u Tiixheß. As eela 
kuxh ivatz unqßa uxhchileß 
nabßaneß, kßuxh at tijleßm as 
kßuxh yeßl tijleßm ati.
17 As aß ni qaleß uvaß la aal sqe 
kam ni tal axh: ¿Ma bßaßn uvaß la 
kuchoo veßt u puajeß uveß nijajpu 
sqe taßn u ijlenaaleß tu u Roma, 
pet moj yeßle?— tißk chajnaj.
18 As ootzimalik vitxumbßal 
chajnajeß taßn Aak uvaß vaßlexh 
kuxhtuß. As ech tal veßt Aak ileß: 
—¡Ex kuxh kaßvatz! ¿Kam qßi uveß 
nu kuxh echuk txumbßal sviß?
19 Pet ekßuchtaj u puajeß sve uveß 
netaqß te u ijlenaaleß,— tißk u 
Jesús. As ikßuch veßt ok chajnaj 
umaßl u puajeß tetz ijaßmil umaßl 
u qßii aqßon.
20 As tul til u Jesúseß u puajeß, as 
ech tal veßt Aak ileß te chajnaj: 
—¿Abßil etz u vatzibßaleß qßi uveß 
at vatz u puajeß? ¿As abßil etz u 
tzßibßeß uveß at kuß stiß?— tißk u 
Jesús.
21 Ech tal veßt chajnaj ileß: —Tetz 
u ijlenaaleß tu u Roma,— tißk 
chajnaj. As ech tal veßt Aak 
ileß: —Jankßal u tetz u ijlenaaleß 
uvaß tu u Roma, as etaqßtaj ste; 
as jankßal u tetz u Tiixheß, as 
etaqßtaj te Aak,— tißk u Jesús.
22 As tul tabßi veßt chajnaj viyol 
u Jesús, as teqßo veßt taama 

chajnaj. As taqß veßt kan chajnaj 
Aak. As bßen veßt chajnaj.

Nichßotil te u Jesús tiß u 
tulebßal taama unqßa kamnaj

Marcos 12.18-27; Lucas 20.27-40
23 As an chit tu u qßiieß, as 

bßex til veßt kaßl unqßa saduceo 
u Jesús. Aß nikat tal chajnaj uvaß 
yeßl taama unqßa kamnajeß la uli. 
As ech tal veßt chajnaj ileß te Aak:
24 —Chusul, kat tal kan u 
Moisés uvaß: «Asoj la kam umaj 
naj as tul yeßl umaj initxaß naj 
la kaaik kan xeß u tixqeleß, as aß 
umaj u titzßin tatzik najeß la teqßo 
tibß tukß u ixojeß tiß taqßat kan 
tiaal u najeß uvaß kat kami,» tißk 
u Moisés.
25 As ibßan unpajul tan atik 
vujvaßl unqßa naj uvaß titzßin tibß. 
As teqßo tibß u atzikaeß tukß umaßl 
u ixoj. As tul kam veßt naj, as jit 
kaaik kan umaj initxaß naj. As 
kaa veßt u tixqel najeß txakayil. 
As teqßo veßt tibß ixoj tukß u bßaxa 
itzßinaeß.
26 As kam u bßaxa itzßinaeß 
unpajte. As teqßo veßt tibß ixoj 
tukß u kaßv itzßinaeß. As techal 
chit kat teqßo tibß ixoj tukß vujvaßl 
unqßa najeß uveß titzßin tibß, tan 
junun chit ikam veßt chajnaj.
27 As tul maßtik ikam vujvaßl 
unqßa najeß, as kam veßt u ixojeß 
unpajte.
28 ¿As abßiste veßt u najeß qßi 
itzumel u ixojeß la ibßaneß tul la 
ul veßt taama unqßa kamnajeß? 
Tan kat teqßo tibß ixoj tukß 
vujvaßl unqßa najeß,— tißk unqßa 
saduceo.
29 Ech tal veßt u Jesús ileß: 
—Sotznal chit ekßußl, tan yeß 

nepal stuul kam uvaß ni tal viyol 
u Tiixheß. As mitaßn yeß nepal 
stuul tiß uvaß la tulsa Aak taama 
unqßa kamnajeß unpajte,
30 tan tul la ul veßt taama unqßa 
kamnajeß, as yeßl unqßa najeß la 
teqßo tibß tukß unqßa ixojeß. As 
mitaßn unqßa ixojeß. Pet ech veßteß 
echeß unqßa ángel uveß at tu 
almikaß la ibßaneß.
31 Echeß u tulebßal taama unqßa 
kamnajeß, ¿tan ma yeß atixoj 
esikßle u yoleß uvaß tzßibßamal kan 
uvaß ech ni tal ileß:
 32 Tan ineß in iTiixh u Abraham 

tukß u Isaac tukß u Jacob? 
tißk u Tiixheß.

As jit unqßa kamnajeß ni niman 
u Tiixheß. Pet aß unqßa uxhchileß 
uvaß isleßle vatz Aak,— tißk u 
Jesús.

33 As tul tabßi unqßa tenameß 
viyol u Jesús, as teqßo veßt taama 
tiß unqßa yoleß uveß nik tal Aak.

Niyolon u Jesús 
tiß u nimla tzaqßit
Marcos 12.28-34

34 As tul tabßi unqßa fariseo 
uvaß jit tiin veßt unqßa saduceo 
taßn u yoleß uvaß tal u Jesúseß, as 
imol veßt tibß chajnaj tiß Aak.
35 As umaßl u naj uvaß chuselik 
tibß tiß u tzaqßiteß uvaß tzßibßamal 
kan, as ichuk veßt naj txumbßal tiß 
icheesat ipaav u Jesús. As ech tal 
veßt naj ileß te Aak:
36 —Chusul, ¿abßiste u tzaqßiteß 
uvaß nim talcheß tiß unjoltu unqßa 
tzaqßiteß?— tißk naj.
37 Ech tal veßt u Jesús ileß: 
—«Ayaßloj chit ekßußl la exoßni u 
Tiixheß tukß chit etaanxelal as 
tukß chit etxumbßal.»

38 As aß u tzaqßiteß uvaß nim 
talcheß tiß unjoltu unqßa tzaqßiteß.
39 As echat chit umaßt u 
tzaqßiteß uvaß ech ni tal ileß: 
«Xoßnoj vamooleß see echeß uvaß 
nabßan jeß see,» taqß vikaßv u 
tzaqßiteß,
40 tan aß ni telkat chßußl unqßa 
iyol unqßa qßajsan tetz viyol u 
Tiixheß tiß kaßvaßl unqßa tzaqßiteß 
uvaß ni val sete,— tißk u Jesús.

Ni tal u Jesús uvaß abßil 
eetz iial u Cristo

Marcos 12.35-37; Lucas 20.41-44
41 Tul uvaß moliktel tibß unqßa 

fariseo, as ech tal u Jesús ileß te 
chajnaj:
42 —¿Kam ni tal ex tiß u Cristo? 
¿As abßil etz iial uveß netaleß?— 
tißk Aak. Ech tal veßt chajnaj 
ileß: —Tiaal David u Cristo la 
ibßaneß,— tißk chajnaj.
43 As ech tal veßt Aak ileß: 
—Asoj tiaal David u Cristo, ¿as 
kam qßi uveß «vunBßaaleß,» tißk u 
David stiß taßn u Tiixhla Espíritu? 
Tan ech u yol ileß uvaß tal kan u 
David:
 44 Ech kat tal veßt u Kubßaal ileß 

te vunBßaaleß:
«Xonebßen tu vunsebßaleß,
techanal la vaqß kan unqßa 

uxhchileß jaqß avoj uveß 
nichßoßn taama seeß,» tißk u 
David.

45 ¿As kam isuuchil qßi uvaß 
tiaal David u Cristo? Taßn 
«vunBßaaleß,» tißk u David ni tal tiß 
u Cristo— tißk u Jesús.
46 As yeßxhebßil kat tiin veßteß 
taßn u yoleß uveß kat tal u Jesús. 
As yeßxhebßil chit kat itxßak 
ichßotil umaßtoj yol te u Jesús.

Niyolon u Jesús tiß vipaav 
unqßa fariseo tukß tiß vipaav 

unqßa uxhchil uvaß chusel tibß 
tiß unqßa tzaqßit
Marcos 12.38-40;

Lucas 11.37-54; 20.45-47

23  1 As ech tal veßt u Jesús 
ileß te unqßa tenameß tukß 

te unqßa ichusulibß Aakeß:
2 —Unqßa fariseo tukß unqßa 
uxhchileß uvaß chusel tibß tiß 
unqßa tzaqßiteß, as aß taqßon 
chajnajeß tiß ichusax unqßa yoleß 
uvaß tal kan u Moisés.
3 Estißeß ni val sete uvaß, 
enimataj kuxh unqßa yoleß uvaß 
la tal chajnaj sete uvaß la ebßaneß. 
As ebßantaj. Pet ebßanak etetz 
echeß uveß nibßan chajnaj, tan 
kam uveß ni tal chajnaj uvaß la 
ebßaneß, as vaßlen uveß nibßan 
chajnaj.
4 Tan nimal unqßa yoleß uvaß 
yeßxhebßil la olebß tiß inimaleß, 
as aßeß uveß ni tal chajnaj uvaß 
techal la bßanchi. As mitaßn kuxh 
chajnaj la lochon unqßa uxhchileß 
tiß inimaleß.
5 As jankßal uveß nibßan chajnaj, 
as vatz kuxh unqßa tenameß 
nibßankat chajnaj, tiß uvaß la ok 
iqßii chajnaj taßn unqßa tenameß. 
Tan achaßv chit te chajnaj tiß 
ikßalat jeß umaj tzßußm tziß ipala 
tukß tiß iqßabß uvaß tzßibßamalkat 
unbßiil viyol u Tiixheß. As ni 
toksa chajnaj unqßa toksaßmeß 
uvaß vejel chittuß.
6 As aß chit nichuk chajnaj u 
bßaßnla chaj atinbßaleß uveß ni 
tuchkat umaj bßaßnla txßaßoßm as 
tukß unqßa bßaßnla xonlebßaleß tu u 
atinbßaleß tetz nachbßal Tiixh.

7 As ni tal chajnaj uvaß la ok iqßii 
chajnaj taßn unqßa tenameß tu u 
kßayibßaleß. As «kuchusul,» chaj 
chßelel chajnaj uveß ni taleß.

8 Pet ech koj ex, tan yeß la esaß 
uvaß «chusul,» chaj chßelel ex, 
echeß uveß nibßan chajnaj, tan 
etitzßin etatzik etibßeß sevatzaj. 
As umaßl kuxheß veChusuleß ati.
9 As etalak «Kubßaal» te umaj 
uxhchil uvaß vatz txßavaßil aama 
kuxhtuß, tan umaßl kuxheß u 
Kubßaaleß uveß echen tu almikaß.
10 As etoksak kuxh etibß chusulil 
vatz vemooleß, tan umaßl kuxheß 
veChusuleß. As ineß veChusuleß 
uvaß Cristo.
11 Asoj at umaj ex la etal etoksat 
etibß sqßesalil xoßl vemooleß, 
as etoksataj etibß slochol tetz 
vemooleß,
12 tan abßil uveß ni toksa jeß iqßii 
as la eesal iqßii. As abßil uveß yeß 
ni toksa jeß iqßii as la oksal iqßii.

13 ¡As oyebß chit evatz, ex 
fariseo tukß ex uvaß chusel etibß 
tiß unqßa tzaqßiteß! Tan ex kuxh 
kaßvatz, tan nemaj ivatz unqßa 
uxhchileß uvaß nisaß tok xoßl unqßa 
tenameß uvaß at jaqß u tijleßm u 
Tiixheß. As tul yeßl ex netokeß. As 
mitaßn nechajpu ok unqßa uxhchileß 
uveß nisaß tok xoßl vitenam Aakeß.
14 As echat kuxh ex, ex fariseo 
tukß ex uvaß chusel etibß tiß unqßa 
tzaqßiteß, tan ¡oyebß chit evatz! Tan 
ex kuxh kaßvatz, tan mamaßla chit 
yol netaleß tul nenach Tiixh. As 
tul nemaa vikabßal unqßa txakay 
ixojeß. As yeß netoksa setiß. Estißeß 
uvaß nimal chit u kßaxkßoeß la ul 
setiß.

15 ¡As oyebß chit evatz, ex 
fariseo tukß ex uvaß chusel etibß 

tiß unqßa tzaqßiteß! Tan ex kuxh 
kaßvatz. Tan katil kuxh nepalkat 
tiß tok unqßa uxhchileß sekßatz. 
As tul kat ok veßt tiß inimal 
vechusbßaleß, as pal chit veßt iviß 
nibßan unqßa uxhchileß setiß. As 
eela ibßen tu u choobßal paaveß 
setukß.

16 ¡Oyebß chit evatz! Tan ech 
exeß echeß umaj u tzot uveß 
nichßijin umaßt u tzot, tan ech 
netal ileß: «Asoj abßil la tal umaj 
u tiila yol tiß u tostiixheß, as la 
kuxh uchi uvaß yeß la ibßaneß uveß 
kat tala. Pet asoj tiß u ooroßeß uveß 
atoßk tu u tostiixheß la talkat 
umaj u tiila yol, as techal la 
ibßaneß,» chßex netaleß.
17 ¡Ex chit oonkon tukß 
vetxumbßaleß! ¡As ech exeß echeß 
tzot! ¿Ma yeß nepal stuul uvaß nim 
talchu u tostiixheß tiß u ooroßeß, 
tan tiß uvaß atoßk tu u tostiixheß, 
as txaatisamal veßt u ooroßeß tiß 
itxakonsal vatz u Tiixheß?
18 As netal unpajte uvaß: «Asoj 
abßil la alon umaj u tiila yol tiß 
u atinbßaleß uveß niyatzßpukat 
unqßa txooeß vatz u tostiixheß, as 
la uchi uvaß yeß la ibßaneß uvaß 
kat tala. Pet asoj tiß unqßa txooeß 
uveß niyatzßpeß viß u atinbßaleß la 
talkat umaj u tiila yol, as techal 
la ibßaneß,» chßex netaleß.
19 ¡As ech exeß echeß tzot, tan 
yeßl etxumbßal ati! ¿As ma yeß 
ootzimal setaßn uvaß nim talchu 
u atinbßaleß uveß niyatzßpukat 
unqßa txooeß tiß unqßa txooeß 
uveß niyatzßpeß? Tan tiß uvaß viß 
u atinbßaleß niyatzßpukat unqßa 
txooeß, as estißeß nitxakon veßt 
sevatz tul netal umaj u tiila yol 
tiß veyoleß.

MATEO 23

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



64

20 As tuk val sete uvaß abßil 
uvaß ni tal umaj u tiila yol tiß u 
atinbßaleß uveß niyatzßpukat unqßa 
txooeß as antu unqßa txooeß uvaß 
kat yatzßpu viß u atinbßaleß kat ok 
stuul.
21 As abßil uvaß ni tal umaj u 
tiila yol tiß u tostiixheß, as anteß u 
Tiixheß ni tok stuul, tan Aakeß at 
tu u atinbßaleß.
22 As abßil uvaß ni tal umaj u 
tiila yol tiß u almikaßeß, as anteß 
vixonlebßal Aakeß ni tok stuul; as 
anteß u Tiixheß uvaß xonleßl stuul.

23 ¡As oyebß chit evatz, ex 
fariseo tukß ex uvaß chusel etibß 
tiß unqßa tzaqßiteß! Tan kaßvatz 
kuxh ex. As kßuxh netoya 
umaßl xoßl laval u uxhchßeßneß 
te u Tiixheß tukß unqßa itzaeß 
tukß unqßa kulaantoeß, as yeß 
nebßan uvaß nim talcheß vatz u 
Tiixheß, tan yeß nebßan u jikeß 
vatz Aak. As mitaßn netxum 
ivatz unqßa uxhchileß. As 
mitaßn nekßujbßaß ekßußl tiß Aak. 
Tan bßaßneß uvaß yeß la eyaßsa 
etoyeß vatz Aak. As yeß nebßan 
kaßt unqßa yoleß uveß nisaß Aak 
uvaß la bßanchi.
24 ¡As ech exeß echeß tzot tul 
neteqßo bßey vatz unqßa tenameß! 
Tan netok ilil tiß ebßanat uvaß 
chßoo kuxhtuß echeß umaj u tal 
us uveß la eesal el tiß uvaß yeß la 
echbßuli. As tul yeß netok ilil tiß 
ebßanat unqßa vaaß nim talcheß. 
Eela kuxh tukß uvaß nebßiqß umaj 
u camello.

25 ¡As oyebß chit evatz, ex 
fariseo tukß ex uvaß chusel etibß 
tiß unqßa tzaqßiteß! As ex kuxh 
kaßvatz, tan ech bßanel etaßneß 
echeß umaj u picheel tukß umaj u 

laj uvaß aß kuxh u tißeß nitxßaapeß. 
As tul noonal tuul taßn tzßil. As 
ech bßan taßn vetxumbßaleß taßn 
unqßa vaßlexheß tukß unqßa elaqßeß 
uveß nebßaneß.
26 ¡As ex fariseo, ech 
vetxumbßaleß echeß tzot! Pet 
ejalputaj vetxumbßaleß bßaxa 
aqßal uvaß ech la ebßaneß echeß 
umaj u picheel tukß umaj u laj 
uvaß bßaxel kat txßaap u tuuleß. As 
aßn kat txßaap veßt u tißeß.

27 ¡As oyebß chit evatz, ex 
fariseo tukß ex uvaß chusel etibß 
tiß unqßa tzaqßiteß! Tan ex kuxh 
kaßvatz. Tan ech vetxumbßaleß 
echeß ijulil kamnaj uvaß vaßl 
chit ipolal u tißeß. As achaßv chit 
tiloneß. Pet ech koj u tuuleß, tan 
noonajlu veßt taßn ibßajil unqßa 
kamnajeß. As vaßl chit ixeval u 
tuuleß.
28 As ech bßanel taßn 
vetxumbßaleß, tan chßißumal chit 
ex vatz unqßa tenameß. As ech 
koj vetaanxelaleß, tan noonajlu 
kuxh taßn unqßa kaßvatzla chaj 
txumbßaleß tukß unqßa vaßlexheß 
uveß nebßaneß.

29 ¡As oyebß chit evatz, ex 
fariseo tukß ex uvaß chusel etibß 
tiß unqßa tzaqßiteß! Tan ex kuxh 
kaßvatz, tan an chit ex ni lakon 
unqßa bßaßnla chaj oornoeß uveß 
mujelkat unqßa qßajsan tetz viyol 
u Tiixheß. As nevej unqßa tzßajeß 
uvaß mujel kat unqßa jikla chaj 
aamaeß.
30 As ech netal ileß: «Atik koj chit 
oßeß taß naßytzan tul atik unqßa 
qßesla kubßaaleß, as yeßl oßeßxh kat 
qoksa qibß kßatz unqßa uxhchileß 
tul kat iyatzß unqßa qßajsan tetz 
viyol u Tiixheß,» chßex netaleß.

31 As tukß u yoleß uvaß netaleß, as 
an chit ex ni alon uvaß eqßomaltel 
vitxumbßal unqßa qßesla ebßaaleß 
setaßn, uvaß kat yatzßon unqßa 
qßajsan tetz viyol u Tiixheß.
32 Estißeß tuk val sete, 
etzojpisataj kam uveß kat ixeßtisa 
unqßa qßesla ebßaaleß,
33 tan ¡ech vetxumbßaleß echeß u 
txßißlatxooeß! ¿Kam qßi la ebßaneß 
tiß etooj vatz u kßaxkßoeß uveß tul 
setiß tul la bßen ex tu u choobßal 
paaveß?
34 Tan tuk unchaj bßen kaßt 
unqßa qßajsan tetz vunyoleß sexoßl, 
tukß kaßt unqßa uxhchileß uvaß 
at itxumbßal, tukß kaßt unqßa 
uxhchileß uvaß la chusun ex. As 
ati uvaß tuk eyatzßeß; as ati uvaß 
tuk etaqß jeß vatz ikurus; as ati 
uvaß tuk eqßoseß tulaj unqßa 
atinbßaleß tetz nachbßal Tiixh; as 
ati uvaß tuk etilu el tulaj unqßa 
tenameß.
35 Estißeß tuk ulojkat u kßaxkßoeß 
setiß tukß tiß unqßa qßesla ebßaaleß, 
tan tiß uvaß nimal unqßa najeß kat 
eyatzßa uveß jik chit itxumbßal. 
As aß kat xeßtikkat tzan tiß u Abel. 
As kat ul tiß vikßaol u Berequías 
uvaß Zacarías uvaß kat yatzßpi 
vatz u tostiixheß kßatz u atinbßaleß 
uvaß niyatzßpukat unqßa txooeß.
36 As jik chit tuk val sete, tan 
jankßal uveß ni valeß as tuleß setiß, 
jankßal ex uvaß ech vetxumbßaleß 
echeß u txßißlatxooeß.

Nitxumun u Jesús tiß unqßa 
tenameß uveß tu u Jerusalén

Lucas 13.34-35
37 ¡Oyebß chit evatz, ex aa 

Jerusalén, tan exeß uvaß kat 
yatzßon unqßa qßajsan tetz viyol 

u Tiixheß! As kat esuti kßubß tiß 
unqßa uxhchileß uvaß kat ichaj 
tzan u Tiixheß. As jatpajul kuxh 
kat val unmolat ex sunkßatz echeß 
nibßan umaj u txutx akßatxeß 
tukß unqßa ineßeß tul nijoji akßatx 
vineßeß. As yeß kat esaß.
38 Estißeß ni val sete uvaß tuk 
tzßinebßoj kan u tenameß tukß u 
tostiixheß uvaß at sexoßl.
39 As tuk val sete uvaß jatu koj la 
etil veßt unvatz. Pet lanal ilej veßt 
u qßiieß uvaß ech la etal veßt ileß 
sviß: «¡Qoksataj iqßii Aak uveß tul 
tukß vibßii u Kubßaaleß!» chaj veßt 
ex,— tißk u Jesús.

Ni tal u Jesús 
uvaß la eßpul u tostiixh

Marcos 13.1-2; Lucas 21.5-6

24  1 As tul el chßußl u 
Jesúseß tu tostiixheß, as 

bßen veßt Aak. As jetzßen veßt ok 
unqßa ichusulibß Aakeß skßatz 
tiß ikßuchat veßt chajnaj unqßa 
bßaßnla chaj kabßaleß te Aak uvaß 
seteßrumal tiß u tostiixheß staßn, 
tan achaßv chit tiloneß.
2 As ech tal veßt u Jesús ileß te 
chajnaj: —¿Ma achaßv chit tatin 
u tostiixheß netileß? Pet tuk val 
sete, uvaß yeßl umaj sivan la kaa 
viß umaßt sivan, tan kajayil chiteß 
la eßpi,— tißk u Jesús.

Niyolon u Jesús tiß itzojpisal 
uvaß kßujlu kan

Marcos 13.3-23; Lucas 21.7-24
3 As bßen veßt u Jesúseß sijunal 

tukß unqßa ichusulibßeß viß u vitzeß 
uveß Olivos. As tul xonlik veßt 
Aak, as jetzßen veßt ok unqßa 
ichusulibß Aakeß skßatz. As ech 
tal veßt chajnaj ileß te Aak: —Pap, 

al sqe uvaß jatu la ibßan uveß 
naaleß. ¿As kam kßuchbßal tetz u 
oolebßaleß? ¿As kam la uchi tul 
uvaß la ilej u qßiieß tiß itzojpisal 
skajayil uvaß kßujlu kan?— tißk 
chajnaj.
4 Ech tal veßt u Jesús ileß: —Atoj 
chit enachbßal vatz unqßa chulin 
yoleß aqßal uvaß yeß la maxtibßel 
ex,
5 tan nimal unqßa chulin yoleß 
la ul tukß vunbßiieß. As la ul taleß 
uvaß: «Ineß u Cristo,» chaj la 
taleß. As nimal unqßa uxhchileß la 
isotzsa ikßußl.
6 As la etabßi veßt yol tiß unqßa 
chßaßoeß uveß la uchi as tiß uvaß la 
xeßt veßt chßaßo. Pet atoj enachbßal 
aqßal uvaß yeß la xoßv ex, tan 
techal chit la ibßaneß. As tul la 
uch veßt unqßa veeß ni val sete, as 
yeßxnaj ilejat u qßiieß tiß itzojpisal 
uvaß kßujlu kan,
7 tan lanal ibßan unqßa nimla 
tenameß chßaßo svatzaj. As lanal 
ibßan unqßa ijlenaaleß chßaßo 
tukß umaßt ijlenaal. As mamaßla 
chßoßm la tijma veßt unqßa 
uxhchileß. As mamaßla vaßy la 
ibßaneß. As katil kuxh la ibßankat 
kabßlaano.
8 As ixeßtebßal kuxh unqßa 
kßaxkßoeß uvaß txumlebßal chit la 
ibßaneß.

9 As la eqßoloßk ex vatz unqßa 
bßooqßol tenameß. As mamaßla 
kßaxkßo la epalebße. As at ex la 
yatzßpu veßt ex, tan nimal chit 
unqßa uxhchileß la ixvan ex tiß 
uvaß kßujleßl ekßußl sviß.
10 As nimal unqßa uxhchileß la 
teesa kan tibß sviß. As la kuxh 
ixoch tibß svatzaj. As la ichißansa 
tibß taama svatzaj.

11 As nimal unqßa uxhchileß la 
toksa veßt tibß qßajsan tetz viyol u 
Tiixheß uveß la taleß. As nimal veßt 
unqßa uxhchileß la isotzsa ikßußl.
12 As tiß uvaß mamaßla vaßlexh la 
ibßan vatz u txßavaßeß, as nimal 
uxhchil yeß la ixoßni veßt tibß 
svatzaj.
13 Pet abßil uvaß yeß la iyaßsa 
inimat in, kßuxh kam kuxh 
kßaxkßo la ipalebße, as aßeß uvaß at 
itiichajil kßatz u Tiixheß.
14 As lanal paxsal unqßa bßaßnla 
yoleß tulaj unqßa tenameß skajayil 
tiß uvaß at u tenameß jaqß u tijleßm 
u Tiixheß. As la sotz veßt u vatz 
txßavaßeß skajayil.

15 Estißeß ni val sete, la etil 
tuch veßt u mam txumlebßaleß 
uvaß txojonbßal chittuß uvaß la 
bßanchi tu u bßaßnla atinbßaleß 
uvaß ninachpukat Tiixh, as la pal 
ex stuul, jankßal ex uvaß la sikßlen 
u yoleß, tan aßeß uvaß kat tal kan 
u qßajsan tetz viyol u Tiixheß uvaß 
Daniel.
16 As tul la etil ixeßt u mam 
txumlebßaleß, as jankßal ex uvaß 
at ex tzitzaß tu u Judea, as la ooj 
veßt ex tulaj unqßa koobßaleß.
17 As jankßal ex uvaß at jeß ex viß 
vekabßaleß, as yeß la kuß veßt chßußl 
ex tiß ul eteqßot unqßa etetzeß uveß 
at tu vekabßaleß.
18 As ex uvaß at bßen ex tu vitz, 
as yeß la qßaavik tzan ex tiß ul 
eteqßot kaßt etoksaßm.
19 As oyebß chit evatz, ex ixoj 
uvaß at eyaabßil tiß etilat umaj 
etalintxaß tukß ex uvaß nitel 
ichßußun veneßeß tul la ul u 
kßaxkßoeß setiß tu u qßiieß.
20 Estißeß ni val sete, enachtaj 
chit Tiixh aqßal uvaß jit tu u qßala 

as mitaßn tu umaj u xeem qßii tul 
uvaß la ooj ex vatz u kßaxkßoeß,
21 tan tu unqßa qßiieß, as mamaßla 
chit kßaxkßo la uli. As yeß atixoj 
chit ibßan u kßaxkßoeß echeß u veeß 
tul sichee u vatz txßavaßeß. As 
echeß latel koj ibßan unpajte.
22 As yeß koj la ichßoobßisa u 
Tiixheß u kßaxkßoeß, as yeßxhebßileß 
la itxßol tel vatz u kßaxkßoeß. Pet 
tiß uvaß nitxum Aak ivatz unqßa 
tenameß uveß txaael veßt taßn Aak, 
as estißeß tuk ichßoobßisa Aak u 
kßaxkßoeß.

23 Tan asoj abßil la alon sete 
uvaß: «Il u Cristo ileß at tzitzaß» as 
moj «Ileß at tzißleß,» chaj chßelel 
ex, as enimaki.
24 Tan at uxhchil la ul alon sete 
uvaß: «Ineß in Cristo» as moj «Ineß 
in qßajsan tetz viyol u Tiixheß,» 
chaj la tal sete. As la ibßan unqßa 
chulin yoleß tetz echeß unqßa 
kßuchbßal tetz viyakßil u Tiixheß, 
uvaß la teqßo taama unqßa tenameß 
stiß. As la imaxtibße unqßa chulin 
yoleß unqßa tenameß. As la koj 
uchi, as anteß unqßa itenam Aakeß 
uveß txaael taßn Aak la maxtibßeli.
25 Pet ileß kat val isuuchil sete 
bßaxa tul yeßxnaj ibßana,
26 tan asoj la alpu sete uvaß: 
«Il u Cristo ileß at tu u tzuukin 
txßavaßeß,» chaj chßelel ex, as 
bßenißk ex as moj: «Il u Cristo 
mujel tibß tu umaßl u kabßal,» 
chaj chßelel ex, as enimaki.
27 As ech u tulebßaleß VIKßAOL 
U NAJEß echeß uveß nibßan u 
kayampaßleß, tan naßl tibßuuqßebßal 
qßii as naßl tibßenebßal qßii.
28 As la enima u yoleß uvaß ni 
val sete tiß u vulebßaleß echeß 
enimat u yoleß uvaß ech ni tal 

ileß: «Katil uveß atkat umaj u txoo 
uvaß kamnajle, as tzitziß nimolkat 
tibß unqßa qußseß» tißk u yoleß uvaß 
nenima.

Ni tal u Jesús 
uvaß kam tul Aak la uli

Marcos 13.24-37;
Lucas 21.25-36;

17.25-36; 12.41-48
29 As tul kuxh la pal u 

kßaxkßoeß tu unqßa qßiieß, as la 
tokin veßt u qßiieß. As yeßl veßt u 
ichßeß la txijuni. As la chajpik veßt 
tzan unqßa txßumileß tu almikaß. 
As la iyiku veßt u Tiixheß unqßa 
veeß at tu almikaß.
30 As la ilax veßt kßuchbßal tetz 
u vulebßaleß vatz u almikaßeß, in 
VIKßAOL U NAJEß. As kajayil chit 
unqßa tenameß la txumun veßteß 
tul la til vuleß tu u suutzßeß tukß 
vunyakßileß as la litzßloßlan u 
vulebßaleß.
31 Tul la oqßsal umaßl u trompeta 
uvaß saqßchibßal chit toqßeß, as 
la unchaj veßt tzan unqßa ángel 
tiß ul imolat unqßa tenameß vatz 
u txßavaßeß skajayil uvaß txaael 
svaßn.

32 Estißeß ni val sete, eteesataj 
etexhlabßal tiß u higuera, tan 
tul uvaß vaßl ichaßxal unqßa iqßabß 
tzeßeß, as ni tel chßußl unqßa ixaj 
tzeßeß. As ootzimal veßt setaßn uvaß 
saqßi tuk eloj veßteß.
33 Echat chit tuk ibßaneß tiß u 
vulebßaleß, tan tul uvaß la etil 
unqßa kßuchbßal tetz u vulebßaleß 
skajayil uveß ni val sete, as la 
pal veßt ex stuul uvaß najli veßt u 
vulebßaleß.
34 As jik chit tuk val sete, tan 
yeßxnaj sotz unqßa tenameß uvaß 

tiaal Israel vatz u txßavaßeß tul la 
ibßan unqßa veeß skajayil uveß ni 
val sete,
35 tan la pal u almikaßeß tukß 
u vatz txßavaßeß. Pet ech koj 
vunyoleß, tan aß chiteß yeß la pali.

36 Yeßxhebßil ootzin tetz 
uvaß kam qßiil as kam oora la 
ibßaneß. As mitaßn unqßa ángel 
tu almikaßeß. Pet taßn kuxh 
vunBßaaleß ootzin tetz.

37 Tan kam chit uvaß kat ibßan 
unqßa tenameß tul uvaß atik u 
Noé vatz u txßavaßeß, as echat chit 
tuk ibßaneß tul la ul in unpajte, in 
VIKßAOL U NAJEß,
38 tan tul uvaß bßiitik kuxh tul u 
mam jabßaleß tiß unqßa tenameß, 
as nikat itxßaßn unqßa tenameß as 
nikat tukßaß. As nikat teqßo tibß 
tukß tixqel. As ech kuxh nikat 
ibßan unqßa tenameß tul kat bßex 
ilej u qßiieß uvaß kat ok u Noé tu 
u barco.
39 As yeß nik titzßa unqßa tenameß 
uvaß la ul u kßaxkßoeß stiß. Pet 
ul veßt u mam jabßaleß. As kam 
veßt unqßa tenameß skajayil. As 
echat chit tuk ibßaneß tul la ul in 
unpajte, in VIKßAOL U NAJEß.
40 As kaßvaßl unqßa najeß uvaß 
at bßen tu vitz, as umaßl naj la 
eqßoli; as umaßt naj la kaaik 
kan.
41 As at kaßvaßl u ixoj uvaß 
nicheßeneß vatz kaß. As umaßl ixoj 
la bßeni; as umaßt ixoj la kaaik 
kan.

42 Estißeß ni val sete, atoj 
enachbßal, tan yeß etootza 
kam oora la ul in, in uvaß in 
veBßooqßoleß.
43 As palojtaj ex tu unqßa yoleß 
uvaß ni val sete, tan asoj la tootzi 

u bßaal kabßaleß uvaß kam qßiil la 
ul u elqßomeß tiß tok tu u kabßaleß, 
as echeß la koj taqß kan naj 
vikabßaleß vatz u elqßomeß.
44 Estißeß ni val sete, ebßantaj chit 
etucheß, tan aß chiteß yeßl sekßußl 
tul uvaß la ul VIKßAOL U NAJEß.

45 As ech la ebßaneß echeß 
umaj u kßam uvaß kßujleßl ikßußl 
u bßaal aqßoneß stiß, tan jik chit 
ni taqßonvu naj. As aß najeß uvaß 
la ikßujbßaß kan u bßaal aqßoneß 
tiß tilat unqßa tetzeß. As najeß la 
ilon uvaß ma at techbßubßal unqßa 
kßameß jun qßii.
46 As tul la ul veßt vibßaal u 
aqßoneß, as achvebßal chit tatin u 
kßameß asoj jik chit kat inima naj 
u yoleß.
47 As jik chit tuk val sete, tan 
la toksa veßt u bßaal aqßoneß u 
kßameß ilol tetz unqßa tetzeß 
skajayil.
48 Pet asoj paasan tzii u ilol tetz 
unqßa kßameß la ibßaneß, as ech la 
tal jeß u naj ileß ste: «Yeßl u bßaal 
aqßoneß la ul cheel,» chaj naj la 
taleß.
49 As la xeßt naj tiß iqßosax unqßa 
tetz kßamileß, as la imolo veßt tibß 
naj tukß unqßa qßabßareeleß. As 
la txßaßn naj; as la ukßaß naj tukß 
chajnaj.
50 As tul aß la ul veßt u bßaal 
aqßoneß tu u qßiieß uvaß yeß ni 
titzßa naj uvaß la ul u bßaal 
aqßoneß, tan yeß tootzaj naj uvaß 
kam oora as kam qßiil la ul u 
bßaal aqßoneß.
51 As la ul iqßos veßt u bßaal 
aqßoneß naj. As ech ibßen veßt naj 
kßatz unqßa kaßvatzeß. As tzitziß la 
oqßkat veßt naj. As la ikßux veßt 
tibß tee naj.

U kßuchuvatz tiß laval 
unqßa qßopo ixoj

25  1 As tul la ilej veßt u 
qßiieß, as ech la ibßan 

unqßa uxhchileß uvaß nisaß tok 
xoßl u tenameß uvaß at jaqß u 
tijleßm u Tiixheß echeß nibßan 
laval unqßa qßopo ixoj. As bßex 
chaßma tu u nimla qßiieß tiß ikßulat 
umaßl u naj uvaß la teqßo tibß tukß 
tixqel, as teqßo veßt unqßa qßopo 
ixojeß u txijubß tetzeß sijununila tiß 
ikßulat u tzumelaeß.
2 As oßvaßl unqßa ixojeß uvaß 
yeßlik itxumbßal tiß ibßanat 
tucheß. Pet ech koj oßvaßte, tan 
atik itxumbßal chaßma tiß ibßanat 
tucheß.
3 Unqßa ixojeß uvaß yeßlik 
itxumbßal tiß ibßanat tucheß, as 
kat teqßo veßt u txijubß tetzeß. Pet 
yeßl aceite tetz u txijubß tetzeß kat 
teqßo.
4 Pet ech koj oßvaßt unqßa ixojeß 
uvaß atik itxumbßal, tan kat 
inoosa veßt chaßma u txijubß tetzeß 
tukß aceite. As kat teqßo chaßma 
unbßiit aceite tu vixhaaloeß 
unpajte.
5 As bßalax veßt u tzumelaeß tiß 
tuleß. Tul naß veßt aqßbßal, as tzaa 
veßt ivataßm chaßma. As vat veßt 
chaßma.
6 Kamal pokßoßch chit aqßbßal as 
tabßi veßt chaßma umaßl u sikßißm 
uvaß ech tal ileß: «¡Il u tzumela 
tuleß! ¡Elojtaj chßußl ex! ¡Bßen 
ekßultaj!» tißk u yoleß.
7 Oora chit txakpu laval unqßa 
ixojeß tiß ibßanat tuch u txijubß 
tetzeß.
8 As oßvaßl unqßa ixojeß uveß yeßlik 
itxumbßal tiß ibßanat tucheß, as 

ech tal chaßma ileß te oßvaßt 
unqßa ixojeß uvaß atik itxumbßal: 
«Etaqßtaj unbßooj ku-aceite, tan il 
u txijubß qetzeß tuk tzaao veßteß,» 
tißk chaßma.
9 Ech tal veßt oßvaßt unqßa ixoj 
ileß: «Yeßle, tan yeß la tzßaj veßt u 
ku-aceite. As mitaßn la tzßaji uvaß 
la qaqß etetz. Pet bßen eloqßtaj 
unbßooj etetz,» tißk unqßa ixojeß.
10 As bßex ichuk veßt oßvaßl unqßa 
ixojeß vi-aceite. As tul atik bßen 
chaßma tiß iloqßat vi-aceite, as 
bßex uloj u tzumelaeß. As tul ok 
veßt u tzumelaeß tu kabßal, as ok 
veßt oßvaßl unqßa ixojeß uvaß atik 
itxumbßal tiß ibßanat tucheß. As 
juplu veßt u tziß kabßaleß.
11 As unbßiil kuxh stuul, as ul 
veßt oßvaßt unqßa ixojeß. As sikßin 
veßt ok chaßma vatz kabßal: «¡Bßan 
bßaßnil, pap! ¡Jajoßk oß!» tißk 
chaßma.
12 Ech tal veßt el tzan u tzumela 
ileß: «Jik chit tuk val sete, yeß 
vootzaj ex,» tißk u tzumelaeß.

13 Estißeß ni val sete, atoj 
enachbßal, tan yeß etootza kam 
oora as kam qßiil la ul veßt 
VIKßAOL U NAJEß vatz u txßavaßeß.

U kßuchuvatz tiß unqßa 
ikßam umaßl u bßaal aqßon

14 As ech la ibßan tijleßm u 
Tiixheß echeß nibßan umaßl u bßaal 
aqßon uvaß bßen veßt naach tu 
umaßt u tenam. As kat imolo veßt 
unqßa ikßameß tiß ijatxat veßt kan 
vipuajeß te chajnaj.
15 Umaßl u kßameß kat aqßax kan 
oßvaßl mil puaj ste; as umaßte, 
as kaßvaßl mil kat kaa ste; as 
umaßte, as umaßt mil kat kaa ste. 
As junun chajnaj kat aqßax kan 

puaj ste tiß uvaß jankßal la olebß 
chajnaj tiß taqßonvaleß. As kat 
bßen veßt u bßaal aqßoneß.
16 As u kßameß uveß kat kßulun 
oßvaßl mil u puajeß, as xeßt veßt naj 
aqßonvoj stukß. As olebß veßt naj tiß 
itxßakat oßvaßt mil.
17 Echat chit kat ibßan u kßameß 
uveß kat kßulun kaßvaßl mil, as kat 
aqßonvu veßt naj tukß u puajeß. As 
kat itxßak veßt naj kaßvaßt mil.
18 Pet ech koj u kßameß uveß kat 
kßulun umaßl mil, tan kat kuxh 
imuj veßt naj u puajeß tu u txßavaß.

19 Nimal qßii stuul, as ul veßt 
ibßaal u aqßoneß. As xeßt tach veßt 
naj unqßa tetzeß uvaß kat ijatx kan 
te unqßa ikßameß.
20 Bßaxik chit ok veßt u kßameß 
uveß kat kßulun oßvaßl mil. As 
ikßuch veßt naj oßvaßl mil u puajeß 
te ibßaal u aqßoneß as tukß oßvaßt 
mil uveß itxßak naj tukß u puajeß. 
Ech tal veßt u kßam ileß te u bßaal 
aqßoneß: «Pap, oßvaßl mil u puajeß 
uveß kat aaqß kan sve, as il oßvaßt 
mil ilaß kat untxßak stukß,» tißk 
naj.
21 Ech tal veßt u bßaal aqßon ileß: 
«Bßaßn kuxheß, tan axh bßaßnla 
aqßonvil. As tul jik chit kat 
abßana tukß unbßiil u vetzeß. As 
nimal u vetzeß uvaß la unkßujbßaß 
veßt kan axh stiß. Chiibßoj oß tiß 
uvaß kat abßana,» tißk u bßaal 
aqßoneß.
22 As ok veßt umaßt u kßameß uveß 
kßulun kan kaßvaßl mil. As ech 
tal veßt naj ileß: «Pap, kaßvaßl mil 
kat aaqß kan sve. As il u puaj ilaß 
tukß kaßvaßt mil uvaß kat untxßak 
stukß,» tißk naj.
23 Ech tal veßt u bßaal aqßon ileß 
te u kßameß: «Bßaßn kuxheß, tan 

axh bßaßnla aqßonvil. As tul jik 
chit kat abßana tukß unbßiil u 
vetzeß. As nimal u vetzeß uvaß 
la unkßujbßaß veßt kan axh stiß. 
Chiibßoj oß tiß uvaß kat abßana,» 
tißk u bßaal aqßoneß.

24 Pet ech koj umaßt u kßameß 
uvaß umaßl kuxh mil puaj kat 
ikßula, tan tul ok veßt naj, as ech 
tal naj ileß: «Pap, ootzimal axh 
svaßn uvaß itzßaßjtu kuxh asaß. As 
kßuxh jit axh kat avan, as najaj 
ivatz unqßa chikoeß sqe uvaß jit 
axh kat avan. As naaleß uvaß la 
amol unqßa veeß uvaß jit axh kat 
avan.
25 Estißeß kat xoßv in see. As 
kat bßex unmuj kan vapuajeß tu 
txßavaß. As il vapuaj ilaß,» tißk u 
kßameß tal te u bßaal aqßoneß.
26 Ech tal veßt u bßaal aqßon ileß: 
«¡Axh kuxh umaßl u qßeßayla kßam, 
tan vaßlexh kuxh atxumbßal! Tan 
ootzimal in aßn uvaß nunmol 
ivatz unqßa chikoeß uvaß jit in kat 
avan as nunmol unqßa veeß uvaß 
jit in avan tetz.
27 As kat koj aaqß vas unpuajeß te 
unqßa uxhchileß uvaß ni taqßonvu 
tu u molbßal puajeß. As aal koj 
chit unbßooj tal vunpuajeß kat 
aaqß sve tul kat ul in,» tißk u bßaal 
aqßoneß.
28 As ech tal veßt u bßaal 
aqßon ileß te kaßt unqßa ikßameß: 
«Emaataj umaßl u mileß te u najeß. 
As etaqßtaj te u najeß uveß laval 
mil u tetzeß ati,
29 tan abßil uvaß at tetz, as aal la 
vaqß veßt imaas u tetzeß ste. Pet 
abßil uvaß yeßl tetz ati, as aal la 
maap u tetzeß uvaß ati.
30 As u kßameß uvaß yeß kat ibßan 
uveß kat val ste, as esutitaj bßen 

tu u qßej toktoeß uvaß la oqßkat 
veßteß. As techal la ikßux veßt tibß 
tee,» tißk u bßaal aqßoneß.

Niyolon u Jesús tiß ibßanax 
isuuchil unqßa tenam 

skajayil tu vimoxtel u qßii
31 As tul la ul veßt VIKßAOL 

U NAJEß vatz u txßavaßeß, as 
aß la xonebß kat in viß u 
xonlebßaleß uvaß nim talcheß uvaß 
nilitzßloßlaneß tan xoßlamal in taßn 
unqßa ángeleß skajayil.
32 As la molax veßt unqßa tenameß 
skajayil sunvatz. As la unjatx veßt 
ixoßl unqßa tenameß echeß nibßan 
u xeen txooeß, tan ni teesa el naj 
u kaneeroßeß xoßl unqßa sikßeß.
33 As aß la bßenkat unqßa 
kaneeroßeß tisebßal. As ech ibßen 
unqßa sikßeß timax, la ibßaneß.
34 As ech la val veßt ileß te unqßa 
tenameß uveß echen tunsebßal, 
ineß u Ijlenaaleß: «Sißunaj sunkßatz, 
ex uvaß bßaßn veßt eyolbßeleß taßn 
vunBßaaleß. As at veßt etokebßal 
xoßl unqßa tenameß uvaß at jaqß 
u tijleßm u Tiixheß uvaß bßanel 
veßt tuch setiß taßn Aak tul uvaß 
yeßxnik chee u vatz txßavaßeß.
35 As tul nikat unvaßyeß, as kat 
etaqß untxßix; as tul nikat itzaj 
untziß, as kat etaqß vukßaß; as tul 
kat unjaj unvatbßal sete, as kat 
etaqß unvatbßal;
36 as tul yeßlik voksaßm, as 
kat etaqß voksaßm; as tul nikat 
unchßoßneß, as kat bßex eloch in; 
as tul uvaß atik ok in tu u kaarsa, 
as kat bßex etil in,» chaj veßt in la 
val te unqßa tenameß uvaß echen 
tunsebßal.

37 As ech la tal veßt unqßa 
tenam ileß uvaß echen tunsebßal 

uveß jik chit itxumbßal: «¿Jatu 
tzan qßi, Pap, uvaß nikat avaßyeß 
as kat qaqß atxßix; as nikat itzaj 
atziß as kat qaqß ookßaß,
38 as kat ajaj avatbßal as kat qaqß 
avatbßal, as yeßlik ooksaßm as kat 
qaqß ooksaßm,
39 as nikat achßoßneß as kat bßex 
kuloch axh, as atik ok axh tu u 
kaarsa as kat bßex qil axh?» chaj 
veßt unqßa tenameß la tal sve.
40 As ech la val veßt ileß te unqßa 
tenameß uvaß echen tunsebßal: 
«Tuk val sete, tan kam chit umaj 
bßaßnil kat ebßan te unqßa niman 
vetzeß, kßuxh yeßl tijleßm ati, as 
ineß taß kat ebßan sve,» chaj veßt 
in la val ste, tan ineß u Ijlenaaleß.

41 Pet ech koj unqßa tenameß 
uveß echen tunmax, tan ech 
la val veßt ileß ste: «Kuxh el 
sunvatz, ex uvaß yeßl veßt vibßaßnil 
vunBßaaleß at setiß. As ech ebßen 
tu u xamaleß uveß yeßl iyaßtebßal, 
uvaß bßanel tucheß uvaß la bßenkat 
u txßißlanajeß tukß unqßa ángeleß 
uvaß echen kßatz naj.
42 As tul nikat unvaßyeß, as yeß 
kat etaqß untxßix; as tul nikat 
itzaj untziß, as yeß kat etaqß 
vukßaß;
43 as tul kat unjaj unvatbßal sete, 
as yeß kat etaqß unvatbßal; as tul 
yeßlik voksaßm, as yeß kat etaqß 
voksaßm; as tul nikat unchßoßneß, 
as yeß kat eloch in; as tul kat ok 
in tu u kaarsa, as yeß kat bßex etil 
in,» chaj veßt in la val ste.
44 As ech la tal veßt unqßa tenam 
ileß sve: «¿Pap, jatu tzan qßi uvaß 
yeß kat kuloch axh tul nikat 
avaßyeß, as nikat itzaj atziß, as 
yeßlik ooksaßm, as chßoßm nik 
bßanon axh, as atik ok axh tu u 

MATEO 25

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



72

kaarsa, as tul kat ajaj avatbßal 
sqe, as yeß kat kuloch axh?» chaj 
veßt unqßa tenameß la tal sve.
45 As ech la val veßt ileß: «Jik chit 
tuk val sete, tan kam u bßaßnileß 
uveß yeß kat ebßan te unqßa niman 
vetzeß, kßuxh yeßl tijleßm ati, as 
ineß uveß yeß kat ebßan u bßaßnileß 
sve,» chaj veßt in la valeß, in uvaß 
in u Ijlenaal.
46 As la bßen unqßa paasan 
tziieß tiß ipalebßet unqßa kßaxkßoeß 
uvaß yeßl iyaßtebßal. Pet ech 
koj veßt unqßa tenameß uveß jik 
chit itxumbßal, tan la bßen tu 
uveß atkat vitiichajileß uveß yeßl 
iyaßtebßal,— tißk u Jesús tal te 
unqßa ichusulibßeß.

Ni tal unqßa bßaal tenam 
iyatzßat u Jesús

Marcos 14.1-2; Lucas 22.1-2;
Xhun 11.45-53

26  1 As tul kuxh tal u 
Jesús unqßa yoleß, as 

ech tal veßt Aak ileß te unqßa 
ichusulibßeß:
2 —Ootzimal setaßn uvaß kaßvaßt 
kuxh qßii tul u nimla qßiieß 
uvaß pascua. As la aqßax veßt 
ok VIKßAOL U NAJEß tiqßabß unqßa 
iqßesal unqßa tenameß tiß iyatzßpeß 
vatz umaßl u kurus,— tißk u 
Jesús.

3 As unqßa iqßesal oksan iyol 
tenam vatz Tiixh, tukß unqßa naj 
uvaß chusel tibß tiß unqßa tzaqßiteß, 
as tukß kaßt unqßa bßaal tenam, 
as imol veßt tibß chajnaj vatz 
iqßanal vikabßal unqßa iqßesal 
oksan iyol tenam vatz Tiixh uvaß 
Caifás.
4 As ichuk veßt chajnaj txumbßal 
tiß itxeypu u Jesús tukß chuli yol. 

As la iyatzß chajnaj Aak uvaß nik 
taleß.
5 As ech tal veßt chajnaj ileß 
svatzaj: —Yeß la txeypu naj cheel. 
Pet palnal u nimla qßiieß, as aßn 
la txeypu veßt naj, aqßal uvaß yeß 
la veqßelkabßan unqßa tenameß,— 
tißk chajnaj.

Ni taqß kuß umaßl u ixoj 
u txßumtxßulla tzßakabßal 

tiß iviß u Jesús
Marcos 14.3-9; Xhun 12.1-8

6 Atik u Jesús tu u Betania 
tu vikabßal u Simón uvaß maßtik 
teesat Aak u chßaßk chineß stiß.
7 Tul xonlik veßt ok Aak vatz u 
meexhaeß, as bßex uloj umaßl u 
ixoj kßatz Aak uvaß eqßomalik 
txßumtxßulla tzßakabßal staßn uvaß 
jeßnal chit ijaßmil, tu umaßl u 
bßaßnla lemeeta. As ipeqß veßt jeß 
u ixoj u txßumtxßulla tzßakabßaleß 
tiß iviß Aak.
8 As tul til unqßa ichusulibß Aakeß, 
as ul veßt iviß chajnaj. Ech tal 
veßt chajnaj ileß: —¿Kam itxaßk u 
bßaßnla tzßakabßaleß kat kuxh ipeqß 
jeß ixoj tiß iviß Aak?
9 Pet kßayimal koj kat bßanaxi, 
tan nimal puajeß taß vijaßmileß 
u tzßakabßaleß. As te koj unqßa 
meebßaßeß kat aqßaxkat,— tißk 
chajnaj.
10 Ootzimal veßt taßn u Jesúseß 
uveß kam nikat tal unqßa 
ichusulibß Aakeß. As ech tal veßt 
Aak ileß: —¿Kam qßi uvaß kam 
kuxh netal tiß u ixojeß? Tan 
bßaßneß taß uveß kat ibßan ixoj sve.
11 At chiteß unqßa meebßaßeß 
sexoßl. Pet ech koj in, tan echeß 
bßenameen koj tuk atinoj in 
sexoßl.

12 As u txßumtxßulla tzßakabßaleß 
uvaß kat ipeqß jeß u ixojeß tiß unviß, 
as bßanel vucheß kat ibßanlu veßt 
ixoj tiß unmujleß.
13 As jik chit tuk val sete, tan 
katil uvaß la paxsalkat u bßaßnla 
yoleß sviß vatz u txßavaßeß, as la 
paxsal itzibßlal u bßaßnileß uvaß 
kat ibßan u ixojeß sve tiß tulsat 
unqßa tenameß skßußl uvaß kat 
ibßan u ixojeß,— tißk u Jesús.

Nikßul u Judas puaj 
tiß ikßayil u Jesús

Marcos 14.10-11; Lucas 22.3-6
14 U Judas uvaß Iscariote, as 

najeß uveß atik ok xoßl kabßlaval 
unqßa ichusulibß u Jesús, as bßex 
til veßt naj unqßa iqßesal oksan 
iyol tenam vatz Tiixh.
15 As ech bßex tal naj ileß te 
chajnaj: —¿Kam la etaqß sve as la 
vaqßoßk u Jesúseß teqßabß?— tißk 
naj. As taltziß veßt chajnaj vinaj 
laval (30) saj chßichß puaj te naj.
16 As xeßt veßt naj tiß ichukat 
txumbßal tiß taqßat ok u Jesús 
tiqßabß chajnaj.

Nijej kan u Jesús umaßl u 
txßaßoßm tiß uvaß la tulsa unqßa 
tenameß vikamebßal Aak skßußl

Marcos 14.12-25;
Lucas 22.7-23; Xhun 13.21-30;

1 Corintios 11.23-26
17 As tu veßt u bßaxa qßii tetz u 

nimla qßiieß tul uvaß nik itxßaßp u 
paaneß uvaß yeßl levadura nikuß 
sxoßl, as jetzßen veßt ok unqßa 
ichusulibß u Jesús skßatz. As ech 
tal veßt chajnaj ileß te Aak: —¿Katil 
nasaßkat uvaß la bßen kubßankat 
tuch u txßaßoßmeß uveß tetz u nimla 
qßiieß tiß kunimataß?— tißk chajnaj.

18 Ech tal veßt Aak ileß te chajnaj: 
—Bßenoj ex tu u tenameß xeß u 
uxhchileß uvaß ootzimal setaßn. 
As ech la bßen etal ileß ste: «Ech 
ni tal u chusul qetz ileß: –Najli 
veßt u qßiieß uvaß kßujlu kan sviß. 
As la txßaßn in takabßal tukß unqßa 
unchusulibßeß tiß inimal u nimla 
qßiieß,– taqß Aak ni taleß,» chaj ex 
la bßen etal ste,— tißk u Jesús.
19 As bßex ibßan veßt chajnaj kam 
uveß tal Aak te chajnaj. As ibßan 
veßt chajnaj tuch u txßaßoßmeß tiß u 
nimla qßiieß.

20 As tul tzßotin veßteß, as 
xonebß veßt u Jesús vatz u 
meexhaeß tukß kabßlaval unqßa 
ichusulibßeß.
21 As tul nikat itxßaßn Aak tukß 
chajnaj, as ech tal veßt Aak 
ileß: —Jik chit tuk val sete, tan 
at umaßl ex uvaß tuk aqßon ok 
in tiqßabß unqßa iqßesal unqßa 
tenameß,— tißk Aak.
22 As yak kuxh txumun veßt 
chajnaj. As ech tal veßt chajnaj 
ileß sijununila: —¿Ma jit in naal 
in, Pap?— tißk chajnaj.
23 As ech tal veßt u Jesús 
ileß: —Abßil ex uveß tuk ejil kuß 
vepaaneß tu u lajeß sunkßatz, as aß 
exeß la aqßon ok in tiqßabß unqßa 
iqßesal unqßa tenameß.
24 As jik chit la val sete, tan 
kam chit uveß tzßibßamal kan tiß 
VIKßAOL U NAJEß, as aßeß uveß tuk 
unpalebße. ¡Pet oyebß chit ivatz u 
najeß uveß tuk aqßon ok in tiqßabß 
unqßa iqßesal unqßa tenameß! Tan 
aal bßaßneß uvaß jit koj itzßebß naj 
vatz u txßavaßeß,— tißk u Jesús.
25 As ech tal veßt u Judas ileß uvaß 
nik chukun txumbßal tiß toksal 
ok Aak: —¿Chusul, ma jit in uveß 

naaleß?— tißk naj te u Jesús. —Il 
axh kat aallu eebß,— tißk Aak. 

26 As tul aalik itxßaßn veßt u 
Jesús tukß unqßa ichusulibßeß, 
as itxey veßt Aak u paaneß. As 
taqß veßt Aak taßntiixh stiß. As 
ijatx veßt Aak; as taqß veßt Aak te 
chajnaj. As ech tal veßt Aak ileß: 
—Ekßultaj; as etxßaßtaj, tan aßeß 
vunchißoleß,— tißk Aak.
27 As itxey veßt u Jesús u 
koopa. As taqß veßt Aak taßntiixh 
stiß. As taqß veßt ok Aak te 
chajnaj. As ech tal veßt Aak ileß: 
—Etukßataj sekajayil,
28 tan aß vunkajaleß uvaß tuk 
jejon kan u akß tzaqßiteß tiß 
ikßulat tibß iyol u tenameß tukß u 
Tiixheß, tan tuk eloj vunkajaleß 
tiß unsotzsat ipaav unqßa tenameß 
skajayil.
29 As tuk val sete, tan yeßxh 
jatu la vukßa veßt u taßl u uuvaeß 
echeß u vaaß nu kubßan cheel. 
Pet lanal ilej veßt u qßiieß uvaß 
la ilpu veßteß uvaß at veßt unqßa 
tenameß jaqß u tijleßm vunBßaaleß. 
As aßn la vukßa veßt u taßl u akß 
uuvaeß setukß,— tißk u Jesús.

Ni tal u Jesús uvaß la teesa tibß 
u Lußeß kßatz Aak
Marcos 14.26-31;

Lucas 22.31-34; Xhun 13.36-38
30 As tul yaß veßt ibßitzal u 

bßitzeß, as bßen veßt u Jesúseß tukß 
unqßa ichusulibßeß viß u vitzeß uvaß 
Olivos.
31 Ech tal veßt u Jesús 
ileß: —Tu u aqßbßalaß as tuk 
kaßkabßinoj etaama sviß, tan 
ech ni tal u yol ileß uvaß 
tzßibßamal kan:

La unkßaxbßisa veßt u xeen 
txooeß.

As katil kuxh la oojkat veßt 
unqßa kaneeroßeß, tißk u 
yoleß.

32 As tul la ul veßt vaama 
unpajte, as bßaxel la oon in 
sevatz tu u Galilea,— tißk u 
Jesús.
33  As ech tal veßt u Luß ileß 
te u Jesús: —Pap, kßuxh 
la kaßkabßin taama unqßa 
unmooleß skajayil seeß, ech 
koj in tan yeßxh jatu la 
kaßkabßin vaama seeß,— tißk u 
Lußeß.
34 Ech tal u Jesús ileß: —As 
jik chit tuk val see, Luß, tan 
tu u aqßbßalaß tul yeßxnaj oqß 
u peleßxheß, as oxpajul maßt 
eesat eebß sunkßatz,— tißk 
Aak.
35  As ech tal u Luß ileß: 
—Pap, asoj la alpu akameß, 
as eela kukameß la kam oß, 
tan ineß yeß la veesa kan vibß 
sakßatz,— tißk u Lußeß. As 
echat chit tal unjoltu unqßa 
ichusulibß Aakeß skajayil echeß 
uveß tal u Lußeß.

Ninach u Jesús Tiixh 
tu u Getsemaní
Marcos 14.32-42; 
Lucas 22.39-46

36 As bßen veßt u Jesús tukß 
unqßa ichusulibßeß tu umaßl u 
atinbßal uvaß Getsemaní. Ech tal 
veßt Aak ileß te chajnaj: —Maßt 
unnach Tiixh tzißleß. As xonebßoj 
kan ex tzitzaß,— tißk Aak.

37 Teqßo veßt Aak u Lußeß stiß 
tukß kaßvaßt vikßaol u Zebedeo. 
As ok veßt umaßl u mam 
txumußm xeß taama Aak tukß 
xaanchil aama.
38 As ech tal veßt Aak ileß te 
oxvaßl unqßa ichusulibßeß: 
—¡Ootzimal svaßn uvaß tuk kamoj 
in! ¡As vaßl chit itxumun veßt 
vaama! Pet kaaoj kan ex tzitzaß. 
Isebßojtaj chit ex tiß enachat 
Tiixh sunkßatz,— tißk u Jesús.

39 As jetzßen veßt el unbßiil u 
Jesús kßatz chajnaj. Qaaebß veßt 
Aak techal toon ivatz Aak tu 
txßavaß. As ech tal veßt Aak ileß 
tul inach Aak Tiixh: —UnBßaal, 
asoj la uchi, as eesa el in vatz 
u kßaxkßoeß uvaß kßujlu kan sviß. 
As jit in la alon. Pet axh la alon 
kam uvaß la unbßaneß,— tißk u 
Jesús.

40 As tul qßaavik tzan u Jesús 
kßatz oxvaßl unqßa ichusulibßeß, 
as vatik veßt chajnaj. As ech tal 
veßt Aak ileß te u Lußeß: —¿Ma yeß 
nekuy umaj oora uvaß la isebß ex 
sunkßatz?
41 Isebßoj chit ex. As enachtaj 
chit Tiixh aqßal uvaß la iyakßinsa 
Aak u kßujlebßal ekßußleß sviß tul la 
chukax txumbßal setiß tiß eteesal 
sunkßatz. As kßuxh ayaßl chit ikßußl 

vetaanxelaleß tiß enachat Tiixh, as 
ech koj vechißoleß, tan yeß nisaß,— 
tißk u Jesús.

42 As bßex inach veßt u Jesús 
Tiixh tikaßpa. As ech tal veßt Aak 
ileß: —UnBßaal, asoj yeß la ibßaneß 
uvaß la akol in vatz u kßaxkßoeß, 
as ibßana kam uveß kßujlu kan 
sviß aßn,— tißk u Jesús.

43 As tul qßaavik veßt tzan Aak 
kßatz unqßa ichusulibßeß, as vatik 
veßt chajnaj unpajte, tan atik 
vataßm tivatz chajnaj.
44 As taqß veßt kan u Jesúseß 
chajnaj. As bßex inach Aak Tiixh 
titoxpa. As an chit viyol Aakeß tala 
uvaß tal bßaxa.

45 As qßaavik tzan Aak kßatz unqßa 
ichusulibßeß unpajte. As ech tal veßt 
Aak ileß: —¿Antel kuxh vatik ex bßa? 
¿As ißlichil kuxh nebßaneß? As tul kat 
ilejlu veßt u ooraeß uvaß tuk aqßaxoj 
ok VIKßAOL U NAJEß tiqßabß unqßa 
aapaaveß.
46 ¡Pet txakpoj ex! ¡Koßnaj! Tan il 
u naj ileß tul veßteß uveß tuk aqßon 
ok in tiqßabß unqßa aapaaveß,— tißk 
u Jesús. 

Nitxeypu veßt u Jesús
Marcos 14.43-50;

Lucas 22.47-53; Xhun 18.2-11
47 As antelik kuxh iyolon u 

Jesús tul bßex oonoj u Judas 
uveß atik ok xoßl kabßlaval unqßa 
ichusulibß Aakeß. As aß chit 
mamaßla tenameß eqßomalik 
chßichß tukß tzeß staßn uvaß xekik 
tiß u Judas, tan aß unqßa iqßesal 
oksan iyol tenam vatz Tiixh tukß 
kaßt unqßa bßaal tenameß uvaß 
chajon bßen unqßa uxhchileß,
48 tan maßtik taqßat u Judas 
itxumbßal chajnaj uvaß kam la 
ibßan chajnaj tul la bßen ilej 
chajnaj u Jesús. Ech tal naj ileß: 
—Abßil uveß la untzßubß txala itziß, 
as aß najeß uveß la etxeyeß,— tißk u 
Judas tala.
49 As yak kuxh jetzßen veßt ok u 
Judas kßatz u Jesús. Ech tal veßt 
naj ileß: —¡Tixen, Chusul!— tißk 
naj. As itzßubß veßt ok naj txala 
itziß Aak.
50 Ech tal veßt Aak ileß te u 
Judas: —Vetz kßultziß, bßana kam 
uveß eqßomal taßn aama,— tißk 
u Jesúseß tal te naj. As loqß chit 
ul ixaßpu veßt unqßa uxhchileß u 
Jesús.

51 As tzaa veßt umaßl 
vichusulibß u Jesús. As teqßo veßt 
jeß tzan naj vichßichßeß tu totzotz. 
As itzokß veßt el naj ixikin umaßl 
vikßam viqßesal oksan iyol tenam 
vatz Tiixh.
52 As ech tal veßt u Jesús ileß te 
naj: —¡Kol kuß vachßichßeß tu 
u totzotzeß! Tan jankßal unqßa 
uxhchileß uveß ni bßanon chßaßo 
tukß chßichß, as an chit tukß chßichß 
la yatzßpukat.

53 ¿Tan ma yeßl sakßußl uvaß la uch 
unjajat bßaßnil te vunBßaaleß scheel, 
as la ichaj tzan Aak kaßbßlavoj mil 
unqßa ángel tiß ul ilochat in?
54 Pet asoj la unjaj te Aak, as 
yeßle uveß la ibßaneß kam uveß 
tzßibßamal kan sviß. Pet techal 
chit tuk ibßaneß,— tißk u Jesús.

55 As ech tal veßt u Jesús ileß 
te unqßa najeß: —¿Kam qßi uveß 
eqßomal chßichß setaßn tukß tzeß 
tiß ul etxeyat in? ¿In kol umaj u 
elqßom qßa? As tul jun qßii atik 
in sexoßl tiß unchusuneß tu unqßa 
atinbßaleß uvaß at tu u tostiixheß. 
As yeßl in kat etxey in.
56 Pet ech chit tuk ibßaneß kam 
uveß tzßibßamal kan sviß taßn unqßa 
qßajsan tetz viyol u Tiixheß,— tißk 
u Jesús.

As tul tabßi veßt unqßa ichusulibß 
Aakeß, as ooj veßt chajnaj skajayil. 
As taqß veßt kan chajnaj Aak 
sijunal xoßl unqßa tenameß.

Ni teqßol veßt u Jesús 
tu u abßibßal

Marcos 14.53-65;
Lucas 22.54, 63-71; 

Xhun 18.12-14, 19-24
57 As tul itxey veßt unqßa tenameß 

u Jesús, as bßex toksa veßt ok 
chajnaj Aak vatz u Caifás, viqßesal 
oksan iyol tenam vatz Tiixh, tu uveß 
kßulikkat tibß kaßl unqßa uxhchil 
uvaß chusel tibß tiß unqßa tzaqßiteß, 
as tukß kaßt unqßa bßaal tenameß.
58 As ech koj u Lußeß, tan naach 
kuxh xekelikkat naj tiß u Jesús 
techal toon veßt naj vatz iqßanal 
u Caifás. As xonlik veßt ok u 
Lußeß kßatz kaßl unqßa xeen tetz u 
tostiixheß tiß tilat naj uvaß kam 
tuk ulbßeloj u Jesús.

59 As unqßa iqßesal oksan iyol 
tenam vatz Tiixh, tukß kaßt unqßa 
bßanol isuuchil unqßa tenameß, 
as tukß kaßt unqßa bßaal tenameß, 
as ibßan veßt umaßl u nukßu tiß 
ichukat chajnaj txumbßal tukß 
kaßt unqßa cheesan paaveß tiß uvaß 
la yatzßpu veßt u Jesús.
60 As yeßlik iyakßil u cheesan 
paaveß uvaß nik tal unqßa 
uxhchileß. As kßuxh nimal unqßa 
uxhchileß oon xoßl chajnaj tiß 
icheesal ipaav Aak, as jit olebß 
chajnaj tukß u cheesan paaveß 
tiß uvaß la yatzßpu veßt Aak. Pet 
oonnal veßt kaßvaßt chulin yol
61 uvaß ech kat tal ileß: —Ech tal 
u naj ileß: «La olebß in tiß veßpisat 
u tostiixheß. As tu kuxh oxvaßl 
qßii la unlakkat unpajte,» tißk naj 
tala,— tißk chajnaj.
62 As txakpu veßt viqßesal oksan 
iyol tenam vatz Tiixh. As ech tal 
veßt naj ileß te u Jesús: —¿Kam 
qßi uveß yeß natiineß? ¿As kam ni 
tal axh tiß unqßa yoleß uveß ni tal 
chajnaj seeß?— tißk naj.
63 As yeßl u Jesúseß tiini. As ech 
tal veßt naj ileß unpajte: —As tukß 
vibßii u islich Tiixheß tuk val see, 
¡Al sqe! ¿Ma axh u Cristo, viKßaol 
u Tiixheß?— tißk naj.
64 Ech tal veßt u Jesús ileß: —An 
chiteß uvaß kat aala. Tan la ilej 
umaßl u qßii uvaß la etil veßt 
VIKßAOL U NAJEß tul uvaß la xonebß 
veßt tisebßal u Tiixheß uveß nim 
chit tijleßm. As la etil ikuß veßt 
chßußl xoßl u suutzßeß tu almikaß,— 
tißk u Jesús.
65 As tul tabßi viqßesal u oksan 
iyol tenam vatz Tiixh u yoleß 
uvaß tal u Jesús, as iqßix veßt 
naj u toksaßmeß. As ech tal veßt 

naj ileß: —¡Kat toksa tibß u najeß 
Tiixhil! ¡Jit tzßajinal la kuchßoti 
te umaßtoj uxhchil, tan ileß kat 
etabßilaß!
66 ¿As kam ni tal ex tiß viyol 
najeß?— tißk naj. Ech tal veßt 
unqßa uxhchil ileß: —¡Tetz veßt 
naj u kamchileß tiß viyoleß!— tißk 
chajnaj.
67 As at uxhchil tzubßan veßt ivatz 
u Jesúseß; as at uxhchil topon 
veßt Aak taßn qßabß. As at uxhchil 
tzßichon ivatz Aak taßn qßabß.
68 As ech tal ileß te Aak: —Axh 
uvaß nooksa eebß Cristo, asoj axh 
qßajsan tetz viyol u Tiixheß, as 
qßiia uvaß abßil kat qßoson axh,— 
tißk chajnaj.

Ni teesa tibß u Luß kßatz
u Jesús

Marcos 14.66-72; Lucas 22.55-62;
Xhun 18.15-18, 25-27

69 As tul xonlik u Lußeß vatz 
qßanal, as jetzßen veßt ok umaßl u 
aaichß kßatz naj. As ech tal veßt 
ixoj ileß te u Lußeß: —Antik axheß 
molonik eebß tukß u Jesús, u aa 
Galilea,— tißk ixoj.
70 As tal veßt u Lußeß vatz unqßa 
uxhchileß skajayil uvaß yeß tootzaj 
naj u Jesús. Ech tal naj ileß: —Yeß 
vootzaj uveß naaleß,— tißk u Lußeß.
71 As jetzßen veßt bßen u Lußeß 
kßatz u nimla tziß kabßaleß. As 
ilchu naj taßn umaßt u aaichß. As 
ech tal veßt ixoj ileß xoßl unqßa 
tenameß: —Antik u najeß xekik tiß 
u Jesús, u aa Nazaret,— tißk ixoj.
72 Ech tal veßt u Luß ileß tukß 
viBßii u Tiixheß: —¡Yeß vootzaj u 
najeß uveß naaleß!— tißk u Lußeß.
73 Unbßiil kuxh stuul, as jetzßen 
veßt ok unqßa uxhchileß kßatz 

u Lußeß. As ech tal veßt unqßa 
uxhchil ileß te u Lußeß: —An chiteß 
vil amool eebßeß tukß u Jesús, tan 
aß vayoloneß ni kßuchun,— tißk 
unqßa uxhchileß uvaß molik tibß 
vatz iqßanal viqßesal oksan iyol 
tenam vatz Tiixh.
74 As ech tal veßt u Luß ileß: 
—¡Asoj nu kuxh unchuli yol 
sevatz, as sviß la ulkat u 
vaßlexheß, tan vatz u Tiixheß ni 
valkat uvaß yeß vootzaj u najeß 
uveß netaleß!— tißk u Lußeß. As tul 
nik tal naj u yoleß, as bßex oqßoj 
veßt u peleßxheß.
75 As jubßin veßt tul viyol u 
Jesúseß skßußl u Lußeß uvaß maßtik 
talat Aak: «Tul yeßxnaj oqß u 
peleßxheß cheel tu aqßbßalaß, as 
oxpajul maßt eesat eebß sunkßatz,» 
tißk Aak. As el veßt chßußl u Lußeß 
vatz u qßanaleß. As aß chit oqßeleß 
ibßan veßt naj.

Ni toksal ok u Jesús 
vatz u Poncio Pilato

Marcos 15.1; Lucas 23.1-2;
Xhun 18.28-32

27  1 As tul sajbßu veßteß, 
as ikßul veßt tibß unqßa 

iqßesal oksan iyol tenam vatz 
Tiixh tukß kaßt unqßa bßaal 
tenameß. As ikßul veßt tibß iyol 
chajnaj uvaß techal la yatzßpu veßt 
u Jesús.
2 As iqitz veßt chajnaj iqßabß Aak. 
As teqßo veßt ok chajnaj Aak vatz 
u Poncio Pilato uvaß nik bßanon 
ivatz u ijlenaaleß.

Nikam veßt u Judas
3 As tul til u Judas uvaß 

kßayin u Jesús uvaß la yatzßpu 
veßt u Jesús, as ijalpu veßt naj 

vitxumbßaleß. As bßex iqßaavisa 
veßt kan naj vinaj laval u puajeß 
te unqßa iqßesal oksan iyol tenam 
vatz Tiixh tukß unqßa bßaal 
tenameß.
4 Ech tal veßt naj ileß te chajnaj: 
—Kat paavinyu veßt in, tan yeßl 
ipaav u najeß ati. As kat kuxh 
voksa ok naj teqßabß,— tißk u 
Judas. As ech tal veßt chajnaj 
ileß: —¿At kol qokebßal qßa stiß? 
Pet axh kuxheß la ilon kam tuk 
abßaneß,— tißk chajnaj.
5 As isuti veßt kan u Judas u 
puajeß tu u tostiixheß. As bßen veßt 
naj. As ichßuybßaß veßt tibß naj. As 
kam veßt naj.

6 As isikß veßt unqßa iqßesal 
oksan iyol tenam vatz Tiixh u 
puajeß. As ech tal veßt chajnaj 
ileß: —Yeß la uch qoksat ok u 
puajeß xoßl unqßa oyeß uvaß at tu u 
kaaxhaeß, tan kajal nixaan taßn u 
puajeß,— tißk chajnaj.
7 As tul bßaßnxi tiß ikßulat tibß 
iyol chajnaj, as bßex iloqß veßt 
chajnaj umaßl u txßavaß xeß umaßl 
u naj uvaß ni bßanon tzßaj laj. As 
txakonsal veßt u txßavaßeß mujbßal 
tetz unqßa uxhchileß uvaß jit tiaal 
Israel.
8 Estißeß uvaß nitel talpu cheel 
uvaß tiß kajal loqßpukat u txßavaßeß.
9 As bßex ibßan veßt umaßt u yol 
uvaß alel kan taßn u qßajsan tetz 
viyol u Tiixheß uvaß Jeremías, tan 
ech tal u Jeremías ileß:

As teqßo veßt chajnaj vinaj 
laval u puajeß, vijaßmil 
umaßl u uxhchil uvaß nim 
talchu xoßl unqßa tiaal 
Israel, tan ech vijaßmileß 
uvaß kßujlu kan taßn unqßa 
tiaal Israel.

 10 As kat txakonsali tiß iloqßax 
vitxßavaß umaßl u bßanol 
tzßaj laj echeß uveß kat tal 
u kuBßooqßoleß sve, tißk u 
Jeremías.

Nichßoti veßt u Poncio Pilato 
itziß u Jesús

Marcos 15.2-5; Lucas 23.3-5;
Xhun 18.33-38

11 As tul txaklik veßt ok u Jesús 
vatz u bßanol ivatz u ijlenaaleß, 
as ichßoti veßt naj itziß Aak. Ech 
tal naj ileß: —¿Ma axh u tijlenaal 
unqßa tiaal Israel?— tißk naj. Ech 
tal veßt u Jesús ileß: —An chiteß 
uveß naaleß,— tißk Aak.
12 As kßuxh nikat icheesa unqßa 
bßaal tenameß tukß unqßa iqßesal 
oksan iyol tenam vatz Tiixh 
ipaav u Jesús, as yeßl Aak kat 
tzaqßbßi.
13 As ech tal veßt u Poncio Pilato 
ileß te Aak: —¿Ma yeß naabßi 
unqßa yoleß uveß ni tal chajnaj 
seeß?— tißk naj.
14 As sotz veßt ikßußl naj, tan jit 
tal u Jesús umaj yol.

Ni talax veßt ikam u Jesús
Marcos 15.6-20; Lucas 23.13-25;

Xhun 18.38—19.16
15 As tu u nimla qßiieß uvaß 

pascua, as chiannalik veßt te 
unqßa tenameß taßn u bßanol ivatz 
u ijlenaaleß uvaß aß unqßa tenameß 
la txaaon umaj preexhu uvaß la 
chajpuli.
16 As atik ok umaßl u naj 
preexhuil uvaß Barrabás. As 
ootzimalik vipaav najeß taßn 
unqßa tenameß.
17 As tul molik tibß unqßa tenameß 
vatz u Pilato, as ichßoti veßt naj 

te unqßa tenameß: —¿Abßiste u 
najeß la unchajpu el cheel? ¿Ma 
aß u Barrabás? ¿Pet moj aß u 
Jesús uveß Cristo nitalpeß?— tißk 
u Pilato,
18 tan atik skßußl u Pilato uvaß 
taßn kuxh chßoßnchil aama nikat 
toksakat unqßa iqßesal unqßa 
tenameß u Jesús tiqßabß u Pilato.

19 As tul xonlik u Pilato tu 
vixhiila uvaß nibßanaxkat isuuchil 
unqßa uxhchileß, as ichaj bßen u 
tixqel najeß yol. Ech tal bßen ixoj 
ileß: «Yeß kuxh achuk apaav tiß u 
jikla najeß, tan kalabß chit kßaxkßo 
kat unpalebße tunvatzikß tiß u 
najeß,» tißk u tixqel najeß.

20 As unqßa iqßesal oksan iyol 
tenam vatz Tiixh tukß kaßt unqßa 
bßaal tenameß, as toksa veßt 
chajnaj tiviß unqßa tenameß tiß 
uvaß aß u Barrabás la chajpuli, as 
la yatzßpu u Jesús.
21 As ech tal veßt u Pilato ileß: 
—¿Abßiste kaßvaßl u najeß la 
unchajpu el uveß netaleß?— tißk 
naj. Ech tal veßt unqßa tenam ileß: 
—Chajpu el tzan u Barrabás,— 
tißk unqßa tenameß.
22 As ech tal veßt u Pilato ileß: 
—¿Kam qßi tuk unbßan tiß u Jesús 
uveß Cristo ni talpeß?— tißk u Pilato. 
As kajayil chit unqßa tenameß 
kat alon: —¡Yatzßpoj naj vatz u 
kuruseß!— tißk unqßa tenameß.

23 As ech tal veßt u Pilato 
ileß: —¿Kam ipaav u najeß qßi kat 
ibßana?— tißk u Pilato. As aal chit 
taqß jeß unqßa tenameß tuul iviß. 
As ech tal veßt ileß: —¡Yatzßpoj 
naj vatz u kuruseß!— tißk unqßa 
tenameß.
24 As til veßt u Pilato uvaß yeß nik 
tok veßt yol tiviß unqßa tenameß. 

Pet aal chit nik iveqßelkabßan 
unqßa tenameß. As ijaj veßt u 
Pilato unbßiil u aß. As itxßaa veßt 
naj iqßabß vatz unqßa tenameß. 
Ech tal veßt naj ileß: —Yeßl unpaav 
tiß vikamebßal u jikla najeß, tan 
exeß ni alon ikameß,— tißk u 
Pilato.
25 Ech tal veßt unqßa tenam ileß 
skajayil: —¡Jeßonoj u kupaaveß 
sqiß tukß unqßa meßal kukßaoleß tiß 
ibßeneß tiß vikamebßal u najeß!— 
tißk unqßa tenameß.
26 Ichajpu veßt u Pilato u 
Barrabás. As tal veßt naj iqßospu 
u Jesús taßn tzßußm. As tul bßaßnxi, 
as taqß veßt ok naj u Jesús te 
unqßa tenameß tiß iyatzßpu veßt 
Aak vatz u kuruseß.

27 As unqßa isol u bßanol ivatz 
u ijlenaaleß, as teqßo veßt chajnaj 
u Jesús tikabßal u bßanol ivatz u 
ijlenaaleß uvaß atikkat u tatinbßal 
unqßa soleß. As imol veßt ok unqßa 
imooleß skajayil kßatz u Jesús.
28 As teesa veßt unqßa soleß u 
toksaßm Aakeß. As toksa veßt 
chajnaj umaßl u kaj oksaßm tiß 
Aak echeß toksaßm umaj ijlenaal.
29 As taqß veßt jeß chajnaj umaßl 
u koroona chßißx tiß iviß Aak uvaß 
paatxßumalike. As taqßoßk chajnaj 
umaßl u aa tisebßal iqßabß Aak 
echeß ibßaara umaj ijlenaal. As 
qaaebß veßt chajnaj vatz Aak 
tiß teesal iqßii Aak. As ech tal 
chajnaj ileß te Aak: —¡Keche, 
Pap, axh tijlenaal unqßa tiaal 
Israel!— tißk chajnaj tul nikat 
teesa chajnaj iqßii Aak.
30 As itzubßa veßt chajnaj Aak. 
As imaa chajnaj u aaeß tiqßabß 
Aak. As ivekß chajnaj tiß iviß 
Aak.

31 As tul maßtik teesat chajnaj 
iqßii Aak, as teesa veßt el chajnaj 
u kaj oksaßmeß tiß Aak. As toksa 
veßt chajnaj u toksaßm Aakeß. As 
teqßo veßt chajnaj Aak tiß iyatzßpu 
vatz u kuruseß.

Ni taqßpik jeß u Jesús 
vatz u kurus

Marcos 15.21-41;
Lucas 23.26-49; Xhun 19.17-30
32 As tul bßen veßt chajnaj tu 

bßey, as ikßul chajnaj umaßl u 
naj uvaß Simón uvaß tzaanaj tu 
u Cirene. As itxey veßt chajnaj u 
Simón tiß uvaß la tija naj vikurus 
u Jesús.
33 Tul oon veßt chajnaj tu umaßl 
u atinbßal uvaß Gólgota ibßii uvaß 
«Tatinbßal Bßajil Kßoßn» chßelel,
34 as taqß veßt chajnaj unbßiil u 
taßl uuva te u Jesúseß uvaß yuelik 
tibß tukß kßayla aß. As tul inach 
Aak, as jit tukßa veßt Aak.

35 As tul maßt taqßat veßt jeß 
unqßa soleß u Jesús vatz u kuruseß, 
as ijatx veßt chajnaj u toksaßm 
Aakeß svatzaj. As itxßak veßt tibß 
chajnaj tiß u toksaßm Aakeß, tiß 
itzojpisal umaßl u yol uvaß alel 
kan taßn u qßajsan tetz viyol u 
Tiixheß tiß u Jesús uvaß ech ni tal 
ileß:

Ijatx veßt chajnaj u voksaßmeß 
svatzaj.

As itxßak veßt tibß chajnaj stiß, 
tißk u yoleß uvaß tal kan u 
qßajsan tetz viyol u Tiixheß.

36 Tul bßaßnxi, as xonebß veßt 
chajnaj tiß ixeep Aak.

37 As taqß veßt jeß chajnaj 
umaßl u aqßen tiviß u kuruseß 
uvaß tzßibßamalikkat uvaß kam 
stiß nikat iyatzßpukat Aak. Ech 

nik tal ileß: Aß U JESÚS UVAß, U 
TIJLENAAL UNQßA TIAAL ISRAEL, tißk 
u tzßibßeß.

38 As taqß veßt jeß chajnaj 
kaßvaßl unqßa elqßomeß vatz 
kaßvaßt unqßa kuruseß. Umaßl naj 
jeß tisebßal u Jesús; as umaßt naj 
jeß timax Aak.
39 As jankßal unqßa uxhchileß uveß 
nikat ipaleß, as nik iyiku veßt iviß 
tul nikat iyoqßon tiß u Jesús.
40 As ech nik tal ileß: —Nikat 
aaleß uvaß la eßpisa u tostiixheß as 
titoxvu qßii la alak unpajte, uvaß 
naaleß. Asoj axh viKßaol u Tiixheß 
uveß naaleß, as qßalpu eebß vatz 
u kamchileß scheel. As kußen 
chßußl vatz u kuruseß,— tißk unqßa 
uxhchileß.
41 As echat chit nik ibßan unqßa 
iqßesal oksan iyol tenam vatz 
Tiixh, tukß unqßa uxhchileß uvaß 
chusel tibß tiß unqßa tzaqßiteß, as 
tukß kaßt unqßa bßaal tenameß. 
As ech tal veßt chajnaj ileß tiß u 
Jesús:
42 —As kßuxh kat iqßalpu naj 
unqßa uxhchileß vatz unqßa 
chßoßmeß, as yeß nitxßol veßt naj 
iqßalput tibß vatz u kuruseß. Asoj 
naj u qijlenaaleß, as kußoj chßußl 
naj vatz u kuruseß cheel. As aßn 
la kunima veßt naj.
43 As kat tal naj sqe uvaß naj 
iKßaol u Tiixheß. Asoj kßujleßl 
ikßußl naj tiß u Tiixheß, as iloch u 
Tiixheß bßa naj cheel, asoj nisaß u 
Tiixheß naj,— tißk chajnaj.
44 As echat nikat ibßan unqßa 
elqßomeß uveß atik jeß vatz unqßa 
kuruseß kßatz u Jesús, tan antik 
chajnaj nik iyoqßon tiß Aak. 

45 As tul chaqßaan veßt qßii, as 
tokin veßt ivatz u txßavaßeß. As 

techanal oon veßt oxvaßl oora 
kußqßii, as aßn ilon veßt u qßiieß 
unpajte.
46 Tul bßiitik kuxh toon veßt 
oxvaßl oora kußqßii, as sikßin veßt 
u Jesúseß. As ech tal veßt Aak ileß: 
—¿Elí, Elí, lama sabactani?— tißk 
Aak. Aß isuuchil u yoleß uvaß 
«¡Kubßaal Tiixh, Kubßaal Tiixh! 
¿Kam qßi uveß nu kuxh aaqß kan 
in sunjunal?» tißk Aak.
47 As kaßl unqßa uxhchil uvaß atik 
tzitziß, as tul tabßi isikßin u Jesús, 
as ech tal veßt ileß svatzaj: —Aß 
u Elías nimolo naj,— tißk unqßa 
uxhchileß.
48 As oora chit bßex teqßo veßt 
tzan umaßl u naj umaßl u patxkin 
kßoo. As takßsa naj taßn kßayla taßl 
uuva. As ikßaloßk naj tijuß umaßl u 
aa. As taqß jeß naj te u Jesús aqßal 
uvaß la tukßa Aak.
49 Ech tal veßt kaßt unqßa imool 
naj ileß ste: —Yeß eetz tiß naj. 
Tuk qileß ma tuk uloj u Elías tiß 
iqßalpul naj,— tißk chajnaj.

50 As sikßin veßt u Jesús unpajte. 
As taqß veßt ok Aak u taanxelaleß 
te u Tiixheß. As kam veßt Aak.

51 As qßixmu veßt u nimla 
ixbßußjeß uveß nik jatxon tuul 
u tostiixheß. As kaßvaßl kuß u 
ixbßußjeß stuul, tan kat qßixmik 
kuß tzan tiviß as kat ul xeß toj. As 
ul veßt umaßl u kabßlaano. As eßp 
veßt unqßa sivaneß staßn.
52 As ijaj veßt tibß unqßa juleß 
vatz u pißuneß uveß mujikkat 
unqßa kamnajeß. As nimal unqßa 
kamnajeß ul veßt taama uveß 
nimanik tetz u Tiixheß.
53 As tul maßtik tul veßt taama 
u Jesús, as el veßt chßußl unqßa 
uxhchileß tu u juleß. As ok veßt 
tu u tenameß uvaß txaael taßn u 
Tiixheß uvaß Jerusalén. As nimal 
unqßa uxhchileß kat ilon unqßa 
kamnajeß uvaß kat ul taama.

54 Viqßesal unqßa soleß tukß unqßa 
isol najeß uvaß nik xeen u Jesús, 
as tul til chajnaj u kabßlaanoeß 
tukß uvaß kat til chajnaj tul kat 
kam Aak, as vaßlik chit ixoßv veßt 
chajnaj. As ech tal veßt chajnaj 
ileß svatzaj: —An chiteß vil. IKßaol 
Tiixheß vil u najeß,— tißk chajnaj.

55 As nimal unqßa ixojeß atik 
tzitziß uvaß locholik tetz Aak 
tul sitzaa Aak tu u Galilea. As 
tzißaßn kuxh nikat isajinkat veßt 
tzan unqßa ixojeß tiß Aak tul uvaß 
sikam veßt Aak.
56 Antik u Maßleß uvaß tzaanaj 
tu u tenam uvaß Magdala, tukß 
umaßt u Maßleß, vitxutx u Jacob 
tukß u Xhußleß, as tukß vitxutx 
unqßa ikßaol u Zebedeo.

Nimujlu veßt u Jesús
Marcos 15.42-47;

Lucas 23.50-56; Xhun 19.38-42
57 As tul bßiitik ikuß qßii, as bßex 

veßt umaßl u txßioliqßii uvaß Xhußl 

xeß u Pilato. As aß tzaanajkat u 
Xhußleß tu u tenam uvaß Arimatea. 
As nimamalik u Jesús taßn naj.
58 As bßex ijaj veßt naj vichißol 
u Jesús te u Pilato. As tal veßt u 
Pilato te unqßa isoleß uvaß la aqßax 
vichißol Aakeß te u Xhußleß.
59 As teqßo veßt kuß tzan u Xhußleß 
vichißol Aakeß. As ibßoch veßt naj 
tu umaßl u saj maanta.
60 As bßex imuj veßt kan naj tu 
umaßl u jul uvaß aßn kßotik ok 
vatz umaßl u pißun. As tul maßtik 
ibßalqßut veßt ok naj umaßl u 
nimla sivan tziß u juleß, as bßen 
veßt naj.
61 As u Maßleß uvaß tzaanaj tu u 
tenam uvaß Magdala, as xonlik 
kuxh veßt tziß u juleß tukß umaßt u 
Maßleß.

Nixeep veßt u jul 
uveß mujlukat u Jesús

62 As ech eßtal stuul, tul pal 
veßt u qßiieß uveß ni bßanaxkat 
tuch u nimla qßiieß, as imol veßt 
tibß unqßa iqßesal oksan iyol 
tenam vatz Tiixh tukß unqßa 
fariseo vatz u Pilato.
63 Ech bßex tal chajnaj ileß: 
—Pap, tul qal see, tan kat ul 
sukukßußl uvaß tul yeßxnik kam 
u chulin yoleß, as kat tal naj 
uvaß titoxvu qßii la ul taama naj 
unpajte.
64 Estißeß tul kujaj bßaßnil see uvaß 
la achaj bßen kaßoj unqßa soleß tiß 
ixeep u juleß uvaß kat mujlukat 
naj. As lanal pal oxvaßl u qßiieß tiß 
imujlu naj, tan la ibßaneß uvaß la 
oon unqßa ichusulibß najeß tiß bßen 
telqßat vichißol najeß. As la bßen 
tal veßt chajnaj te unqßa tenameß 
uvaß kat ulyu taama naj unpajte. 

chß 28.1 As aßeß u tumiinkußeß.

As la ibßaneß uvaß nim la bßenkat 
u chuli yoleß tiß unqßa chuli yoleß 
uvaß kat tal u najeß bßaxa,— tißk 
chajnaj te u Pilato.
65 Ech tal veßt u Pilato ileß: 
—Il kaßl unqßa sol ileß. Eteqßotaj 
chajnaj tiß ixeep u juleß echeß uveß 
netaleß,— tißk u Pilato.
66 As bßex toksa veßt kan unqßa 
iqßesal u tenameß umaßl u exhlal 
tiß u sivaneß uvaß nik jupun itziß 
u juleß tiß uvaß yeßxhebßil la jajon. 
As taqß veßt kan chajnaj unqßa 
soleß tiß ixeep itziß u juleß.

Ni tul veßt taama u Jesús
Marcos 16.1-8; Lucas 24.1-12;

Xhun 20.1-10

28  1 As tul maßtik ipal 
veßt u xeem qßiieß, as 

sajbßu veßteß tu u bßaxa qßii tu 
xhemaanaeß. chß As bßen veßt u 
Maßleß uvaß tzaanaj tu u tenam 
uvaß Magdala, tukß umaßt u Maßleß 
tiß tilat u juleß uveß mujlukat u 
Jesús.
2 As ul veßt umaßl u mam 
kabßlaano, tan kuß veßt chßußl 
umaßl u ángel tu almikaß. As 
teesa veßt el u ángel u sivaneß 
uveß atik ok tziß u juleß. As 
xonebß veßt jeß u ángel viß u 
sivaneß.
3 Echik tilon u ángel echeß 
ilitzßloßlan umaj kayampaßl. As 
vaßlik chit ipolal u toksaßmeß 
echeß txuncheßv.
4 Tul til unqßa soleß u ángel, 
as vaßlik chit itßuntßuch veßt 
chajnaj taßn xoßvichil. As ech 
veßt chajnajeß echeß kamnaj kat 
ibßana. 

5 As tul oon veßt unqßa ixojeß, 
as ech tal veßt u ángel ileß te 
chaßma: —Yeß kuxh xoßv ex, tan 
ootzimal svaßn uvaß aß u Jesús 
nechukeß, uvaß kat kam vatz u 
kuruseß.
6 Pet yeßl veßt Aak at tzitzaß, tan 
kat ulyu veßt taama Aak unpajte, 
echeß uvaß tal kan Aak sete. Pet 
sißunaj. Etiltaj ok u veeß mujlukat 
Aak.
7 As oora kuxh bßen etaltaj te 
unqßa ichusulibß Aakeß cheel uvaß 
kat ulyu veßt taama Aak. As il 
Aak tuk bßaxoj bßen sevatz tu u 
Galilea. As tzitziß la etilkat veßt 
Aak. As ileß kat vallu veßt sete,— 
tißk u ángel.

8 As kßuxh xoßvebßal chit uveß 
til chaßma, as vaßlik chit ichiibß 
veßt chaßma. As el veßt chßußl 
chaßma tu u juleß. As oojeßl ibßen 
veßt chaßma tiß bßen talat te unqßa 
ichusulibß Aakeß kam uvaß kat til 
chaßma.
9 As ikßuch veßt tibß u Jesús te 
chaßma tu bßey. As ech tal Aak 
ileß: —¡Keche!— tißk Aak. As 
jetzßen veßt ok chaßma kßatz Aak. 
As ijele veßt chaßma u toj Aakeß 
tul qaalik chaßma tiß toksal iqßii 
Aak.

10 As ech tal veßt u Jesús: —Yeß 
kuxh xoßv ex. Pet bßenoj etaltaj 
te unqßa vitzßineß uvaß bßenoj 
chajnaj tu u Galilea, tan tzitziß 
la tilkat in chajnaj,— tißk u 
Jesús.

Ni taqßax puaj te unqßa 
soleß tiß ichulit yol

11 As tul kat bßen veßt chaßma, 
as kat bßex veßt kaßl unqßa sol tu 
u tenam uveß xeenik tetz u juleß 
uveß mujlukat u Jesús. As bßex 
tal veßt chajnaj te unqßa iqßesal 
oksan iyol tenam vatz Tiixh uvaß 
kam kat til chajnaj.
12 As imol veßt tibß unqßa iqßesal 
oksan iyol tenam vatz Tiixh tukß 
unqßa bßaal tenameß tiß ibßanat 
nukßuj. As ikßul veßt tibß iyol 
chajnaj. As nimal puaj kat taqß 
veßt chajnaj te unqßa soleß.
13 As ech tal chajnaj ileß te 
unqßa soleß: —Ech la etal ileß: 
«Tul uvaß vatik oß aqßbßal as kat 
bßex telqßa unqßa ichusulibß u 
Jesús vichißoleß tu u juleß» chaj 
ex la etaleß.
14 Pet asoj la tabßi veßt u bßanol 
ivatz u ijlenaaleß u yoleß, as oß la 
mutxbßen veßt naj tiß uvaß yeßl 
kßaxkßo la epalebße— tißk chajnaj 
tal te unqßa soleß.
15 As ikßul veßt unqßa soleß u 
puajeß. As bßex tal veßt chajnaj 
u yoleß uvaß alax te chajnaj. As 

antel kuxh talax u yoleß scheel 
xoßl unqßa tiaal Israeleß.

Ni taqß veßt u Jesús tijleßm 
unqßa ichusulibßeß
Marcos 16.14-18;

Lucas 24.36-49; Xhun 20.19-23
16 Bßen veßt junlaval ichusulibß 

u Jesúseß tu u Galilea viß u vitz 
uvaß maßtik talat u Jesús te unqßa 
ixojeß.
17 As tul til veßt chajnaj u Jesús, 
as kuß veßt chajnaj qaaloj vatz 
Aak tiß toksal iqßii Aak. As 
atik jununil chajnaj uvaß nikat 
ikaßkabßin taama tiß Aak.
18 As jetzßen veßt ok u Jesús kßatz 
chajnaj. As ech tal veßt Aak ileß: 
—Kat aqßax veßt u vijleßmeß tiß 
vilat isuuchil unqßa veeß skajayil 
uveß at tu almikaß tukß unqßa veeß 
at vatz u txßavaßeß.
19 Estißeß tuk val sete, bßenoj 
ex. Bßenoj echus unqßa tenameß 
skajayil tiß uvaß la inima in. As 
la etaqß kuß unqßa uxhchileß xeß 
u aßeß tukß vibßii u Tiixheß, tukß 
vunbßiieß uvaß in viKßaol u Tiixheß, 
as tukß vibßii u Tiixhla Espíritueß.
20 As la echus unqßa tenameß tiß 
uvaß la chit inima unqßa yoleß 
skajayil uveß kat val sete. As at 
chit veßt in sekßatz la ibßaneß tiß 
chit ibßeneß, techal la sotz ivatz u 
txßavaßeß,— tißk u Jesús. 
An chiteß. 

MATEO 28

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



85

U yol uvaß ul tal u Xhun 
uvaß aqßon kuß 

unqßa uxhchileß xeß aß
Mateo 3.1-12; Lucas 3.1-9, 15-17;

Xhun 1.19-28

1  1 As ech ixeßt u bßaßnla yoleß tiß 
u Jesucristo, viKßaol u Tiixheß,

2 echeß uvaß tzßibßamal kan taßn 
u Isaías, u qßajsan tetz viyol u 
Tiixheß, uvaß ech ni tal ileß:

Tuk unbßaxsa bßen umaßl u 
alol tetz vunyoleß savatz,

uvaß la bßanon tuch u bßeyeß 
savatz.

 3 Tan la uch umaßl u sikßißm tu 
u tzuukin txßavaßeß.

As ech la tal ileß: «¡Ebßantaj 
etucheß tiß ekßulat u 
kuBßooqßoleß!

¡As ejikbßaßtaj vetxumbßaleß 
echeß ijikbßaßl umaj bßey!» 
chaj la ul taleß, tißk u yoleß.

4 As kat ul ibßan u Xhuneß 
kam uveß tzßibßamalik kan taßn 
u Isaías, tan kat ul tal u Xhuneß 
viyol u Tiixheß tu u tzuukin 
txßavaßeß. As kat ul tala uvaß la 
kuß unqßa uxhchileß xeß u aßeß, 
texhlal tetz uvaß kat ikßaxal unqßa 
uxhchileß vipaaveß vatz u Tiixheß, 

aqßal uvaß la isotzsa veßt Aak 
ipaav unqßa uxhchileß.
5 As nimal unqßa aa Judea tukß 
unqßa aa Jerusalén, as ul tabßi 
veßt viyol u Xhuneß. As jankßal 
unqßa uxhchileß uveß nikat tal 
vipaaveß te u Tiixheß, as taqß veßt 
kuß u Xhuneß unqßa uxhchileß xeß 
u nimla aßeß uvaß Jordán.

6 As aß vixißl u camello uvaß 
atik ok tiß u Xhuneß. As kßalik 
ok umaßl u tzßußm xeß tuul. As aß 
unqßa talaj sakßeß tukß u taßl kabßeß 
nikat techbßu.
7 As nik tal u Xhuneß viyol u 
Tiixheß. As ech tal ileß: —Tuk uloj 
umaßt u uxhchil uvaß nim talchu 
u tijleßmeß sviß. As jit unkßuleleß 
uvaß la unsaapu vikßaßjil vixaßpeß,
8 tan kßuxh kat vaqßlu bßen ex 
xeß u aßeß, as aß kuxheß uveß kat 
vaqßkat bßen ex. Pet ech koj u 
uxhchileß uveß aßn tuleß, tan 
tul toksa u Tiixhla Espíritu tu 
vetaanxelaleß,— tißk u Xhuneß.

Nikuß veßt u Jesús xeß aß
Mateo 3.13-17; Lucas 3.21-22
9 As bßex ibßan veßt tu umaßl 

u qßii tul tzaa veßt u Jesús tu u 
Nazaret uvaß echen tu u Galilea. 

Unqßa bßaßnla yol uvaß

tzßibßamal kan taßn

u Marcos
tiß u Jesús

a 1.19 An chit u Jacobo u Santiago unpajte, tan «Jacobo» ibßii tu yolbßal griego. Pet 
«Santiago» as moj «Jacobo» tu kastiiya.
aa 1.21 U xeem qßiieß, as aß u qßiieß uvaß savaduß uvaß moxtel xhemaana.

As aqßax veßt kuß u Jesús xeß u aßeß 
tu u Jordán taßn u Xhuneß.
10 As tul jeß veßt chßußl u Jesús xeß 
u aßeß, as til veßt Aak ijajput tibß u 
almikaßeß. As til veßt Aak ikuß chßußl 
u Tiixhla Espíritu stiibßa, uvaß ech 
tiloneß echeß umaj paroomaxh.
11 As abßil veßt umaßl u tuul viß tu 
almikaß uvaß ech tal ileß: —Axheß 
axh vunKßaoleß uvaß xoßn chit 
axh sve. As vaßl chit untxuqßtxun 
veßt seeß,— tißk u yoleß.

Nichuk u txßißlanaj txumbßal 
tiß uvaß la paavin u Jesús
Mateo 4.1-11; Lucas 4.1-13

12 Tul bßaßnxi, as ichaj veßt bßen 
u Tiixhla Espíritu u Jesús tu u 
tzuukin txßavaßeß.
13 As kaßviinqil qßii kat atin u 
Jesús tu u tzuukin txßavaßeß. As 
kat ichuk veßt u Satanás txumbßal 
tiß uvaß la paavin Aak. As nik 
ilochpu veßt Aak taßn unqßa ángel, 
tan echenik Aak xoßl unqßa txooeß 
uvaß la chißon uxhchil.

Nixeßt u Jesús tiß talax 
viyol u Kubßaal Tiixh

Mateo 4.12-17; Lucas 4.14-15
14 Tul maßtik toksal u Xhuneß 

tu u kaarsa, as qßaav veßt u Jesús 
tu u Galilea tiß talat veßt u bßaßnla 
yoleß tiß u tenameß uvaß at jaqß u 
tijleßm u Tiixheß.
15 As ech tal Aak ileß: —Kat 
ilejlu veßt u qßiieß uvaß la ok u 
tenameß jaqß u tijleßm u Tiixheß. As 
ekßaxataj vepaaveß. As enimataj u 
bßaßnla yoleß,— tißk Aak.

Nimolo u Jesús 
kajvaßl unqßa txeyol txay
Mateo 4.18-22; Lucas 5.1-11

16 Tul nik ixaan u Jesús tziß u 
mareß tu u Galilea, as til veßt 
Aak u Simón tukß u titzßineß uvaß 
Lixh. As nik isuti bßen chajnaj 
vikßacheß xeß u mareß, tan txeyol 
txay chajnaj.
17 As ech tal u Jesús ileß te 
chajnaj: —Xekebßoj ex sviß. As 
la voksa veßt ex tiß uvaß la eteqßo 
tzan unqßa uxhchileß tiß tok 
sunkßatz,— tißk u Jesús.
18 As yak kuxh taqß veßt kan 
chajnaj unqßa ikßacheß. As xekebß 
veßt chajnaj tiß u Jesús.

19 As bßiil kuxh ixaa u Jesús tziß 
u aßeß. As til veßt Aak u Jacobo a 
tukß u titzßineß uvaß Xhun, unqßa 
ikßaol u Zebedeo. Atik ok chajnaj 
tukß vibßaaleß tu u barco, tan nikat 
kuxh ikßooa chajnaj unqßa ikßacheß.
20 As imolo veßt Aak chajnaj. As 
taqß veßt kan chajnaj vibßaaleß 
uvaß Zebedeo tu u barco tukß 
unqßa ikßameß. As xekebß veßt 
chajnaj tiß u Jesús.

Nibßaßnxisa u Jesús umaßl 
u naj uvaß atik ok subßul skßatz

Lucas 4.31-37
21 As oon veßt u Jesús tukß 

chajnaj tu u Capernaúm. As tu u 
xeem qßiieß aa tu jun xhemaana, 
as nik tex veßt Aak tukß chajnaj 
tu u atinbßaleß tetz nachbßal Tiixh 
uvaß nichuspukat viyol u Tiixheß. 
As nik ichusun veßt Aak.

22 As teqßo veßt taama unqßa 
uxhchileß tiß u chusbßaleß uveß nik 
tal Aak, tan ech iyolon Aakeß 
echeß umaj naj uvaß at tijleßm. 
Pet ech koj unqßa uxhchileß uvaß 
chusel tibß tiß unqßa tzaqßiteß, tan 
jitßeßch ichusun chajnajeß echeß 
uveß nik ibßan Aak.

23 As atik ok umaßl u naj tu u 
atinbßaleß tetz nachbßal Tiixh, as 
atik ok subßul kßatz naj. As vaßlik 
chit isikßin naj taßn u subßuleß.
24 Ech tal veßt naj ileß taßn u 
subßuleß: —¡Jesús, aa Nazaret! 
¿Kam asaß sqe? ¡Yeß ul ayansa 
oß! Tan ootzimal svaßn uvaß 
axheß uvaß chajel tzan axh taßn 
u Tiixheß. As ayaßl chit akßußl 
nooksa aama tiß Aak,— tißk u 
najeß taßn u subßuleß.
25 Pet ech tal veßt u Jesús ileß te 
u subßuleß: —¡Chaa tziß! ¡Elen tiß 
u najeß!— tißk Aak.
26 As xoßvebßal chit iyikut veßt u 
subßuleß u najeß. As mam sikßißm 
ibßan naj. As el veßt u subßuleß tiß 
naj.

27 As teqßo veßt taama unqßa 
uxhchileß skajayil. As ech tal veßt 
ileß svatzaj: —¿Kameß qßi uveß ni 
tucheß? ¿As kam chusbßalileß qßi 
uveß eqßomal taßn u najeß? Tan 
tukß u tijleßm najeß, as ni tal naj 
tel unqßa subßuleß. As ninima 
unqßa subßuleß viyol najeß,— tißk 
unqßa uxhchileß.

28 As oora chit pax veßt 
itzibßlal u Jesús tu unqßa tenameß 
uvaß atik tu u Galilea.

Nibßaßnxisa u Jesús vijiß u Luß
Mateo 8.14-15; Lucas 4.38-39
29 As tul el chßußl u Jesús tu u 

atinbßaleß tetz nachbßal Tiixh, as 

bßen veßt Aak tukß u Jacob, tukß 
u Xhuneß. As oon veßt Aak tu u 
kabßaleß uvaß atikkat u Simón tukß 
u Lixheß.
30 As koxhlik vijiß u Lußeß viß 
chßach taßn xamal chßoßm. As 
alpu veßt te u Jesús.
31 As jetzßen veßt ok Aak kßatz 
vijiß u Lußeß. As itxey veßt Aak 
iqßabß. As itxakpisa veßt Aak. 
As oora kuxh el veßt u xamal 
chßoßmeß tiß vijiß u Lußeß. As taqß 
veßt vijiß u Lußeß techbßubßal unqßa 
uxhchileß.

Nimal aachßoßm nibßaßnxisa 
u Jesús

Mateo 8.16-17; Lucas 4.40-41
32 As tzßotin veßteß, tan maßtik 

ibßen veßt qßii. As yeß saach unqßa 
aachßoßmeß eqßol tzan tukß unqßa 
uxhchileß uvaß atik ok subßul 
skßatz. As eqßol ok vatz u Jesús.
33 As mamaßla tenam imol veßt 
ok tibß tziß u kabßaleß uveß atikkat 
u Jesús.
34 As nimal unqßa aachßoßmeß kat 
ibßaßnxisa veßt Aak uvaß kam kuxh 
chßoßmil nik bßanon. As nimal 
unqßa subßuleß kat teesa veßt Aak 
tiß unqßa uxhchileß. As yeß nik isaß 
Aak uvaß la yolon unqßa subßuleß, 
tan ootzimalik taßn unqßa subßuleß 
uvaß iKßaol Tiixh u Jesús.

Nixaan u Jesús 
tulaj unqßa tenam tu u Galilea 

tiß talat unqßa bßaßnla yol
Lucas 4.42-44

35 Qßalaßm chit lakpu u Jesús. 
As tul tokixtele, as el chßußl 
Aak. As bßen veßt Aak tu umaßl u 
atinbßal uvaß yeßlkat uxhchil. As 
inach veßt Aak Tiixh.

36 As u Simón tukß unqßa imooleß, 
as bßex ichuk veßt chajnaj u Jesús.
37 Tul ilej veßt chajnaj Aak, as 
ech tal veßt chajnaj ileß: —Nimal 
chit unqßa uxhchileß nichukun 
seeß,— tißk chajnaj.
38 Ech tal veßt Aak ileß: —Koßnaj 
tu kaßt unqßa tenameß uveß najli 
tiß bßen valat u bßaßnla yoleß, tan 
estißeß kat ulkat in,— tißk Aak.
39 As bßex tal veßt Aak u bßaßnla 
yoleß tu unqßa atinbßaleß tetz 
nachbßal Tiixh tulaj unqßa talaj 
tenameß tu u Galilea. As nik 
teesa veßt el Aak unqßa subßuleß tiß 
unqßa uxhchileß.

Nibßaßnxisa u Jesús umaßl 
u naj uvaß atik chßaßk chin stiß

Mateo 8.1-4; Lucas 5.12-16
40 As ul veßt umaßl u naj kßatz 

u Jesús uvaß atik ok chßaßk chin 
stiß. As kuß naj qaaloj vatz Aak tiß 
ijajat bßaßnil. As ech tal naj ileß: 
—Asoj la asaß, as bßan bßaßnil sve. 
As eesa u chßoßmeß sviß, tan la 
olebß axheß,— tißk naj.
41 As itxum veßt Aak ivatz naj. As 
taqß veßt bßen Aak iqßabß tiß naj. As 
ech tal veßt Aak ileß: —Nunsaß. 
Kat bßaßnxiy veßt axheß,— tißk Aak.
42 As tul kuxh tal Aak u yoleß, 
as yak kuxh el veßt u chßaßk 
chineß tiß u najeß. As bßaßnik veßt 
naj.
43 As tal veßt u Jesús uvaß la bßen 
naj. As tal veßt Aak te naj tiß uvaß 
yeßxh katil la talkat naj.
44 As ech tal veßt Aak ileß: 
—Katinißk chit aalkat tiß uvaß 
kat unbßaßnxisa axh. Pet kuxh 
kßuch eebß vatz umaßl oksan iyol 
tenam vatz Tiixh. As kuxh aqß u 
oyeß uvaß alel kan taßn u Moisés, 

texhlal tetz uvaß kat txanyu veßt 
axh,— tißk Aak.
45 Pet aal chit bßex ipaxsa veßt 
naj itzibßlal u Jesúseß, kam uvaß 
kat ibßan Aak. Estißeß uvaß yeßl 
Aak nik ikßuch veßt tibß tu u 
tenameß. Pet aß atinkat veßt Aak 
tu umaßl u atinbßal uvaß yeßlkat 
tenam. As katil kuxh tzaakat veßt 
unqßa tenameß tiß ul tilat uveß nik 
ibßan Aak.

Nibßaßnxisa u Jesús 
umaßl u aachßoßm 

uvaß tzeßun tibß vichißoleß
Mateo 9.1-8; Lucas 5.17-26

2  1 Tul pal veßt kaßl unqßa 
qßii, as ok veßt u Jesús tu u 

Capernaúm unpajte. As tabßi veßt 
unqßa tenameß uvaß atik Aak tu 
kabßal.
2 As oora kuxh imol veßt tibß u 
tenameß. As yeß nik tuch veßt tok 
unqßa uxhchileß tu u tziß kabßaleß. 
As nik tal veßt u Jesús viyol u 
Tiixheß te unqßa uxhchileß.

3 As ul veßt kajvaßl unqßa naj uvaß 
chelemalik umaßl u aachßoßm viß 
umaßl u chßachißm tzeß staßn, tan 
tzeßunik tibß vichißol u aachßoßmeß.
4 As tul yeß nik tuch tok chajnaj 
vatz u Jesús taßn unqßa mamaßla 
tenameß, as teesa veßt chajnaj 
unbßiil iviß u kabßaleß uveß atikkat 
Aak. As taqß veßt kuß chajnaj u 
aachßoßmeß tukß u chßachißm tzeßeß 
vatz Aak.
5 Tul til u Jesús uvaß kßujlik chit 
ikßußl chajnaj tiß Aak, as ech tal 
veßt Aak ileß te u aachßoßmeß: 
—Unkßaol, kat sotzyeß vapaaveß,— 
tißk Aak.

6 As tul xonlik ok kaßl unqßa 
uxhchileß uvaß chusel tibß tiß 

bß 2.10 As tul tal u Jesúseß u yoleß uvaß VIKßAOL U NAJEß, as aß uvaß tal Aak uvaß itzßibßa 
kan u Daniel 7.13-14: Kat unvatzkßa umaßl u vatzikß aqßbßal as kat vil ikuß chßußl 
umaßl u naj tu u suutzß tu almikaß. As kat ul veßt kßatz umaßl u qßesla naj. As kat aqßax 
ok vatz u qßesla najeß. As kat aqßpu veßt tijleßm tiß unqßa tenameß tiß unqßa yolbßaleß 
skajayil, as ni toksal veßt iqßii. As yeßl veßt iyaßtebßal u tijleßmeß la ibßaneß, as 
yeßxhebßil la olebß stiß.

unqßa tzaqßiteß, as ech titzßa veßt 
chajnaj ileß tu u taanxelaleß:
7 «¿Kam yolileß uveß ni tal u najeß? 
¿Tan aß u Tiixheß ni teesa naj iqßii? 
As yeßxhebßil la sotzsan u paaveß. 
Pet taßneß u Tiixheß la sotzsan u 
paaveß,» tißk chajnaj nik tal jeß ste.
8 As atik skßußl u Jesús uvaß kam 
nik tal taama chajnaj. As ech tal 
veßt Aak ileß: —¿Kam qßi uveß nu 
kuxh etitzßa uvaß ni veesa iqßii u 
Tiixheß, uvaß netaleß?
9 ¿As abßiste qßi uvaß yeß la olebß 
in tiß ibßancheß uvaß netitzßa? ¿Ma 
tiß uvaß: «Kat sotzyeß vapaaveß,» 
chaj in te u aachßoßmeß? ¿Pet moj: 
«Txakpen. As eqßo vachßachißm 
tzeßeß. As kuxh veßteß,» chaj in la 
valeß?
10 Pet aqßal uvaß la etootzi u 
tijleßm VIKßAOL U NAJEß bß as kat uli 
tiß ul isotzsat ipaav unqßa aapaaveß 
vatz u txßavaßeß, as sevatz tuk 
valkat te u aachßoßmeß,— tißk Aak.
11 As ech tal veßt Aak ileß te u 
aachßoßmeß: —Txakpen. As eqßo 
vachßachißm tzeßeß. As kuxh veßt 
takabßal,— tißk Aak.

12 As yak kuxh txakpu veßt u 
najeß. Teqßo veßt naj u chßachißm 
tzeßeß. As el veßt chßußl naj xoßl 
unqßa tenameß. As teqßo veßt 
taama unqßa tenameß. As toksa 
veßt unqßa tenameß iqßii u Tiixheß. 
As ech tal veßt ileß: —¡Yeß atixoj 
qil ibßanax umaj bßaßnil echeß uveß 
kat uchya!— tißk unqßa tenameß.

Nimolo veßt u Jesús u Leví
Mateo 9.9-13; Lucas 5.27-32

13 As bßen veßt u Jesús tziß u 
mar unpajte. As ul veßt unqßa 
tenameß kßatz Aak. As chusun 
veßt Aak xoßl unqßa tenameß.
14 Tul pal veßt Aak tziß u mareß, 
as til veßt Aak u Leví, vikßaol u 
Alfeo, uvaß xonlike tu u atinbßaleß 
uvaß nimolpukat puaj tetz Roma. 
As ech tal veßt Aak ileß te naj: 
—Sißu. Xekebßen sviß,— tißk Aak. 
As txakpu veßt naj. As xekebß veßt 
naj tiß u Jesús.

15 As teqßo veßt u Leví u Jesúseß 
tikabßal. Nimal unqßa molol 
puajeß tetz Roma tukß unqßa 
uxhchileß uvaß aapaav ni tal 
unqßa fariseo, as xonebß veßt ok 
chajnaj kßatz u Jesúseß tukß unqßa 
ichusulibß Aakeß, tan nimal chit 
uxhchil xekelik tiß Aak.
16 As kaßl unqßa fariseo tukß kaßt 
unqßa uxhchileß uvaß chusel 
tibß tiß unqßa tzaqßiteß, as tul til 
chajnaj uvaß nik itxßaßn u Jesús 
kßatz unqßa molol puajeß tukß 
unjoltu unqßa uxhchileß uveß yeß 
ni niman u Tiixheß, as ech tal 
chajnaj ileß te unqßa ichusulibß 
Aakeß: —¿Kam bßan taßneß qßi uveß 
nu kuxh itxßaßn vechusuleß tukß 
unqßa molol puajeß tukß unqßa 
aapaaveß?— tißk chajnaj.
17 Tul tabßi u Jesús, as ech tal veßt 
Aak ileß: —Abßil uveß yeßl chßoßm 

stiß, as yeßle u aatzßakeß la txakon 
stiß. Pet aß unqßa aachßoßmeß uveß 
nitxakon u aatzßakeß stiß. As jit 
unqßa uxhchileß tul unmolo uvaß 
ni tal jeß ste uvaß yeßl ipaav ati. 
Pet unqßa uxhchileß uvaß nichßoßn 
ste uvaß kat paavini, as aßeß tul 
unmolo,— tißk u Jesús.

Nichßotil te u Jesús tiß uvaß 
nikuypu vaßy tiß inachax Tiixh

Mateo 9.14-17; Lucas 5.33-39
18 As nik ikuy unqßa ichusulibß 

u Xhuneß ivaßy tiß inachat 
Tiixh. As echat nik ibßan unqßa 
ichusulibß unqßa fariseo. As tul 
til kaßl unqßa uxhchil, as ichßoti 
veßt te u Jesús. As ech tal ileß: 
—Nikuy unqßa ichusulibß u Xhuneß 
ivaßy tiß inachat Tiixh. As echat 
nibßan vichusulibß unqßa fariseo. 
¿As kam qßi uvaß yeßxhkam nibßan 
unqßa achusulibßeß?— tißk unqßa 
uxhchileß.
19 Ech tal veßt u Jesús ileß: —¿La 
kol uch qßa uvaß la ikuy unqßa 
ilonaaleß ivaßy tu umaj nimla 
qßii tiß teqßo tibß umaj meßal 
ikßaol umaj uxhchil? As tul il u 
tzumela ileß at xoßl. As yeßl ivaßy 
chajnajeß la ikuyeß.
20 As lanal ilej umaßl u qßii uvaß la 
ul eesal el u tzumelaeß sxoßl, as aßn 
la ikuy veßt unqßa ilonaaleß ivaßy.

21 As yeßxhebßil la kßooan umaj 
qßaßl oksaßm taßn umaj u akß kßoo, 
tan la iqßix u akß kßooeß u qßaßl 
oksaßmeß. As aal chit la qßixmu 
veßt u qßaßl oksaßmeß.
22 As mitaßn la uch taqßax kuß u 
akß vino tu umaj qßaßl tzßußm uvaß 
ech tiloneß xhaalo, tan la iqßix u 
akß vinoeß u qßaßl tzßußmeß tul la 
qßußili. As la peqßxu veßt u vino. 

As la tzßejxu veßt u tzßußmeß tukß u 
vinoeß. Pet tu umaj akß tzßußm la 
kußkat u akß vino,— tißk u Jesús.

Nikßus veßt unqßa ichusulibß 
u Jesús ivatz u trigo 

tu u xeem qßii
Mateo 12.1-8; Lucas 6.1-5

23 Tu umaßl u xeem qßii as 
bßex paloj u Jesús tukß unqßa 
ichusulibßeß xoßl unqßa trigo 
uveß avamalike. As xeßt kßus veßt 
chajnaj kaßl ivatz unqßa trigo.
24 As ech tal veßt kaßl unqßa 
fariseo ileß te u Jesús: —¿Kam 
bßan taßn uveß nibßan unqßa 
achusulibßeß? As tul aßeß uveß 
yeß la uch ibßanchu tu u xeem 
qßiieß,— tißk chajnaj.
25 Ech tal veßt u Jesús ileß: —¿Ma 
yeßxhkam bßa sikßlemal setaßn 
tiß uvaß kam kat ibßan u David, 
tul uvaß nik ivaßy veßt tukß unqßa 
imooleß uvaß xekelik stiß?
26 As kat ok veßt u David vatz 
u atinbßaleß uvaß ninachpukat 
Tiixh tul uvaß atik ok u Abiatar 
sibßooqßol oksan iyol tenam vatz 
Tiixh. As kat itxßaß veßt u David 
u paaneß uvaß maßtik teesal el 
tzan viß u meexhaeß tu u nachbßal 
Tiixheß. As kat taqß veßt u David 
te unqßa imooleß uvaß xekelik stiß. 
As tul aß kuxh unqßa oksan iyol 
tenam vatz Tiixh uvaß la echbßun 
unqßa paaneß,— tißk Aak.

27 As ech tal u Jesús ileß 
unpajte: —As tiß u najeß la 
txakonkat u xeem qßiieß tul 
sikßujbßaßt kan u Tiixheß. Pet jit u 
xeem qßiieß la txakonsan u najeß.
28 As tul ineß uvaß in VIKßAOL U 
NAJEß, as ineß viBßaal u xeem 
qßiieß,— tißk Aak.

Nibßaßnxisa u Jesús 
umaßl u naj 

uvaß kßoroßxhinik tibß iqßabß
Mateo 12.9-14; Lucas 6.6-11

3  1 As tu umaßt u xeem qßii, 
as ok veßt u Jesús tu u 

atinbßaleß tetz nachbßal Tiixh 
unpajte uvaß ninachpukat Tiixh. 
As atik ok umaßl u naj tzitziß uvaß 
kßoroßxhinik tibß umaßl viqßabß.
2 As nik kuxh til kaßl unqßa 
fariseo tiß uvaß ma tuk ibßaßnxisa 
u Jesús u najeß tu u xeem qßiieß 
moj yeßle, tan nik ichuk chajnaj 
txumbßal tiß icheesal ipaav Aak.
3 As ech tal veßt Aak ileß te 
u najeß uveß kßoroßxhinik 
tibß viqßabßeß: —Txakpen. As 
txakebßen sukuxoßl,— tißk Aak tal 
te naj.
4 As ech tal veßt Aak ileß te unqßa 
fariseo: —¿Abßiste uveß la uch 
kubßanat tu u xeem qßiieß? ¿Ma 
u bßaßneß, pet moj u vaßlexheß? 
¿As ma la uch kulochat unqßa 
uxhchileß, pet moj la kuxh qil 
ikameß?— tißk Aak. As jit tiin veßt 
unqßa fariseo.
5 As txumun veßt Aak, tan til veßt 
Aak uvaß yeß nik itxum chajnaj 
ivatz u aachßoßmeß. As ul veßt iviß 
Aak tiß chajnaj. As junun isajit 
veßt bßen Aak chajnaj. As ech tal 
veßt Aak ileß te u najeß: —Yußbßaß 
vaqßabßeß,— tißk Aak. As iyußbßaß 
veßt naj viqßabßeß. As yak kuxh 
bßaßnx veßt viqßabß najeß.
6 As tul el veßt chßußl unqßa 
fariseo tu u atinbßaleß tetz 
nachbßal Tiixh, as ikßul veßt tibß 
iyol chajnaj tukß unqßa najeß uveß 
echen kßatz u Herodes tiß uvaß la 
yatzßpu u Jesús.

Nik ixekebß u mamaßla 
tenam tiß u Jesús

7 As bßen veßt Aak tziß u mar 
unpajte tukß unqßa ichusulibßeß. 
As mamaßla aa Galilea kat xekebß 
veßt tiß Aak, tukß unqßa aa Judea,
8 tukß unqßa aa Jerusalén, tukß 
unqßa aa Idumea, tukß unqßa 
tenameß uveß echen tu unqßa talaj 
tenameß uvaß najlich u tenameß 
uvaß Tiro tukß u tenameß uvaß 
Sidón, as tukß unqßa tenameß uvaß 
echen jalit u aßeß uvaß Jordán, 
tan tabßi veßt unqßa tenameß 
itzibßlal unqßa mamaßla bßaßnileß 
uvaß nik ibßan u Jesús. As xekebß 
veßt unqßa tenameß tiß Aak.
9 As tal veßt Aak te unqßa 
ichusulibßeß uvaß la ibßan chajnaj 
tucheß tukß umaj barco tiß uvaß 
la el Aak vatz unqßa tenameß, 
aqßal uvaß yeß la pochßax Aak taßn 
unqßa tenameß,
10 tan mamaßla aachßoßm 
maßtik ibßaßnxisat Aak. Estißeß 
nikat ipochß veßt ok tibß unqßa 
aachßoßmeß tiß u Jesús, tan nik isaß 
unqßa aachßoßmeß ikanat Aak.
11 As tul til unqßa subßuleß u 
Jesús, as kuß veßt unqßa subßuleß 
qaaloj vatz Aak. As taqß veßt jeß 
unqßa subßuleß tuul iviß. As ech 
tal veßt ileß: —¡Axheß viKßaol u 
Tiixheß!— tißk unqßa subßuleß.
12 As iyaa veßt Aak unqßa subßuleß 
tiß uvaß yeß la tal unqßa subßuleß u 
tijleßm Aakeß xoßl unqßa tenameß.

Nitxaa u Jesús 
kabßlaval unqßa apóstol

Mateo 10.1-4; Lucas 6.12-16
13 As jeß veßt u Jesús viß umaßl 

u vitz. As teqßo veßt Aak unqßa 

ichusulibßeß stiß uveß txaaelik taßn 
Aak. As xekebß veßt chajnaj tiß 
Aak.
14 As ikßujbßaß veßt kan Aak 
kabßlaval unqßa ichusulibßeß tiß 
uvaß la atin kßatz Aak as tiß ichajat 
bßen Aak tiß bßen talat viyol u 
Tiixheß,
15 as tiß uvaß la taqß Aak u tijleßm 
chajnajeß tiß ibßaßnxisal unqßa 
aachßoßmeß as tiß teesal unqßa 
subßuleß unpajte.
16 As aß vibßii kabßlaval unqßa 
apóstol u vißlaß: U Simón uvaß kat 
toksa Aak vibßii uvaß Luß,
17 tukß kaßvaßl vikßaol u 
Zebedeo, u Jacobo tukß u titzßin 
uvaß Xhun. Aß chajnajeß uvaß 
Boanerges kat ibßiia taßn Aak, 
tan ikßaol qßankoo isuuchil u 
yoleß uvaß Boanerges,
18 tukß u Lixh, tukß u Pißl, tukß u 
Bartolomé, tukß u Mateo, tukß 
u Maxh, tukß umaßt u Jacobo 
vikßaol u Alfeo, tukß u Tadeo, tukß 
umaßt u Simón uvaß echenik xoßl 
unqßa tenameß uvaß nik alon itilul 
el unqßa ibßooqßol unqßa tenameß 
uvaß atik kan taßn u ijlenaaleß tu 
u Roma,
19 as tukß u Judas uvaß Iscariote 
uvaß kat kßayin u Jesús.

Ni tal u Jesús uvaß yeß la eesal 
iqßii u Tiixhla Espíritu

Mateo 12.22-32; Lucas 11.14-23
20 As tul ok veßt Aak tu umaßl 

u kabßal, as imol veßt tibß unqßa 
tenameß. As yeß nik tuch veßt 
itxßaßn Aak tukß unqßa ichusulibßeß.
21 As tul tabßi veßt unqßa tatin u 
Jesús uvaß atik Aak tu u kabßaleß, 
as ul eqßoloj veßt u Jesús taßn 
unqßa tatineß uvaß nik taleß, tan 

yannalik veßt iviß u Jesús uveß 
nik titzßa unqßa tatineß.

22 Ech koj unqßa uxhchileß uvaß 
tzaa tu u Jerusalén, uvaß chuselik 
tibß tiß unqßa tzaqßiteß, as ech nik 
tal chajnaj ileß: —Aß vibßooqßol 
unqßa subßuleß uvaß Beelzebú ni 
aqßon tijleßm u najeß tiß teesal el 
unqßa subßuleß,— tißk chajnaj.
23 Tul imolo veßt Aak unqßa 
uxhchileß uvaß chusel tibß tiß 
unqßa tzaqßiteß, as tukß kßuchuvatz 
kat yolonkat Aak. As ech tal veßt 
Aak ileß: —¿La kol uch itilut el u 
Satanáseß qßa unqßa imooleß?
24 Tan asoj jatxel tibß umaj nimla 
tenam svatzaj kßatz u ijlenaaleß, as 
yeßl u tenameß uvaß bßaßn koj tatineß.
25 Asoj yeß la ikßul tibß iyol unqßa 
uxhchileß svatzaj tu umaj kabßal, 
as yeßl unqßa uxhchileß bßaßn koj 
tatineß.
26 Asoj la ixek tibß unqßa imool 
u Satanáseß stiß, as yeß kßulel tibß 
iyol svatzaj. As yeßle bßa bßaßn koj 
tatineß la ibßaneß. As sotzchileß la 
ibßan veßteß.
27 As yeßxhebßil la uch tok 
tikabßal umaj naj uvaß xoßvebßal 
chit viyakßileß tiß bßen telqßat el 
tzan u tetz najeß. Pet lanal kßalpeß 
u najeß, as aßn la uch telqßal veßt 
unqßa tetz najeß.
28 As jik chit tuk val sete, tan 
jankßal unqßa paaveß uvaß la ibßan 
unqßa uxhchileß as kam kuxh 
yoqßoßmil la taleß vatz u Tiixheß, 
as la uch isotzsal ipaav unqßa 
uxhchileß.
29 Pet abßil uvaß la yoqßon tiß u 
Tiixhla Espíritu tiß chit ibßeneß, 
as yeßl ipaav u uxhchileß la 
sotz veßteß. As aapaav chit veßteß 
tiß chit ibßeneß,— tißk u Jesús,

30 tan tiß uvaß nik tal unqßa 
uxhchileß uvaß atik u subßuleß 
kßatz u Jesúseß.

Nichukax u Jesús taßn vitxutx 
tukß unqßa titzßin

Mateo 12.46-50; Lucas 8.19-21
31 As ech unbßiil stuul, as ul 

veßt vitxutx u Jesús tukß unqßa 
titzßin Aakeß. As kat kuxh kaaik 
kan tiß kabßal. As bßex alpo veßt ok 
te u Jesús uvaß la el chßußl Aak.
32 As ech tal veßt unqßa uxhchil 
ileß uvaß xonlik txala Aak: —Il 
ak atxutx tukß unqßa eetzßin at tiß 
kabßal. As nichuk axh aak,— tißk 
unqßa uxhchileß.
33 Ech tal veßt u Jesús ileß: —Tuk 
val sete uvaß abßil ech tatineß 
sunkßatz echeß vuntxutxeß as abßil 
uvaß ech tatineß sunkßatz echeß 
unqßa vitzßineß,— tißk Aak.
34 As isaji veßt bßen Aak unqßa 
uxhchileß uveß xonlik txala Aak. 
Ech tal veßt Aak ileß: —As ech 
exeß echeß vuntxutxeß; as ech exeß 
echeß unqßa vitzßineß,
35 tan jankßal unqßa uxhchileß uveß 
ni niman kam uveß ni tal u Tiixheß, 
as ech tatineß echeß vitzßin, as ech 
tatineß echeß vanabß, as ech tatineß 
echeß untxutx,— tißk u Jesúseß.

U kßuchuvatz tiß 
umaßl u naj uvaß bßex avoj
Mateo 13.1-23; Lucas 8.4-15

4  1 As xeßt veßt u Jesús chusun 
unpajte tziß u mareß. As aß 

chit mamaßla tenameß imol veßt 
tibß tiß Aak. As ok veßt Aak tu 
umaßl u barco. As xonebß veßt 
Aak tu u barco viß u mareß. As 
kat kaaik veßt kan unqßa tenameß 
tziß u mareß.

2 As tukß kßuchuvatz nikat 
ichusunkat Aak. As nimal chit 
chusbßal kat tal Aak.

3 Ech tal Aak ileß: —Etabßitaj 
umaßl u yol tiß umaßl u naj uvaß 
kat bßex avoj.
4 As tul av naj, as at unqßa iiaeß 
uvaß echik toon tu bßey. As ul 
unqßa tzßikineß tu almikaß. As 
ijuna veßt txoo.
5 As at unqßa iiaeß ech toon xoßl 
unqßa kßubßeß uvaß yeßlkat tuul 
txßavaß. As oora chit kat bßuuqßi, 
tan yeßl tuul txßavaß at xoßl unqßa 
kßubßeß.
6 As tul kat tzßeßsan veßt u qßiieß, as 
oora kuxh kat tzaj veßteß, tan tiß uvaß 
yeßl taqßil kat bßen taßn unqßa kßubßeß.

7 As at unqßa iiaeß echik toon 
xoßl chßißx. As tul kat chßii unqßa 
chßißxeß, as kat isoka veßt unqßa 
chßißxeß unqßa talaj chikoeß. As yeß 
kat vatzin veßteß.

8 Pet ech koj unqßa iiaeß uvaß 
echik toon tu u bßaßnla txßavaßeß, 
tan tul kat bßuuqßi, as kat chßii 
veßteß. As kat taqß ivatz. As ati uvaß 
kat aqßon vinaj laval (30) ivatz; as 
ati kat aqßon oxkßalal (60) ivatz; 
as ati uvaß kat aqßon oßkßalal (100) 
ivatz tiß junun vißl,— tißk u Jesúseß.
9 As ech tal veßt Aak ileß: —Abßiste 
ex uvaß nepal tu vunyoleß, as 
etabßitaj uveß ni valeß,— tißk Aak.

10 As tul uvaß aßik kuxh veßt u 
Jesúseß sijunal, tukß kaßt unqßa 
uxhchileß uveß atik kßatz Aak, tukß 
kabßlavat unqßa ichusulibß Aakeß, 
as ichßoti veßt chajnaj isuuchil u 
kßuchuvatzeß uveß kat tal Aak.
11 As ech tal veßt Aak ileß: —As 
sete tuk valkat isuuchil uvaß 
yeßxhebßil ootzin tetz tiß uvaß kam 
tok unqßa tenameß jaqß u tijleßm u 

Tiixheß. Pet ech koj unqßa tenameß 
uvaß yeßl tetz tiß vitenam u 
Tiixheß, tan tukß kuxh kßuchuvatz 
la alaxkat unqßa yoleß ste.
12 As kßuxh ni tileß kam uveß 
nunbßaneß as kßuxh ni tabßi unqßa 
yoleß uvaß ni valeß, as yeß nipal 
stuul; as yeß nijalpu vitxumbßaleß. 
Estißeß uvaß yeßl ipaav la sotzi,— 
tißk u Jesúseß.

13 As ech tal veßt Aak ileß te 
unqßa ichusulibßeß: —¿Ma yeß 
nepal bßa tu u kßuchuvatzeß? ¿Aß 
kol veßt kaßt unqßa kßuchuvatzeß 
qßa la pal ex stuul?
14 Tan u najeß uveß ni taveß, as aß 
u uxhchileß uveß ni alon isuuchil 
viyol u Tiixheß.
15 As unqßa iiaeß uvaß kat oon tu 
bßey, as aß ni tokkateß tiß unqßa 
uxhchileß uveß ni abßin viyol u 
Tiixheß. As tul maßt tabßit u yoleß, 
as kat ul u Satanáseß tiß teesat el 
u yoleß tu u taanxelal u uxhchileß.

16 As unqßa iiaeß uveß kat 
oon xoßl unqßa kßubßeß, tan aß ni 
tokkateß tiß unqßa uxhchileß uvaß 
tul ni tabßi u yoleß, as nichiibß stiß. 
As ni tok u yoleß tu u taanxelaleß.
17 As yeß kat yakßin u yoleß tu 
u taanxelaleß, tan ech unqßa 
uxhchileß echeß u iiaeß uvaß 
yeß kat palik bßen u taqßileß tu 
txßavaßeß. As yeßxh jatvaßl qßii 
kat ibßana, tan tul kat ul unqßa 
kßaxkßoeß tiß u uxhchileß tiß uvaß 
nimamal u yoleß staßn, as oora 
kuxh kat kaßkabßin taama stiß.
18 As unqßa iiaeß uveß kat oon xoßl 
unqßa chßißxeß, as aß ni tokkateß 
tiß unqßa uxhchileß uveß kat abßin 
viyol u Tiixheß.
19 As nu kuxh ixaansa unqßa 
uxhchileß taama tiß unqßa veeß 

at vatz u txßavaßeß as tukß tiß u 
txßiibßal qßiieß uvaß ni sotzsan 
ikßußl unqßa uxhchileß tiß u 
yoleß. As kam kuxh unqßa veeß 
ni tachva. Estißeß yeß niyakßin 
u yoleß tu u taanxelal unqßa 
uxhchileß echeß umaj tzeß uvaß yeß 
nivatzineß.
20 As unqßa iiaeß uvaß ech toon 
tu bßaßnla txßavaß, as aß ni tokkateß 
tiß unqßa uxhchileß uveß ni abßin 
viyol u Tiixheß. As ni toksa taama 
tiß inimataß, as ech nibßan unqßa 
uxhchileß echeß unqßa tzeßeß uvaß 
nivatzineß, tan ati uvaß ni taqß 
vinaj laval (30) ivatz, as ati ni 
taqß oxkßalal (60) ivatz, as ati ni 
taqß oßkßalal (100) ivatz tiß junun 
vißl,— tißk u Jesúseß.

Ni tal u Jesús 
tiß uvaß yeßl umaj kam ati 

uvaß yeß koj la ootzili
Lucas 8.16-18

21 As ech tal u Jesús ileß 
unpajte: —¿As la kol uch qßa uvaß 
tul la matxax umaj txijubßal, as 
aß kol la oksalkat qßa jaqß umaj 
kaaxha moj jaqß umaj chßach? 
Pet aß la aqßpikkat jeßeß viß u 
matxbßaleß tiß itxijuneß.
22 Estißeß uvaß yeßl umaj kam ati 
uvaß yeß koj la ootzili. As kam 
uveß mujel as techal la el chßußl 
viß saj tiß tilpeß.
23 As abßiste ex uvaß nepal tu 
vunyoleß, as etabßitaj uveß ni 
valeß,— tißk u Jesús.

24 As ech tal veßt Aak ileß: 
—Ebßantaj jeß teviß tiß unqßa yoleß 
uveß netabßi, tan asoj la etoksa 
etaama tiß etabßitaß, as aal la taqß 
u Kubßaal Tiixheß etxumbßal tiß 
epal stuul.

25 As abßil uvaß ni toksa taama 
tiß inimat u yoleß, kßuxh bßiil 
kuxh nipal stuul, as aal la 
chee itxumbßal stiß. Pet ech koj 
u uxhchileß uvaß yeß ni toksa 
taama tiß tabßit u yoleß as tukß tiß 
inimataß, as aal la sotzsal veßt u 
yoleß skßußl,— tißk u Jesúseß.

U kßuchuvatz 
tiß u iia uvaß nichßii sijunal

26 As ech tal veßt u Jesús ileß 
unpajte: —Ech nibßan u tijleßm u 
Tiixheß tiß vitenameß echeß nibßan 
umaj naj uvaß ni tava u iiaeß tu u 
txßavaßeß.
27 As tul maßt tavat naj u iiaeß, 
as la vat naj jun aqßbßal; as la 
lakpu naj jun qßii. As il u iia ileß 
nixalmit veßteß tiß ichßiieß, kßuxh 
yeß tootzaj naj kam nibßaneß tul 
nichßiieß.
28 Tan aß u txßavaßeß kat bßanon 
uvaß kat xalmit u iiaeß. As kat 
chee veßt ixaj; as kat chee veßt toj. 
As nimal ivatz kat taqß veßteß.
29 As tul uvaß kat qßanbßu veßt 
vivatzeß, as kat maklu veßteß, tan 
tiß uvaß kat ilej veßt viqßiieß tiß 
imakleß,— tißk u Jesús.

U kßuchuvatz tiß umaßl u iia 
uvaß tzßup kuxhtuß

Mateo 13.31-32; Lucas 13.18-19
30 As ech tal veßt u Jesús ileß 

unpajte: —Tuk val isuuchil sete 
tiß uvaß kam inaß u tenameß uvaß 
at jaqß u tijleßm u Tiixheß.
31 Tan ech inaß vitenam Aakeß 
echeß uvaß kat ibßan u iiaeß tetz 
u mostaza uvaß kat aval tu umaj 
txßavaß. As kßuxh tzßup chit u iiaeß 
tiß unjoltu unqßa iiaeß uvaß kat 
aval tu u txßavaßeß,

32 as tul kat chßii veßteß, as nim 
chit kat oonkat tiß unjoltu unqßa 
chikoeß uveß at tu u txßavaßeß. As 
nim chit unqßa iqßabßeß kat ibßana. 
As ni tul veßt unqßa talaj tzßikineß 
ißloj jaqß vimuuil unqßa ixaj 
tzeßeß,— tißk u Jesúseß.

33 As mamaßla kßuchuvatz echeß 
unqßa veeß kat ichus u Jesús, 
jankßal unqßa chusbßaleß uveß kat 
itxßol unqßa uxhchileß ipal stuul.
34 As yeßl umaßtoj yol nik tal Aak 
uvaß jit tukß kßuchuvatz. Pet tul 
uvaß Aak kuxh veßt sijunal tukß 
unqßa ichusulibßeß, as nik tal Aak 
isuuchil unqßa kßuchuvatzeß ste.

Ni tanbßaß u Jesús 
u mam kajiqß viß u mar

Mateo 8.23-27; Lucas 8.22-25
35 As tu u qßiieß tul uvaß tzßotin 

veßteß, as ech tal veßt u Jesús ileß 
te unqßa ichusulibßeß: —Koßnaj 
jalit u mareß,— tißk Aak.
36 As iqßiila veßt kan unqßa 
ichusulibß Aakeß unqßa tenameß. 
As teqßo veßt bßen chajnaj Aak 
jalit u mareß tu u barco. As bßen 
veßt kaßt unqßa uxhchileß tukß 
unqßa ibarco tiß u barco uvaß 
atikkat ok Aak.
37 As tul maßtik ipalik ok chajnaj 
viß u mareß tukß u barco, as xeßt 
veßt umaßl u mam kajiqß jabßal. 
As vaßlik chit ipilqßut veßt tibß u 
mareß. As nik tok veßt u aßeß tu u 
barco. As bßiit kuxh yeß nik ibßen 
veßt u barco xeß u mareß.
38 As vatik chit veßt u Jesús 
tu u barco. As atik kuß iviß Aak 
viß umaßl u vitzß. As ul bßeyloj 
veßt Aak taßn unqßa ichusulibßeß. 
As ech tal veßt chajnaj ileß te 
Aak: —¿Chusul, ma yeß neetzßa 

uvaß tuk kamoj veßt oß? ¡Tan tuk 
bßenoj veßt oß tukß u barco xeß u 
mareß!— tißk chajnaj.
39 As txakpu veßt u Jesús. As 
iyaa veßt Aak u kajiqßeß tukß u 
mareß. As ech tal veßt Aak ileß: 
—¡Yaßoj ex! ¡As yeß tiin ex!— tißk 
Aak. As yak kuxh yaß veßt u 
kajiqßeß. As liibß veßt u mareß.
40 As ech tal veßt u Jesús ileß te 
unqßa ichusulibßeß: —¿Kam qßi 
uvaß vaßl kuxh exoßv veßteß? ¿As 
ma yeßl ex bßa nekßujbßaß ekßußl 
sviß?— tißk Aak.
41 As ok veßt umaßl u mam 
xoßvichil xeß taama chajnaj. As ech 
tal veßt chajnaj ileß svatzaj: —¡Nim 
chit u tijleßm Aakeß, tan ninimal 
Aak taßn u kajiqß jabßaleß tukß u 
mareß!— tißk chajnaj svatzaj.

Nibßaßnxisa u Jesús umaßl 
u naj uvaß atik ok subßul skßatz
Mateo 8.28-34; Lucas 8.26-39 

5  1 As tul oon veßt u Jesús 
tukß unqßa ichusulibßeß jalit 

u mareß, tu vitxßavaß unqßa aa 
Gadara,
2 as el veßt chßußl Aak tu u barco. 
As ul veßt umaßl u naj uvaß atik 
ok umaßl u subßul skßatz tiß 
ikßulpu u Jesús. As aß elkat chßußl 
u najeß viß kamnaj,
3 tan aß atikkat naj tu uveß 
nimujlukat unqßa kamnajeß. As 
yeßxhebßil nik tolebß tiß ikßalpu u 
najeß, as mitaßn tukß kateena.
4 As jatpajul kuxh maßtik ikßalpu 
u toj najeß tukß iqßabß naj taßn 
kateena. As nik tolebß naj tiß 
iratßpu u kateenaeß. As yeßxhebßil 
nik tolebß tiß naj.
5 As nik ixaan naj sqßiil as 
aqßbßal unpajte. As nik isikßin 

naj viß unqßa vitzeß as viß kamnaj 
unpajte. As nikat kuxh ikßaxbßisa 
jeß tibß naj taßn unqßa kßubßeß.

6 Tul til naj u Jesús tzißaßn, as 
oojeßl itzaa naj. As kuß naj qaaloj 
vatz Aak.
7 As ech tal veßt naj ileß tukß 
sikßißm: —¿Kam asaß sve, Jesús, 
iKßaol Tiixh uvaß at tu almikaß 
uvaß nim talcheß? ¡Tuk unjaj 
bßaßnil see tukß vibßii u Tiixheß 
uvaß yeß la aaqß bßen in tu u 
kßaxkßoeß!— tißk u najeß,
8 tan tiß uvaß maßtik talat u Jesús 
te u najeß uvaß la el u subßuleß tiß 
naj.
9 As ech tal veßt u Jesús ileß te 
u subßuleß: —¿Kam abßii?— tißk 
Aak. As ech tal veßt u subßul 
ileß: —Legión unbßii, tan nimal 
unxaaneß,— tißk u subßuleß.
10 As ijaj veßt u subßuleß kuybßal 
te u Jesús tiß uvaß yeß la itilu el 
Aak u subßuleß tu vitxßavaß unqßa 
aa Gadara.

11 As nimal unqßa chichameß nik 
ikßuachineß najlich umaßl u tal vitz.
12 As ijaj veßt unqßa subßuleß 
bßaßnil te u Jesúseß. Ech tal veßt 

MARCOS 4 ,  5

Marcos 5.1-20

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



97

ileß: —¡Chaj bßen oß tiß unqßa 
chichameß, aqßal uvaß la ok oß 
stiß!— tißk unqßa subßuleß.
13 As taqß veßt u Jesúseß 
tokebßal unqßa subßuleß tiß unqßa 
chichameß. As el veßt chßußl 
unqßa subßuleß kßatz u najeß. As 
ok veßt unqßa subßuleß tiß unqßa 
chichameß, tan kamal kaßvoßj 
mil (2,000) unqßa chichameß atik 
tzitziß. As oojeßl ibßen veßt txoo tiß 
isutit veßt bßen tibß xeß u mar vatz 
u vitzeß. As kam veßt txoo xeß u 
mareß.

14 As ooj veßt unqßa xeen 
chichameß. As bßex tal veßt 
chajnaj itzibßlal tu u tenameß 
tukß tulaj unqßa talaj tenameß. 
As nimal unqßa uxhchileß uli tiß 
tilataß kam uveß kat uchi.
15 Tul oon unqßa uxhchileß kßatz 
u Jesús, as til veßt unqßa uxhchileß 
uvaß xonlik veßt u najeß uveß 
kßaxbßinalik taßn unqßa mamaßla 
subßuleß. As teqßo veßt taama 
unqßa uxhchileß, tan atik veßt ok 
toksaßm u najeß. As bßaßnik veßt 
iyolon naj.
16 As tal veßt unqßa uxhchileß 
isuuchil uvaß kat ilon tel unqßa 
subßuleß tiß u najeß. As kat tal 
veßt chajnaj te unqßa tenameß 
kam uvaß kat tila, tul uvaß kat 
ok unqßa subßuleß tiß unqßa 
chichameß.
17 As xeßt veßt unqßa tenameß tiß 
ijajat bßaßnil te u Jesús tiß uvaß la 
el veßt Aak tu u atinbßaleß.

18 As tul ok veßt u Jesús tu u 
barco unpajte tiß iqßaav Aak jalit 
u mareß, as u naj uvaß maßtik tel 
unqßa subßuleß stiß, as ijaj veßt naj 
bßaßnil te Aak uvaß la xekebß naj 
tiß Aak.

19 Pet ech tal veßt Aak ileß te 
naj: —Kuxh takabßal kßatz unqßa 
aatineß. As kuxh al ste kam unqßa 
nimla bßaßnileß uvaß kat ibßanlu 
u Tiixheß see, tan nitxum Aak 
avatz,— tißk u Jesús.
20 As bßex ipaxsa veßt u najeß 
itzibßlal u Jesúseß tulaj unqßa 
tenameß uveß tu Decápolis kam u 
bßaßnileß uveß kat ibßan Aak te naj. 
As kajayil chit unqßa uxhchileß 
teqßo veßt taama.

Nibßaßnxisa u Jesús vimeßal 
u Jairo tukß umaßt u ixoj

Mateo 9.18-26; Lucas 8.40-56
21 As tul maßt iqßax veßt u 

Jesúseß jalit u mar tukß u barco 
unpajte, as mamaßla tenam imol 
veßt tibß tiß Aak. As kaa veßt Aak 
tziß u mareß.

22 As ul veßt umaßl u naj uvaß 
Jairo ibßii uvaß bßooqßolik xoßl 
unqßa tiaal Israel tu u atinbßaleß 
tetz nachbßal Tiixh. As tul til naj 
u Jesúseß, as qaaebß veßt naj vatz 
Aak.
23 As vaßlik chit ijajat veßt naj 
bßaßnil te Aak. Ech tal veßt 
naj ileß: —Tuk kamoj veßt vas 
unmeßaleß. Pet bßan bßaßnil. Kuxh 
ila. As la aaqß jeß aqßabß stiß, aqßal 
uvaß la bßaßnxi. As yeßxhkam la 
kami,— tißk naj.
24 As bßen veßt u Jesúseß tiß naj. 
As aß chit mamaßla tenameß 
xekelik tiß Aak. As vaßlik chit 
ipochßat veßt unqßa tenameß Aak.

25 As atik ok umaßl u ixoj xoßl 
unqßa tenameß uvaß kabßlavaxnik 
yaabß ixeßt chßoßnoj, tan aß 
vitxßaao u ixojeß yeß nik iyaßeß.
26 As maßtik kuxh ibßuchlu ixoj 
taßn unqßa aatzßakeß. As maßtik 

ch 5.41 As ech isuuchil u yoleß uvaß tal Aak: «Xvaak, tuk val see, txakpen,» tißk Aak.

kuxh isotzsat ixoj vipuajeß taßn 
unqßa aatzßakeß. As yeß nik ibßaßnx 
veßt ixoj. Pet aal chit nik inimxu 
veßt u chßoßmeß kßatz ixoj.
27 Tul uvaß tabßi veßt ixoj itzibßlal u 
Jesús, as oon veßt ixoj tiß ijetzßet ok 
tibß tiß iqul Aak xoßl unqßa tenameß. 
As ikan veßt ok ixoj u toksaßm 
Aakeß,
28 tan ech nik tal jeß ixoj ileß ste: 
«Tul kuxh la unkanoßk u toksaßm 
u Jesús, as tuk bßaßnxoj veßt ineß,» 
tißk ixoj.
29 As tul kuxh ikan ixoj u 
toksaßm Aakeß, as yak kuxh yaß 
veßt vitxßaao ixojeß skßatz. As 
inach veßt ixoj uvaß bßaßnik veßt 
ixoj.

30 As inach veßt u Jesús uvaß 
maßtik tel chßußl u bßaßnileß kßatz 
Aak. As isuchqßi veßt tibß Aak 
xoßl unqßa tenameß. Ech tal veßt 
Aak ileß: —¿Abßil kat kanon u 
voksaßmeß?— tißk Aak.
31 As ech tal veßt unqßa ichusulibß 
Aak ileß: —U mam tenameß ni 
pochßon axh. ¿As kam qßi uveß 
naaleß uvaß: «¿Abßil kat kanon u 
voksaßmeß?» chßaxh naaleß,— tißk 
chajnaj.
32 As yeß nikat iyaß Aak tiß 
isajineß xoßl unqßa tenameß tiß uvaß 
abßil kat kanon Aak.
33 As atik veßt skßußl u ixojeß uvaß 
maßtik ibßaßnx veßt ixoj. As ijetzß 
veßt ok tibß ixoj. As kuß veßt ixoj 
qaaloj vatz Aak, tan vaßlik chit 
itßuntßuch veßt ixoj taßn xoßvichil. 
As tal veßt ixoj isuuchil te Aak.
34 As ech tal veßt Aak ileß: —Ixoj, 
kat elyu veßt u chßoßmeß seeß, tan 
tiß uvaß kat akßujbßaß akßußl sviß. 

As bßaßn veßt axh. As aß vibßaßnil 
u Tiixheß la bßen seeß,— tißk Aak.

35 As antelik kuxh iyolon Aak 
tukß u ixojeß, tul bßex uloj veßt 
kaßl unqßa uxhchil uvaß chajel 
veßt taßn unqßa tatin u Jairo uvaß 
nik bßooqßolin u atinbßaleß tetz 
nachbßal Tiixh. Ech ul tal ileß te 
naj: —Kat kamyu veßt vas ameßaleß. 
As yeßxhkam kuxh aal veßt te u 
Chusuleß,— tißk unqßa uxhchileß.
36 As tul tabßi veßt u Jesús u yoleß, 
as ech tal veßt Aak ileß te u najeß 
uvaß nik bßooqßolin u atinbßaleß 
tetz nachbßal Tiixh: —Yeß kuxh 
xoßv axh. Pet kßujbßaß akßußl 
sviß,— tißk Aak.
37 As tal veßt Aak uvaß yeßl unqßa 
tenameß la bßen tiß Aak. Pet taßn 
kuxh u Lußeß tukß u Santiago tukß 
u Xhuneß uvaß titzßin u Santiago, 
kat teqßo Aak stiß.
38 As tul oon veßt Aak tukß 
chajnaj tu vikabßal u Jairo, as 
til veßt Aak uvaß vaßlik chit toqß 
unqßa uxhchileß tiß u xvaakeß.
39 As ok veßt Aak tu kabßal. As 
ech tal veßt Aak ileß: —¿As kam 
qßi uveß vaßl kuxh etoqßeß tiß u 
xvaakeß? Tan yeßl ixoj kamnal 
koj. Pet vatik kuxheß,— tißk Aak.
40 As itzeßle kuxh unqßa uxhchileß 
viyol Aakeß. As tal veßt Aak uvaß 
la el unqßa uxhchileß tißeßl kabßal. 
As teqßo veßt ok Aak oxvaßl unqßa 
ichusulibßeß stiß uvaß xekelik tiß 
Aak. As ok veßt Aak tukß chajnaj, 
tukß vibßaal u xvaakeß, as tukß 
vitxutxeß, tu uvaß atikkat u xvaakeß.
41 As itxey veßt Aak iqßabß u 
xvaakeß. As ech tal veßt Aak ileß: 
—Talita cumi,— tißk Aak. ch

42 As txakpu veßt u xvaakeß uvaß 
kabßlavalik kuxh iyaabß. As xaan 
veßt ixoj. As teqßo veßt taama unqßa 
uxhchileß uvaß atik ok tu u kabßaleß.
43 As ibßeya veßt Aak te unqßa 
uxhchileß uvaß yeßxh katil la 
alpukat tiß uvaß kat tulsa Aak 
taama u xvaakeß. As tal veßt Aak 
uvaß la aqßax veßt techbßubßal ixoj.

Nichusun u Jesús tu u Nazaret
Mateo 13.53-58; Lucas 4.16-30

6  1 As el veßt chßußl u Jesús tu 
vikabßal u Jairo. As oon veßt 

Aak tu vitenameß uvaß Nazaret. 
As xekelik unqßa ichusulibß Aakeß 
stiß.
2 As tul ilej veßt u xeem qßiieß, 
as ok Aak tu u atinbßaleß tetz 
nachbßal Tiixh. As xeßt veßt Aak 
chusun. Tul tabßi veßt unqßa 
uxhchileß ichusun Aak, as teqßo 
veßt taama unqßa uxhchileß. As 
ech tal veßt ileß svatzaj: —¿Katileß 
qßi kat bßex teqßokat u najeß 
vitxumbßaleß tiß unqßa nimla 
bßaßnileß uvaß nibßan naj? ¿As kam 
nimla txumbßalileß qßi kat bßex 
ichus tibß naj stiß?
3 ¿As moj jit u najeß uvaß seeol, u 
tal u Maßleß? ¿As moj jit titzßin 
najeß u Jacobo, tukß u Xhußl, 
tukß u Judas, tukß u Simón? As 
ootzimaleß unqßa tanabß najeß 
sqaßn,— tißk unqßa uxhchileß 
svatzaj, tan yeß kat isaß unqßa 
uxhchileß inimat u Jesús.
4 As ech tal veßt u Jesús ileß te 
unqßa uxhchileß: —As katil kuxh 
la oksalkat iqßii umaßl u qßajsan 
tetz viyol u Tiixheß. Pet ech koj 
tu vitenameß tukß xoßl unqßa 
tatineß tikabßal, tan echeß la koj 
oksal iqßii,— tißk Aak.

5 As jit uch ibßanat veßt Aak 
unqßa nimla bßaßnileß tu 
vitenameß. Pet taßn kuxh kaßl 
unqßa aachßoßm kat taqß jeß Aak 
iqßabß stiß. As kat bßaßnxi.
6 As kat yan veßt te Aak uvaß yeß 
kat ikßujbßaß unqßa uxhchileß ikßußl 
tiß Aak.

Nichaj bßen u Jesús 
kabßlaval vichusulibß

Mateo 10.5-15; Lucas 9.1-6
As bßex isoli veßt Aak unqßa 

talaj tenameß uveß echen najlich 
u Nazaret. As nikat ichusun veßt 
Aak tzitziß.
7 As imolo veßt Aak kabßlaval 
unqßa ichusulibßeß. As ichaj veßt 
bßen Aak chajnaj. As kaßkabßil 
teqßot tibß chajnaj kat ibßan Aak. 
As taqß veßt Aak tijleßm chajnaj tiß 
teesal unqßa subßuleß kßatz unqßa 
uxhchileß.
8 As kat tal bßen Aak te chajnaj 
uvaß yeßl unbßooj tetz chajnaj 
la teqßo tu bßey. As yeßl isam 
chajnaj la teqßo. As mitaßn txßix; 
as mitaßn puaj. Pet taßn kuxh 
vikarote chajnajeß la teqßo.
9 As la uch toksat chajnaj ixaßp. 
Pet yeßl kaßvoßj toksaßm chajnaj 
la teqßo.
10 As ech tal veßt Aak ileß: 
—Abßiste u kabßaleß uvaß la 
kßulpukat ex uvaß la bßenkat ex, 
as tzitziß la atinkat ex lanal el 
chßußl ex tu u tenameß. As aßn la 
etaqß kan u atinbßaleß.
11 Asoj at umaj tenam uvaß yeß 
la kßulpukat ex, asoj yeß la isaß 
unqßa tenameß tabßit veyoleß, as la 
el chßußl ex tzitziß. As la echitu el 
u pojoeß uveß at tiß vetojeß, texhlal 
tetz uvaß yeß bßaßn vitxumbßal 

unqßa tenameß. As jik chit tuk val 
sete uvaß tu u qßiieß uveß la ulkat 
u kßaxkßoeß, tan nimeß u kßaxkßoeß 
la ul tiß u tenameß tiß uveß kat ul 
tiß u Sodoma tukß u Gomorra,— 
tißk Aak.

12 As el veßt chßußl unqßa 
ichusulibß u Jesús tiß bßen talat 
te unqßa tenameß uvaß la ikßaxa 
tibß unqßa tenameß tiß tok kßatz u 
Tiixheß.
13 As kat teesa veßt el chajnaj 
unqßa subßuleß tiß unqßa uxhchileß. 
As nimal unqßa aachßoßmeß kat 
ivaa chajnaj taßn aceite. As kat 
bßaßnx veßt unqßa aachßoßmeß.

Vikamebßal u Xhun uvaß 
nik aqßon kuß uxhchil xeß aß

Mateo 14.1-12; Lucas 9.7-9
14 As tabßi veßt u ijlenaaleß uvaß 

Herodes uvaß nik toksal veßt 
iqßii u Jesús, tan katil kuxh nik 
tokkat veßt iqßii Aak. As ech tal 
veßt naj ileß: —Aß u Xhuneß uvaß 
nik aqßon kuß unqßa uxhchileß 
xeß u aßeß uvaß kat ulyu taama 
unpajte. Estißeß ni tolebß tiß 
ibßanat unqßa nimla bßaßnileß,— 
tißk naj.
15 Pet ech tal kaßt unqßa uxhchil 
ileß: —Kamal u Elías,— tißke. As 
at unjolte uvaß ech nik tal ileß: 
—Kamal aß umaj u qßajsan tetz 
viyol u Tiixheß echeß unqßa uvaß 
kat ul naßytzan,— tißk unqßa 
uxhchileß.
16 As tul tabßi veßt u Herodes u 
yoleß tiß u Jesús, as ech tal veßt 
naj ileß: —Aß u Xhuneß bßa kat 
ulyu taama unpajte uvaß kat val 
itzokßpik el iviß,— tißk u Herodes.

17 Tan maßtik talat naj itxeypu 
u Xhuneß, as tal naj iqitzpu taßn 

kateena tu u kaarsa tiß inimal 
viyol u Herodías, u tixqel u Pißl 
uvaß titzßin u Herodes, tan ixoj 
alon uvaß la yatzßpu u Xhuneß, 
tan tixqelik veßt u Herodeseß u 
Herodías.
18 As aß ibßankat u Herodes, 
tan ech nik tal u Xhun ileß te 
u Herodes: «Paaveß kat abßana, 
tan kat eexqeli veßt u tixqel 
veetzßineß,» tißk u Xhuneß tala.
19 As nik ichßoßn veßt taama u 
Herodías tiß u Xhuneß. As ichuk 
veßt ixoj txumbßal tiß iyatzßpu u 
Xhuneß, tan nikat isaß ixoj uvaß la 
kam u Xhuneß. As yeß nik tolebß 
ixoj,
20 tan nik ixoßva u Herodeseß 
u Xhuneß, tan naßlik vatz u 
Herodeseß uvaß jik itxumbßal u 
Xhuneß as yeßl u vaßlexheß nik 
ibßaneß. Estißeß nik ikol u Herodes 
u Xhuneß vatz ixoj. As kßuxh nik 
isotz veßt ikßußl u Herodes taßn 
viyol u Xhuneß, as nik ichiibß naj 
tiß tabßil unqßa yoleß.

21 As aß uchkat veßt vatz u 
Herodías tul uvaß kat tzßaj veßt 
iyaabß u Herodes, tan kat ibßan 
veßt naj umaßl u bßaßnla txßaßoßm 
tukß unqßa bßooqßol tenameß, 
tukß unqßa lochol tetz najeß, 
as tukß kaßt unqßa najeß uveß 
nim iyolbßeleß tu u Galilea.
22 As ok veßt u tal u Herodías 
bßixoj tu u nimla qßiieß. As 
achaßvik chit ibßix ixoj uveß til u 
Herodeseß tukß unqßa imooleß uveß 
atik ok skßatz viß u meexhaeß. As 
ech tal veßt u Herodes ileß te ixoj: 
—Jaj sve kam uveß nasaß. As la 
vaqß see,— tißk naj.
23 As tukß tiila yol taltziß veßt u 
Herodes. As ech tal ileß: —Kßuxh 

la ajaj unpokßoßchoj u txßiibßal 
unqßiieß, as techal la vaqß see kam 
uvaß la ajaj sve,— tißk naj.
24 As el veßt chßußl ixoj. As ul 
ichßoti veßt ixoj te vitxutxeß: 
—¿Kam qßi la unjajeß?— tißk ixoj. 
As ech tal veßt u txutxa ileß: —Jaj 
viviß u Xhuneß uvaß nik aqßon kuß 
unqßa uxhchileß xeß u aßeß,— tißk 
vitxutx ixojeß.
25 As oora chit ok veßt ixoj tu 
uveß atikkat u Herodeseß. As ech 
tal veßt ixoj ileß: —Aß ni valeß uvaß 
la aaqß tzan viviß u Xhuneß sve 
cheel tu umaj pulaato,— tißk ixoj.
26 As txumun veßt u Herodes tiß 
uvaß ijaj ixoj viviß u Xhuneß. Tan 
tiß uvaß maßtik tal tzißt naj te ixoj 
tukß tiila yol vatz unqßa ilonaaleß 
viß u meexhaeß, as taqß chit veßt 
naj kam uvaß ijaj ixoj.
27 As yak kuxh ichaj veßt bßen naj 
umaßl u sol tiß bßen teqßot tzan 
viviß u Xhuneß.
28 As bßex veßt u soleß tu u 
kaarsaeß. Itzokß veßt el naj viviß u 
Xhuneß. As teqßo veßt tzan naj tu 
umaßl u pulaato. As taqß veßt ok 
naj te u ixojeß; as taqß veßt ok ixoj 
te vitxutxeß.

29 Tul uvaß tabßi veßt unqßa 
ichusulibß u Xhuneß, as ul teqßo 
veßt chajnaj vichißol u Xhuneß. As 
bßex imuj veßt chajnaj.

Ni taqß u Jesús ipaan 
oßvaßl mil uxhchil

Mateo 14.13-21; Lucas 9.10-17;
Xhun 6.1-14

30 As kat ul veßt kabßlaval unqßa 
ichusulibß u Jesús skßatz. As kat ul 
tal veßt chajnaj te u Jesús kam chit 
uvaß kat bßex ibßan chajnaj, as kam 
uvaß kat bßex ichus kan chajnaj.

31 As ech tal veßt u Jesús ileß: 
—Koßnaj tu umaßl u atinbßal uvaß 
yeßlkat uxhchil. As koßnaj unbßooj 
ißloj,— tißk Aak, tan mamaßla chit 
tenam nikat tuleß; as nik ibßeneß. 
As yeß nik tuch veßt itxßaßn 
chajnaj tukß Aak.

32 As ok veßt chajnaj tu umaßl 
u barco. As bßen veßt chajnaj tukß 
u Jesús tu umaßt u atinbßal uvaß 
yeßlikkat tenam.
33 Pet nimal chit tenam ilon veßt 
ibßen Aak tukß chajnaj. As kat el 
chßußl stoj tulaj unqßa talaj tenameß 
tiß ibßen ikßulat Aak tziß u aßeß. As 
bßaxik oon veßt unqßa tenameß vatz 
Aak. As kat imol veßt tibß unqßa 
tenameß tiß Aak unpajte.

34 As tul el veßt chßußl u Jesús 
tu u barco, as til veßt Aak u 
mamaßla tenameß. As itxum veßt 
Aak ivatz, tan ech veßteß echeß 
unjoloj kaneeroß uvaß yeßl xeen 
tetz ati. As xeßt veßt Aak chusun. 
As nimal chusbßal tal Aak ste.

35 As tul kuß veßt qßii, as jetzßen 
veßt ok unqßa ichusulibß Aakeß 
skßatz. As ech tal veßt chajnaj ileß 
te Aak: —Kat kußy veßt qßii. As 
tul yeßl kabßal at tzitzaß.
36 As yeßl techbßubßal unqßa 
tenameß eqßomal staßn. Pet al 
ste uvaß la bßen iloqß ipaan tulaj 
unqßa kabßaleß as tulaj unqßa talaj 
tenameß uvaß najli kuxhtuß,— tißk 
chajnaj.
37 As ech tal veßt Aak ileß: —Yeßle, 
pet ex la aqßon ipaan,— tißk Aak. 
As ech tal veßt chajnaj ileß: —¿As 
ma oß la bßen loqßon veßt ipaan 
unqßa tenameß uvaß naaleß? Tan 
aß ni taleß uvaß at laakßaloj (200) 
qßii aqßon tiß ijaßmil ipaan unqßa 
tenameß,— tißk chajnaj.

MARCOS 6

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



102

38 Ech tal veßt Aak ileß: 
—As bßen etiltaj jankßoj paan 
ati,— tißk Aak. As bßex til veßt 
chajnaj. As ech ul tal veßt chajnaj 
ileß: —Oßvaßl kuxh paan ati tukß 
kaßvaßt u txay,— tißk chajnaj.
39 As tal veßt Aak te unqßa 
ichusulibßeß uvaß la xonebß unqßa 
tenameß skajayil tiß chaj tßuubßul 
vatz u chaqßaalaeß.
40 As xonebß veßt unqßa tenameß 
vatz u chaqßaalaeß tiß chaj 
tßuubßul. Ati uvaß oßkßalal (100) 
itßubßit tibß; as ati uvaß laval 
toxkßal (50) itßubßit tibß.
41 As itxey veßt Aak oßvaßl unqßa 
paaneß tukß kaßvaßt unqßa txayeß. 
As kaßyik veßt jeß Aak tu almikaß. 
As taqß veßt Aak taßntiixh te u 
Tiixheß stiß. As ijatx veßt Aak. As 
taqß veßt Aak unqßa paaneß tukß 
kaßvaßt unqßa txayeß te unqßa 
ichusulibßeß tiß uvaß la ijatx veßt 
chajnaj xoßl unqßa tenameß.
42 As tul maßtik itxßaßn unqßa 
tenameß sbßaßn skajayil,
43 as imol veßt unqßa ichusulibß 
Aakeß unqßa yaßl paaneß tukß 
unqßa yaßl txayeß. As nootel 
kabßlavat xußk staßn.
44 As oßvaßl mil unqßa najeß uveß 
kat txßaßni.

Nixaan u Jesús viß u mar
Mateo 14.22-27; Xhun 6.15-21
45 As tul uvaß nik iqßiila kan u 

Jesús unqßa tenameß, as tal veßt 
Aak te unqßa ichusulibßeß uvaß 
la ok veßt chajnaj tu u barco as 
la bßax veßt chajnaj vatz Aak tiß 
iqßaxit u mareß as tiß toon chajnaj 
tu u tenam u Betsaida.
46 As tul maßt iqßiilat kan Aak 
unqßa tenameß, as bßex veßt 

Aak viß umaßl tal vitz sijunal tiß 
inachat Tiixh.

47 As kaaik veßt kan Aak 
sijunal viß u vitzeß. As maßtik 
toon veßt u barco pokßoßch u 
mareß, tul aalik itzßotin veßteß.
48 As tul txantik isajbßu veßteß, as 
til u Jesús uvaß vaßlik chit iyaßlut 
tibß chajnaj tukß u barco, tan 
aalik itzaa u kajiqßeß vatz u barco. 
As xaoßm tok veßt Aak viß u mareß 
tiß bßen ilejat Aak chajnaj. As tal 
veßt Aak ibßax vatz chajnaj.
49 Tul til chajnaj uvaß nikat 
ixaan veßt Aak viß u mareß, as 
nik tal chajnaj uvaß kamal xoßval 
uveß nik til chajnaj. As sikßin veßt 
chajnaj,
50 tan kajayil chit chajnaj ilon. 
As xoßv veßt chajnaj. As yolon 
veßt u Jesús te chajnaj. As ech 
tal veßt Aak ileß: —Yeß kuxh xoßv 
ex. Pet etiibßisataj etaama, tan 
ineß,— tißk Aak.
51 As jeß veßt u Jesús tu u barco 
kßatz chajnaj. As yak kuxh yaß 
veßt u kajiqßeß. As teqßo chit veßt 
taama chajnaj,
52 tan tiß uvaß yeß nik ipal 
chajnaj stuul tiß u tijleßm u Jesús 
uvaß ibßan Aak tul sinaßsat Aak u 
paaneß, tan aluxik kuxh taama 
chajnaj.

Nibßaßnxisa u Jesús 
unqßa aachßoßm
tu u Genesaret
Mateo 14.34-36

53 As tul maßtik iqßaxit u Jesús 
u mareß tukß unqßa ichusulibßeß, 
as oon veßt chajaak tziß u aßeß tu 
u txßavaßeß uvaß Genesaret. As 
tzitziß ikßalkat veßt chajnaj u 
barco tziß u aßeß.

54 As tul el veßt chßußl chajnaj tu 
u barco tukß u Jesús, as yak kuxh 
texhla veßt unqßa tenameß Aak.
55 Tul nik ipal Aak tulaj unqßa 
tenameß uvaß echen najlich u 
Genesaret, as kat eqßol veßt 
tzan unqßa aachßoßmeß viß unqßa 
chßachißm tzeßeß tu uvaß nik 
tabßilkat unqßa uxhchileß uveß 
atikkat Aak.
56 As katil uveß nik ipalkat Aak, 
moj tulaj unqßa tenameß, moj 
tulaj unqßa talaj tenameß, as moj 
tulaj vitz, as nik taqß kuß unqßa 
uxhchileß unqßa aachßoßmeß tu 
bßey. As nik ijaj kuybßal te Aak 
uvaß aal kuxh koj u toksaßm Aakeß 
la ikan unqßa aachßoßmeß uveß nik 
taleß, tan abßil uveß nik kanon u 
toksaßm Aakeß, as yak chit nik tel 
u chßoßmeß stiß.

Kam uveß ni yansan 
u taanxelal unqßa uxhchil 

vatz u Tiixh
Mateo 15.1-20

7  1 As kaßl unqßa fariseo uvaß aß 
tzaanajlikkat tu u Jerusalén 

tukß kaßt unqßa uxhchileß uvaß 
chuselik tibß tiß unqßa tzaqßiteß, as 
oon veßt chajnaj kßatz u Jesús.
2 As til veßt chajnaj kaßl unqßa 
ichusulibß Aakeß uvaß jit itxßaa 
chajnaj iqßabß tul nitxßaßneß.
3 Pet ech koj unqßa fariseo tukß 
unjoltu unqßa tiaal Israel skajayil, 
tan nik inima chajnaj unqßa yoleß 
uvaß kßujlik kan taßn unqßa qßesla 
ibßaaleß. As aß nik tal chajnaj 
uvaß yeßxhebßil la txßaßni asoj 
yeßxhebßil la itxßaa iqßabß.
4 As tul uvaß maßt itzaa chajnaj 
tu kßayibßal, as yeß la uch itxßaßneß 
asoj yeßxnaj itxßaat iqßabß. As 

nimatel kuxh unqßa txumbßaleß 
nik inima chajnaj, echeß u txßaao 
tuul u picheeleß, tukß u xhaaloeß, 
tukß unqßa chßichß xhißleß, tukß 
unqßa isokeß uvaß nisoka tul 
nitxßaßneß.

5 Estißeß kat ichßoti veßt chajnaj 
te u Jesús. As ech tal veßt chajnaj 
ileß te Aak: —¿Kam qßi uvaß yeß 
ninima unqßa achusulibßeß unqßa 
yoleß uvaß kßujlu kan taßn unqßa 
qßesla kubßaaleß? Tan yeßl iqßabß 
chajnaj nitxßaaeß tul nitxßaßn 
chajnaj,— tißk unqßa fariseo tukß 
unqßa uxhchileß uvaß chuselik tibß 
tiß unqßa tzaqßiteß.
6 Ech tal veßt u Jesús ileß: 
—¡Kaßvatz kuxh ex! Tan an chiteß 
u yoleß uvaß tzßibßamal kan setiß 
taßn u qßajsan tetz viyol u Tiixheß 
uvaß Isaías tul ech tal u Tiixh ileß 
ste:

Tul ni toksa unqßa tenameß 
unqßii,

as itziß kuxh unqßa tenameß ni 
alon.

Pet ech koj u taanxelal unqßa 
tenameß,

tan yeß ni toksa taama sviß tiß 
inimat in.

 7 As kamchaj la itxaßki tul uvaß 
la inach in unqßa tenameß,

tan tul nichusuneß, as aß kuxh 
unqßa chusbßaleß nichuseß 
uveß at kan taßn unqßa 
qßesla ibßaaleß, tißk u Tiixheß 
tal te u Isaías.

8 As echeß uveß nebßaneß, tan 
netaqß kan u tzaqßiteß uvaß 
tzßibßamal kan. As aß uvaß kßujlu 
kan taßn unqßa najeß nenima, 
echeß itxßaap tuul unqßa xhaaloeß 
tukß unqßa picheeleß uveß 
netukßaßkat, as tukß kaßt unqßa 

txumbßaleß uveß nebßaneß,— tißk u 
Jesús.

9 As ech tal veßt u Jesús ileß 
unpajte: —As tiß kuxh inimal 
vichusbßal unqßa najeß, as 
nexaqßpi kan u tzaqßiteß uvaß 
tzßibßamal kan.
10 As ech kat tal kan u Moisés 
ileß: «Xoßnoj vetxutxeß sete tukß 
vebßaaleß,» tißk Aak tala. As ech 
tal Aak ileß unpajte: «Abßil uvaß la 
iyoqß vitxutxeß tukß vibßaaleß, as 
techal la yatzßpi,» tißke.
11 Pet ech koj ex, tan ech netal 
ileß tul nechus unqßa uxhchileß: 
«Kam koj umaßtoj la uch ibßanat 
umaj uxhchil. Pet aß la tal u 
uxhchileß te vitxutxeß tukß te 
vibßaaleß: –Yeßxhkam la vulbße 
veßt unlochat ex, tan corbán 
unqßa vetzeß skajayil,– » chaj la 
taleß uveß netaleß. (As aß isuuchil 
u yoleß corbán: As aß unqßa oyeß 
uveß la aqßax te u Tiixheß.)
12 As aß netaleß uvaß ech la 
ibßan unqßa uxhchileß te u txutx 
ibßaaleß.
13 As nepaasa veßt tzii tiß u 
tzaqßiteß uvaß tzßibßamal kan tiß 
enimat unqßa chusbßaleß uveß 
kßujlu kan sexoßl taßn unqßa qßesla 
ebßaaleß. As attel unjoltu unqßa 
yoleß tiß u tzaqßiteß uvaß tzßibßamal 
kan uvaß yeß nenima,— tißk u 
Jesús.

14 As imolo veßt tzan Aak 
unqßa tenameß skßatz. As ech 
tal veßt Aak ileß: —Etabßitaj 
vunyoleß. As palojtaj ex stuul 
sekajayil.
15 Tan yeßl umaj echbßubßal la 
yansan taanxelal umaj uxhchil 
tul la techbßu. Pet u vaßlexhla 
yoleß uveß la el chßußl tu u 

taanxelal u uxhchileß, as aßeß 
nipaavinsan vatz u Tiixheß.
16 As abßiste ex uvaß nepal tu 
vunyoleß, as etabßitaj uveß ni 
valeß,— tißk u Jesús.

17 As taqß veßt kan u Jesús 
unqßa tenameß. As ok veßt Aak 
tu kabßal. As ichßoti veßt unqßa 
ichusulibß Aakeß ste tiß u yoleß 
uvaß tal Aak.
18 As ech tal veßt Aak ileß: —¿As 
mitaßn kuxh ex bßa nepal tu u 
yoleß? ¿As ma yeß nepal stuul? 
Tan kam uveß la techbßu umaj 
uxhchil, as jiteß la paavinsan u 
uxhchileß vatz u Tiixheß,
19 tan yeßle ni tok tu u 
taanxelaleß. Pet yaklu pal kuxheß 
tu u tuuleß,— tißk u Jesús. As 
aß isuuchil u yoleß uvaß tal Aak 
tiß uvaß la uch techbßul unqßa 
echbßubßaleß skajayil.
20 As kat tal Aak: —Tul la el 
chßußl umaj u vaßlexhla yol tu u 
taanxelal umaj uxhchil, as aßeß ni 
yansan u taanxelal u uxhchileß 
vatz u Tiixheß,
21 tan tu u taanxelal unqßa 
uxhchileß ni telkat chßußl unqßa 
vaßlexhla chaj txumbßaleß, echeß 
unqßa najeß uveß nichuk tixoj, tukß 
unqßa uxhchileß uvaß niyansa tibß 
tukß umaßt uxhchil, tukß unqßa 
yatzßol aamaeß,
22 tukß unqßa elaqßeß, tukß u 
achvan txßiibßal qßiieß, tukß 
unjoltu unqßa vaßlexheß, tukß 
unqßa uxhchileß uveß ni maxtibßen 
imool, tukß unqßa tachaßv 
vichißoleß, tukß u chßoßnchil 
aamaeß, tukß u chukul yoleß, 
tukß u jeßsaibßeß, as tukß unqßa 
uxhchileß uvaß yeßl itxumbßal 
tijikil.

23 As jankßal chit unqßa vaßlexheß 
uvaß kat vala, as aß ni telkat 
chßußl tu u taanxelal unqßa 
uxhchileß. As nipaavinsa unqßa 
uxhchileß vatz u Tiixheß,— tißk 
Aak.

U kßujlebßal ikßußl umaßl u ixoj 
uvaß jit tiaal Israel

Mateo 15.21-28
24 As el veßt chßußl u Jesús tu u 

Galilea. As oon veßt Aak najlich 
u Tiro tukß u Sidón. As tul ok veßt 
Aak tu umaßl u kabßal, as aß tal 
Aak uvaß yeßxhebßil la ootzin uvaß 
atik Aak tzitziß. Pet jit uchi, tan 
tabßi veßt unqßa uxhchileß itzibßlal 
uvaß katil atikkat Aak.
25 As tabßi umaßl u ixoj itzibßlal 
Aak. As yeßntu chit tul veßt ixoj 
vatz Aak, tan atik ok umaßl u 
subßul tiß vixvaak u ixojeß. As kuß 
veßt u ixoj qaaloj vatz Aak.
26 As jit tiaal Israel ixoj. Pet aß 
jejlikkat ixoj tu u tenameß uvaß 
Sirofenicia uvaß atik ok tiqßabß u 
Siria. As ijaj ixoj bßaßnil te Aak tiß 
uvaß la teesa el Aak u subßuleß tiß 
vixvaak u ixojeß.
27 Ech tal veßt Aak ileß te ixoj: 
—Pet txßaßnnal unqßa talaj intxaßeß 
sbßaßn bßaxa, tan yeß la ibßaneß 
uvaß la qaqß vitxßix unqßa talaj 
intxaßeß te unqßa talaj txßißeß,— 
tißk Aak.
28 As ech tal veßt u ixoj ileß: 
—Kano, Pap. Pet antu unqßa 
talaj txßißeß taß ni echbßun unqßa 
vuy txßixeß uveß nichajpik kuß 
jaqß u meexhaeß taßn unqßa talaj 
intxaßeß,— tißk ixoj.
29 Ech tal veßt u Jesús ileß: —Tiß 
uvaß jik chit kat aal sve, as tuk 
val see, yeß kuxh atxumunsa 

veßt aama. Pet kuxh veßteß, tan 
kat elyu veßt u subßuleß tiß u 
xvaakeß,— tißk Aak.

30 Tul oon veßt ixoj tikabßal, as 
koxhlik kuxh veßt vixvaak ixojeß 
viß chßach. As maßtik tel veßt u 
subßuleß tiß u xvaakeß.

Nibßaßnxisa u Jesús umaßl u 
chakan uvaß nik ikßabß tibß itziß
31 Tul el veßt chßußl u Jesús 

najlich u txßavaßeß uvaß Tiro ibßii, 
as pal veßt Aak tu u txßavaßeß 
uvaß Sidón ibßii. As oon veßt Aak 
najlich u mar uvaß Galilea. As 
atin veßt Aak tu u Decápolis.
32 As umaßl u chakan uvaß nik 
ikßabß tibß itziß, as eqßol veßt ok 
vatz u Jesúseß. As jajpu veßt 
bßaßnil te Aak uvaß la taqß jeß Aak 
iqßabß stiß.
33 As teqßo veßt bßen Aak u najeß 
sijunal. As toksa veßt Aak u viß 
iqßabßeß tu vixikin najeß. As toksa 
ok Aak u taßl itzubßeß viß u taqß 
najeß.
34 As sajin veßt jeß Aak tu 
almikaß. As txumun veßt 
Aak. As ech tal veßt Aak 
ileß: —¡Efata!— tißk Aak, tan 
ech isuuchil u yoleß u efata: 
«Jajpen» tißk u yoleß.
35 As yak kuxh abßin veßt naj. As 
yolon veßt naj, tan bßaßn veßt u taqß 
najeß ibßana.
36 As kßuxh tal u Jesús te unqßa 
uxhchileß uvaß yeßxh katil la 
alpukat, as aal chit tal veßt 
unqßa uxhchileß kam uvaß ibßan 
Aak.
37 As teqßo veßt taama unqßa 
uxhchileß tiß u nimla bßaßnileß 
uvaß ibßan Aak. As ech tal veßt 
ileß: —Chßißumal chit uvaß kat 

ibßan Aak skajayil, tan kat 
bßaßnxiy veßt unqßa kumooleß 
uvaß chakanike tukß unqßa veeß 
nik ikßabß tibß itziß,— tißk unqßa 
uxhchileß.

Ni taqß u Jesús 
ipaan kajvaßl mil uxhchil

Mateo 15.32-39

8  1 As tu unqßa qßiieß, as 
mamaßla tenameß imol veßt 

tibß unpajte kßatz u Jesús. As 
yeßlik veßt techbßubßal eqßomalik 
staßn. As imolo veßt u Jesús unqßa 
ichusulibßeß. As ech tal veßt Aak 
ileß:
2 —Nuntxum ivatz unqßa 
tenameß, tan kat ibßanlu veßt 
oxvaßx qßii scheel uvaß xekel 
unqßa tenameß sviß. As yeßxhkam 
chit unbßooj ati uvaß la techbßu.
3 Asoj tuk unchaj bßen tikabßal 
tul yeßxnaj txßaßni, as la bßujleß tu 
bßey, tan at uxhchil uvaß tzißaßn 
tzaanajkat,— tißk u Jesús.
4 As ech tal veßt unqßa ichusulibß 
Aak ileß: —¿Katileß la bßen 
eqßolojkat mamaßla paan tiß 
itzujbßel unqßa tenameß tzitzaß 
tu u tzuukin txßavaßeß?— tißk 
chajnaj.
5 Ech tal veßt Aak ileß: —¿Jankßoj 
u paan qßi ati?— tißk Aak. 
As ech tal veßt chajnaj ileß: 
—Vujvaßl kuxh u paan ati,— tißk 
chajnaj.
6 As tal veßt Aak ixonebß unqßa 
tenameß tu txßavaß. As itxey veßt 
Aak vujvaßl u paaneß. As taqß 
veßt Aak taßntiixh te u Tiixheß 
stiß. As ijatx veßt Aak u paaneß. 
As taqß veßt Aak te unqßa 
ichusulibßeß tiß uvaß la ijatx veßt 
chajnaj xoßl unqßa tenameß.

7 As atik kaßt unqßa talaj txay 
xeß chajnaj. As taqß veßt Aak 
taßntiixh te u Tiixheß stiß. As tal 
veßt Aak te unqßa ichusulibßeß uvaß 
la ijatx bßen chajnaj vatz unqßa 
uxhchileß.
8 As txßaßn veßt unqßa tenameß 
sbßaßn. As imol veßt unqßa 
ichusulibß Aakeß unqßa yaßl 
paaneß. As nootel vujvaßt xußk 
staßn.
9 As kamal kajvaßl mil unqßa 
tenameß uveß kat txßaßni. As 
iqßiila veßt kan u Jesúseß unqßa 
uxhchileß.

10 As ok veßt Aak tu u barco 
tukß unqßa ichusulibßeß unpajte. 
As echik toon veßt Aak tu u 
Dalmanuta.

Nichuk kaßt unqßa fariseo 
txumbßal tiß u Jesús

Mateo 16.1-4; Lucas 12.54-56
11 As xeßt veßt kaßt unqßa fariseo 

tiß u Jesúseß tiß uvaß la ikßuch 
Aak umaj kßuchbßal tetz asoj aß 
tzaanajkat Aak tu almikaß. As 
nik kuxh ichuk chajnaj txumbßal 
tiß uvaß la icheesa chajnaj ipaav 
Aak.
12 As txumun veßt taama Aak. As 
ech tal veßt Aak ileß: —Vaßlexh 
kuxh etxumbßal. ¿As kam qßi 
uveß nu kuxh ejaj sve tiß unbßanat 
umaj nimla bßaßnil, kßuchbßal 
tetz u vijleßmeß? As la val sete, 
tan yeßl umaßtoj kßuchbßal tetz u 
vijleßmeß la unkßuch sete,— tißk u 
Jesús.

13 As taqß veßt kan Aak unqßa 
fariseo. As ok veßt Aak tu 
u barco unpajte tukß unqßa 
ichusulibßeß. As bßen veßt Aak jalit 
u mareß.

Ni tal u Jesús 
uvaß ech vitxumbßal

unqßa fariseo 
echeß u levadura

Mateo 16.5-12
14 As jit inach unqßa ichusulibß 

u Jesús teqßot ipaan. Pet umaßl 
kuxh u paan eqßomik taßn chajnaj 
tul bßen chajnaj tu u barco.
15 As ech tal veßt u Jesús ileß te 
chajnaj: —Tuk val sete, atoj 
enachbßal vatz vilevadura unqßa 
fariseo tukß u Herodeseß,— tißk 
Aak.
16 As iyol veßt unqßa ichusulibß 
Aakeß svatzaj. Ech tal veßt 
chajnaj ileß: —Kamal tiß uveß yeß 
kat qeqßo tzan kupaan, as estißeß 
ni tal Aak u yoleß,— tißk chajnaj 
svatzaj.
17 As ootzimalik veßt taßn u 
Jesúseß uvaß kam nikat titzßa 
chajnaj. As ech tal veßt Aak ileß: 
—¿Kam qßi uveß: «Yeßl kupaan 
ati,» chu kuxh ex netaleß? ¿Ma 
yeß nepal bßa tu uveß kat unbßana? 
¿As ma kat sotzyu sekßußl?
18 ¿As moj ech exeß echeß unqßa 
tenameß uvaß kßuxh ni tileß uvaß 
kam nunbßaneß, as yeß nipal stuul 
as kßuxh ni tabßi kam uvaß ni 
valeß, as yeß nibßen ste? ¿As ma 
yeß netulsa bßa sekßußl uvaß kat 
unbßana?
19 As tul uvaß kat unjatx oßvaßl 
u paan xoßl oßvaßl mil unqßa 
uxhchileß, ¿as jatvaßt xußk u yaßl 
paaneß qßi kat emola?— tißk Aak. 
—Kabßlavat u xußk yaßl paaneß kat 
kumola,— tißk chajnaj.
20 As ech tal veßt Aak ileß 
unpajte: —As tul kat unjatx 
vujvaßl unqßa paaneß xoßl kajvaßl 

mil unqßa tenameß, ¿as jatvaßt u 
xußk kat nooi taßn u yaßl paaneß 
uvaß kat emola?— tißk Aak. 
—Vujvaßt xußk kat kumola,— tißk 
chajnaj.
21 As ech tal veßt Aak ileß te 
chajnaj: —¿Kam qßi uvaß yeß 
nepal tu vunyoleß?— tißk Aak.

Nibßaßnxisal umaßl 
u tzot tu u Betsaida

22 Tul uvaß oon veßt u Jesús tu 
Betsaida, as eqßol veßt tzan umaßl 
u tzot. As jajpu veßt bßaßnil te Aak 
uvaß la taqß jeß Aak iqßabß tiß u 
tzoteß.
23 As itxey veßt Aak iqßabß u 
tzoteß. As teqßo veßt el Aak tißeßl u 
tenameß. As takßsa veßt Aak u tziß 
ivatz u najeß taßn u taßl itzubßeß. 
As taqß veßt jeß Aak iqßabß tziß 
ivatz u najeß. As ichßoti veßt Aak 
uvaß ma nik tilon veßt unbßooj u 
najeß.
24 As ilon veßt unbßiil u najeß. As 
ech tal u naj ileß: —Ni vil veßt 
unqßa uxhchileß. As nixaaneß. As 
ech tiloneß echeß unqßa tzeßeß 
uveß ni vileß,— tißk u najeß uvaß 
tzotike.
25 As taqß veßt jeß u Jesús iqßabß 
tziß ivatz u tzoteß unpajte. As 
ibßaßnxisa veßt Aak vivatz u najeß. 
As bßaßnik veßt tilon u najeß.
26 As ech tal veßt Aak ileß tul 
ichaj bßen Aak u najeß tikabßal: 
—Okißk axh tu u tal tenameß. As 
katinißk aalkat kam u bßaßnileß 
uvaß kat unbßan see,— tißk Aak.

Ni tal u Luß u tijleßm u Jesús
Mateo 16.13-20; Lucas 9.18-21
27 As el veßt chßußl u Jesúseß tukß 

unqßa ichusulibßeß tiß ibßen tulaj 

unqßa talaj tenameß uvaß najlich 
u tenam u Cesarea, uvaß kat 
ikßujbßaß kan u Pißleß uvaß kßujlik 
kan taßn u ijlenaal tu u Roma. 
As tul uvaß atik Aak tu bßey tukß 
chajnaj, as ech tal veßt Aak ileß te 
chajnaj: —¿Kam u vijleßmeß uveß 
ni tal unqßa tenameß?— tißk Aak.
28 Ech tal veßt chajnaj ileß: 
—At uxhchil ni alon uvaß axh u 
Xhuneß uvaß nik aqßon kuß unqßa 
uxhchileß xeß u aßeß; as at kaßt u 
uxhchil ni alon uvaß axh u Elías; 
as at kaßt u uxhchil ni alon uvaß 
axh umaßtoj unqßa qßajsan tetz 
viyol u Tiixheß,— tißk chajnaj.
29 As ech tal veßt Aak ileß: —¿As 
kano ex qßi? ¿Abßil in qßi uveß 
netaleß?— tißk Aak. As ech tal 
veßt u Luß ileß: —Axheß taß u 
Cristo,— tißk naj.
30 As tal veßt Aak te chajnaj uvaß 
yeßxhebßil la tal chajnaj ste uvaß 
Aak u Cristo.

Ni tal u Jesús vikamebßal
Mateo 16.21-28; Lucas 9.22-27
31 As xeßt u Jesús tiß talat te 

unqßa ichusulibßeß tiß uvaß kam 
u kßaxkßoeß la ipalebße Aak. As 
ech tal veßt Aak ileß: —Aß unqßa 
iqßesal oksan iyol tenam vatz 
Tiixh, tukß unqßa uxhchileß uvaß 
chusel tibß tiß unqßa tzaqßiteß, as 
tukß unjoltu unqßa bßaal tenameß, 
as aßeß la ixvan VIKßAOL U NAJEß. 
As la yatzßaxi. As la ul taama 
titoxvu qßii,— tißk Aak.
32 As jik chit tal veßt Aak uvaß 
techal la ipalebße Aak unqßa 
kßaxkßoeß.

As teqßo veßt el u Lußeß u Jesús 
sijunal. As imaj veßt u Lußeß ivatz 
Aak tiß uvaß yeß la tal Aak u yoleß.

33 As isuchqßi veßt tibß u Jesús. 
As isaji veßt bßen Aak unqßa 
ichusulibßeß. As iyaa veßt Aak 
u Lußeß. Ech tal veßt Aak ileß: 
—¡Jetzßen el sunvatz, Satanás!— 
tißk Aak te u Lußeß. As ech tal veßt 
Aak ileß unpajte te u Lußeß: —Aß 
neetzßa kam uvaß nisaß u Tiixheß. 
Pet aß kuxh neetzßa kam uvaß ni 
titzßa unqßa uxhchileß,— tißk Aak.

34 As imolo veßt Aak unqßa 
uxhchileß tukß unqßa ichusulibßeß. 
Ech tal veßt Aak ileß: —Abßiste 
ex uvaß la esaß etoksat etibß 
sunkßatz, as jit vetxumbßaleß la 
etoksa. Pet aß uvaß la ebßaneß kam 
uvaß nunbßaneß, kßuxh la epalebße 
kßaxkßo as moj la kam ex sviß,
35 tan abßil uvaß aß kuxh ni titzßa 
vitiichajileß vatz u txßavaßeß, as 
yeßl itiichajil kßatz u Tiixheß. 
Pet abßil uvaß la toksa taama tiß 
inimat in as tiß inimat u bßaßnla 
yoleß, as aßeß uveß at itiichajil kßatz 
u Tiixheß.
36 ¿As kam ibßaßnil qßi tiß umaj 
u uxhchil uvaß la itxßak u vatz 
txßavaßeß skajayil, as tul yeßl 
itiichajil ati kßatz u Tiixheß?
37 Tan yeßl umaj kam la uch 
taqßat u uxhchileß tiß uvaß at 
vitiichajileß kßatz Aak.

38 Asoj at umaj uxhchil la 
chßixvu sviß as tiß vunyoleß vatz 
unqßa tenameß uveß aß kuxh u 
paaveß nibßaneß, as la chßixvu veßt 
VIKßAOL U NAJEß svatz unpajte tul 
uvaß la ul veßt tikaßpa tukß unqßa 
Tiixhla ángeleß as tukß viyakßil 
viBßaaleß,— tißk u Jesúseß.

9  1 As ech tal u Jesús ileß 
unpajte: —As ileß jik chit tuk 

val sete, tan at jolol ex uvaß at ex 
tzitzaß uvaß yeßxnaj kam ex tul la 

ilej veßt u qßiieß. As la etil veßteß 
uvaß at tijleßm u Tiixheß as tukß 
viyakßileß,— tißk u Jesús.

Nijalpu veßt ikaßy u Jesús
Mateo 17.1-13; Lucas 9.28-36

2 Vaajil qßii stuul, as teqßo veßt 
u Jesús u Lußeß stiß, tukß u Jacob, 
tukß u Xhuneß. As bßen veßt Aak 
tukß chajnaj viß umaßl u vitz uvaß 
nim chit at jeß. As jalpu veßt ikaßy 
Aak vatz chajnaj.
3 As litzßloßlan veßt u toksaßm 
Aakeß. As yeßl umaj uxhchil vatz 
u txßavaßeß la olebß tiß ipolbßisal 
umaj oksaßm echeß uveß kat ibßan 
u toksaßm Aakeß, tan vaßlik chit 
ipolal veßteß echeß u txuncheßveß.
4 As chee veßt u Elías tukß u 
Moisés vatz u Jesús vatz chajnaj. 
As yolon veßt u Elías tukß u 
Moisés tukß Aak.
5 As ech tal veßt u Luß ileß te u 
Jesús: —Chusul, bßaßneß uvaß la 
atin veßt oß tzitzaß. As la kubßan 
oxvoßj tal pach: umaßl eetz, umaßt 
tetz u Moisés, as umaßt tetz u 
Elías,— tißk u Lußeß,
6 tan yeß nik titzßa u Lußeß kam 
uveß nik taleß, tan maßtik ixoßv 
chajnaj taßn uveß til chajnaj.
7 As chee veßt umaßl u suutzß 
tiibßa u Jesús tukß chajnaj. As 
tabßi veßt chajnaj umaßl u tuul 
viß tu u suutzßeß uvaß ech ni tal 
ileß: —¡Aß vunKßaoleß uvaß xoßn 
chit sve! ¡As aßeß la etabßi, as la 
enima!— tißk u tuul vißeß.
8 As tul sajin veßt chajnaj, as 
yeßxhebßil atik veßteß. Pet aßik 
kuxh veßt u Jesús atike.

9 As tul kuß chßußl u Jesús tukß 
chajnaj viß u vitzeß, as tal veßt 
Aak te chajnaj uvaß yeßxh katil 

la talkat chajnaj tiß uveß kat til 
chajnaj. Pet lanal kam Aak as 
lanal ul taama Aak unpajte, as 
aßn la tal veßt chajnaj.
10 As atik kuxh veßt u yoleß skßußl 
chajnaj. As nik kuxh ichßoti veßt 
tibß te chajnaj uvaß kam ni tokkat 
u yoleß uveß la ul taama u Jesús 
unpajte.

11 As ech tal veßt chajnaj ileß te 
Aak: —¿Kam qßi uveß ni tal unqßa 
uxhchileß uvaß chusel tibß tiß 
unqßa tzaqßiteß, uvaß bßaxel la ul u 
Elías?— tißk chajnaj.
12 Ech tal veßt u Jesús ileß: —An 
chiteß uvaß ni tal chajnaj uvaß 
tzßibßamal kan uvaß bßaxel la ul u 
Elíaseß tiß tul ibßanat tuch unqßa 
tenameß tiß u vulebßaleß. ¿Pet kam 
ni tal ex qßi tiß umaßt u yoleß uveß 
tzßibßamal kan tiß VIKßAOL U NAJEß 
uvaß tuknal chit ipalebße unqßa 
kßaxkßoeß as la ixvali?
13 As tuk val sete, tan ulyeß 
u Elías. As kat ibßan unqßa 
tenameß ste kam uvaß nik tal 
taama unqßa tenameß stiß, echeß 
uvaß tzßibßamal kan stiß,— tißk u 
Jesús.

Nibßaßnxisa u Jesús umaßl u 
xaak uvaß atik ok subßul skßatz

Mateo 17.14-21; Lucas 9.37-43
14 As tul ul veßt u Jesús 

tukß chajnaj kßatz kaßt unqßa 
ichusulibß Aakeß, as til veßt Aak 
uvaß mamaßla tenam molik veßt 
ok tibß kßatz unqßa ichusulibßeß 
uvaß maßtik ikaaik kan, tan yeß 
nik ikßul tibß iyol chajnaj tukß kaßt 
unqßa uxhchileß uvaß chusel tibß 
tiß unqßa tzaqßiteß.
15 As tul til veßt unqßa tenameß 
tul u Jesús, as teqßo veßt taama. 

As qßax chit ibßen veßteß tiß itiixhil 
Aak.
16 As ech tal veßt Aak ileß te 
unqßa tenameß: —¿Kam yolileß 
uveß yeß nekßul etibß stiß tukß 
unqßa unchusulibßeß?— tißk Aak.
17 As ech tal umaßl u uxhchil ileß 
xoßl unqßa tenameß: —Chusul, kat 
veqßol tzan vas unkßaoleß aqßal 
uvaß la abßaßnxisa naj, tan atoßk 
umaßl u subßul skßatz uvaß ni 
memtisan.
18 As kßuxh katil kuxh atkat 
vunkßaoleß as tul nitxey u 
subßuleß naj, as nisuti bßen 
u subßuleß naj tu txßavaß. As 
nitzeßu tibß naj. Ni tel chßußl xoj 
itziß. As vaßl chit ijachßkabßan 
tee. As kat unjaj bßaßnil te 
unqßa achusulibßeß uvaß la teesa 
chajnaj u subßuleß skßatz. As yeß 
kat olebß chajnaj,— tißk vibßaal 
u xaakeß.
19 As ech tal veßt u Jesús ileß: 
—¡Ex chit yeß nekßujbßaß ekßußl 
sviß! ¿Ma tuk kuxh atinoj in 
sexoßl uveß netitzßa? ¿As la kuxh 
kol txßebßon veßt in qßa setiß tiß 
uvaß la ekßujbßaß ekßußl sviß? Pet 
eteqßotaj tzan u xaakeß,— tißk 
Aak.

20 As u xaakeß uvaß atik ok 
subßul skßatz, as eqßol veßt tzan 
vatz u Jesús. As tul til u subßuleß 
u Jesús, as isuti veßt bßen u 
subßuleß u xaakeß tu u txßavaß tukß 
txßißtzißl. As ibßalqßu veßt tibß naj 
taßn u subßuleß. As el veßt xoj itziß 
naj.
21 As ech tal veßt Aak ileß te 
vibßaal u xaakeß: —¿Jatvaßx qßii 
ixeßteß uvaß ech nibßaneß echeß u 
veeß?— tißk Aak. Ech tal veßt u 
bßaala ileß: —Tu tzan itzßupileß.

22 As jatpajux kuxh isuti bßen 
u subßuleß tu u xamal as tukß tu 
aß tiß iyatzßpeß. Pet bßan bßaßnil. 
Txum kuvatz. As loch oß asoj 
la uch savatz,— tißk vibßaal u 
xaakeß.
23 As ech tal u Jesús ileß: 
—¿Kam ni tokkat u yoleß uvaß 
naaleß: «Asoj la uch savatz,» 
chßaxh naaleß? Tan kajayil chiteß 
la ibßaneß asoj la akßujbßaß akßußl 
sviß,— tißk u Jesús.
24 As yak kuxh sikßin veßt vibßaal 
u xaakeß. Ech tal ileß: —As 
nunnima uvaß naaleß. Pet loch 
in, tan bßiil kuxh u kßujlebßal 
unkßußleß at seeß,— tißk vibßaal u 
xaakeß.

25 Tul til u Jesúseß uvaß nik 
imol veßt ok tibß unqßa tenameß, 
as iyaa veßt Aak u subßuleß. Ech 
tal veßt Aak ileß: —Axh subßul 
uvaß kat memtisan u xaakeß as 
yeß ni tabßin veßt naj aßn, as tuk 
val see uvaß la el axh tiß naj. As 
yeßl unpajte la ok veßt axh tiß 
naj,— tißk Aak.
26 As sikßin veßt u subßuleß. As 
isuti veßt bßen u subßuleß u xaakeß 
tu txßavaß tukß chit txßißtzißl. As 
tul el u subßuleß kßatz u xaakeß, 
as ech veßt u xaakeß kamnaj kat 
ibßana. As nimal uxhchil kat alon 
uvaß kat kamyu veßt naj.
27 As itxey veßt u Jesús iqßabß u 
xaakeß uvaß atik ok subßul skßatz. 
As itxakbßaß veßt Aak naj. As 
txakebß veßt naj.

28 Tul ok veßt Aak tu kabßal, 
as ech tal veßt unqßa ichusulibß 
Aak ileß ste tul Aakik kuxh tukß 
chajnaj: —¿Kam qßi uveß yeß kat 
olebß oß tiß tel u subßuleß kßatz u 
xaakeß?— tißk chajnaj.

29 Ech tal veßt Aak ileß: —Unqßa 
subßuleß uvaß echeß u veeß, tan 
tukß kuxh nacho Tiixh as tukß 
ikuypu vaßy vatz u Tiixheß la 
elkat,— tißk Aak.

Ni tal u Jesús 
vikamebßal unpajte

Mateo 17.22-23; Lucas 9.43-45
30 As tul el veßt chßußl u Jesús 

tzitziß, as xaan veßt Aak tukß 
unqßa ichusulibßeß tu u Galilea. 
As aß nik tal Aak uvaß yeßxhkam 
la abßil itzibßlal,
31 tan nik ichusun Aak xoßl 
unqßa ichusulibßeß. As ech 
nik tal Aak ileß te chajnaj: 
—VIKßAOL U NAJEß as la oksal 
ok tiqßabß unqßa uxhchileß. As 
la yatzßpu veßteß. As kßuxh la 
kami, as la ul taama titoxvu 
qßii,— tißk Aak.
32 As jit pal chajnaj tu u yoleß 
uvaß tal Aak. As xoßv chajnaj tiß 
ichßotil te Aak.

Ni tal u Jesús uvaß abßil 
uveß nim talcheß

Mateo 18.1-5; Lucas 9.46-48
33 As tul oon Aak tu u 

Capernaúm tukß unqßa 
ichusulibßeß, as ok veßt Aak tu 
u kabßal tukß chajnaj. As ichßoti 
veßt Aak te chajnaj uvaß kam nik 
iyol chajnaj tu bßey.

34 As jit tiin veßt chajnaj, tan tiß 
uvaß yeß nik ikßul tibß iyol chajnaj 
tu bßey tiß uvaß abßiste chajnaj 
uvaß nim talcheß tiß unqßa imooleß 
la ibßaneß.
35 As xonebß veßt Aak. Imolo 
veßt Aak kabßlaval unqßa 
ichusulibßeß. As ech tal Aak 
ileß: —Abßil uvaß nisaß uvaß nim 

talcheß tiß unqßa imooleß, as yeß 
la ijeßsa tibß xoßl unqßa imooleß. 
As ayaßl chit ikßußl la iloch 
vimooleß,— tißk Aak.
36 As imolo veßt tzan u Jesús 
umaßl u tal xaak. As itxakbßaß veßt 
Aak naj xoßl chajnaj. Ech tal veßt 
Aak ileß tul uvaß ijele Aak u tal 
xaakeß:
37 —As abßil uvaß tukß vunbßiieß 
la ibßankat umaj u bßaßnil te 
umaj talintxaß echeß u tal xaak 
ilaß, as sve la ibßankat. As 
abßil uvaß la bßanon umaj u 
bßaßnil sve, as jit kuxh sveeß 
la ibßankat. Pet anteß u chajol 
tzan vetzeß la ibßan u bßaßnileß 
ste,— tißk Aak.

Niyolon u Jesús tiß uvaß yeß 
la itzßej umaj uxhchil 

itxßajaßm
Lucas 9.49-50

38 As ech tal veßt u Xhun ileß: 
—Chusul, kat qil umaßl u naj 
uvaß tukß vabßiieß ni teesakat el 
naj unqßa subßuleß kßatz unqßa 
uxhchileß. As kat kuyaßsa veßt 
kan te naj, tan yeßl naj xekel 
koj sqiß,— tißk u Xhuneß.
39 As ech tal veßt u Jesús 
ileß: —Yeß kuxh eyaßsa kan te 
naj, tan asoj tukß vunbßiieß kat 
ibßankat naj umaj kßuchbßal 
tetz vibßaßnil u Tiixheß, as echeß 
la koj tal umaj u vaßlexhla yol 
sviß,
40 tan abßil uveß yeß nichßoßn 
taama sqiß, as echen sukukßatz.
41 As la val sete, abßil uvaß la 
aqßon umaj u picheel aß sete 
tukß vunbßiieß tiß uvaß echen ex 
sunkßatz, as at itxßajaßmeß xeß u 
Tiixheß la ibßaneß.

Niyolon u Jesús tiß unqßa 
uxhchil uvaß la kaßkabßinsan 
taama unqßa niman tetz Aak

Mateo 18.6-9; Lucas 17.1-2
42 Pet abßil la kaßkabßinsan 

taama umaj u niman vetzeß 
uvaß yeß yakßinoj vitxumbßaleß tiß 
vunyoleß, as aal bßaßneß uvaß la 
kßalpik veßt ok umaj kaß tiqul u 
uxhchileß. As la sutil veßt bßen xeß 
u mareß.
43 As la val sete, tan asoj la 
paavin ex taßn veqßabßeß, as 
eyaßsataj epaavineß eela kuxh 
stukß uvaß kat etzokßlu veßt el 
veqßabßeß, tan aal bßaßneß uvaß ech 
exeß echeß umaj kuchß tul la ok 
ex tu uveß atkat u tiichajileß tetz 
vetaanxelaleß as tiß uvaß kßuxh 
at veqßabßeß skaabßil tul aß la 
bßenkat ex tu u choobßal paaveß 
uveß ni toypukat u xamaleß uveß 
yeßxhebßil la olebß tiß itzaasaleß.
44 As yeßl veßt ikamebßal unqßa 
txitxbßileß tzitziß. As mitaßn u 
xamaleß la tzaa veßteß.
45 Asoj la paavin ex taßn vetojeß, 
as eyaßsataj epaavineß eela kuxh 
stukß uvaß kat etzokßlu veßt el 
vetojeß, tan aal bßaßneß uvaß ech 
exeß echeß umaj koßx tul la ok 
ex tu uveß atkat u tiichajileß 
tetz vetaanxelaleß as tiß uvaß 
kßuxh at etojeß skaabßil tul aß la 
bßenkat ex tu u choobßal paaveß 
uveß ni toypukat u xamaleß uveß 
yeßxhebßil la olebß tiß itzaasaleß.
46 As yeßl veßt ikamebßal unqßa 
txitxbßileß tzitziß. As mitaßn u 
xamaleß la tzaa veßteß.
47 Asoj la paavin ex taßn u bßaqß 
evatzeß, as eyaßsataj epaavineß 
eela kuxh stukß uvaß kat eteesal 

veßt el u bßaqß evatzeß, tan 
aal bßaßneß uvaß umaßl kuxh u 
bßaqß evatzeß tul la ok ex kßatz 
u Tiixheß tu almikaß as tiß uvaß 
kßuxh at unqßa bßaqß evatzeß 
skaabßil as tul aß la bßenkat ex tu 
u choobßal paaveß.
48 As yeßl veßt ikamebßal unqßa 
txitxbßileß tzitziß. As mitaßn u 
xamaleß la tzaa veßteß.

49 As la val sete, aß u kßaxkßoeß 
la eesan el u vaßlexheß setiß, uvaß 
echeß xamal. As bßaßn veßt ex vatz 
u Tiixheß la ibßaneß, echeß unqßa 
oyeß uvaß ni toksal vatz Aak tul 
atoßk atzßam stiß.
50 As chßißumaleß u atzßameß. 
Pet asoj la motx vipitzßpolil 
u atzßameß, as yeß la txakon 
veßteß, tan la koj uch ichee 
ipitzßpolil unpajte. Estißeß ni val 
sete uvaß ayaßloj chit ekßußl la 
etoksa etaama sviß. As bßaßnoj 
chit etatineß sevatzaj,— tißk u 
Jesús.

Nichusun u Jesús tiß uvaß 
yeß la ijatx tibß unqßa uxhchileß

Mateo 19.1-12; Lucas 16.18

10  1 As el veßt chßußl u Jesús 
tu u Capernaúm. As 

oon veßt Aak tu u Judea as tukß 
tu u txßavaß uvaß jalit u nimla 
aß u Jordán. As imol veßt tibß 
unqßa tenameß tiß Aak unpajte. 
As chusun veßt Aak xoßl unqßa 
tenameß, tan ech nik ibßan Aak 
sbßenameen.

2 As ijetzß veßt ok tibß kaßl unqßa 
fariseo kßatz Aak tiß ichukax 
ipaav Aak. As ichßoti veßt chajnaj 
umaßl u yol te Aak tiß uvaß ma 
la uch ijatxat el umaj u naj u 
tixqeleß.

3 Ech tal veßt Aak ileß: —¿Kam 
kat tal kan u Moisés sete tiß u 
yoleß?— tißk Aak.
4 As ech tal veßt chajnaj ileß: 
—Kat tal kan u Moisés uvaß la 
uch ijatxat tibß umaj u naj tukß 
u tixqeleß. As lanal itzßibßa naj 
uvaß kam stiß la ijatxkat tibß naj 
tukß u tixqeleß. As la taqß naj 
u ußujeß te ixoj. As aßn la uch 
ijatxat el naj u tixqeleß,— tißk 
chajnaj.
5 As ech tal veßt u Jesús ileß: 
—As tiß kuxh vipaasan tziil unqßa 
tenameß, as kat itzßibßa kan u 
Moiséseß u tzaqßiteß.
6 Tan tixeßtebßal u vatz txßavaßeß 
kat icheesa u Tiixheß u najeß as u 
ixojeß.
7 Estißeß la taqß veßt kan u najeß 
vibßaaleß tukß vitxutxeß. As la 
teqßo veßt tibß naj tukß u tixqeleß.
8 As eela kuxh stukß uvaß umaßl 
kuxh veßt uxhchil la ibßaneß vatz 
u Tiixheß. As jit veßt kaßvaßl, pet 
unvatzul kuxh veßt vichißoleß 
skaabßil la ibßaneß.
9 As la val sete, tan abßil uvaß 
aß u Tiixheß kat bßanon uvaß kat 
teqßo tibß, as yeßxhebßil la jatxon 
ivatz,— tißk u Jesús.

10 Tul uvaß atik veßt u Jesús tu 
u kabßaleß tukß unqßa ichusulibßeß, 
as ichßoti veßt chajnaj tiß uveß kat 
tal Aak.
11 Ech tal veßt Aak ileß: —Abßil 
uvaß la ijatxeßl u tixqeleß as la 
teqßo tibß tukß umaßt ixoj, as la 
paavin veßt naj vatz u tixqeleß.
12  As echat u ixojeß uveß la 
ijatx tibß tukß vitzumeleß as la 
teqßo tibß ixoj tukß umaßt naj, 
as la paavin veßt ixoj,— tißk 
Aak.

Ni taqß u Jesús ibßaßnil 
tiß unqßa talaj intxaß

Mateo 19.13-15; Lucas 18.15-17 
13 As teqßo veßt ok unqßa 

uxhchileß unqßa italaj intxaßeß 
vatz u Jesús tiß uvaß la taqß jeß 
Aak iqßabß tiß chiintxaß. As yaan 
veßt unqßa ichusulibß Aakeß te 
unqßa uxhchileß uveß nik eqßon ok 
unqßa talaj intxaßeß vatz Aak.
14 As tul til veßt Aak, as ul veßt 
iviß Aak tiß uvaß nik imaj chajnaj 
ivatz unqßa talaj intxaßeß. As ech 
tal veßt Aak ileß: —Echajputaj ok 
tzan unqßa talaj intxaßeß sunkßatz. 
As yeß kuxh emaj chiintxaß, tan 
abßil uvaß ech itxumbßaleß echeß 
vitxumbßal unqßa talaj intxaßeß, 
as aßeß uveß at tokebßal xoßl u 
tenameß uvaß at jaqß u tijleßm u 
Tiixheß.
15 As jik chit tuk val sete, tan 
abßil uvaß jitßeßch vitxumbßaleß 
echeß itxumbßal umaj talaj intxaß 
la ibßaneß tiß uvaß la til u Tiixheß 

isuuchil, as yeßl tokebßal xoßl u 
tenameß uvaß at jaqß u tijleßm u 
Tiixheß,— tißk u Jesús.
16 As junun ijelet veßt Aak unqßa 
talaj intxaßeß. As taqß veßt jeß Aak 
iqßabß tiß chiintxaß, as tal veßt Aak 
uvaß aß u bßaßneß la ul tiß chiintxaß.

Niyolon umaßl u txßioliqßii tukß 
u Jesús

Mateo 19.16-30; Lucas 18.18-30
17 As tul el veßt chßußl u Jesús 

tiß ibßeneß, as qßax tul veßt umaßl 
u naj. As kuß veßt naj qaaloj 
vatz Aak. As ech tal veßt naj 
ileß: —¿Bßaßnla Chusul, kam la 
unbßaneß tiß uvaß at untiichajil 
uvaß yeßl iyaßtebßal?— tißk u najeß.
18 Ech tal veßt u Jesús ileß: 
—¿Kam qßi uvaß: «Bßaßnla Chusul,» 
chßaxh sve? Tan yeßl umaj bßaßnla 
chusul ati, pet taßneß u Tiixheß.
19 As ootzimal unqßa tzaqßiteß aßn 
uvaß ech ni tal ileß:

Achukak eexoj.
Ayatzßak umaj uxhchil.
Elqßißk axh.
Acheesak ipaav amool.
Amaxtibßek amool.
Nima abßaal; nima atxutx,— 

tißk Aak.
20 As ech tal veßt u naj ileß: 

—Chusul, nimamal chiteß svaßn 
skajayil tu unchßooil,— tißk naj.
21 As isaji veßt u Jesúseß naj. As 
ixoßni veßt Aak naj. Ech tal veßt 
Aak ileß: —Atil chit umaßte uvaß yeß 
abßaneßte. Pet kuxh kßayi kan unqßa 
txßiibßal aqßiieß skajayil. As la ajatx 
veßt vijaßmileß xoßl unqßa meebßaßeß. 
As nimal u bßaßnileß lakßul tu 
almikaß. Pet sißu. Xekebßen sviß, as 
kßuxh la apalebße kßaxkßo as moj la 
kam axh sviß,— tißk Aak.

22 As tul tabßi u najeß u yoleß, as 
txumun veßt u najeß tul bßen veßt 
naj, tan tiß uvaß nimal u txßiibßal 
iqßii u najeß atike.

23 As isaji veßt bßen u Jesús 
unqßa ichusulibßeß stxala. Ech tal 
veßt Aak ileß: —¡Kaßl tzii tiß unqßa 
uxhchileß uvaß at txßiibßal iqßii 
uvaß at tokebßal xoßl u tenameß 
uvaß at jaqß u tijleßm u Tiixheß!— 
tißk u Jesús.

24 As teqßo veßt taama unqßa 
ichusulibß Aakeß tul uvaß tabßi 
veßt chajnaj viyol Aakeß. As ech 
tal veßt Aak ileß te chajnaj: —Ex 
unchusulibß, la val sete uvaß abßil 
uveß aß nikßujbßaßkat ikßußl tiß u 
txßiibßal iqßiieß, as kaßl tzii stiß uvaß 
at tokebßal xoßl u tenameß uvaß at 
jaqß u tijleßm u Tiixheß.
25 As oora kuxheß la pal umaj u 
camello tixotoßlil umaj tzßisbßal 
bßaj tiß uvaß la ok umaj txßioliqßii 
xoßl u tenameß uvaß at jaqß u 
tijleßm u Tiixheß,— tißk u Jesús.
26 As tul tabßi veßt chajnaj u 
yoleß, as aal chit teqßo veßt taama 
chajnaj. Ech tal veßt chajnaj ileß 
svatzaj: —¿Asoj ech la ibßaneß 
echeß u veeß? ¿as abßil qßii la ok 
xoßl vitenam u Tiixheß?— tißk 
chajnaj.
27 As isaji veßt u Jesúseß chajnaj. 
Ech tal veßt Aak ileß: —As vatz 
unqßa uxhchileß, as aß chiteß yeß la 
uchi. Pet ech koj vatz u Tiixheß, 
tan la chit ibßaneß,— tißk Aak.
28 As ech tal veßt u Luß ileß: —Kat 
qaqßlu veßt kan unqßa qetzeß 
skajayil. As il oß xekel veßt oß 
seeß,— tißk naj.
29 As ech tal veßt u Jesús ileß: 
—As jik chit la val sete, tan abßil 
uvaß la taqß kan ikabßal, moj 

chß 10.30 Oßkßalal (100) ni tal u yoleß. As aß ni tokkateß uvaß nimal.

titzßin tatzik, moj ibßaal, moj 
itxutx, moj tixqel, moj meßal 
ikßaol, moj itxßavaß tiß uvaß la 
xekebß sviß as tiß uvaß nimamal u 
bßaßnla yoleß staßn,
30 as nimal chß ichßexel u tetzeß 
la ikßuleß tetz vitiichajileß vatz 
u txßavaßeß. As la ikßul ichßexel 
vikabßaleß, tukß unqßa titzßin 
tatzikeß, tukß itxutx, tukß meßal 
ikßaol, tukß itxßavaß, as kßuxh kam 
kuxh kßaxkßo la ipalebße. As tu 
unqßa qßiieß uvaß aßn tuleß, as at 
veßt itiichajil u uxhchileß uveß yeßl 
iyaßtebßal.
31 Tan nimal unqßa uxhchileß 
uvaß ni toksal iqßii taßn unqßa 
tenameß, as tul aßeß uvaß jit nim 
talcheß vatz u Tiixheß. Pet ech 
koj unqßa uxhchileß uvaß yeßl iqßii 
vatz unqßa tenameß, as aßeß uvaß 
nim talcheß vatz u Tiixheß,— tißk 
u Jesús.

Ni tal u Jesús vikamebßal
Mateo 20.17-19; Lucas 18.31-34
32 Tul aalik ijeß u Jesús tu u 

Jerusalén, as bßax veßt Aak vatz 
unqßa ichusulibßeß. As teqßo veßt 
taama chajnaj tiß uvaß aalik 
ijeß Aak tu u Jerusalén. As 
vaßlik chit ixoßv veßt kaßt unqßa 
uxhchileß uvaß xekik tiß Aak. As 
imolo veßt el Aak kabßlaval unqßa 
ichusulibßeß. As tal veßt Aak te 
chajnaj kam uvaß la ipalebße Aak.
33 Ech tal veßt Aak ileß: —Il oß 
maßt veßt jeß oß tu u Jerusalén. 
As tuk oksaloj ok VIKßAOL U NAJEß 
tiqßabß unqßa iqßesal oksan iyol 
tenam vatz Tiixh tukß te unqßa 
uxhchileß uvaß chusel tibß tiß 

unqßa tzaqßiteß. As tuk alaxoj 
ikameß. As la yatzßpi. As la oksal 
tiqßabß unqßa tenameß uvaß jit 
tiaal Israel.
34 As la eesal iqßii. La qßospu 
veßteß; la tzubßali; la yatzßpu veßteß. 
As titoxvu qßii la ul taama,— tißk 
u Jesús.

Nijaj u Jacobo tukß u Xhun 
umaßl u bßaßnil te u Jesús

Mateo 20.20-28
35 U Jacob tukß u Xhuneß uvaß 

ikßaol u Zebedeo, as jetzßen veßt 
ok chajnaj kßatz u Jesús. As ech 
tal veßt chajnaj ileß: —Chusul, 
tuk kujaj umaßl u bßaßnil see. As aß 
ni qaleß uvaß la abßaneß kam uvaß 
tuk kujaj see,— tißk chajnaj.
36 Ech tal veßt u Jesús ileß: 
—¿Kam qßi nesaß uveß la 
unbßaneß?— tißk Aak.
37 As ech tal veßt chajnaj ileß: 
—Tul la oksal veßt aqßii, as la aaqß 
qijleßm tiß uvaß la xonebß umaßl oß 
tasebßal as umaßt oß tamax,— tißk 
chajnaj.
38 Ech tal veßt u Jesús ileß: —Yeß 
nepal stuul kam uvaß nejajeß. ¿Ma 
la etxßol epal tu u kßaxkßoeß uveß 
tuk unpalebße? ¿As ma tuk etxßol 
etok tu u mam txumlebßaleß uvaß 
tuk unpalebße?— tißk Aak.
39 —Kano, la kutxßoleß,— tißk 
chajnaj. As ech tal veßt u Jesús 
ileß: —An chiteß uvaß netitzßa, tan 
la epalebße u kßaxkßoeß uveß la 
unpalebße. As la epalebße u mam 
txumlebßaleß uvaß la unpalebße.
40 Pet ech koj uvaß netal exonebß 
tu vunsebßaleß tukß tu vunmaxeß, 
tan jit ineß la aqßon sete. Pet aß 

la aqßaxkat te unqßa uxhchileß 
uvaß txaael veßt taßn u Tiixheß, 
tan bßanel veßt tucheß taßn Aak tiß 
taqßax ste,— tißk u Jesús.

41 Tul tabßi veßt lavat unqßa 
ichusulibß Aakeß, as ul veßt iviß 
chajnaj tiß u Jacob tukß u Xhuneß.
42 As imolo veßt tzan u Jesús 
chajnaj. As ech tal veßt Aak ileß: 
—Ootzimaleß setaßn uvaß jankßal 
unqßa najeß uveß ni tok ijlenaalil 
tiß unqßa tenameß, as ni toksa jeß 
iqßii tiß unqßa tenameß. As nim 
chit chajnaj ninacheß tukß unqßa 
imooleß, tul nipaasa tibß chajnaj 
tiß unqßa tenameß.
43 Pet jitßeßch la ibßan sexoßl, tan 
abßiste ex uvaß nesaß uvaß nim 
etalcheß tiß unqßa emooleß, as exeß 
lochol tetz vemooleß la ibßaneß.
44 As abßiste ex uvaß nesaß uvaß at 
etijleßm xoßl unqßa emooleß, as ex 
lochol tetz vemooleß.
45 Tan VIKßAOL U NAJEß kat uli 
jit tiß uvaß la lochpi taßn unqßa 
tenameß kat ulkat, pet kat uli tiß 
ul taqßat tibß kamoj tiß iqßalpul 
unqßa tenameß vatz vipaaveß,— 
tißk u Jesúseß.

Ni tilon u Bartimeo taßn u Jesús
Mateo 20.29-34; Lucas 18.35-43
46 As oon veßt Aak tu u 

Jericó. As tul el veßt Aak tzißeßl 
u tenameß tukß unqßa ichusulibßeß 
tukß unjoltu unqßa tenameß, as 
xonlik umaßl u tzot tziß bßey tiß 
ijoyat ipuaj. As Bartimeo ibßii naj. 
As vikßaol u Timeo.
47 Tul tabßi veßt naj uvaß aß u 
Jesús uvaß aa Nazaret nik ipaleß, 
as xeßt veßt naj sikßin. Ech tal veßt 
naj ileß: —¡Jesús, tiaal David, 
txum unvatz!— tißk naj.

48 As nimal uxhchil yaaon naj tiß 
uvaß nisikßin naj. As aal chit taqß 
veßt jeß naj tuul iviß. As ech tal 
veßt naj ileß unpajte: —¡Pap, axh 
tiaal David, txum unvatz!— tißk 
naj.
49 As txakebß veßt u Jesús. As 
tal veßt Aak imolol u tzoteß. As 
tul molol veßt tzan, ech alpu ileß 
ste: —Txakpen. Bßan atiaal, tan 
nimolo axh u Jesús,— tißk unqßa 
uxhchileß te naj.
50 As taqß veßt kan naj umaßl u 
chelkin oksaßm uvaß atik ok tiß 
naj. As txakpu veßt naj tiß tul 
kßatz u Jesús.
51 As ech tal veßt u Jesús 
ileß: —¿Kam qßi nasaß uvaß la 
unbßaneß?— tißk Aak. Ech tal veßt 
u tzot ileß: —Chusul, aß ni valeß 
uvaß la ilon vunvatzeß,— tißk naj.
52 As ech tal veßt u Jesús ileß: 
—Kuxh veßteß, tan tiß uvaß kat 
akßujbßaß akßußl sviß, as kat ilonyu 
veßt vavatzeß,— tißk Aak. As yak 
kuxh ilon veßt naj. As xekebß veßt 
naj tiß u Jesús tul bßen veßt Aak.

Ni toon u Jesús tu u Jerusalén
Mateo 21.1-11; Lucas 19.28-40;

Xhun 12.12-19 

11  1 Tul bßiitik kuxh toon veßt 
u Jesús tu u Jerusalén tul 

atik Aak kßatz u Betfagé tukß u 
Betania, kßatz umaßl u vitz uvaß 
Olivos, as ichaj veßt bßen Aak 
kaßvaßl unqßa ichusulibßeß.
2 Ech tal veßt Aak ileß: —Bßenoj 
ex tu u tal tenameß uveß at tzan. 
As tul la oon ex, as la bßen elej 
umaßl u tal bßur uvaß yeß atixoj jeß 
umaj uxhchil stiß. As kßalel kan 
txoo. As la esaapu txoo. As la 
eteqßo tzan txoo.

3 Asoj abßil la alon sete uvaß: 
«¿Kam itxaßk txoo nesaapu?» chaj 
chßelel ex, as ech la etal ileß: «Aß 
u kuBßooqßoleß tuk txakonsan 
txoo. As tuk iqßaavisa Aak txoo,» 
chaj ex,— tißk u Jesús.

4 As bßen veßt chajnaj. As bßex 
ilej chajnaj u tal bßureß uvaß kßalik 
kan tu bßey tziß umaßl u kabßal. 
As isaapu veßt chajnaj txoo.
5 As ech tal veßt kaßl unqßa 
uxhchil ileß uvaß atik tzitziß: 
—¿Kam itxaßk u tal bßureß qßi 
nesaapu?— tißk unqßa uxhchileß.
6 As tal veßt chajnaj kam uvaß 
tal u Jesús te chajnaj. As taqß 
veßt unqßa uxhchileß u bßureß te 
chajnaj.

7 Teqßo veßt tzan chajnaj u bßureß 
kßatz u Jesús. As taqß veßt jeß 
chajnaj unqßa ixbßußjeß tiß txoo. As 
jeß veßt Aak tiß txoo.
8 As iliipu veßt kuß unqßa tenameß 
ixbßußj tu bßey. As at uxhchil 
tzokßon veßt xaj chßißm. As taqß 
veßt kuß tu u bßeyeß vatz Aak.
9 As unqßa uxhchileß uvaß bßaxik 
vatz Aak tukß unqßa veeß xekik 
tiß Aak, as taqß veßt jeß tuul iviß 
tiß isikßin tiß Aak. Ech nik tal 
ileß: —¡Qoksataj iqßii Aak, tan 
achvebßal chit tul Aak tukß vibßii 
u Kubßaal Tiixheß!
10 ¡As achvebßal chit tul Aak tiß 
u tenameß uveß at jaqß u tijleßm 
u Tiixheß echeß uvaß kat ibßan u 
qßesla kubßaaleß uvaß David! ¡As 
qoksataj iqßii u Tiixheß uvaß echen 
tu almikaß!— tißk unqßa tenameß.

11 As tul ok veßt u Jesús tu u 
Jerusalén, as ok veßt Aak vatz 
iqßanal u tostiixheß. As isaji 
kuxh Aak unqßa veeß skajayil. As 
qßaav veßt Aak tu u Betania tukß 

kabßlaval unqßa ichusulibßeß, tan 
aalik veßt itzßotineß.

Ni tal u Jesús
itzaj umaßl u higuera

Mateo 21.18-19
12 Tu umaßt qßii, as el veßt chßußl 

Aak tu u Betania tiß ibßen tu u 
Jerusalén unpajte. As vaßy veßt Aak.
13 As til veßt bßen Aak vißl u 
higuera uvaß atik ixaj. As jetzßen 
veßt ok Aak kßatz tzeß, tan kamal 
atik ivatz tzeß uvaß nik tal Aak. 
As tul yeßlik chit umaj ivatz tzeß 
atike. Pet ixaj kuxh tzeß atike, 
tan yeßxnik ilejat ivatzin tzeß.
14 As ech tal veßt Aak ileß: 
—Yeßxh jatu la loßp veßt umaj 
avatz taßn umaj uxhchil,— tißk 
Aak tal te u tzeßeß. As tabßi veßt 
unqßa chusulibß Aakeß uveß tal 
Aak.

Nitilu el u Jesús 
unqßa vaßlexheß 

vatz viqßanal u tostiixh
Mateo 21.12-17; Lucas 19.45-48;

Xhun 2.13-22
15 As tul ok veßt u Jesús tu 

u Jerusalén, as ok veßt Aak 

vatz viqßanal u tostiixheß. As 
itilu veßt el Aak unqßa uxhchileß 
uveß nikat ikßayineß as tukß 
unqßa uxhchileß uveß nikat 
iloqßoneß. As ipilqßu veßt Aak 
imeexha unqßa jalol puajeß tukß 
u tatinbßal unqßa paroomaxheß 
uveß nik kßayileß.
16 As yeß nik ichajpu ok u Jesúseß 
umaj uxhchil uvaß eqßomal ikßaßy 
staßn.
17 As xeßt veßt Aak chusun. Ech 
tal veßt Aak ileß: —Ootzimal 
setaßn uvaß ech ni tal u yol ileß 
uvaß tzßibßamal kan:

Nachbßal vetzeß vunkabßaleß 
la ibßaneß tiß uvaß la inach 
in unqßa tenameß skajayil.

Pet ech koj ex, tan kat ebßensal 
veßteß statinbßal elqßom,— tißk u 
Jesúseß.

18 As unqßa iqßesal oksan iyol 
tenam vatz Tiixh tukß unqßa 
uxhchileß uvaß chuselik tibß 
tiß u tzaqßiteß uvaß tzßibßamal 
kan, as tabßi veßt chajnaj u 
yoleß uvaß tal u Jesús. As 
ichuk veßt chajnaj txumbßal tiß 
iyatzßpu veßt Aak. As nik ixoßv 
chajnaj te Aak, tan achaßv chit 
ichusun Aak vatz unqßa tenameß 
skajayil.

19 As tul tzßotin veßteß, as el 
veßt chßußl u Jesús tu u tenameß 
unpajte tukß unqßa ichusulibßeß.

Nitzaj u higuera taßn u Jesús
Mateo 21.19-22

20 Tu veßt umaßt qßii qßalaßm, 
as pal veßt u Jesúseß tukß unqßa 
ichusulibßeß unpajte kßatz u 
higuera. As til veßt chajnaj uvaß 
maßtik itzaj veßt u higuera tukß u 
taqßileß.

21 As tulsa veßt u Lußeß unqßa 
yoleß skßußl uvaß tal u Jesús te 
u higuera. Ech tal veßt naj ileß: 
—Chusul, il u higuera ileß kat 
tzajyu veßteß uvaß kat aal ste uvaß 
yeßxh jatu la loßp veßt umaj ivatz 
taßn unqßa uxhchileß,— tißk u 
Lußeß.
22 Ech tal veßt u Jesús ileß: 
—Ekßujbßaßtaj ekßußl tiß u Tiixheß,
23 tan jik chit tuk val sete, asoj 
la etal te u vitz ileß: «¡Elen tzitziß! 
¡As kuxh bßen tu u mar!» chaj ex 
la etaleß, as la chit ibßaneß asoj 
yeß la kaßkabßin etaama. Pet la 
ekßujbßaß ekßußl tiß uvaß la chit 
ibßaneß kam uvaß la etaleß.
24 Estißeß ni val sete, tan asoj 
kßujleßl chit ekßußl tiß u Tiixheß tul 
la enach Tiixh, as la chit ibßan 
Aak kam uveß la ejaj te Aak.
25 As tul la enach u Tiixheß uvaß 
echen tu almikaß, as esotzsataj 
ipaav umaj uxhchil uvaß atoßk 
exoßl stukß, aqßal uvaß la isotzsa u 
Tiixheß epaav,
26 tan asoj yeß la esotzsa ipaav u 
uxhchileß, as yeßl epaav la isotzsa 
u Tiixheß uvaß echen tu almikaß,— 
tißk u Jesús.

Nichßotil u tijleßm u Jesús
Mateo 21.23-27; Lucas 20.1-8
27 As ok veßt u Jesús tu 

u Jerusalén unpajte. As tul 
nik ixaan Aak vatz iqßanal u 
tostiixheß, as kat jetzßen veßt ok 
unqßa iqßesal oksan iyol tenam 
vatz Tiixh, tukß unqßa uxhchileß 
uvaß chusel tibß tiß unqßa tzaqßiteß, 
as tukß unkaßt unqßa bßaal 
tenameß.
28 Ech tal veßt chajnaj ileß: 
—¿Abßil aqßol tetz u eejleßmeß 

tiß uvaß kat ul atilu el unqßa 
uxhchileß vatz iqßanal u 
tostiixheß?— tißk chajnaj.
29 As ech tal veßt u Jesús ileß: 
—Tuk unchßoti umaßl u yol sete. 
Asoj la etal sve, as la val sete 
uvaß abßil aqßol tetz u vijleßmeß tiß 
unqßa veeß kat unbßana.
30 Etaltaj sve, ¿abßil kat chajon 
tzan u Xhuneß uvaß nik aqßon kuß 
unqßa uxhchileß xeß u aßeß? ¿Ma 
aß u Tiixheß? ¿Pet moj umaj vatz 
txßavaßilla aama?— tißk u Jesús.

31 As iyol veßt chajnaj svatzaj 
uvaß kam la tal chajnaj. Ech 
tal veßt chajnaj ileß: —Asoj tuk 
qaleß uvaß Tiixh kat chajon tzan 
u Xhuneß, as: «¿Kam qßi yeß kat 
enima u Xhuneß?» chaj naj tuk 
tal sqe.
32 As yeß la uch qalataß uvaß 
umaj vatz txßavaßilla aama kat 
chajon tzan u Xhuneß,— tißk 
chajnaj svatzaj, tan nik ixoßva 
chajnaj unqßa tenameß, tan 
kajayil chit unqßa tenameß nik 
niman uvaß qßajsan tetz viyol u 
Tiixheß u Xhuneß.
33 Estißeß ech tal veßt chajnaj ileß 
te u Jesúseß: —Yeß qootzaj abßil 
kat chajon tzan u Xhuneß,— tißk 
chajnaj. As ech tal u Jesús ileß: 
—Mitaßn in la alon sete uvaß abßil 
kat aqßon u vijleßmeß tiß uvaß kat 
unbßana,— tißk Aak.

Ni tal u Jesús umaßt 
u kßuchuvatz tiß kaßl unqßa 

vaßlexhla kßamol txßavaß
Mateo 21.33-46; Lucas 20.9-19

12  1 As xeßt veßt u Jesúseß 
chusun tukß kaßt unqßa 

kßuchuvatz. As ech tal Aak ileß: 
—Tan tava veßt umaßl u naj kaßl 

unqßa uuva tu vitxßavaßeß. As 
toksa naj peß stiß. As ibßan veßt 
naj tuch umaßl u atinbßal uvaß la 
pochßilkat u taßl u uuvaeß. As ilak 
veßt naj umaßt u atinbßal xeebßal 
tetz unqßa uuvaeß uvaß nim chit 
itxakebßeß. As taqß veßt kan naj 
vitxßavaßeß tukß unqßa uuvaeß 
skßam te kaßl unqßa kßamol. As 
bßen veßt naj tzißaßn.
2 Tul ilej veßt u qßiieß tiß ituxpu 
ivatz unqßa uuvaeß, as ichaj 
veßt vibßaal unqßa uuvaeß umaßl 
vikßam xeß unqßa kßamoleß tiß ul 
teqßot unbßooj ivatz unqßa uuvaeß, 
kßambßal tetz u txßavaßeß.
3 As kat itxey unqßa kßamoleß u 
kßameß uvaß chajel taßn u bßaal 
txßavaßeß. As yeßxhkam chit taqß 
bßen chajnaj stiß. Pet kat iqßos veßt 
chajnaj.

4 As ichaj veßt bßen vibßaal 
unqßa uuvaeß umaßt vikßameß. As 
tul ooni, as isuti chajnaj kßubß tiß 
iviß. As tul maßt iyoqßat chajnaj, 
as iqßaavisa bßen chajnaj kßatz 
vibßaal u uuvaeß.
5 As ichaj veßt bßen vibßaal unqßa 
uuvaeß umaßt ikßam. As iyatzß veßt 
unqßa kßamoleß u kßameß. As ichaj 
veßt bßen vibßaal unqßa uuvaeß 
unjoltu ikßam. As ati uvaß kat 
kßaxbßisali; as ati uvaß kat yatzßpi.

6 As tul maßtik ichajat veßt 
bßen vibßaal unqßa uuvaeß unqßa 
ikßameß, as aß veßt vikßaoleß kat 
ichaj bßen uvaß xoßnik chit ste, 
tan ech tal jeß u bßaal u uuva ileß 
ste: «Tuk nimalojeß vunkßaoleß 
taßn unqßa kßamoleß,» tißke.
7 As ech tal veßt unqßa kßamol 
ileß svatzaj: «Aß vikßaol najeß vil 
tuleß. As aß najeß tuk etzin kan 
unqßa uuvaeß tukß u txßavaßeß. ¡Pet 

MARCOS 11 ,  12

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



120

koß kuyatzß naj! ¡As qetz veßt u 
txßavaßeß la ibßaneß!» tißk chajnaj.
8 As itxey veßt chajnaj vikßaol 
vibßaal u uuvaeß. As iyatzß veßt 
chajnaj. As bßex isuti veßt el 
chajnaj vichißoleß tißeßl u txßavaßeß 
uvaß atikkat unqßa uuvaeß.

9 ¿As kam qßi la ibßan veßt 
vibßaal unqßa uuvaeß uvaß netaleß? 
¿As yeß kol la bßen iyatzß veßt naj 
qßa unqßa kßamoleß? As vaßlen la 
taqßkat veßt vitxßavaßeß skßam, uvaß 
atkat unqßa uuvaeß.
10 ¿As ma yeß atixoj esikßle u yoleß 
uvaß tzßibßamal kan uvaß ech ni 
tal ileß:

As u kßubßeß uvaß kat sutil el 
taßn unqßa lakol kabßaleß,

as aß veßteß uveß xeßabß tetz 
vixoobß u kabßaleß?

 11 As aß chit achvebßaleß sqe, tan 
aß u Tiixheß kat bßanon, tißk 
u yoleß,—

tißk u Jesúseß.
12 As unqßa iqßesal oksan iyol 

tenam vatz Tiixh, tukß unqßa 
uxhchileß uvaß chuselik tibß tiß u 
tzaqßiteß uvaß tzßibßamal kan, as 
tukß kaßt unqßa bßaal tenameß, as 
tal veßt chajnaj itxeyat u Jesús, 
tan pal veßt chajnaj stuul uvaß 
chajnaj nikat tal u Jesúseß tukß 
u kßuchuvatzeß uvaß nik tal Aak. 
As jit ibßan chajnaj, tan nik ixoßv 
chajnaj vatz unqßa tenameß. As 
bßen veßt chajnaj.

Nichßotil te u Jesús tiß u 
choobßal tatin unqßa tenam

Mateo 22.15-22; Lucas 20.20-26
13 As chajpik veßt bßen kaßl 

unqßa fariseo tukß kaßt unqßa 
tiaal Israel uvaß atik ok kßatz 
u Herodes, tiß icheesat chajnaj 

ipaav u Jesús. As la uch ixochat 
veßt chajnaj Aak.
14 As tul oon veßt chajnaj kßatz 
Aak, as ech tal veßt chajnaj 
ileß: —Chusul, ootzimal veßt 
sqaßn uvaß jik chit nayoloneß. 
As yeßxhebßil naxoßv ste tul 
nachusuneß, tan eela ivatz unqßa 
uxhchileß nabßaneß. As kßuxh at 
tijleßm as kßuxh yeßl tijleßm ati, as 
nachus unqßa uxhchileß tiß uvaß 
jik vitxumbßaleß la ibßan vatz u 
Tiixheß. As tuk kuchßoti see, ¿ma 
bßaßn uvaß la kuchoo veßt u puajeß 
uveß nijajpu sqe taßn u ijlenaaleß 
tu u Roma, pet moj yeßle?— tißk 
chajnaj.
15 As ootzimalik taßn u Jesús 
uvaß kaßvatz kuxh chajnaj. As ech 
tal veßt Aak ileß: —¿Kam qßi uveß 
nu kuxh echuk txumbßal sviß? 
Eteqßotaj tzan umaj u puajeß. As 
la vileß,— tißk Aak.
16 As eqßol veßt tzan u puajeß. As 
ech tal veßt Aak ileß: —¿Abßil etz 
u vatzibßaleß qßi tukß u tzßibßeß 
uveß at vatz u puajeß?— tißk Aak. 
As ech tal chajnaj ileß: —Tetz 
u ijlenaaleß tu u Roma,— tißk 
chajnaj.
17 Ech tal veßt u Jesús ileß: —As 
jankßal u tetz u ijlenaaleß uveß 
tu u Roma, as etaqßtaj ste. Pet 
jankßal u tetz u Tiixheß, as 
etaqßtaj te Aak,— tißk u Jesús.

As teqßo veßt taama chajnaj taßn 
u yoleß uveß tal Aak.

Nichßotil te u Jesús tiß u 
tulebßal taama unqßa kamnaj
Mateo 22.23-33; Lucas 20.27-40
18 As unqßa saduceo uvaß ni 

alon uvaß yeßl unqßa kamnajeß 
ni tul taama, as ul kaßl chajnaj 

tiß ichßotit te u Jesúseß. Ech tal 
chajnaj ileß:
19 —Chusul, kat itzßibßa kan u 
Moisés umaßl u yol uvaß ech ni 
tal ileß: «Asoj la kam umaj naj as 
tul yeßl umaj initxaß naj la kaaik 
kan xeß u tixqeleß, as aß umaj u 
titzßin tatzik najeß la teqßo tibß 
tukß u ixojeß tiß taqßat kan tiaal u 
najeß uvaß kat kami,» tißk u yoleß.
20 As ibßan unpajul atik vujvaßl 
unqßa naj uvaß titzßinik tibß. As 
kat teqßo tibß u atzikaeß tukß u 
tixqeleß. As kam veßt naj. As jit 
kaaik kan meßal ikßaol naj.
21 As teqßo tibß u ixojeß tukß u 
bßaxa titzßin najeß. As kat kam 
naj. As jit kaaik kan meßal ikßaol 
naj. As echat chit kat ibßan ikaßv 
u itzßinaeß.
22 As ech kat ibßan veßt vujvaßl 
unqßa najeß skajayil uvaß titzßin 
tibß. As jit kaaik kan meßal ikßaol 
chajnaj. As tul maßtik ikam veßt 
vujvaßl unqßa najeß uvaß titzßin tibß, 
as kam veßt u ixojeß unpajte.
23 As tul uvaß la ul veßt taama 
unqßa kamnajeß, ¿as abßiste veßt u 
najeß qßi itzumel u ixojeß? Tan kat 
teqßo tibß ixoj tukß vujvaßl unqßa 
najeß uvaß titzßin tibß,— tißk unqßa 
saduceo.
24 Ech tal veßt u Jesús ileß: 
—Sotznal chit ekßußl, tan yeß 
nepal stuul kam uvaß ni tal viyol 
u Tiixheß. As mitaßn yeß nepal 
stuul tiß uvaß la tulsa Aak taama 
unqßa kamnajeß unpajte,
25 tan tul la ul veßt taama unqßa 
kamnajeß, as yeßl unqßa najeß la 
teqßo tibß tukß umaj u ixoj. As 
mitaßn unqßa ixojeß. Pet ech veßteß 
echeß unqßa ángeleß uveß at tu 
almikaß la ibßaneß.

26 As echat ni tal u yoleß uvaß kat 
tal kan u Moisés tiß tul taama 
unqßa kamnajeß unpajte. As yeß 
nepal tu u yoleß uvaß tal u Moisés, 
tul uvaß kat yolon u Tiixheß xoßl 
u vokkin chßißxeß. As ech tal Aak 
ileß: «Ineß iTiixh u Abraham, as 
iTiixh u Isaac, as iTiixh u Jacob,» 
tißk Aak te u Moiséseß.
27 Estißeß uvaß sotznalu chit 
ekßußl, tan jit aß unqßa kamnajeß 
ni niman u Tiixheß. Pet aß unqßa 
uxhchileß uvaß isleßl vatz Aak,— 
tißk u Jesús.

Niyolon u Jesús 
tiß u nimla tzaqßit

Mateo 22.34-40
28 As umaßl u uxhchil uvaß 

chuselik tibß tiß unqßa tzaqßiteß, 
as tabßi veßteß uvaß ikßulbße veßt u 
Jesúseß unqßa saduceo tibßaßnil. 
As jetzßen veßt ok naj kßatz Aak. 
As ech tal veßt naj ileß: —¿Abßiste 
u tzaqßiteß uveß nim talcheß?— 
tißk naj.
29 Ech tal veßt Aak ileß: —U 
tzaqßiteß uveß nim talcheß, as ech 
ni tal ileß:

Ex kumool tiaal Israel, 
etabßitaj u yoleß uvaß tuk 
val sete, umaßl kuxh 
u Tiixheß. As Aakeß 
kuBßooqßol.

 30 As ayaßloj chit ekßußl la 
exoßni u Tiixheß tukß chit 
etaanxelal, tukß chit 
etxumbßal, as tukß chit 
eyakßil, tißk u tzaqßiteß.

As aßeß u tzaqßiteß uvaß nim talcheß 
tiß unjoltu unqßa tzaqßiteß.
31 As vikaßv u tzaqßiteß, as eela 
tukß u bßaxaeß, tan ech ni tal 
ileß:

Xoßnoj vemooleß sete echeß 
uvaß nebßan jeß sete, tißk u 
tzaqßiteß.

As yeßl umaßtoj tzaqßit uvaß nim 
talcheß tiß kaßvaßl unqßa tzaqßiteß,— 
tißk u Jesús.
32 As ech tal veßt u naj ileß uvaß 
chuselik tibß tiß unqßa tzaqßiteß: 
—An chiteß, Chusul, uveß naaleß, 
uvaß umaßl kuxh u Tiixheß ati. As 
yeßl umaßtoj tiixh echeß u Tiixheß.
33 As ayaßloj chit kukßußl la 
kuxoßni u Tiixheß tukß chit 
kutxumbßal, tukß chit qaanxelal, 
as tukß chit kuyakßil. As la 
kuxoßni u kumooleß echeß uvaß 
nu kubßan jeß sqe. As aßeß uvaß 
nim talcheß tiß itzßeßsal ok unqßa 
oyeß as tukß unqßa txooeß vatz u 
Tiixheß,— tißk u najeß.
34 As til veßt u Jesús uvaß ikßulbße 
veßt u najeß Aak tijikil. As ech tal 
veßt Aak ileß: —Bßiit kuxh asaß tiß 
ook xoßl u tenameß uvaß at jaqß u 
tijleßm u Tiixheß,— tißk u Jesús.

As yeßxhebßil chit kat chßotin 
umaßtoj yol te Aak.

Ni tal u Jesús uvaß abßil etz 
iial u Cristo vatz unqßa tenam
Mateo 22.41-46; Lucas 20.41-44
35 Tul nik ichusun u Jesús vatz 

iqßanal u tostiixheß, as ech tal 
veßt Aak ileß: —Unqßa uxhchileß 
uvaß chusel tibß tiß unqßa tzaqßiteß, 
¿as kam bßan taßn qßi uvaß ni tal 
chajnaj uvaß tiaal David u Cristo?
36 Tan ech ni tal umaßl yol ileß uvaß 
tal u David taßn u Tiixhla Espíritu:

Ech tal u Bßooqßol ileß te 
vunBßooqßoleß:

Xonebßen tu vunsebßaleß
techanal la vaqß kan unqßa 

uxhchileß jaqß avoj uveß 

nichßoßn taama seeß, tißk u 
David tal kan.

37 Pet tul ni tal u David tiß u 
Cristo uvaß «unBßooqßol,» taqßeß 
ni taleß, ¿as kam qßi uvaß nenima 
uvaß tiaal David u Cristo?— tißk 
u Jesús.

As ayaßlik chit ikßußl unqßa 
uxhchileß tul nik tabßi viyol Aakeß.

Ni tal u Jesús vipaav unqßa 
uxhchil uvaß chusel tibß 

tiß unqßa tzaqßiteß
Mateo 23.1-36; Lucas 11.37-54;

20.45-47
38 As ech tal veßt u Jesús ileß 

tul nik ichusun Aak: —Atoj 
enachbßal vatz unqßa uxhchileß 
uvaß chusel tibß tiß unqßa tzaqßiteß, 
tan achaßv chit te chajnaj uvaß 
ni toksa chajnaj unqßa bßaßnla 
oksaßmeß tukß uvaß ni tok iqßii 
chajnaj taßn unqßa tenameß tu u 
kßayibßaleß.
39 As aß unqßa bßaßnla chaj 
xonlebßaleß nichuk chajnaj tu u 
atinbßaleß tetz nachbßal Tiixh. As 
aß nixonebßkat chajnaj tu u bßaxa 
xonlebßaleß tul ni tuch unqßa 
bßaßnla txßaßoßmeß.
40 As nimaa chajnaj vikabßal 
unqßa txakay ixojeß. As nimal 
chit yol ni tal chajnaj tiß 
ikßuchat chajnaj uvaß bßaßnla 
nachol Tiixh chajnaj ni tal 
jeß ste. As tul aß chajnajeß uveß 
nimal u kßaxkßoeß la ipalebße,— 
tißk u Jesús.

Niyolon u Jesús 
tiß umaßl u txakay ixoj

Lucas 21.1-4
41 As tul xonlik veßt u Jesúseß 

txala u kaaxhaeß uvaß nimolpukat 

u puajeß, as aalik veßt ok u Jesús 
te unqßa uxhchileß uveß nik aqßon 
kuß unqßa puajeß tu u kaaxhaeß. 
As nimal unqßa txßioliqßiieß uvaß 
atik tzitziß. As nimal chit puaj 
nik taqß kuß chajnaj.  
42 As ul veßt umaßl u txakay ixoj 
uvaß meebßaß chittuß tiß ul taqßat 
kuß kaßvaßl vas ipuaj uvaß yeßxh 
jatvaßl ijaßmil. As tul til veßt u 
Jesús taqßat kuß u txakay ixojeß u 
puajeß tu u kaaxhaeß, 
43 as imolo veßt Aak unqßa 
ichusulibßeß. Ech tal veßt Aak 
ileß: —Jik chit tuk val sete, tan 
u txakay ixojeß uvaß meebßaß 
chittuß, as nimal chiteß u oyeß 
uvaß kat taqß kuß tiß unjoltu unqßa 
uxhchileß, 
44 tan jankßal unqßa txßioliqßiieß 
uveß kat taqß kuß unqßa oyeß, as 
aß kuxh unqßa yaßleß ni taqß kuß. 
Pet ech koj u txakayeß, tan kßuxh 

meebßaß chit ixoj, as kat taqß kuß 
ixoj jankßal uveß nitxakon stiß jun 
qßii,— tißk u Jesús.

Ni tal u Jesús 
uvaß la eßpul u tostiixh

Mateo 24.1-2; Lucas 21.5-6

13  1 El veßt chßußl u Jesúseß 
vatz iqßanal u tostiixheß 

tukß unqßa ichusulibßeß. As ech 
tal veßt umaßl vichusulibß Aak ileß 
ste: —¡Chusul, achaßv chit tilon 
unqßa sivaneß tukß unqßa bßaßnla 
kabßaleß uvaß seteßrumal tiß u 
tostiixheß staßn!— tißk naj.
2 As ech tal veßt u Jesús ileß: 
—¿Ma achaßv chit unqßa bßaßnla 
kabßaleß uveß neeleß? As tuk val 
see uvaß yeßl umaj sivan la kaa viß 
umaßt sivan, tan kajayil chiteß la 
eßpi,— tißk u Jesús.

Niyolon u Jesús tiß uvaß kam 
tuk uchoj vatz u txßavaß

Mateo 24.3-28;
Lucas 21.7-24; 17.22-24

3 As bßen veßt u Jesúseß tukß 
unqßa ichusulibßeß viß u vitzeß uvaß 
Olivos, uvaß nikaßya tibß tukß u 
tostiixheß. As xonebß veßt Aak 
sijunal. As ul ichßoti veßt u Lußeß, 
tukß u Jacob, tukß u Xhuneß, as 
tukß u Lixheß umaßl u yol te Aak.
4 As ech tal chajnaj ileß: —Pap, 
al sqe uvaß jatu la ibßan u veeß 
naaleß. ¿As kam texhlal tetz 
tul bßiit itzojpisal unqßa veeß 
skajayil?— tißk chajnaj.
5 As ech tal veßt u Jesús ileß: 
—Atoj chit enachbßal vatz unqßa 
chulin yoleß aqßal uvaß yeß la 
maxtibßel ex,
6 tan nimal unqßa chulin yoleß 
la ul tukß vunbßiieß. As la ul taleß 

uvaß: «Ineß u Cristo,» chaj la 
taleß. As nimal unqßa uxhchileß la 
isotzsa ikßußl.
7 As xoßvißk kuxh ex tul la etabßi 
yol tiß uvaß kat xeßtiy veßt chßaßo 
tu umaßl u tenam as moj tiß uvaß 
tuk xeßtoj chßaßo tu umaßt tenam, 
tan echnal chit la ibßaneß. As jit 
oora la ilej u qßiieß tiß itzojpisal 
veßteß uvaß alel kan tiß isotz u vatz 
txßavaßeß.
8 Tan lanal ibßan unqßa nimla 
tenameß chßaßo svatzaj. As lanal 
ibßan unqßa ijlenaaleß chßaßo 
svatzaj unpajte. As katil kuxh la 
ibßankat kabßlaano. As mamaßla 
vaßy la ibßaneß. As la veqßelkabßan 
unqßa tenameß. As ixeßtebßal kuxh 
unqßa kßaxkßoeß uvaß txumlebßal 
chit la ibßaneß.

9 As la chit etil etibß, tan la 
oksal ok ex vatz unqßa bßanol 
tetz isuuchil unqßa tenameß. As 
la qßospu veßt ex tulaj unqßa 
atinbßaleß tetz nachbßal Tiixh. As 
tiß kuxh uvaß kßujleßl ekßußl sviß as 
la eqßol ex vatz unqßa ijlenaaleß 
as vatz unqßa bßanol ivatz u 
ijlenaaleß. As tzitziß la bßen 
etalkat isuuchil u yoleß sviß.
10 As tul uvaß yeßxnaj ilejat u 
qßiieß tiß isotz u vatz txßavaßeß, tan 
techal la alpu u bßaßnla yoleß tulaj 
unqßa tenameß skajayil.
11 As tul uvaß la txeypik bßen ex 
vatz unqßa ijlenaaleß, as exaansak 
kuxh etaama tiß uvaß kam la 
etaleß, tan la aqßpu veßt eyol uvaß 
kam la etaleß, tan jit veßt etetz u 
yoleß uveß la etaleß. Pet aß veßt u 
yoleß la etaleß uveß la aqßpu sete 
taßn u Tiixhla Espíritu.
12 As la ixoch veßt tibß unqßa 
uxhchileß tukß unqßa titzßin 

tatzikeß tiß iyatzßat tibß. As echat 
la ibßan unqßa bßaalaeß te unqßa 
meßal ikßaoleß. As la ul veßt iviß 
unqßa meßal kßaoleß tiß unqßa 
ibßaaleß. As la tal veßt iyatzßpeß.
13 As nimal unqßa tenameß la 
ixvan ex tiß uvaß kßujleßl ekßußl sviß. 
Pet abßil uvaß yeß la iyaßsa inimat 
in, kßuxh kam kuxh kßaxkßo la 
ipalebße, as aßeß uvaß at itiichajil 
kßatz u Tiixheß.

14 As tul la etil tuch veßt u 
mam txumlebßaleß uvaß txojonbßal 
chittuß uvaß la bßanchi tu u 
bßaßnla atinbßaleß, as la pal ex 
stuul, jankßal ex uvaß la sikßlen u 
yoleß, tan aßeß uvaß kat tal kan u 
qßajsan tetz viyol u Tiixheß uvaß 
Daniel. As tul la etil ixeßt u mam 
txumlebßaleß, as jankßal ex uvaß 
at ex tzitzaß tu u Judea, as la ooj 
veßt ex tulaj unqßa koobßaleß.
15 As jankßal ex uvaß at jeß ex viß 
vekabßaleß, as yeß la kuß veßt chßußl 
ex tiß bßen eteqßot el tzan unqßa 
etetzeß uveß at tu vekabßaleß.
16 As ex uvaß at bßen ex tu vitz, 
as yeß la qßaavik tzan ex tiß ul 
eteqßot kaßt etoksaßm.
17 As oyebß chit evatz, ex ixoj 
uvaß at eyaabßil tiß etilat umaj 
etalintxaß tukß ex uvaß nitel 
ichßußun veneßeß tul la ul u 
kßaxkßoeß setiß tu u qßiieß.
18 As enachtaj chit Tiixh aqßal 
uvaß jit tu qßalaeß uvaß la ooj ex 
vatz u kßaxkßoeß,
19 tan mamaßla chit kßaxkßo la uli. 
As yeß atixoj chit ibßan u kßaxkßoeß 
echeß u veeß tul sichee u vatz 
txßavaßeß taßn u Tiixheß. As echeß 
latel koj ibßan unpajte.
20 As yeß koj la ichßoobßisa u 
Tiixheß u kßaxkßoeß, as yeßxhebßileß 

la itxßol tel vatz u kßaxkßoeß. Pet 
tiß uvaß nitxum Aak ivatz unqßa 
tenameß uveß txaael veßt taßn Aak, 
as estißeß tuk ichßoobßisa Aak u 
kßaxkßoeß.

21 Tan asoj abßil la alon sete 
uvaß: «Il u Cristo ileß at tzitzaß» as 
moj «Ileß at tzißleß,» chaj chßelel 
ex, as enimaki,
22 tan at uxhchil la ul alon sete 
uvaß: «Ineß in u Cristo» as moj 
«Ineß in u qßajsan tetz viyol u 
Tiixheß,» chaj la tal sete. As la 
ikßuch unqßa kßuchbßal tetz unqßa 
bßaßnileß vatz unqßa tenameß uvaß 
la teqßo taama unqßa tenameß 
staßn tiß imaxtibßel unqßa tenameß. 
As la koj uchi, as anteß unqßa 
itenam u Tiixheß uveß txaael veßt 
taßn Aak la maxtibßeli.

23 Pet atoj enachbßal, tan ileß 
kat val isuuchil sete bßaxa tul 
yeßxnaj ibßana.

Niyolon u Jesús 
tiß uvaß kam tul Aak la uli

Mateo 24.29-35; 42-44;
Lucas 21.25-36

24 As tul maßt ipal u mam 
kßaxkßoeß tu unqßa qßiieß, as la 
tokin veßt u qßiieß. As yeßl veßt u 
ichßeß la txijun veßteß.
25 As la chajpik veßt tzan unqßa 
txßumileß vatz u almikaßeß. As la 
yikul veßt unqßa veeß at vatz u 
almikaßeß.
26 As la til veßt unqßa tenameß u 
tulebßaleß VIKßAOL U NAJEß tu u 
suutzßeß. As la ul in tukß vunyakßileß 
as la litzßloßlan u vulebßaleß.
27 As la unchaj veßt tzan unqßa 
ángeleß tiß ul imolat unqßa 
tenameß uvaß txaael svaßn vatz u 
txßavaßeß skajayil.

28 Eteesataj etexhlabßal tiß u 
higuera, tan tul uvaß vaßl ichaßxal 
unqßa iqßabß tzeßeß, as ni tel chßußl 
unqßa ixaj tzeßeß. As ootzimal veßt 
setaßn uvaß saqßi tuk eloj veßteß.
29 Echat chit tuk ibßan u 
vulebßaleß, tan tul uvaß la etil 
unqßa kßuchbßal tetz u vulebßaleß 
uveß ni val sete, as la pal veßt ex 
stuul uvaß najli veßt u vulebßaleß.

30 As jik chit tuk val sete, tan 
yeßxnaj sotz unqßa tenameß uvaß 
tiaal Israel vatz u txßavaßeß tul la 
ibßan unqßa veeß skajayil uveß ni 
val sete,
31 tan la pal u almikaßeß tukß 
u vatz txßavaßeß. Pet ech koj 
vunyoleß, tan aß chiteß yeß la pali.

32 As yeßxhebßil ootzin tetz uvaß 
kam qßiil as kam oora la ibßaneß. 
As mitaßn unqßa ángeleß uveß at tu 
almikaß as mitaßn VIKßAOL U NAJEß. 
Pet aß kuxh u Kubßaaleß ootzin 
tetz.
33 Estißeß ni val sete uvaß etiltaj 
jeß chit etibß. As atoj chit 
enachbßal. As enachtaj chit Tiixh, 
tan yeß etootza uvaß jatu la ibßan 
uveß ni val sete.
34 As ech la ibßan u yoleß uvaß 
ni val sete echeß umaj u naj uvaß 
la bßen tu umaßt tenam, tan la 
taqß kan u najeß vikabßaleß. As 
la ikßujbßaß kan naj vikßameß tiß 
ixeep u kabßaleß. As la taqß kan 
u najeß taqßon unqßa kßameß 
sijununila. As ech la tal kan naj 
ileß te u xeen tetz u tziß kabßaleß: 
«La achabßa ixeep u tziß kabßaleß,» 
chaj naj te vikßameß.
35 Estißeß ni val sete, atoj chit 
enachbßal, tan ech etatineß echeß 
u xeen tziß kabßaleß, uvaß yeß 
tootzaj uvaß jatu la ul u bßaal 

kabßaleß. ¿As ma sotzsaj, pet 
moj pokßoßch aqßbßal, moj txanti 
isajbßeß, pet moj tul la oqß u 
peleßxheß, as moj maßt isajbßeß tul 
la ul vibßaal u kabßaleß?
36 As atoj chit enachbßal, aqßal 
uvaß yeßl ex vatik ex tul uvaß la 
ul in unpajte, in uvaß ech vatineß 
echeß vibßaal u kabßaleß.
37 As kam uveß ni val sete, as 
anteß unqßa uxhchileß ni val ste 
tiß uvaß atoj chit inachbßal,— tißk 
u Jesús.

Nichuk unqßa iqßesal unqßa 
tenam txumbßal tiß iyatzßpu 

veßt u Jesús
Mateo 26.1-5; Lucas 22.1-2;

Xhun 11.45-53

14  1 As ech kaßvaßt qßii 
tul u nimla qßiieß uvaß 

pascua uvaß nik itxßaßpkat u 
paaneß uvaß yeßl levadura nikuß 
xoßl. As unqßa iqßesal oksan iyol 
tenam vatz Tiixh as tukß unqßa 
uxhchileß uvaß chusel tibß tiß 
unqßa tzaqßiteß, as nik ichuk veßt 
chajnaj txumbßal tiß itxeypu 
veßt u Jesús tukß chuli yol, as tiß 
iyatzßpeß.
2 As ech tal veßt chajnaj ileß 
svatzaj: —Yeß la txeypu veßt naj 
cheel. Pet palnal u nimla qßiieß, 
as aßn la txeypu veßt naj, aqßal 
uvaß yeß la veqßelkabßan unqßa 
tenameß,— tißk chajnaj.

Ni toksa umaßl u ixoj 
txßumtxßulla tzßakabßal 

tiß u Jesús
Mateo 26.6-13; Xhun 12.1-8

3 Atik veßt u Jesús tu u Betania 
tu vikabßal u Simón uvaß maßtik 
teesat el Aak chßaßk chin stiß. 

As tul xonlik ok Aak vatz u 
meexhaeß, as bßex uloj umaßl u 
ixoj uvaß eqßomalik txßumtxßulla 
tzßakabßal staßn uvaß jeßnal chit 
ijaßmil uvaß at tu umaßl u bßaßnla 
lemeeta. As iqßipeßl ixoj jupbßal 
itziß u lemeetaeß. As taqß veßt jeß 
ixoj u txßumtxßulla tzßakabßaleß tiß 
iviß Aak.
4 As kaßl unqßa uxhchil uveß 
atik kßatz Aak ul veßt iviß tiß 
uveß uchi. As ech tal veßt jeß 
ileß ste: —¿Kam itxaßk u bßaßnla 
tzßakabßaleß kat kuxh ipeqß jeß 
ixoj tiß iviß Aak?
5 Pet kßayimal koj kat bßanchi, 
tan oßlaval kßalal (300) qßii aqßon 
ijaßmil u txßumtxßulla tzßakabßaleß. 
As kat koj aqßpu vijaßmileß te 
unqßa meebßaßeß,— tißk unqßa 
uxhchileß nik tal tiß ixoj.
6 As ech tal veßt u Jesús ileß: 
—¿Kam qßi uvaß kam kuxh netal 
tiß u ixojeß? Tan bßaßneß taß uveß 
kat ibßan ixoj sve.
7 At chiteß unqßa meebßaßeß sexoßl. 
As la uch ebßanat u bßaßneß ste 
asoj la esaß. Pet ech koj in, tan 
echeß bßenameen koj tuk atinoj 
in sexoßl.
8 As echeß u ixojeß, tan kat 
ibßanlu veßt ixoj kam uvaß kat 
uch vatz ixoj tiß ibßanataß, tan kat 
toksal veßt ixoj u txßumtxßulla 
tzßakabßaleß tiß vunchißoleß tiß 
vunmujlebßaleß, kßuxh yeßl in 
kamoj in.
9 As jik chit tuk val sete, tan 
katil uvaß la paxsalkat u bßaßnla 
yoleß sviß vatz u txßavaßeß, as la 
paxsal itzibßlal u bßaßnileß uvaß 
kat ibßan u ixojeß sve tiß tulsat 
unqßa tenameß skßußl uvaß kat 
ibßan u ixojeß,— tißk u Jesús.

Ni tal u Judas toksal u Jesús 
te viqßesal unqßa tenam

Mateo 26.14-16; Lucas 22.3-6
10 U Judas uvaß Iscariote, as 

najeß uveß atik ok xoßl kabßlaval 
unqßa ichusulibß u Jesús, as bßex 
til veßt naj unqßa iqßesal oksan 
iyol tenam vatz Tiixh tiß uvaß la 
taqßoßk naj u Jesús tiqßabß chajnaj.
11 Tul tabßi veßt chajnaj u yoleß, 
as txuqßtxun chit veßt chajnaj. 
As taltziß veßt chajnaj puaj te u 
Judas. As ichuk veßt naj txumbßal 
uvaß kam la tulbße veßt naj taqßat 
ok u Jesús tiqßabß chajnaj.

Nijej kan u Jesús umaßl 
u txßaßoßm tiß vikamebßaleß

Mateo 26.17-29; Lucas 22.7-23;
Xhun 13.21-30;

1 Corintios 11.23-26
12 As tu veßt u bßaxa qßii tetz 

u nimla qßiieß tul uvaß sitxßaßp 
u paaneß uvaß yeßl levadura 
nikuß sxoßl, as ech tal veßt 
unqßa ichusulibß u Jesús ileß 
ste: —¿Katil nasaßkat uvaß la 
bßen kubßankat tuch u txßaßoßmeß 
uveß tetz u nimla qßiieß tiß 
kunimataß?— tißk chajnaj, tan 
tu unqßa qßiieß as niyatzßpu unqßa 
talaj kaneeroßeß tiß inimal u 
nimla qßiieß.
13 As ichaj veßt bßen u Jesús 
kaßvaßl unqßa ichusulibßeß. As 
ech tal Aak ileß: —Bßenoj ex tu 
u tenameß. As la ekßul etibß tukß 
umaßl u naj uvaß eqßomal umaßl 
txeßn aß staßn. As la xekebß ex tiß 
naj.
14 As katil la oonkat u najeß, 
as ech la etal ileß te vibßaal u 
kabßaleß: «Ech ni tal u chusul 

qetz ileß: –¿Abßiste u kabßaleß 
uvaß la txßaßnkat in tukß unqßa 
unchusulibßeß tiß inimal u nimla 
qßiieß?– taqß Aak ni taleß,» chaj ex 
la bßen etal ste.
15 As la ikßuch veßt vibßaal u 
kabßaleß umaßl u nimla kabßal 
sete uvaß echen tikaßv ichup 
u kabßaleß. As bßanel veßt tuch 
u kabßaleß staßn. As tzitziß la 
ebßankat tuch u txßaßoßmeß,— tißk 
u Jesús.

16 As bßen veßt unqßa ichusulibß 
Aakeß. As tul ok veßt chajnaj tu u 
tenameß, as bßex ibßana kam uvaß 
tal Aak te chajnaj. As ibßan veßt 
chajnaj tuch u txßaßoßmeß tetz u 
nimla qßiieß.

17 As tul tzßotin veßteß, as ul 
veßt u Jesús tukß kabßlaval unqßa 
ichusulibßeß.
18 As xonebß veßt Aak tukß 
chajnaj vatz u meexhaeß. As tul 
nikat itxßaßn Aak tukß chajnaj, as 
ech tal veßt Aak ileß: —Jik chit 
tuk val sete, tan at umaßl ex 
netxßaßn sunkßatz, uvaß tuk aqßon 
ok in tiqßabß unqßa iqßesal unqßa 
tenameß,— tißk Aak.

19 As txumun veßt taama 
chajnaj. As junun talat veßt 
chajnaj: —¿Ma jit in?— tißk umaßl 
naj; as: —¿Ma jit in?— tißk umaßt 
naj.
20 Ech tal veßt u Jesús ileß: —Exeß 
umaßl uveß xoßl kabßlaval unqßa 
unchusulibßeß uvaß nejil kuß 
vepaaneß sunkßatz tu u lajeß.
21 As jik chit la val sete, tan 
kam chit uveß tzßibßamal kan tiß 
VIKßAOL U NAJEß, as aßeß uveß tuk 
unpalebße. ¡Pet oyebß chit ivatz u 
najeß uveß tuk aqßon ok VIKßAOL U 
NAJEß tiqßabß unqßa iqßesal unqßa 

tenameß! Tan aal bßaßneß uvaß jit 
koj itzßebß naj vatz u txßavaßeß,— 
tißk u Jesús.

22 As tul aalik itxßaßn veßt u 
Jesús tukß unqßa ichusulibßeß, 
as itxey veßt Aak u paaneß. As 
taqß veßt Aak taßntiixh stiß. As 
ijatx veßt Aak; as taqß veßt Aak te 
chajnaj. As ech tal veßt Aak ileß: 
—Ekßultaj, tan aßeß vunchißoleß,— 
tißk Aak.
23 As itxey veßt Aak u koopaeß. 
As taqß veßt Aak taßntiixh stiß. As 
taqß veßt ok Aak te chajnaj. As 
tukßa veßt chajnaj.
24 Ech tal veßt Aak ileß: —Aß 
vunkajaleß uvaß tuk jejon kan 
u akß tzaqßiteß, tan tuk eloj 
vunkajaleß tiß unqßa tenameß 
skajayil.
25 As jik chit tuk val sete, tan 
yeßxh jatu la vukßa veßt u taßl u 
uuvaeß echeß u vaaß nu kubßan 
cheel. Pet lanal ilej veßt u qßiieß 
uvaß la ilpu veßteß uvaß at u 
tenameß jaqß u tijleßm u Tiixheß. 
As aßn la vukßa veßteß unpajte,— 
tißk u Jesús.

Ni tal u Jesús uvaß la teesa 
tibß u Luß kßatz Aak

Mateo 26.30-35; Lucas 22.31-34;
Xhun 13.36-38

26 As tul yaß veßt ibßitzal u 
bßitzeß, as bßen veßt u Jesús tukß 
unqßa ichusulibßeß viß u vitzeß uvaß 
Olivos.
27 As ech tal veßt Aak 
ileß: —Tu u aqßbßalaß as tuk 
kaßkabßinoj veßt etaama sviß, 
tan ech ni tal u yol ileß uvaß 
tzßibßamal kan:

La unkßaxbßisa veßt u xeen 
txooeß.

As katil kuxh la oojkat veßt 
unqßa kaneeroßeß, tißk u 
yoleß.

28 As la val sete, tul la ul veßt 
vaama unpajte, as bßaxel la oon 
in sevatz tu u Galilea,— tißk u 
Jesús.
29 As ech tal veßt u Luß ileß: 
—Kßuxh kajayil unqßa unmooleß 
la kaßkabßin taama seeß, as ech 
koj in, tan yeßl in la kaßkabßin 
vaama seeß,— tißk u Lußeß.
30 Ech tal veßt u Jesús ileß: 
—As jik chit tuk val see, tan tu 
aqßbßalaß tul uvaß yeßxnaj oqß u 
peleßxheß kaßpajul, as oxpajul 
maßt eesat eebß sunkßatz,— tißk 
Aak.
31 As yaßltik chit u Lußeß tul ech 
tal ileß: —Asoj la alpu akameß, as 
eela kukameß la kam oß, tan ineß 
yeß la veesa kan vibß sakßatz,— 
tißk naj. As echat chit tal unjoltu 
unqßa ichusulibß Aakeß skajayil 
echeß uveß tal u Lußeß.

Ninach u Jesús Tiixh tu umaßl 
u atinbßal uvaß Getsemaní

Mateo 26.36-46; Lucas 22.39-46
32 As ul veßt u Jesús tukß 

chajnaj tu umaßl u atinbßal uvaß 
Getsemaní. Ech tal veßt Aak 
ileß te unqßa ichusulibßeß: —Maßt 
unnach Tiixh tzißleß. As xonebßoj 
kan ex tzitzaß,— tißk Aak.

33 As teqßo veßt Aak u Lußeß stiß, 
tukß u Santiago, tukß u Xhuneß. 
As ok veßt umaßl u mam txumußm 
xeß taama Aak tukß xaanchil 
aama.
34 Ech tal veßt Aak ileß: 
—¡Ootzimal svaßn uvaß tuk 
kamoj veßt in! ¡As vaßl chit 
itxumun veßt vaama! Pet kaaoj 

kan ex tzitzaß. As isloj chit 
ex,— tißk Aak.

35 As jetzßen veßt el unbßiil Aak. 
As qaaebß veßt Aak techal toon 
ivatz Aak vatz txßavaß. As inach 
veßt Aak Tiixh tiß uvaß yeß koj la 
ipalebße Aak unqßa kßaxkßoeß.
36 As ech tal veßt Aak ileß: 
—UnBßaal, xoßn chit axh sve. As 
tuk unjaj see uvaß la eesa el u 
kßaxkßoeß sunvatz, tan kajayil 
chiteß uveß la uch abßanataß. As 
jit in la alon see. Pet axh la alon, 
Pap,— tißk u Jesúseß tal te u 
Kubßaal Tiixheß.

37 As tul qßaavik veßt tzan Aak 
kßatz oxvaßl unqßa ichusulibßeß, 
as vatik veßt chajnaj. Ech tal veßt 
Aak ileß te u Lußeß: —¿Ma vatik 
axh bßa, Simón? ¿Ma yeß kat akuy 
umaj oora uvaß la isebß axh?
38 Isebßoj chit ex. As enachtaj 
chit Tiixh aqßal uvaß la iyakßinsa 
Aak u kßujlebßal ekßußleß sviß tul la 
chukax txumbßal setiß tiß eteesal 
sunkßatz. As kßuxh ayaßl chit 
ikßußl vetaanxelaleß tiß enachat 
Tiixh, as ech koj vechißoleß, tan 
yeß nisaß— tißk u Jesús.

39 As bßex inach veßt Aak Tiixh 
unpajte. As an chit u yoleß tal 
Aak uvaß tal Aak bßaxa.

40 Tul qßaavik veßt tzan Aak 
kßatz unqßa ichusulibßeß unpajte, as 
vatik veßt chajnaj, tan atik vataßm 
tivatz chajnaj. As jit chee veßt iyol 
chajnaj kam uvaß la tal te Aak.

41 As tul ul veßt Aak titoxpa, 
as ech tal veßt Aak ileß: —¿Antel 
kuxh vatik ex bßa? ¿As ißlichil 
kuxh bßa nebßaneß? Pet kat ilejlu 
veßteß tiß uvaß la aqßax ok in uvaß 
in VIKßAOL U NAJEß tiqßabß unqßa 
aapaaveß.

42 Pet txakpoj ex. Koßnaj, tan il u 
naj tul veßteß uvaß tuk aqßon ok in 
tiqßabß unqßa najeß,— tißk u Jesús.

Nitxeypu veßt u Jesús
Mateo 26.47-56; Lucas 22.47-53;

Xhun 18.2-11
43 As antelik kuxh iyolon u 

Jesús tul bßex oonoj u Judas 
uveß atik ok xoßl kabßlaval unqßa 
ichusulibß Aakeß. As aß chit 
mamaßla tenameß eqßomalik 
chßichß tukß tzeß staßn uvaß xekik 
tiß u Judas tan aß unqßa iqßesal 
oksan iyol tenam vatz Tiixh, tukß 
unqßa uxhchileß uvaß chusel tibß 
tiß unqßa tzaqßiteß, as tukß kaßt 
unqßa bßaal tenameß uvaß chajon 
bßen unqßa uxhchileß.
44 As maßtik taqßat u Judas 
itxumbßal chajnaj uvaß kam la 
ibßan chajnaj tul la bßen ilej 
chajnaj u Jesús. Ech tal naj ileß: 
—Abßil uveß la untzßubß txala 
itziß, as aß najeß uveß la etxeyeß as 
la eqitzeß tul la eteqßo,— tißk u 
Judas.
45 Tul oon veßt u Judas, as yak 
kuxh jetzßen veßt ok naj kßatz 
u Jesús. As ech tal veßt naj ileß: 
—Keche, Chusul,— tißk naj. As 
itzßubß veßt naj txala itziß Aak.
46 As loqß chit ul ixaßpu veßt 
unqßa uxhchileß u Jesús.  
47 As tzaa veßt umaßl vichusulibß 
u Jesús. As teqßo veßt jeß tzan naj 
vichßichßeß tu totzotz. As itzokß 
veßt el naj ixikin umaßl vikßam 
viqßesal oksan iyol tenam vatz 
Tiixh. 
48 As ech tal veßt u Jesús ileß: 
—¿Kam qßi uvaß eqßomal chßichß 
tukß tzeß setaßn tiß ul etxeyat in? 
¿In kol umaj elqßom qßa? 

49 As tul jun qßii atik in sexoßl tiß 
unchusuneß tu unqßa atinbßaleß tu 
u tostiixheß. As yeß kat etxey in. 
Pet ech chit tuk ibßaneß kam uvaß 
tzßibßamal kan,— tißk u Jesús.

50 As tul tabßi veßt unqßa 
ichusulibß Aakeß, as ooj veßt chajnaj 
skajayil. As taqß veßt kan chajnaj 
Aak sijunal xoßl unqßa tenameß.

Umaßl u chelem naj 
uvaß kat ooji

51 As atik umaßl u chelem naj 
uvaß bßochik tibß tu ixbßußj uvaß 
chajlunik tetz Aak. As txeypu 
veßt naj.
52 As itxßol naj toojeß. As aß kuxh 
u ixbßußjeß kaa veßt tiqßabß unqßa 
najeß. As tßosleßlik kuxh veßt naj 
tul ooj naj.

Ni teqßol u Jesús tu u abßibßal
Mateo 26.57-68;

Lucas 22.54-55, 63-71; 
Xhun 18.12-14, 19-24

53 As eqßol veßt ok u Jesús vatz 
viqßesal oksan iyol tenam vatz 
Tiixh. As imol veßt tibß unqßa 

iqßesal oksan iyol tenam vatz 
Tiixh, tukß kaßt unqßa uxhchileß 
uvaß chusel tibß tiß unqßa tzaqßiteß, 
as tukß kaßt unqßa bßaal tenameß.

54 As naach kuxh xekelikkat u 
Lußeß tiß u Jesús techal toon veßt 
naj vatz iqßanal viqßesal oksan 
iyol tenam vatz Tiixh. As xonlik 
veßt ok u Lußeß kßatz kaßl unqßa 
xeen tetz u tostiixheß tiß ileeat 
veßt ok tibß vatz xamal.

55 As unqßa iqßesal oksan iyol 
tenam vatz Tiixh tukß kaßt unqßa 
bßanol isuuchil unqßa tenameß 
uveß molik veßt tibß, tan nik 
ichuk chajnaj txumbßal tukß kaßl 
unqßa cheesan paav tiß iyatzßpu 
veßt u Jesús. As yeßlik iyakßil u 
cheesa paaveß uvaß nik tal unqßa 
uxhchileß,
56 tan kßuxh nimal unqßa 
uxhchileß nik cheesan ipaav Aak, 
as yeß nik ikßul tibß iyol chajnaj 
svatzaj tiß uvaß la yatzßpu veßt 
Aak stiß.
57 As txakpu veßt kaßt unqßa naj 
tiß icheesal ipaav Aak. As ech tal 
veßt chajnaj ileß:
58 —Ech kat tal naj ileß uveß kat 
qabßi: «La veßpisa veßt u tostiixheß 
uveß bßanel taßn unqßa najeß. As 
oxvaßl kuxh qßii la unlak umaßte 
uvaß jit unqßa najeß la bßanon,» 
tißk naj,— tißk unqßa cheesan tetz 
ipaav u Jesús.
59 Pet jit eela u cheesa paaveß 
nik tal chajnaj tiß Aak.

60 As viqßesal oksan iyol tenam 
vatz Tiixh, as txakpu veßt naj 
tiß ichßotit kaßl u yol te u Jesús. 
As ech tal veßt naj ileß te Aak: 
—¿Kam qßi uveß yeß natiineß? ¿As 
kam ni tal axh tiß unqßa yoleß uveß 
ni tal chajnaj seeß?— tißk naj.

61 As jit tiin u Jesús. As yeßl 
umaj yol tal Aak.

As ech tal veßt naj ileß unpajte: 
—¿Ma axh u Cristo, viKßaol u 
Tiixheß uvaß ni toksal iqßii?— tißk 
naj.
62 Ech tal veßt u Jesús ileß: 
—Ineß uveß naaleß. As la etil veßt 
in tul uvaß xonleßl veßt in tu 
visebßal u Kubßaal Tiixheß uvaß 
nim chit u tijleßmeß. As la etil 
ikuß chßußl VIKßAOL U NAJEß tu 
almikaß xoßl u suutzßeß,— tißk 
Aak.
63 As iqßix veßt viqßesal oksan 
iyol tenam vatz Tiixh u toksaßmeß. 
Ech tal veßt naj ileß: —Jit tzßajinal 
la ul umaßtoj uxhchil tiß ixochpu 
naj,
64 tan kat etabßil u yoleß uveß 
ni tal naj, tan ni toksa tibß naj 
Tiixhil. ¿As kam ni tal ex tiß 
naj?— tißk naj. As kajayil chit 
unqßa uxhchileß uvaß molik tibß 
alon veßteß uvaß tetz chit veßt u 
Jesús uvaß la kam Aak.

65 As xeßt veßt kaßl unqßa 
uxhchil tiß itzubßal Aak. As ijup 
veßt chajnaj ivatz Aak. As itop 
veßt chajnaj Aak taßn qßabß. As 
ech tal veßt chajnaj ileß: —Asoj 
axh qßajsan tetz viyol u Tiixheß, 
as qßiia uvaß abßil kat qßoson 
axh,— tißk chajnaj. As itzßich veßt 
unqßa xeen tetz u tostiixheß ivatz 
Aak taßn qßabß.

Ni teesa tibß u Luß
kßatz u Jesús

Mateo 26.69-75; Lucas 22.55-62;
Xhun 18.15-18, 25-27

66 As echenik kuß tzan u Lußeß 
vatz iqßanal vikabßal viqßesal 
oksan iyol tenam vatz Tiixh. As 

ul veßt umaßl vikßam viqßesal 
unqßa nachol Tiixheß uvaß atikkat 
u Lußeß.
67 As tul til veßt ixoj u Lußeß uvaß 
nik ileeoßk tibß naj vatz xamal, 
as ech tal veßt ixoj ileß tul aalik 
ok ixoj te naj: —Antik axheß 
molonik eebß tukß u Jesús uvaß aa 
Nazaret,— tißk ixoj.
68 Ech tal veßt u Luß ileß: —Yeß 
vootzaj u najeß uveß naaleß; as yeß 
la pal in tu u yoleß uveß naaleß,— 
tißk u Lußeß. As el veßt chßußl naj 
tziß kabßal. As tul bßex oqßoj veßt u 
peleßxheß.
69 As til veßt ixoj u Lußeß unpajte. 
As ech tal veßt ok ixoj ileß te 
unqßa uxhchileß uveß atik tzitziß: 
—U najeß vißleß, as imool tibß najeß 
tukß unqßa ichusulibß u Jesús,— 
tißk ixoj.
70 As tal veßt u Lußeß unpajte 
uvaß yeß toojtzaj naj u Jesús. As 
unbßiil kuxh stuul, as ech tal 
veßt unqßa uxhchil ileß te u Lußeß: 
—An chiteß vil amool eebßeß tukß 
unqßa ichusulibß u Jesús, tan 
axh aa Galilea. As ech ayoloneß 
echeß chajnaj,— tißk unqßa 
uxhchileß.
71 As ech tal veßt u Luß ileß: 
—¡Asoj nu kuxh unchuli yol 
sevatz, as sviß la ulkat u vaßlexheß, 
tan vatz u Tiixheß ni valkat uvaß 
yeß vootzaj u najeß uveß netaleß!— 
tißk u Lußeß.
72 As oqß veßt u peleßxheß tikaßpa. 
As jubßin veßt tul viyol u Jesús 
skßußl u Lußeß uvaß maßtik talat 
Aak: «Tul yeßxnaj oqß u peleßxheß 
tikaßpa, as oxpajul maßt eesat eebß 
sunkßatz,» tißk Aak. As tul ul veßt 
u yoleß skßußl u Lußeß, as xeßt veßt 
naj oqßoj.

Ni toksal ok u Jesús 
vatz u Pilato

Mateo 27.1-2, 11-14;
Lucas 23.1-5; Xhun 18.28-38

15  1 As kußsaj chittuß, as ikßul 
veßt tibß viyol unqßa iqßesal 

oksan iyol tenam vatz Tiixh, 
tukß kaßt unqßa bßaal tenameß, 
tukß unqßa uxhchileß uvaß chusel 
tibß tiß unqßa tzaqßiteß, as tukß 
kaßt unqßa bßanol isuuchil unqßa 
tenameß. As iqitz veßt chajnaj 
u Jesús. As bßex toksa veßt ok 
chajnaj Aak vatz u Pilato.
2 As ech tal veßt u Pilato ileß: 
—¿Ma axh u tijlenaal unqßa tiaal 
Israel?— tißk naj. —An chiteß uveß 
naaleß,— tißk u Jesús.
3 As unqßa iqßesal oksan iyol tenam 
vatz Tiixh, as nimal ipaav Aak 
nikat icheesa chajnaj vatz u Pilato.
4 As ech tal veßt u Pilato ileß te 
u Jesús unpajte: —¿Yeß kuxh 
natiineß? As tul nimal chit apaav 
ni tal chajnaj,— tißk naj.
5 As kßuxh ech alpeß te Aak, as 
mitaßn tal Aak umaj yol. As sotz 
veßt ikßußl u Pilato stiß.

Ni talpu veßt ikam u Jesús
Mateo 27.15-31; Lucas 23.13-25;

Xhun 18.38—19.16
6 As tu u nimla qßiieß uvaß 

pascua, as nik ichajpu u Pilato 
umaßl u preexhu, abßil uvaß nikat 
tal unqßa tenameß ichajpuleß.
7 As atik ok umaßl u naj preexhuil 
uvaß Barrabás. As txeyik naj tukß 
kaßt imool, tan maßtik iyatzßon 
chajnaj tiß ibßanat chßaßo tiß u 
ijlenaaleß.
8 As ul tal veßt unqßa tenameß te 
u Pilato uvaß la ichajpu naj umaj 

u preexhueß tu u nimla qßiieß 
echeß uvaß nik ibßan tu jun yaabß.
9 Ech tal veßt u Pilato ileß: —¿Ma 
la esaß uvaß la unchajpu u najeß 
uvaß ni toksa tibß setijlenaalil?— 
tißk naj,
10 tan atik veßt skßußl u Pilato uvaß 
taßn kuxh chßoßnchil aama nikat 
toksakat unqßa iqßesal oksan iyol 
tenam vatz Tiixh u Jesús tiqßabß 
naj.
11 As unqßa iqßesal oksan iyol 
tenam vatz Tiixh tukß kaßt unqßa 
bßaal tenameß, as toksa veßt 
chajnaj tiviß unqßa tenameß tiß 
uvaß aß u Barrabás la chajpuli.
12 As ech tal veßt u Pilato 
ileß: —¿As kam nesaß qßi uvaß 
la unbßan tiß vetijlenaaleß uveß 
netaleß?— tißk naj.
13 As taqß veßt jeß unqßa tenameß 
tuul iviß. Ech tal ileß: —¡Yatzßpoj 
naj vatz u kuruseß!— tißk unqßa 
tenameß.
14 —¿As kam ipaav u najeß qßi kat 
ibßana?— tißk u Pilato. As aal chit 
taqß jeß unqßa tenameß tuul iviß. 
As ech tal veßt ileß: —¡Yatzßpoj 
naj vatz u kuruseß!— tißk unqßa 
tenameß.
15 As ichajpu veßt el tzan naj u 
Barrabás. As tal veßt naj iqßospu 
u Jesús taßn tzßußm. As toksa 
veßt naj Aak tiqßabß unqßa soleß tiß 
uvaß la bßen yatzßpoj Aak vatz u 
kuruseß. Tan aß nital u Pilato uvaß 
bßaßn ikaa naj vatz u tenameß.

16 As teqßo veßt ok unqßa soleß 
u Jesús vatz iqßanal vikabßal u 
bßanol ivatz u ijlenaaleß. As imol 
veßt unqßa soleß unqßa imooleß 
skajayil.  
17 As toksa veßt unqßa soleß umaßl 
u muraßt oksaßm tiß u Jesús. As 

taqß veßt jeß chajnaj umaßl u 
koroona chßißx tiß iviß Aak uvaß 
paatxßumalike. 
18 As ech tal chajnaj ileß te Aak: 
—¡Keche, pap, axh tijlenaal 
unqßa tiaal Israel!— tißk chajnaj 
tiß teesal iqßii Aak. 
19 As ivekß chajnaj umaßl u 
aa tiß iviß Aak. As itzubßa veßt 
chajnaj Aak. As qaaebß veßt 
chajnaj vatz Aak tiß itzeßlel 
Aak.

20 As tul maßtik teesat chajnaj 
iqßii Aak, as teesa veßt el chajnaj 
u muraßt oksaßmeß tiß Aak. As 
toksa veßt chajnaj u toksaßm 
Aakeß unpajte. As teqßo veßt el 
chajnaj Aak tiß iyatzßpu veßt Aak 
vatz u kuruseß.

Niyatzßpu veßt u Jesús 
vatz u kurus

Mateo 27.32-56; Lucas 23.26-49;
Xhun 19.17-30

21 As tul bßex paloj umaßl u 
aa Cirene uvaß aalik itzaa tu 
vitz, as itxey veßt unqßa soleß naj 
tiß uvaß la tija naj u kuruseß. As 

Simón ibßii u najeß. As naj ibßaal 
u Alejandro tukß u Rufo.

22 As teqßo veßt unqßa soleß u 
Jesús tu u atinbßal uvaß Gólgota 
ibßii. (As aß isuuchil u yoleß uvaß 
Gólgota: Tatinbßal Bßajil Kßoßn.)
23 As taqß veßt chajnaj unbßiil u 
taßl uuva te Aak uvaß yuel tibß 
tukß kßayla tzßakabßal uvaß mirra 
ibßii. As jit isaß Aak tukßataß.
24 As tul maßt taqßat veßt jeß unqßa 
soleß u Jesús vatz u kuruseß, as 
ijatx veßt chajnaj u toksaßm Aakeß 
svatzaj. As itxßak veßt tibß chajnaj 
tiß u toksaßm Aakeß tiß uvaß abßiste 
u najeß la eqßon u toksaßm Aakeß.
25 As bßeluval oora qßalaßm tul 
uvaß taqß veßt jeß unqßa soleß u 
Jesús vatz u kuruseß.
26 As atik veßt jeß umaßl u 
aqßen tiviß u kuruseß uvaß 
tzßibßamalikkat uvaß kam stiß la 
kamkat Aak. As ech nik tal u 
tzßibß ileß: Aß U TIJLENAAL UNQßA 
TIAAL ISRAEL, tißk u tzßibßeß.
27 As antik kaßvaßt unqßa elqßom 
taqß jeß chajnaj vatz kaßvaßt unqßa 
kuruseß. Umaßl naj jeß tisebßal u 
Jesús; as umaßt naj timax Aak.
28 As aßeß kat ibßana uvaß 
tzßibßamal kan uvaß ech ni tal 
ileß:

As kat oksal veßt xoßl tachul 
unqßa paasan tzißeß, tißk u 
yoleß.

29 As tul uvaß nik ipal unqßa 
uxhchileß, as nik iyiku iviß tul 
nikat iyoqßon tiß u Jesús. As ech 
nik tal ileß te Aak: —Nikat aaleß 
uvaß la eßpisa u tostiixheß. As 
titoxvu qßii la alak unpajte, uvaß 
naaleß.
30 As qßalpu eebß vatz u 
kamchileß scheel. As kußen chßußl 

vatz u kuruseß,— tißk unqßa 
uxhchileß.
31 As echat chit nik ibßan unqßa 
iqßesal oksan iyol tenam vatz 
Tiixh, tukß unqßa uxhchileß uvaß 
chusel tibß tiß unqßa tzaqßiteß, tan 
ech nik tal chajnaj ileß svatzaj tul 
nikat iyoqßon tiß u Jesús: —Kßuxh 
kat iqßalpu naj unqßa uxhchileß 
vatz unqßa chßoßmeß, as yeß nitxßol 
veßt naj iqßalput tibß vatz u 
kuruseß.
32 Asoj naj u Cristo, u tijlenaal 
u kutenameß uvaß tiaal Israel, as 
kußoj chßußl naj vatz u kuruseß. As 
tul la qil ikuß chßußl naj, as aßn la 
kunima veßt naj,— tißk chajnaj. 
As echat nik ibßan unqßa najeß 
uveß atik jeß vatz unqßa kuruseß 
kßatz u Jesús, tan nik teesa 
chajnaj iqßii Aak.

33 As tul chaqßaan veßt qßii, as 
tokin veßt ivatz u txßavaßeß. As 
techanal oon veßt oxvaßl oora 
kußqßii, as aßn ilon veßt u qßiieß 
unpajte.
34 As tul oon veßt oxvaßl oora 
kußqßii, as taqß veßt jeß u Jesús 
tuul iviß. As ech tal veßt Aak ileß: 
—¿Eloi, Eloi, lama sabactani?— 
tißk Aak. Aß isuuchil u yoleß uvaß: 
«¡Kubßaal Tiixh, Kubßaal Tiixh! 
¿Kam qßi uveß nu kuxh aaqß kan 
in sunjunal?» tißk Aak.
35 As kaßl unqßa uxhchil uvaß atik 
tzitziß, as tul tabßi u yoleß uvaß 
tal u Jesús, as ech tal veßt ileß 
svatzaj: —¡Etabßitaj! Tan nimolo 
veßt naj u Elías,— tißk unqßa 
uxhchileß.
36 As oora chit bßex umaßl u naj 
tiß takßsat umaßl u patxkin kßoo 
taßn kßayla taßl uuva. As ikßaloßk 
naj tiß ijuß umaßl u aa. As taqß veßt 

jeß naj te u Jesús. As ech tal veßt 
naj ileß: —¡Qeßna! ¡Qil kuxhtuß! 
Pet tuk qileß ma tuk uloj u Elías 
tiß teqßol kuß tzan naj vatz u 
kuruseß,— tißk naj.

37 As aal chit taqß veßt jeß u 
Jesús tuul iviß tiß isikßineß. As 
kam veßt Aak.
38 As qßixmu veßt u nimla 
ixbßußjeß uveß nik jatxon tuul 
u tostiixheß. As kaßvaßl kuß u 
ixbßußjeß stuul, tan kat qßixmik kuß 
tzan tiviß as kat ul xeß toj.

39 As viqßesal unqßa soleß uvaß 
txaklik kßatz u kuruseß, as tul 
tabßi naj isikßin u Jesús as til naj 
uvaß kam ibßan Aak tul kat kam 
Aak, as ech tal veßt naj ileß: —An 
chiteß vil. IKßaol Tiixheß vil u 
najeß,— tißk naj.

40 As atik kaßl unqßa ixoj tzitziß 
uvaß tzißaßn kuxh nikat isajinkat 
veßt tzan tul uvaß sikam veßt u 
Jesús. As antik u Maßleß uvaß 
tzaanaj tu u tenam uvaß Magdala, 
tukß umaßt u Maßleß, vitxutx u 
Xhußleß tukß u Jacob uvaß itzßina, 
as tukß u Salomé.
41 As aß unqßa ixojeß uvaß xekelik 
veßt tiß u Jesús uvaß nik lochon 
kßatz Aak tul atik Aak tu u 
Galilea. As antik unjoltu unqßa 
ixoj uvaß xekelik tiß Aak tul kat 
bßen Aak tu u Jerusalén.

Nimujlu veßt u Jesús
Mateo 27.57-61; Lucas 23.50-56;

Xhun 19.38-42
42 As nik ibßan unqßa tenameß 

tucheß tiß inimat u xeem qßiieß, 
tan aalik ikuß veßt qßii as bßiitik 
kuxh ixeßt veßt u xeem qßiieß.
43 As estißeß bßex veßt umaßl u naj 
uvaß Xhußl ibßii, u aa Arimatea 

e 16.2 As aßeß u tumiinkußeß.

uvaß atik ok xoßl unqßa bßanol 
isuuchil unqßa tenameß, tiß ijajat 
vichißol u Jesús te u Pilato. As 
nik itxßebß naj u qßiieß tiß ikßuchat 
u Tiixheß uvaß at u tenameß jaqß u 
tijleßm u Tiixheß.
44 Tul tabßi veßt u Pilato uvaß 
maßtik ikam veßt u Jesús, as teqßo 
veßt taama naj. As imolo veßt naj 
viqßesal unqßa soleß. As ichßoti naj 
uvaß ma kat chit kamyu veßt u 
Jesús.
45 As tul tal veßt viqßesal unqßa 
soleß isuuchil uvaß kat kamyu 
Aak, as tal veßt u Pilato uvaß la 
uch veßt teqßot u Xhußleß vichißol 
Aakeß.

46 As bßex iloqß veßt u Xhußleß 
umaßl u saj maanta. As teqßo veßt 
kuß tzan naj vichißol u Jesús vatz 
u kuruseß. As ibßoch veßt naj tu u 
maantaeß. As bßex imuj veßt kan 
naj tu umaßl u jul uvaß kßotik ok 
vatz umaßl u pißun. As ibßalqßu veßt 
ok naj umaßl u sivan tziß u juleß.
47 As u Maßleß uvaß tzaanaj tu u 
tenam uvaß Magdala tukß u Maßl 
uvaß itxutx umaßt u Xhußleß, as til 
veßt chaßma katil uvaß mujlukat u 
Jesús.

Ni tul veßt taama u Jesús
Mateo 28.1-10; Lucas 24.1-12;

Xhun 20.1-10

16  1 Tul maßtik ipal u 
xeem qßiieß, as bßex iloqß 

veßt u Maßleß uvaß aa Magdala 
txßumtxßulla tzßakabßal, tukß u 
Salomé, as tukß u Maßleß uvaß 
itxutx u Jacob, tan nikat tal 
chaßma uvaß la bßen toksa chaßma 
u tzßakabßaleß tiß vichißol u Jesús.

2 As tul kuxh bßuqß qßii tu u bßaxa 
qßiieß tu xhemaana, e as bßen veßt 
unqßa ixojeß kßatz u juleß uvaß 
mujlukat u Jesús.
3 As ech nik tal veßt chaßma ileß 
svatzaj tu bßey: —¿Abßileß qßi 
tuk eesan el u sivaneß tziß u juleß 
sukuvatz?— tißk chaßma.  
4 As tul bßiitik kuxh toon chaßma, 
as til veßt bßen chaßma uvaß 
eesamalik veßt el u nimla sivaneß 
tziß u juleß. 
5 As oon veßt chaßma. As tul 
ok veßt chaßma tu u juleß, as til 
veßt chaßma uvaß xonlik umaßl 
u ángel tisebßal chaßma uvaß 
ech tiloneß echeß umaj chelem 
naj. As atik ok umaßl u chelkin 
oksaßm stiß uvaß vaßlik chit ipolal. 
As yak chit xoßv veßt chaßma 
staßn. 
6 As ech tal veßt u ángel ileß te 
chaßma: —Yeß kuxh xoßv ex. 
Ootzimaleß svaßn uvaß aß u Jesús 
nechukeß uvaß aa Nazaret uvaß 
kat yatzßpu vatz u kuruseß. As kat 
ulyu taama unpajte. As etiltaj 
uveß kat mujlukat, tan yeßxhkam 
at veßt tzitzaß. 

7 As bßenoj ex; bßen etaltaj te 
unqßa ichusulibß Aakeß as tukß 
te u Lußeß, tan il Aak bßaxel veßt 
sevatz tu u Galilea. As tzitziß la 
etilkat Aak, echeß uvaß tal kan 
Aak sete,— tißk u ángel tal te 
unqßa ixojeß.

8 As vaßlik chit itßuntßuch veßt 
chaßma. As oojik veßt el tzan 
chaßma tu u juleß. As yeßxhebßil 
tal chaßma ste tu bßey, tan nik 
ixoßv veßt chaßma.

Nikßuch tibß u Jesús 
te u Maßl uvaß aa Magdala

Xhun 20.11-18
9 Tul maßtik tul veßt taama u 

Jesús sqßalaßm tu u bßaxa qßiieß tu 
u xhemaanaeß, as bßaxel ikßuch 
veßt tibß Aak vatz u Maßleß uvaß aa 
Magdala, uvaß maßtik teesat Aak 
vujvaßl u subßuleß skßatz.
10 As bßen veßt ixoj. Bßex tal veßt 
ixoj te kaßt unqßa ichusulibß Aakeß 
uvaß naßxnik ixekebß tiß Aak, tan 
vaßlik chit toqßeß taßn txumußm.
11 As tul tabßi veßt unqßa 
ichusulibß Aakeß u yoleß uvaß tal 
u Maßleß tiß uvaß maßtik tilat veßt 
ixoj Aak, tan maßtik tul taama 
Aak unpajte, as yeß nik inima 
veßt unqßa ichusulibß Aakeß u yoleß 
uvaß nik tal ixoj.

Nikßuch tibß u Jesús 
vatz kaßvaßl unqßa ichusulibß

Lucas 24.13-35
12 As xamtik veßt stuul, as 

ikßuch veßt tibß Aak te kaßvaßt 
uxhchil uvaß nik ixaan tu bßey tiß 
ibßen tu vitz. As jit texhla chajnaj 
Aak oora.
13 As tul texhla veßt chajnaj Aak, 
as bßex tal veßt chajnaj te unqßa 

imooleß. As yeß nik inima unqßa 
imool chajnajeß u yoleß.

Ni taqß u Jesús 
tijleßm unqßa apóstol

Mateo 28.16-20; Lucas 24.36-49;
Xhun 20.19-23

14 As xamtel veßt stuul, as 
ikßuch veßt tibß Aak te junlavat 
unqßa apóstol tul uvaß atik veßt 
ok chajnaj vatz u meexhaeß. As 
iyaa veßt Aak chajnaj tiß uvaß 
yeß nik ikßujbßaß chajnaj ikßußl tiß 
Aak, tan tiß uvaß chajnaj chit yeß 
nik niman viyol unqßa uxhchileß 
uveß kat ilon Aak uvaß maßtik tul 
taama Aak unpajte.
15 As ech tal veßt Aak ileß: 
—Bßenoj ex. Bßen etaltaj u bßaßnla 
yoleß te unqßa tenameß skajayil 
uvaß at vatz u txßavaßeß.
16 As abßil uvaß la niman unqßa 
unyoleß uvaß la bßen etal ste as 
la kuß veßt xeß u aßeß, as aßeß yeß la 
bßen tu u kßaxkßoeß. Pet abßil uvaß 
yeß la niman, as aßeß la bßen tu u 
kßaxkßoeß.
17 As aß unqßa kßuchbßal tetz 
vunbßaßnileß u vißlaß uvaß la 
bßen ibßan unqßa uxhchileß uveß 
la niman vunyoleß, as tukß 
vunbßiieß la teesa veßt el unqßa 
subßuleß tiß unqßa uxhchileß uvaß 
atoßk u subßuleß skßatz. As la 
iyolbße veßt unqßa niman vetzeß 
kaßt unqßa yolbßaleß uvaß yeß 
ootzimal staßn.
18 As kßuxh la itxey unqßa 
uxhchileß unqßa txßißlatxooeß 
taßn iqßabß, as moj la tukßa 
umaj tzßakabßal uvaß la yatzßoni, 
as yeßxhkam la bßanon. As 
tul la taqß jeß unqßa uxhchileß 
iqßabß tiß unqßa aachßoßmeß, as la 

bßaßnxeß unqßa aachßoßmeß,— tißk 
u Jesús.

Nijeß u Jesús tu almikaß
Lucas 24.50-53

19 As tul yaß veßt u Jesús tiß 
iyoloneß, as eqßol veßt jeß Aak 
tu almikaß. As xonebß veßt Aak 
tisebßal u Kubßaal Tiixheß.

20 As ijatx veßt tibß unqßa 
ichusulibß Aakeß. As bßex tal veßt 
chajnaj u bßaßnla yoleß tulaj unqßa 
tenameß. As iloch veßt kuß tzan u 
Jesús chajnaj. As iyakßinsa veßt 
Aak u yoleß tukß unqßa kßuchbßal 
tetz vibßaßnileß uveß xoßvebßal 
chittuß uvaß bßex ibßan chajnaj.
An chiteß. 

Aß u bßaxa ußuj 
uvaß kat itzßibßa kan 
u Lucas te u Teófilo

1  1 Nimal unqßa uxhchileß uvaß 
jik chit kat itzßibßa kan tiß 

talax isuuchil unqßa veeß kat uch 
sukuxoßl
2 echeß uvaß kat chuspu sqe taßn 
unqßa qitzßin qatzikeß uvaß kat 
ilon kam uvaß kat uchi tixeßtebßal 
unqßa yoleß, tan an chit chajaakeß 
uvaß kat kßujebß kan tiß ipaxsal 
unqßa yoleß.
3 As bßaßn veßt sve uvaß jik chit 
nuntzßibßa bßen unqßa yoleß see, 
pap Teófilo, tan kat unchßoti veßt 
sbßaßn kam chit uvaß kat uchi 
tixeßtebßal
4 aqßal uvaß la ootzi uvaß jik chit 
u yoleß uvaß kat chuspik kan see.

Ni tal umaßl u ángel
te u Zacarías 

uvaß la itzßebß u Xhuneß 
5 Tul atik veßt ok u Herodes 

ijlenaalil tu u Judea, as atik umaßl 
oksan iyol tenam vatz Tiixh uvaß 
Zacarías uvaß tiaal u Abías. As 
Elisabet u tixqeleß. As aß tzaanalkat 
u tixqeleß xoßl unqßa tiaal u Aarón.

6 Jik chit itxumbßal chaßma 
skaabßil vatz u Tiixheß, tan nikat 
inima chaßma viyol u Tiixheß. As 
jik chit nik inima veßt chaßma u 
tzaqßiteß uvaß tzßibßamal kan uvaß 
alik kan taßn Aak.
7 As yeßlik chit meßal ikßaol 
chaßma, tan yeßl u Elisabet 
nik talaneß. As qßestik chit veßt 
chaßma skaabßil.

8 As bßex ilej veßt umaßl u 
qßii tul uvaß aßik u Zacarías 
tukß kaßt unqßa imooleß atik ok 
tixhemaana tiß tilat isuuchil u 
tostiixheß tu u Jerusalén.
9 As kat ikßulvatzi u Zacarías 
uvaß aßeß la ok tu u tostiixheß tiß 
itzßeßsal u incienso tu u nachbßal 
Tiixheß, tan echeß nik ibßan umaßl 
oksan iyol tenam vatz Tiixh.
10 As molik tibß unqßa tenameß 
vatz iqßanal u tostiixheß. As 
tul nikat itzßeßsa u Zacarías u 
incienso, as tul nikat inach unqßa 
tenameß Tiixh.
11 As tul atik u Zacarías vatz u 
atinbßaleß uveß nik itzßeßsalkat u 
incienso, as ul veßt umaßl u ángel 
txakebßoj tisebßal u meexhaeß.
12 As yak kuxh xoßv veßt u 
Zacarías. Yeß nikat ichee veßt tiviß 

Unqßa bßaßnla yol uvaß

tzßibßamal kan taßn

u Lucas
tiß u Jesús

tiß uvaß kam la ibßan veßt vatz u 
ángel.
13 As ech tal veßt u ángel ileß: 
—Zacarías, yeß xoßv axh, tan kat 
tabßil veßt u Tiixheß u nachbßal 
Tiixheß uveß nabßaneß, tan la 
itzßebß veßt umaßl vineß u eexqeleß, 
u Elisabet. As tul la itzßebß u neßeß, 
as Xhun ibßii la abßaneß.
14 As la txuqßtxun veßt axh taßn 
chiibßichil. As nimal unqßa 
uxhchileß la txuqßtxun veßt stiß tul 
uvaß la itzßebßi,
15 tan nim talchu vakßaoleß la 
ibßan vatz u Tiixheß. As yeßl u vino 
la tukßa. As mitaßn umaßtoj aß uvaß 
qßußimal setaßn. As kßuxh yeßxnaj 
itzßebßi, as aß u Tiixhla Espíritu la 
aqßon itxumbßal tiß ibßanataß kam 
uvaß la tal u Tiixheß ste.
16 As aßeß la bßanon uvaß nimal 
unqßa tiaal Israel la ikßaxa veßt 
tibß tiß inimat u Kubßaal Tiixheß.
17 As bßaxel la ul veßt vatz Aak. 
As eela u tijleßmeß tukß u Elías 
la ibßaneß uvaß xoßvebßalik chit u 
tijleßmeß, tan tiß u yoleß uveß la 
ul taleß as la ijikbßaß veßt unqßa 
bßaalaeß vitxumbßaleß tiß uvaß la 
ixoßni veßt unqßa meßal ikßaoleß. 
As la ijikbßaß veßt unqßa paasan 
tziieß vitxumbßaleß tiß inimat 

vitxumbßal unqßa jikla aamaeß. 
As ech la ibßan unqßa tenameß tiß 
ikßulat veßt Aak,— tißk u ángel.

18 As ech tal veßt u Zacarías 
ileß te u ángel: —¿Kam la vulbße 
vootzit qßi uvaß asoj an chit 
vayoleß uveß naaleß? Tan qßestu 
veßt in tukß u vixqeleß,— tißk u 
Zacarías.
19 Ech tal veßt u ángel ileß: —Ineß 
in Karaßp. As in ichaj u Tiixheß. 
As Aakeß kat chajon tzan in tiß ul 
valat u bßaßnla yoleß see.
20 As tiß uvaß yeß kat anima veßt 
uvaß kat val see, as cheel tuk 
kaaoj veßt axh smemil. As yeßl 
axh la yolon veßt axh. Pet lanal 
itzßebß veßt vakßaoleß uveß ni val 
see, as aßn la yolon veßt axh 
unpajte,— tißk u ángel.

21 As tul uvaß atik ok u 
Zacarías tu u Tiixhla atinbßaleß, 
as mamaßla tenameß nikat 
itxßebßon kan vatz u qßanaleß. As 
nikat kuxh isotz ikßußl unqßa 
tenameß, tan yeßsebß chit el chßußl 
u Zacarías tu u Tiixhla atinbßaleß.
22 As tul el veßt chßußl u Zacarías, 
as maßtik imemtu veßteß. As nikat 
kuxh ikßuchun veßt tukß iqßabß. As 
kat pal veßt unqßa tenameß stuul 
uvaß at umaj kam uvaß kat ikßuch 
u Tiixheß ste.
23 As tul tzßaj veßt iqßii u Zacarías 
tiß tilat isuuchil u aqßoneß tu 
tostiixheß, as bßen veßt tikabßal.

24 As tul atik veßt u Zacarías 
tikabßal, as jeß veßt ventasioon tiß 
u Elisabet. As oßvaßl ichß uvaß kolik 
kuxh tibß u Elisabet tu kabßal. As 
ech nikat tal veßt jeß ileß ste:
25 «As kat ibßanlu veßt u Kubßaaleß 
bßaßnil sve. Taßntiixh te Aak, tan 
aß isaß Aak uvaß yeß la yoqßax veßt 

in taßn unqßa tenameß tiß uvaß yeßl 
vas val ati,» tißk u Elisabet.

Ni tal umaßl u ángel te u 
Maßleß uvaß la itzßebß u Jesús
26 As tul ibßan vaajil ichß ijeß 

ventasioon tiß u Elisabet, as ichaj 
veßt u Tiixheß u ángel uvaß Karaßp 
tu umaßl u tal tenam tu u Galilea 
uvaß Nazaret ibßii
27 xeß umaßl u qßopo ixoj uvaß 
Maßl ibßii uvaß kßujlik veßt tzii stiß 
tukß umaßl u naj uvaß Xhußl uvaß 
tiaal tibß tukß u David.
28 As tul oon veßt u ángel tu u 
kabßaleß uveß atikkat u Maßleß, as 
ech tal veßt ileß: —¡Keche, Maßl! 
Tan at u Tiixheß seeß. As nim veßt 
u bßaßnileß uvaß tuk ibßan u Tiixheß 
see tiß uveß nibßan Aak te unjoltu 
unqßa ixojeß,— tißk u ángel.
29 As tul tabßi u Maßleß viyol u 
ángel, as yak chit sotz veßt ikßußl 
taßn u yoleß uveß tal u ángel. As 
ech tal veßt jeß ileß ste: «¿Kam 
isuuchil u yoleß qßi uveß ni talpu 
sve?» tißk u Maßleß.
30 As ech tal veßt u ángel ileß: 
—¡Yeß xoßv axh, Maßl! Tan bßaßn 
veßt atxumbßal vatz u Tiixheß,
31 tan tuk jeßoj ventasioon seeß. As 
la itzßebß veßt umaßl vaneß. As tul la 
itzßebßi, as Jesús ibßii la abßaneß,
32 tan nim talchu u neßeß la ibßaneß. 
As iKßaol u Tiixheß tu almikaß u 
neßeß, tan aß u Kubßaal Tiixheß, 
u kuBßooqßoleß, la oksan veßt u 
tijleßmeß echeß uvaß kat tulbße Aak 
u qßesla ebßaaleß uvaß David.
33 As la ok veßt ijlenaalil tiß 
unqßa tiaal Israel. As yeßxh jatu 
la el veßt tiß u ijlenaalileß, tan yeßl 
iyaßtebßal u tijleßmeß la ibßaneß,— 
tißk u ángel tal te u Maßleß.

34 As ech tal veßt u Maßl ileß te 
u ángel: —¿Kam isuuchil u yoleß 
uveß naal sve? Tan yeßl untzumel 
ati,— tißk u Maßleß.
35 Ech tal veßt u ángel ileß: —As 
aß u Tiixhla Espíritueß tuk uloj 
seeß. As aß vibßaßnil u Tiixheß tu 
almikaß tuk uloj seeß tiß uvaß la 
itzßebß umaßl vaneß. Estißeß ni val 
see tiß u neßeß uveß la itzßebßi, tan 
Tiixhla Aamaeß, iKßaol u Tiixheß.
36 As echat kat ibßanlu veßt 
vananeß uvaß aatin eebß stukß, u 
Elisabet, tan kßuxh qßestu veßteß, 
as la itzßebß veßt umaßl vineß. As 
kßuxh ni talchu stiß uvaß yeßxh 
jatu la alani, as cheel kat ibßanlu 
vaajix ichß ijeß ventasioon stiß,
37 tan yeßl umaj kam uvaß yeß koj 
la itxßol u Tiixheß ibßanataß,— tißk 
u ángel.
38 As ech tal veßt u Maßl ileß: —Il 
in ilaß. As ineß in ikßam u Tiixheß. 
As la ibßan Aak sviß kam uveß 
naaleß,— tißk u Maßleß. As bßen 
veßt u ángel.

Niqßelu u Maßl u Elisabet 
39 As an kuxh tu unqßa qßiieß, 

as ibßan veßt u Maßleß tucheß. As 
yeßntu chit ibßen u Maßleß tu 

LUCAS 1

Lucas 1.39-45

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



141

umaßl u tal tenam uvaß echen xoßl 
unqßa vitzeß tu u Judea tiß bßen 
iqßelut u Elisabet.
40 Tul oon veßt u Maßleß tu 
vikabßal u Zacarías, as itiixhi veßt 
u Maßleß u Elisabet.
41 As tul kuxh tabßi u Elisabet 
itiixhil taßn u Maßleß, as yak kuxh 
iyiku veßt tibß u tal neßeß kßatz u 
Elisabet. As taqß veßt u Tiixhla 
Espíritu itxumbßal u Elisabet tiß 
iyoloneß.
42  As ech tal veßt u Elisabet 
ileß tul taqß jeß u tuul iviß: —As 
nim veßt u bßaßnileß uvaß tuk 
ibßan u Tiixheß see tiß uveß 
nibßan Aak te unjoltu unqßa 
ixojeß. As nimal bßaßnil la ibßan 
u Tiixheß te u neßeß uvaß la 
itzßebßi.
43 ¿As kam veßt vijleßm qßi uvaß 
tul eel veßt in? Tul axh vitxutx 
vunBßooqßoleß,
44 tan tul kuxh uvaß kat atiixhi 
in, as yak kuxh kat iyiku 
veßt tibß u neßeß sunkßatz taßn 
chiibßichil.
45 As achvebßal chit axh, tan kat 
akßujbßaß akßußl tiß u Tiixheß, tan 
tuk tzojpisaloj unqßa yoleß uvaß 
kat alpu see taßn u Tiixheß,— tißk 
u Elisabet.
46 As ech tal veßt u Maßl ileß te u 
Elisabet:

—Vaßl chit ichiibß u 
vaanxelaleß tiß toksal iqßii u 
Kubßaal Tiixheß.

 47 As vaßl chit itxuqßtxun veßt 
vaama tiß u Tiixheß, u 
sotzsan tetz vunpaaveß,

 48 tan kßuxh jit nim valcheß xoßl 
unqßa tenameß, as nimal 
bßaßnil kat ikßuch u Tiixheß 
sve, tan in ikßam Aak.

As la tal veßt unqßa tenameß 
skajayil uvaß achvebßal u 
bßaßnileß uvaß kat ibßan Aak 
sve,

 49 tan xoßvebßal chit vibßaßnil 
Aakeß uveß kat ibßanlu sve. 
As xoßvebßal chit viyakßil 
Aakeß.

As Tiixhla bßiieß vibßii Aakeß.
 50 As nichit itxum u Tiixheß 

ivatz unqßa tenameß uveß 
kat ibßanlu kan. As echat 
nibßan cheel tiß chit ibßeneß 
tiß unqßa tenameß uveß ni 
xoßvan Aak.

 51 As mamaßla bßaßnil nibßan 
Aak tukß viyakßileß.

As jankßal unqßa uxhchileß 
uveß nijeßsa tibß, as kat 
teesa veßt Aak iqßii.

 52 As at unqßa ijlenaaleß kat 
teesa Aak tiß u tijleßmeß.

As kat toksa veßt Aak iqßii 
unqßa uxhchileß uveß yeß 
ni toksal iqßii taßn unqßa 
tenameß.

 53 Kat inoosa veßt Aak unqßa 
uxhchileß uveß nivaßyeß.

As kat taqß veßt kan Aak 
unqßa txßioliqßiieß vatz 
vaßy.

 54 As kat iloch veßt Aak unqßa 
mam kukuyeß uvaß tiaal 
Israel.

As yeß kat sotz skßußl Aak tiß 
itxumat kuvatz,

 55 tan echeß uveß alel kan taßn 
Aak te u qßesla kubßaaleß 
uvaß Abraham, tukß te 
unqßa tiaaleß skajayil,— 

tißk u Maßleß.
56 As kamal oxvaßl ichß ibßan 

u Maßleß xeß u Elisabet. As qßaav 
veßt u Maßleß tikabßal.

LUCAS 1

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



142

Ni titzßebß u Xhun uvaß aqßon 
kuß unqßa uxhchileß xeß u aßeß
57 As tul ilej veßt iqßii u 

Elisabet tiß talaneß, as itzßebß veßt 
vineßeß.
58 As tul tabßi veßt unqßa titzßin 
tatzikeß tukß unqßa uxhchileß uveß 
echen najlich vikabßaleß, as vaßlik 
chit ichiibß veßt unqßa uxhchileß 
skajayil, tan tiß uvaß nimla 
bßaßnil kat ibßanlu u Tiixheß te u 
Elisabet.
59 As tul ibßan u neßeß vaaxil 
qßii, as bßex tzokßaxoj el unbßiil 
vichißoleß. As tal veßt unqßa 
uxhchileß uvaß Zacarías u neßeß la 
ibßaneß echeß ibßii vibßaaleß.
60 As ech tal veßt vitxutx u neßeß 
ileß: —Yeßle, tan Xhun ibßii u neßeß 
tuk ibßaneß,— tißk aak tala.
61 Ech tal veßt unqßa uxhchil ileß: 
—¿Kam qßi uvaß yeß nasaß uvaß 
Zacarías u neßeß? Tan yeßl Xhun 
xoßl unqßa etatineß,— tißk unqßa 
uxhchileß.
62 As tukß kuxh veßt kßuchußm 
nik ichßoti veßt ok unqßa uxhchileß 
te u Zacarías tiß uvaß kam ibßii u 
neßeß la ibßaneß.
63 As ijaj veßt u Zacarías umaßl 
u tal aqßen. As itzßibßa veßt u 
Zacarías vibßii u neßeß vatz aqßen. 
«Xhun ibßii u neßeß tuk ibßaneß,» 
tißk u tzßibßeß uveß itzßibßa. As 
kat kuxh sotz veßt ikßußl unqßa 
tenameß.
64 As tul kuxh itzßibßa u yoleß, as 
yak kuxh yolon veßt u Zacarías 
unpajte. As kat toksa veßt iqßii u 
Tiixheß.
65 As teqßo veßt taama unqßa 
tenameß taßn xoßvichil. As oora 
chit ipaxsa veßt unqßa tenameß 

itzibßlal u yoleß xoßl unqßa talaj 
tenameß tu u Judea.
66 Jankßal unqßa tenameß uveß 
abßin u yoleß, as ech tal veßt jeß 
ileß ste: «¿As kamal at tijleßm 
u neßeß tuk ibßaneß?» tißk unqßa 
uxhchileß, tan atik chit vibßaßnil u 
Tiixheß tiß u neßeß.

Niyolon u Zacarías tiß u neßeß 
taßn u Tiixhla Espíritu

67 As u Zacarías, vibßaal u neßeß, 
as taqß veßt u Tiixhla Espíritu 
itxumbßal tiß talat unqßa yoleß tiß 
u neßeß. As ech tal veßt ileß:
 68 —Ni voksa iqßii u Kubßaal 

Tiixheß, u Tiixheß uvaß ni 
qoksa iqßii, oß uvaß oß tiaal 
Israel, tan kat ulyu veßt 
sukuxoßl tiß kuqßalpuleß.

 69 As kat taqßlu veßt tzan u 
Tiixheß umaßl u qßalpun 
qetz uvaß xoßvebßal chit u 
tijleßmeß.

As aßeß tiaal u qßesla kubßaaleß 
uvaß David, uvaß atik tijleßm 
taßn Aak.

 70 Tan echeß uvaß kat tal kan u 
Tiixheß taßn unqßa qßajsan 
tetz viyoleß uveß kat ul 
bßaxa uvaß txaaik taßn Aak.

 71 Ech tal kan ileß. La ul teesa 
veßt oß u qßalpun qetzeß vatz 
unqßa chßoßnchil aamaeß as 
tukß vatz unqßa uxhchileß 
uveß ni ixvan oß,

 72 as kat itxum veßt Aak ivatz 
unqßa qßesla kubßaaleß tan 
yeß nisotz skßußl Aak tiß 
u Tiixhla tzaqßiteß uvaß 
tal kan Aak te u qßesla 
kubßaaleß uvaß Abraham.

 73 As yeß nisotz skßußl Aak tiß 
itzojpisat uvaß kat tal kan 

Aak te u qßesla kubßaaleß 
uvaß Abraham tiß uvaß la 
taqß tzan Aak u qßalpun 
qetzeß,

 74 tiß ul teesat oß Aak vatz unqßa 
chßoßnchil aamaeß tiß uvaß 
yeß la xoßv veßt oß tiß qoksat 
veßt iqßii u Tiixheß.

 75 As jik chit u kutxumbßaleß la 
ibßan vatz Aak.

As jik chit la kunima veßt Aak 
techal la kukamebße.

 76 As tuk val see, unkßaol, tan aß 
u Tiixheß uvaß at tu almikaß 
la oksan axh qßajsan tetz 
viyoleß,

tan axh tuk bßaxoj veßt axh 
vatz u kuBßooqßoleß tiß 
ijikbßaßl itxumbßal unqßa 
tenameß

 77 as tiß uvaß la qootzi veßteß, 
jankßal oß uvaß oß itenam u 
Tiixheß, uvaß la teesa veßt oß 
Aak vatz unqßa kßaxkßoeß.

As la qootzi veßteß uvaß la 
isotzsa veßt Aak u kupaaveß,

 78 tan ayaßl chit ikßul Aak tiß 
itxumat kuvatz.

Estißeß la ul u txijun qetzeß 
sukuxoßl echeß ibßuuqß u 
qßiieß vatz u almikaßeß. 
Aßeß u Cristo uvaß la ul tu 
almikaß,

 79 tiß tul itxijut veßt Aak unqßa 
uxhchileß uveß echen u 
taanxelaleß tu u qßej toktoeß.

As la ul teesa Aak unqßa 
uxhchileß vatz u kamchileß,

as la iloch oß Aak tiß uvaß 
bßaßn qatineß sukuvatzaj,— 

tißk u Zacarías.
80 As tul nik ichßii veßt u Xhuneß, 

as nik iyakßin veßt itxumbßal kßatz 
u Tiixheß. As aß atinkat veßteß tu 

u tzuukin txßavaßeß. As katnal ilej 
u qßii uvaß la ikßuch veßt tibß vatz 
unqßa tiaal Israel.

Ni titzßebß veßt u Jesús
Mateo 1.18-25 

2  1 An chit tu unqßa qßiieß, as 
taqßeßl tzan u Augusto umaßl 

u ley, tan atik ok naj ijlenaalil tu 
u Roma. As taleßl tzan naj uvaß 
la eqßol tachul unqßa tenameß 
skajayil.
2 As aßs tel u tachul unqßa 
tenameß bßaxa taßn u Augusto 
tul uvaß atik ok u Cirenio bßanol 
ivatz u ijlenaaleß tu u Siria.
3 As bßen veßt unqßa uxhchileß 
skajayil tulaj unqßa itenameß uveß 
itzßebßnalkat tiß itzßibßat veßt tibß.
4 As estißeß el veßt chßußl u Xhußleß 
tu u tenameß uvaß Nazaret uvaß 
echen tu u Galilea. As aß bßenkat 
veßteß tu u Belén uvaß echen tu 
u Judea, uvaß itzßebßnalikkat u 
David, tan tiaalik tibß u David 
tukß u Xhußl.
5 As bßex itzßibßa veßt tibß u Xhußleß 
tukß u Maßleß, tan kßujlik veßt tzii 
tiß chaßma. As atik veßt iyaabßil u 
Maßleß.
6 As tul uvaß atik veßt chaßma 
tu u Belén, as ilej veßt u qßiieß tiß 
titzßebß u neßeß.

7 As itzßebß veßteß. As aßeß u bßaxa 
tal u Maßleß. As ibßoch veßt u 
Maßleß u neßeß tu umaßl u txoß. 
As ikoxhbßaß veßt kuß tu umaßl u 
jukßubß, tan jit ilej veßt chaßma 
ivatbßal tu umaj kabßal.

Ni toon umaßl u ángel kßatz 
unqßa xeen kaneeroßeß 

8 As atik kaßl unqßa xeen 
kaneeroß najlich u Belén. As nik 
ivata chajnaj unqßa kaneeroßeß 
aqßbßal.
9 As aat kuxh til veßt chajnaj tul 
veßt umaßl u ángel uvaß tetz u 
Kubßaal Tiixheß. As yak chit txijul 
veßt chajnaj taßn vilitzßloßlan 
u Tiixheß. As kat chit xoßv veßt 
chajnaj.
10 As ech tal veßt u ángel ileß: 
—Yeß kuxh xoßv ex, tan aß umaßl 
u bßaßnla yoleß tul val sete. As la 
txuqßtxun veßt ex stiß tukß unqßa 
tenameß unpajte.
11 As cheel kat itzßebßyu veßt u 
qßalpun tetz unqßa tenameß. As 
aß kat itzßebßkat tu u tenam uvaß 
alalkat u David. As aßeß u Cristo 
uvaß Kubßaal.
12 As abßiste u neßeß uveß ni val 
sete as kßuchbßal tetz uvaß, tan 
tul la bßen elej u neßeß, as bßochel 
tu umaßl u txoß. As koxhlu kuß tu 
umaßl u jukßubß,— tißk u ángel.
13 As aat kuxh til veßt unqßa xeen 
txooeß ichee veßt mamaßla ángel 
svatz. As ech tal veßt unqßa ángel 
ileß tiß toksat iqßii u Tiixheß:
14 —¡Qoksataj iqßii u Tiixheß 
uvaß echen tu almikaß! tan Aakeß 
nibßanon uvaß bßaßn tatin unqßa 
uxhchileß svatzaj vatz u txßavaßeß, 
tan echeß uvaß nisaß u Tiixheß,— 
tißk unqßa ángel.

15 As tul qßaav veßt unqßa ángel 
tu almikaß, as ech tal veßt unqßa 
xeen txoo ileß svatzaj: —Koßnaj 
tu u Belén. Koßnaj qil uveß kat tal 
u Tiixheß sqe,— tißk unqßa xeen 
txooeß.
16 As qßax chit veßt ibßen chajnaj. 
Bßex ilej veßt chajnaj u Maßleß tukß 
u Xhußleß tukß u neßeß. As koxhlik 
kuß u tal neßeß tu u jukßubßeß.
17 As tul til veßt chajnaj u neßeß, 
as kat tal veßt chajnaj te chaßma 
kam uvaß kat ul tal u ángel te 
chajnaj tiß u neßeß.
18 As jankßal unqßa uxhchileß uveß 
kat abßin viyol unqßa xeen txooeß 
as kat chit txuqßtxun veßteß taßn u 
yoleß uveß tal chajnaj.
19 As nikat kuxh titzßa u Maßleß 
unqßa yoleß. As kat ibßan veßt jeß 
tiviß uvaß kam isuuchil u yoleß 
uveß kat tabßi.
20 As tul qßaav veßt unqßa xeen 
txooeß kßatz unqßa ikaneeroßeß, 
as vaßlik chit itxuqßtxun veßt 
chajnaj. As toksa veßt chajnaj 
iqßii u Tiixheß tiß unqßa veeß kat 
tabßi as tiß unqßa veeß kat tila 
echeß uvaß kat alax te chajnaj 
taßn u ángel.

Ni tex nachpoj veßt Tiixh 
tiß u Jesús tu u tostiixheß

21 As tul ibßan u neßeß vaaxil 
qßii as bßex tzokßaxoj veßt el 
unbßiil vichißoleß, as oksal veßt 
ibßii uvaß Jesús, tan echeß uveß 
alik kan taßn u ángel te u Maßleß 
tul uvaß yeßxnik jeß ventasioon 
stiß.

22 As tul ibßan u Maßleß 
kaßviinqil qßii tiß u neßeß echeß 
uvaß alik kan taßn u Moisés, as 
eqßol veßt u neßeß taßn vitxutxeß 
tukß vibßaaleß tu u Jerusalén tiß 
inachpu veßt Tiixh stiß,
23 tan ech ni tal u yol ileß uvaß 
tzßibßamal kan taßn u Moisés: 
«Asoj xaak u bßaxa tal u ixojeß, as 
tetz Tiixh naj la ibßaneß,» tißk u 
yoleß.
24 As inima veßt chaßma u yoleß 
uvaß alelik kan taßn u Moisés 
uvaß ech ni tal ileß: «As la oyal 
veßt untzumoj koßrakßum as 
moj tzumoj paroomaxh vatz u 
Tiixheß,» tißk u yoleß.

25 As atik umaßl u pap tu u 
Jerusalén uvaß Simeón ibßii, as 
nik toksa taama tiß inachat 
Tiixh. As atik ok taama tiß u 
Tiixheß. As nikat itxßebßon tiß 
ilejat u qßiieß uvaß la ul u qßalpun 
tetz u tenameß uvaß tiaal Israel 
tiß ilochpeß. As aßik u Tiixhla 
Espíritu nik lochon u Simeón 
tiß ibßanataß kam uvaß nik tal u 
Tiixheß stiß,
26 tan maßtik talat u Tiixhla 
Espíritu ste uvaß techal la til kan 
tul u Cristo uvaß la ichaj tzan u 
Tiixheß.
27 As an chit u Tiixhla Espíritueß 
oksan xeß taama u Simeón tiß 

toon vatz u tostiixheß. As tul bßex 
oonoj u neßeß taßn u Xhußleß tukß u 
Maßleß tiß toksal veßt u neßeß vatz 
u Tiixheß tiß inimat chaßma u 
tzaqßiteß,
28 as ijele veßt u Simeón u neßeß. 
As ech tal veßt u Simeón ileß tiß 
toksat iqßii u Tiixheß:
 29 —Kubßaal Tiixh, la uchi uvaß 

la kam veßt in echeß uvaß 
alel kan aßn, tan bßaßn tatin 
veßt u vaanxelaleß savatz,

 30 tan kat villu veßt u qßalpun 
qetzeß.

 31 As axheß, Pap, la chßiisan 
aqßal uvaß la ilax taßn unqßa 
tenameß skajayil.

 32 As la tal veßt isuuchil vayoleß 
te unqßa tenameß uveß jit 
tiaal Israel echeß itxijul 
umaßl tenam uvaß echen tu 
u toktoeß.

As la oksal iqßii vatenameß uveß 
tiaal Israel taßn u neßeß,— 

tißk u Simeón.
33 As tul tabßi veßt u Xhußleß tukß 
u Maßleß u yoleß uveß tal u Simeón 
tiß u neßeß, as kat chit sotz veßt 
ikßußl chaßma.
34 As toksa veßt u Simeón iqßii 
u Tiixheß. As ech tal veßt ileß te u 
Maßleß: —Tan kßujleßl veßt u neßeß tiß 
uvaß at unqßa tiaal Israel la niman, 
as ati uvaß yeß la niman. As at unqßa 
uxhchileß la chßoßn veßt taama stiß.
35 As la ootzil vitxumbßal unqßa 
uxhchileß kam uveß ni titzßa 
taama. Pet ech koj axh, tan ech 
tok umaj u mam txumußm xeß 
aama echeß tok umaj chßichß tu u 
taanxelal umaj uxhchil,— tißk u 
Simeón tal te u Maßleß.

36 Atik umaßl u qßajsan tetz 
viyol u Tiixheß vatz iqßanal u 

LUCAS 2

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



146

tostiixheß. As An ibßii u ixojeß. 
As imeßal u Fanuel uvaß tiaal u 
Aser ixoj. As txulnalik ixoj tul 
teqßo tibß ixoj tukß vitzumeleß. As 
vujvaßl kuxh yaabß teqßo tibß ixoj 
tukß vitzumeleß. As kat kam veßt 
vitzumel ixojeß.
37 As kaaik veßt kan ixoj txakayil 
kajvaßl toßkßal (84) yaabß. As 
tul qßestik chit veßt ixoj. As 
bßenameen atik chit ixoj vatz 
iqßanal u tostiixheß. As nik inach 
ixoj Tiixh sqßiil as aqßbßal. As 
nikat ikuy veßt ixoj ivaßy tiß 
inachat Tiixh.
38 As tul yaß veßt u Simeón 
tiß iyoloneß, as jetzßen veßt ok 
u Aneß kßatz u neßeß tiß taqßat 
taßntiixh te u Tiixheß stiß. 
As nik tal u Aneß isuuchil 
u tijleßm u neßeß te unqßa 
uxhchileß tu u Jerusalén uveß 
nik itxßebßon tiß u qßalpun tetz 
unqßa tenameß.

Niqßaav veßt u Xhußl tukß 
u Maßl tu u Nazaret

39 As tul tzojpu veßt u Xhußleß 
tukß u Maßleß tiß uvaß alelik kan tu 
u tzaqßiteß taßn u Tiixheß, as qßaav 
veßt chaßma tu u Nazaret uvaß 
echen tu u Galilea.
40 As chßiichil chit nik ibßan veßt 
u Jesús. As nik ichee veßt iyakßil. 
As nik ichee veßt itxumbßal. As 
nik taqß veßt tzan u Tiixheß 
vibßaßnileß stiß.

Nikaaik kan u Jesús 
tu u tostiixh 

41 As jun yaabß nikat ibßen 
vitxutx u Jesús tukß vibßaaleß tu 
u Jerusalén tiß tilat u nimla qßiieß 
uvaß pascua ibßii.

42 Tul maßtik ibßanat u Jesús 
kabßlaval yaabß, as bßex veßt 
vitxutxeß tukß vibßaaleß tu u nimla 
qßiieß, tan ech chit nik ibßan 
chaßma tu jun yaabß.
43 As tul pal veßt u nimla qßiieß, 
as qßaav veßt vitxutx u Jesús tukß 
vibßaaleß tiß ibßen tu vitenameß. 
As kaaik veßt kan u Jesús tu u 
Jerusalén. As jit ilax ikaa Aak,
44 tan kamal xekelik Aak xoßl 
unqßa tenameß uvaß nikat tal 
chaßma. As tul uvaß maßtik ixaat 
veßt chaßma umaßl qßii xaoßm, as 
aßn ichuk veßt chaßma u Jesús 
xoßl unqßa tatineß tukß xoßl unqßa 
tenameß uveß ootzimalik taßn 
chaßma.
45 As jit ilej veßt chaßma u 
Jesús. As qßaav veßt chaßma tu u 
Jerusalén tiß ichukat u Jesús.

46 As tu veßt itoxvu qßii, as 
aßn ilej veßt chaßma u Jesús. As 
aß xonlikkat ok u Jesús tu u 
tostiixheß xoßl unqßa najeß uveß 
nik ichusun u tzaqßiteß uvaß 
tzßibßamal kan. As nik tabßi u 
Jesús viyol chajnajeß. As nikat 
ichßoti u Jesús itziß chajnaj.
47 As jankßal unqßa uxhchileß 
uveß nikat abßin viyol u Jesús as 

teqßo chit veßt taama chajnaj tiß 
vitxumbßal u Jesús, tan chßißumal 
chit talat veßt u Jesús isuuchil 
unqßa yoleß.
48 As echat chit kat ibßan vibßaal 
u Jesús tukß vitxutxeß tiß uvaß til 
chaßma uvaß tal u Jesús isuuchil 
u yoleß. As ech tal veßt u Maßl 
ileß: —¿Kameß qßi, val, uveß kat 
oolbße oß? As kat kuxh axaansal 
veßt qaama. As in tukß ak abßaaleß, 
as kat kuxh chukunyu veßt oß 
seeß,— tißk u Maßleß.
49 As ech tal veßt u Jesús ileß: 
—¿As kam qßi uveß nechuk sve? 
¿As yeß kol ootzimal qßa setaßn 
uvaß aß chit la atinkat in tu 
vikabßal vunBßaaleß?— tißk u 
Jesús.
50 As jit pal u Maßleß stuul tukß u 
Xhußleß tiß uvaß kam ni tokkat u 
yoleß uveß tal u Jesúseß.

51 As tul tal u Jesúseß u yoleß, 
as bßen veßt Aak tiß vibßaaleß tukß 
tiß vitxutxeß tu u Nazaret. As 
nikat inima u Jesúseß yol kam 
uvaß nik tal chaßma ste. As nikat 
kuxh titzßa vitxutxeß unqßa yoleß 
uveß kat tal u Jesúseß.

52 As nikat ichßii veßt itxakebß u 
Jesús. Nikat ichee veßt itxumbßal. 
As bßaßn vitxumbßal u Jesús 
vatz u Tiixheß as tukß vatz unqßa 
tenameß.

Ni tal veßt u Xhun 
viyol u Tiixheß

Mateo 3.1-12; Marcos 1.1-8;
Xhun 1.19-28

3  1 As tul ibßan oßlaval yaabß 
tok veßt u César uvaß Tiberia 

ijlenaalil tu u Roma, as aßik u 
Poncio Pilato uveß atik ok bßanol 
ivatz tu u Judea. As aß atikkat 

ok u Herodes tu u Galilea. As 
aß atikkat ok u Pißleß, u titzßin 
u Herodes, tu u Iturea tukß tu 
u Trakonite. As aß atikkat ok u 
Lisanias tu u Abilinia.
2 As tul atik ok u Anás tukß u 
Caifás iqßesalil oksan iyol tenam 
vatz Tiixh, as yolon veßt u Tiixheß 
te u Xhuneß, vikßaol u Zacarías, 
tu u tzuukin txßavaßeß, tan aß isaß 
u Tiixheß uvaß la bßen ipaxsa u 
Xhuneß viyol Aakeß xoßl unqßa 
tenameß.
3 As pal veßt u Xhuneß tulaj unqßa 
tenameß tziß u Jordán tiß talat 
viyol u Tiixheß te unqßa tenameß. 
As nik tal veßteß uvaß la kuß unqßa 
uxhchileß xeß u aßeß, texhlal tetz 
uvaß kat ikßaxal unqßa uxhchileß 
vipaaveß vatz u Tiixheß, aqßal uvaß 
la isotzsa veßt Aak ipaav unqßa 
uxhchileß.
4 Tan echeß umaßl u yol uvaß 
tzßibßamal kan taßn u Isaías uvaß 
ech ni tal ileß:

Tan la uch umaßl u sikßißm tu 
u tzuukin txßavaßeß.

As ech la tal ileß: «¡Ebßantaj 
etucheß tiß ekßulat u 
kuBßooqßoleß!

¡As ejikbßaßtaj vetxumbßaleß 
echeß ijikbßaßl umaj bßey!

 5 As la noosal u xoßl u vitzeß.
As la eßpul el u vitzeß, aqßal 

uvaß chaqßaala chit la ibßan 
veßteß.

As ech ejikbßaßt vetxumbßaleß 
echeß ijikbßaßl umaj bßey 
uveß koyixi. As jankßal 
unqßa bßeyeß uveß at jul 
stuul as labßalili.

 6 As kajayil chit unqßa tenameß 
tuk ilon tul uvaß tuk isotzsa 
veßt u Tiixheß vipaav unqßa 

tenameß,» chaj la taleß, tißk 
u yoleß.

7 As ul veßt unqßa tenameß 
kßatz u Xhuneß tiß uvaß la taqß 
kuß u Xhuneß unqßa uxhchileß 
xeß u aßeß. As ech tal u Xhun 
ileß: —¡Ech vetxumbßaleß echeß 
u txßißlatxooeß! ¿Tan abßil kat 
alon sete uvaß la ooj ex vatz u 
kßaxkßoeß uveß tuleß?
8 Ebßantaj u bßaßneß, texhlal tetz 
uvaß kat ekßaxal veßt etibß vatz 
u Tiixheß. As yeß etitzßa uvaß tiß 
kuxh uvaß: «Oß tiaal u Abraham,» 
chßex netaleß, as yeßl ex la pal ex 
tu u kßaxkßoeß uvaß tuleß, tan tuk 
val sete uvaß echeß kßaxkßo koj 
ibßensat u Tiixheß unqßa kßubßeß 
stiaal u Abraham.
9 As ech veßt bßanel etaßneß echeß 
unqßa tzeßeß uvaß at veßt ok u 
kßoxbßaleß stiß tiß itzokßpu unqßa 
taqßil tzeßeß. As abßiste u tzeßeß 
uveß yeß bßaßn vivatzeß ni taqßeß 
as la tzokßax el. As la sutil ok tu 
xamal,— tißk u Xhuneß.
10 As ech tal veßt kaßl unqßa 
uxhchil ileß xoßl unqßa tenameß: 
—¿As kam qßi la kubßaneß tiß uvaß 
la kukßucheß uvaß kat kukßaxal 
qibß?— tißk unqßa uxhchileß.
11 Ech tal u Xhun ileß: —Abßiste 
ex uveß at kaßvaßl etoksaßm as 
etaqßtaj umaj te vemooleß uveß 
yeßl tetz ati. As abßiste ex uveß 
at etxßix as etaqßtaj tetz unqßa 
uxhchileß uveß yeßl itxßix ati,— 
tißk u Xhuneß.
12 As kaßl unqßa uxhchil uvaß nik 
molon puaj tetz u ijlenaaleß tu 
u Roma, as ul veßt chajnaj kßatz 
u Xhuneß tiß uvaß la kuß chajnaj 
xeß u aßeß. As ech tal veßt chajnaj 
ileß: —¿Chusul, kam la kubßaneß 

tiß uvaß la kukßucheß uvaß kat 
kukßaxal qibß?— tißk chajnaj.
13 Ech tal veßt u Xhun ileß: —Yeß 
kuxh ejaj kaßt puaj tiß uveß alel 
sete taßn u ijlenaaleß,— tißk u 
Xhuneß.
14 As ech tal kaßt unqßa sol 
ileß: —¿As kano oß qßi? ¿Kam la 
kubßaneß?— tißk chajnaj. Ech 
tal veßt u Xhun ileß: —Yeß kuxh 
exoßvisa unqßa uxhchileß tiß 
emaat unqßa tetzeß. As yeß la 
echeesa yol tiß exochat unqßa 
uxhchileß. As ekßujbßaßtaj 
kuxh ekßußl tiß vejaßmileß uveß 
nekßuleß,— tißk u Xhuneß.

15 As yeß saach unqßa tenameß 
nikat alon svatzaj uvaß kamal aß 
veßt u Xhuneß u Cristo uvaß nik 
tal jeß ste, tan nikat itxßebß unqßa 
tenameß u tulebßal u Cristo.
16 As ech tal veßt u Xhun ileß te 
unqßa tenameß: —Jik chit tuk 
val sete, tan xeß kuxh u aßeß ni 
vaqßkat kuß ex. Pet ech koj umaßt 
u uxhchileß uveß aßn tuleß, tan 
nim talcheß u tijleßmeß sviß. As 
jit unkßuleleß uvaß la unsaapu 
vikßaßjil vixaßpeß. As tul la uli, 
as Aakeß la oksan u Tiixhla 
Espíritueß tu vetaanxelaleß, 
as la ijikbßaß veßt ex Aak tukß 
vixamalileß.
17 Tan ech la bßancheß sete echeß 
nibßanchu te u trigo, tan il u 
txaabßal tetz u trigo ileß at tiqßabß 
Aak. As la ikol veßt Aak u bßaßnla 
trigo tu u tatinbßaleß. Pet ech koj 
u chßiseß, tan yakloßk tu xamal, 
umaßl u xamal uvaß yeßxhjatu la 
tzaai,— tißk u Xhuneß.

18 As nimal chit unqßa yoleß 
nik tal u Xhuneß te unqßa 
tenameß tiß toksat xeß taama 

unqßa uxhchileß tiß uvaß la inima 
u bßaßnla yoleß.
19 As u Herodes uvaß kßujlik kan 
tiß tilat isuuchil kajvaßl unqßa 
tenameß taßn u ijlenaaleß tu u 
Roma, as kat tixqeli veßt naj u 
Herodías, u tixqel u Pißleß uvaß 
titzßin u Herodes. Estißeß kat iyaa 
veßt u Xhuneß u Herodes as tukß 
tiß unjoltu unqßa vaßlexheß uveß 
nik ibßan naj.
20 As aal chit paavin veßt u 
Herodes tukß unjoltu unqßa 
vaßlexheß uvaß kat ibßana. As 
tal veßt naj tok u Xhuneß tu u 
kaarsa.

Ni taqß kuß u Xhun 
u Jesús xeß u aßeß

Mateo 3.13-17; Marcos 1.9-11
21 As tul yeßxnik ok u Xhuneß 

tu u kaarsa, as mamaßla uxhchileß 
nikat taqß kuß naj xeß u aßeß. As 
antu veßt u Jesús kat kuß veßt xeß 
u aßeß taßn u Xhuneß. As tul kuxh 
inach u Jesúseß Tiixh, as ijajpu 
veßt tibß u almikaßeß.
22 As kuß veßt chßußl u Tiixhla 
Espíritu tiibßa u Jesúseß. As 
ech tiloneß echeß tilax umaj 
paroomaxh. As abßil umaßl u tuul 
viß tu almikaß uvaß ech tal ileß: 
—Axheß unKßaol uvaß xoßn chit 
axh sve. As vaßl chit untxuqßtxun 
seeß,— tißk u yoleß.

Unqßa qßesla ibßaal u Jesús
Mateo 1.1-17

23 As tul ibßan u Jesúseß vinaj 
laval yaabß, as xeßt veßt Aak tiß 
ipaxsal viyol u Tiixheß xoßl unqßa 
tenameß. As vatz unqßa tenameß, 
as ikßaol u Xhußleß u Jesúseß. As 
ikßaol Elí u Xhußl;

24 ikßaol Matat u Elí; ikßaol Leví 
u Matat. As ikßaol Melqui u Leví; 
ikßaol Jana u Melqui. As ikßaol 
umaßt u Xhußl u Jana.
25 Ikßaol Matatías u Xhußl; ikßaol 
Amós u Matatías; ikßaol Nahum 
u Amós. As ikßaol Esli u Nahum; 
ikßaol Nagai u Esli.
26 As ikßaol Maat u Nagai; ikßaol 
Matatías u Maat; ikßaol Semei u 
Matatías. As ikßaol umaßt u Xhußl 
u Semei; ikßaol Judá u Xhußl;
27 ikßaol Joana u Judá; ikßaol 
Resa u Joana; ikßaol Zorobabel u 
Resa; ikßaol Salatiel u Zorobabel; 
ikßaol Neri u Salatiel.
28 As ikßaol Melqui u Neri; ikßaol 
Adi u Melqui; ikßaol Cosam u 
Adi; ikßaol Elmodam u Cosam. 
As ikßaol Er u Elmodam;
29 ikßaol Josué u Er; ikßaol 
Eliezer u Josué; ikßaol Jorim u 
Eliezer; ikßaol Matat u Jorim.
30 As ikßaol Leví u Matat; ikßaol 
Simeón u Leví; ikßaol Judá u 
Simeón; ikßaol umaßt u Xhußl u 
Judá; ikßaol Jonán u Xhußl. As 
ikßaol Eliaquim u Jonán;
31 ikßaol Melea u Eliaquim; ikßaol 
Mainán u Melea; ikßaol Matata u 
Mainán; ikßaol Natán u Matata.
32 As ikßaol David u Natán; 
ikßaol Isaí u David; ikßaol Obed 
u Isaí; ikßaol Booz u Obed; ikßaol 
Salmón u Booz; ikßaol Naasón u 
Salmón.
33 As ikßaol Aminadab u Naasón; 
ikßaol Aram u Aminadab; ikßaol 
Esrom u Aram; ikßaol Fares u 
Esrom, ikßaol Judá u Fares.
34 As ikßaol Jacob u Judá; ikßaol 
Isaac u Jacob; ikßaol Abraham 
u Isaac; ikßaol Taré u Abraham; 
ikßaol Nacor u Taré.

35 As ikßaol Serug u Nacor; ikßaol 
Ragau u Serug; ikßaol Peleg u 
Ragau; ikßaol Heber u Peleg; 
ikßaol Sala u Heber;
36 ikßaol Cainán u Sala; ikßaol 
Arfaxad u Cainán. As ikßaol Sem 
u Arfaxad; ikßaol Noé u Sem; 
ikßaol Lamec u Noé;
37 ikßaol Matusalén u Lamec; ikßaol 
Enoc u Matusalén; ikßaol Jared u 
Enoc; ikßaol Mahalaleel u Jared; 
ikßaol umaßt u Cainán u Mahalaleel.
38 As ikßaol Enós u Cainán; ikßaol 
Set u Enós; ikßaol Adán u Set. As 
aß u Tiixheß cheesan tetz u Adán.

Ni tal u txßißlanaj 
uvaß la paavin u Jesús

Mateo 4.1-11; Marcos 1.12-13

4  1 As atik itxumbßal u Jesús 
taßn u Tiixhla Espíritu tiß 

ibßanat Aak kam uvaß ni tal u 
Tiixheß ste. As el veßt chßußl Aak 
tziß u nimla aßeß u Jordán. As oon 
veßt Aak tu u tzuukin txßavaßeß 
taßn u Tiixhla Espíritu.
2 As kaßviinqil qßii kat atin u 
Jesús tu u tzuukin tzßavaßeß. As 
yeßl Aak kat txßaßni. Pet kat ikuy 
veßt Aak ivaßy. As kat ul veßt u 
txßißlanajeß tiß ul ichukat txumbßal 
tiß uvaß la paavin u Jesúseß.
3 As ech tal veßt u txßißlanaj 
ileß: —Asoj axh iKßaol u Tiixheß, 
as ala uvaß la bßen u kßubßeß 
stxßixil,— tißk u txßißlanajeß.
4 Ech tal veßt u Jesús ileß: —Ech 
ni tal viyol u Tiixh ileß uvaß 
tzßibßamal kan:

Jit kuxh u txßixeß la isbßaßn 
unqßa uxhchileß.

Pet kajayil chit unqßa iyol 
u Tiixheß, as aßeß uvaß la 
isbßaßn unqßa uxhchileß,—

tißk u Jesús.
5 As bßen veßt u Jesúseß taßn u 

txßißlanajeß viß umaßl u nimla vitz. 
As kam chit unqßa veeß at tulaj 
unqßa tenameß skajayil vatz u 
txßavaßeß, as ikßuch veßt naj te u 
Jesús.
6 As ech tal veßt naj ileß: —As 
la voksa veßt axh sibßooqßolil 
unqßa tenameß skajayil. As la vaqß 
unqßa itxßiibßal iqßiieß see, tan 
at tunqßabß skajayil. As la uch 
vaqßat te umaj uxhchil, abßil uveß 
la unsaß vaqßat ste.
7 Asoj la kuß axh qaaloj sunvatz 
tiß ooksat unqßii, as eetzeß uveß 
skajayil,— tißk u txßißlanajeß te u 
Jesús.
8 Ech tal veßt u Jesús ileß: 
—Jetzßen el sunvatz, Satanás, tan 
ech ni tal umaßt u yol ileß uvaß 
tzßibßamal kan:

Taßn kuxh u Tiixheß, 
vaBßooqßoleß, la kuß axh 
qaaloj svatz.

As Aak kuxheß la anima,—
tißk u Jesúseß.

9 As teqßo veßt u txßißlanajeß 
u Jesúseß viß u tostiixheß tu u 
Jerusalén. As ech tal veßt naj 
ileß te Aak: —Asoj axh iKßaol u 
Tiixheß, as suti kuß eebß tzitzaß,
10 tan ech ni tal umaßt u yol ileß 
uvaß tzßibßamal kan:

La ichaj tzan u Tiixheß unqßa 
ángel tiß ul ilochat axh.

 11 As la ul ikßul axh unqßa 
ángel aqßal uvaß yeß la 
kßaxbßu veßt avoj tiß umaj 
kßubß,—

tißk u txßißlanajeß.
12 Ech tal veßt u Jesús ileß: 
—Ech ni tal umaßt u yol ileß uvaß 
tzßibßamal kan:

Yeß la uch abßekßat u Kubßaal 
Tiixheß,—

tißk u Jesús.
13 As tul kat tzojpu veßt u 

txßißlanajeß tiß ichukat txumbßal 
tiß ikuß u Jesús tu paav, as taqß 
veßt kan naj u Jesús. As nik kuxh 
itxßebß veßt naj ilejat umaßtoj qßii 
tiß ichukat txumbßal unpajte tiß u 
Jesús.

Nixeßt u Jesús chusun 
tu u Galilea

Mateo 4.12-17; Marcos 1.14-15
14 As atik itxumbßal u Jesús 

taßn u Tiixhla Espíritu tul qßaav 
veßt Aak tu u Galilea. As pax 
veßt itzibßlal u Jesús tulaj unqßa 
tenameß tukß tulaj unqßa talaj 
tenameß.
15 As nikat ichusun veßt u 
Jesúseß tulaj unqßa atinbßaleß tetz 
nachbßal Tiixh taßn unqßa tiaal 
Israel. As nimal unqßa uxhchileß 
nik oksan veßt iqßii Aak.

Ni tixval veßt u Jesús 
tu u Nazaret

Mateo 13.53-58; Marcos 6.1-6
16 As oon veßt u Jesús tu u 

Nazaret uvaß chßiikat Aak. As tul 
kat ilej u xeem qßiieß, as ok veßt 
Aak tu u atinbßaleß tetz nachbßal 
Tiixh, tan ech chit nik ibßan Aak 
tu jun xeem qßii. As txakebß veßt 
Aak tiß isikßlet Aak viyol u Tiixheß 
xoßl unqßa tenameß.
17 As aqßpik veßt ok u ußujeß te Aak 
uveß tzßibßamal kan taßn u Isaías, 
u qßajsan tetz viyol u Tiixheß tul 
ijaj veßt Aak u ußujeß. As ilej veßt 
Aak u yoleß uvaß ech ni tal ileß:
 18 Aß viTiixhla Espíritu u 

Kubßaaleß ni lochon in tiß 

unbßanataß kam uvaß ni tal 
Aak sviß.

As txaael veßt in taßn Aak tiß 
valat unqßa bßaßnla yoleß 
xoßl unqßa meebßaßeß.

As kat ichaj veßt tzan in 
Aak tiß ilochax unqßa 
uxhchileß uvaß kßaxbßinal u 
taanxelaleß taßn u paaveß,

as tiß valat unqßa yoleß 
tiß ichajpul veßt unqßa 
uxhchileß uveß kßalel taßn u 
paaveß,

as la ilon veßt unqßa tzoteß,
as tiß unqßalput unqßa tenameß 

uveß bßuchel kuxhtuß taßn 
vipaaveß,

 19 as tiß valat te unqßa uxhchileß 
uvaß kat ilejlu veßt u 
qßiieß uvaß la taqß veßt 
Aak vibßaßnileß te unqßa 
uxhchileß, tißk u yoleß uvaß 
isikßle u Jesús tu u atinbßaleß 
tetz nachbßal Tiixh.

20 As tul bßaßnxi, as ibßalqßu 
veßt Aak u ußujeß. As taqß veßt ok 
Aak te u lochonaaleß. As xonebß 
veßt Aak. As aalik chit veßt ok 
unqßa uxhchileß te Aak skajayil 
uveß atik tu u atinbßaleß tetz 
nachbßal Tiixh.
21 As ech tal veßt u Jesús ileß: 
—As cheel kat ibßanlu veßt u veeß 
sevatz, uvaß alel kan tu u ußujeß,— 
tißk Aak.

22 As achaßv chit viyol Aakeß 
te unqßa tenameß. As teqßo veßt 
taama unqßa tenameß tiß u yoleß 
uveß isikßle Aak. As ech tal veßt 
unqßa tenam ileß: —¿Jit kol 
vikßaol u Xhußleß qßa u najeß?— 
tißk unqßa tenameß tal svatzaj.
23 Ech tal veßt Aak ileß: —Pet 
ni vitzßa uvaß ech tuk etal 

ileß sve: «¡Axh aatzßak, tzßaka 
eebß sajunal!» chaj ex tuk etal 
sve. As moj ech la etal ileß: 
«Jankßal unqßa bßaßnileß uvaß ni 
qabßi yol stiß uvaß kat abßan tu 
u Capernaúm as echat abßan 
tzitzaß tu vatenameß cheel,» chaj 
ex,— tißk u Jesús.
24 As ech tal veßt Aak ileß 
unpajte: —Tan echeß bßaßn koj 
iyolbßel umaßl u qßajsan tetz viyol 
u Tiixheß vatz unqßa uxhchileß tu 
vitenameß.
25 As jik chit tuk val sete, tul 
uvaß jit ul jabßal tu oxvaßl yaabß 
tukß vaajil ichß taßn u Elías, as 
mamaßla vaßy kat ibßana. As 
kßuxh nimal unqßa txakay ixojeß 
atik tu u Israel,
26 as jit ichaj bßen u Tiixheß u 
Elías xeß umaj txakay ixoj tu u 
Israel. Pet aß ichajkat bßen Aak u 
Elías xeß umaßl u txakay ixoj tu u 
Sarepta uvaß echen tu u Sidón.
27 As kßuxh nimal unqßa 
aachßoßmeß atike uvaß atik ok 
chßaßk chin stiß tu u Israel tul 
uvaß atik u Eliseo, u qßajsan tetz 
viyol u Tiixheß, as yeßxhebßil kat 
bßaßnxi. Pet taßn kuxh u Naamán, 
u aa Siria, kat bßaßnxi,— tißk u 
Jesús.
28 As tul tabßi veßt unqßa tenameß 
viyol u Jesús tu u atinbßaleß tetz 
nachbßal Tiixh, as ul veßt iviß 
chajnaj tiß Aak.
29 As imol veßt ok tibß unqßa 
uxhchileß tiß Aak tu u atinbßaleß 
tetz nachbßal Tiixh. As tilul 
veßt el Aak tißeßl u tenameß. As 
eqßol veßt jeß Aak viß u vitzeß uvaß 
jejlikkat unqßa tenameß, tan aß tal 
unqßa tenameß uvaß la sutil bßen 
Aak vatz u vitzeß.

30 Pet pal kuxh veßt Aak xoßl 
unqßa tenameß. As bßen veßt Aak.

Ni teesa el u Jesús subßul 
tiß umaßl u naj
Marcos 1.21-28

31 As oon veßt u Jesús tu u 
Capernaúm uvaß echen tu u 
Galilea. As tu u xeem qßiieß 
tu jun xhemaana nikat ichus 
veßt Aak unqßa uxhchileß tu u 
atinbßaleß.
32 As teqßo veßt taama unqßa 
uxhchileß tiß u chusbßaleß uveß 
nik tal Aak, tan nik ikßuch Aak 
tukß viyoloneß uvaß atik tijleßm 
Aak.

33 As atik ok umaßl u naj tu u 
atinbßaleß tetz nachbßal Tiixh uvaß 
atik ok subßul skßatz. As taqß jeß 
naj tuul iviß tiß isikßineß.
34 Ech tal veßt naj ileß taßn u 
subßuleß: —¡Jesús, aa Nazaret! 
¿Kam asaß sqe? ¡Yeß ul ayansa 
oß! Tan ootzimal svaßn uvaß 
axheß uvaß chajel tzan axh taßn 
u Tiixheß. As ayaßl chit akßußl 
nooksa aama tiß Aak,— tißk u 
najeß taßn u subßuleß.
35 Ech tal veßt Aak ileß te u 
subßuleß: —¡Chaa tziß! ¡Elen 
tiß u najeß!— tißk Aak. As isuti 
veßt bßen u subßuleß u najeß tu 
txßavaß vatz unqßa uxhchileß. As 
el veßt u subßuleß tiß u najeß. As jit 
ikßaxbßisa u subßuleß u najeß.
36 As kat teqßo veßt taama 
unqßa uxhchileß skajayil tiß 
uveß ibßan u Jesús. As ech tal 
veßt unqßa uxhchil ileß svatzaj: 
—¿Kam tijleßm viyol u najeß 
uveß ni taleß? Tan tul ni tal naj 
tel unqßa subßuleß kßatz unqßa 
uxhchileß, as ninima unqßa 

subßuleß viyol najeß,— tißk unqßa 
uxhchileß.
37 As ipaxsa veßt unqßa uxhchileß 
itzibßlal u Jesúseß tulaj unqßa 
talaj tenameß uvaß najlike.

Nibßaßnxisa u Jesús vijiß u Lußeß
Mateo 8.14-15; Marcos 1.29-31
38 El veßt chßußl u Jesúseß tu 

u atinbßaleß tetz nachbßal Tiixh. 
As ok veßt Aak tu vikabßal u 
Simón uvaß Luß. As jajpu veßt 
bßaßnil te Aak tiß vijiß u Lußeß, tan 
nimxinalik chit veßteß taßn xamal 
chßoßm.
39 As jetzßen veßt ok Aak kßatz u 
aachßoßmeß. As iyaa veßt Aak u 
xamal chßoßmeß. As yak kuxh el 
veßt u xamal chßoßmeß kßatz vijiß u 
Lußeß. As oora chit txakpu veßteß. 
As taqß veßt techbßubßal unqßa 
uxhchileß.

Nimal aachßoßm
nibßaßnxisa u Jesús

Mateo 8.16-17; Marcos 1.32-34
40 As tul maßtik ibßen veßt 

qßii, as teqßo veßt tzan unqßa 
uxhchileß unqßa aachßoßmeß 
vatz u Jesús, kßuxh kam kuxh 
chßoßmil nik bßanon. As junun 
taqßat veßt jeß Aak iqßabß tiß 
unqßa aachßoßmeß. As nikat 
ibßaßnx veßteß.
41 As tul nikat tel unqßa subßuleß 
kßatz unqßa uxhchileß, as vaßlik 
chit isikßin u subßuleß tiß teleß. Ech 
nik tal ileß te u Jesús: —¡Axheß 
viKßaol u Tiixheß!— tißk unqßa 
subßuleß. As iyaa veßt u Jesús 
unqßa subßuleß, tan yeß nisaß Aak 
uvaß la yolon u subßuleß tan 
ootzimalik taßn u subßuleß uvaß aß 
u Jesús u Cristo.

Nipaxsa u Jesús 
viyol u Tiixheß tu u Galilea

Marcos 1.35-39
42 As tul sajbßu veßteß, as bßex 

ichuk u Jesús umaßl u atinbßal 
uvaß yeßlkat uxhchil. As nik 
ichukun veßt unqßa tenameß tiß 
Aak. As tul ilej unqßa tenameß 
Aak, as ijaj veßt kuybßal te Aak 
tiß uvaß la kaaik kan Aak tu u 
tenameß.
43 As ech tal veßt Aak ileß: 
—Yeßle, tan techal chiteß uvaß la 
bßen unpaxsa u bßaßnla yoleß te 
unjoltu unqßa tenameß tiß uvaß at 
u tenameß jaqß u tijleßm u Tiixheß, 
tan estißeß uvaß kat ichaj tzan in 
Aak,— tißk u Jesús.

44 As bßex tal veßt Aak u bßaßnla 
yoleß tu unqßa atinbßaleß tetz 
nachbßal Tiixh tulaj unqßa talaj 
tenameß tu u Galilea.

Nitxeypu mamaßla txay
Mateo 4.18-22; Marcos 1.16-20

5  1 As tul uvaß atik u Jesús 
tziß u mar uvaß Genesaret, 

as aß chit mamaßla tenameß oon 
kßatz Aak. As vaßlik chit ipochßat 
unqßa tenameß Aak tiß tabßil viyol 
Aakeß.
2 As til veßt Aak kaßvaßl u barco 
tziß u mareß uveß elkat chßußl 
unqßa txeyol txayeß. As nikat 
kuxh itxßaa chajnaj unqßa ikßacheß 
tziß u aßeß.
3 As ok veßt u Jesús tu umaßl u 
barco uvaß tetz u Simón uvaß Luß. 
As ijaj Aak bßaßnil te u Lußeß uvaß 
la ijetzß ok naj unbßooj u barco 
tziß u aßeß. As xonebß veßt Aak. 
As chusun veßt el tzan Aak tu u 
barco xoßl unqßa tenameß.

4 As tul yaß u Jesús tiß iyoloneß 
xoßl unqßa tenameß, as ech tal veßt 
Aak ileß te u Simón: —Eeqßo ok u 
barco tu uveß nimkat tuul u aßeß. 
As etaqßtaj bßen unqßa ekßacheß xeß 
u aßeß tiß etxeyat unqßa txayeß,— 
tißk Aak.
5 Ech tal veßt u Simón ileß: 
—Chusul, as umaßx chit aqßbßal 
oß tiß kutxeyat u txayeß. As yeß 
kat kutxey umaj txoo. Pet asoj 
axh la alon, as tuk vaqß bßen u 
kßacheß xeß u aßeß unpajte,— tißk 
u Simón.
6 As ibßan veßt chajnaj kam uveß 
tal u Jesúseß. As aß chit mamaßla 
txayeß ok veßt tu u kßacheß. As nik 
iratßmu veßt u kßacheß jaqß talal 
unqßa txayeß.
7 As ibßetxu veßt tzan chajnaj 
unqßa imooleß uveß echenik tu 
umaßt u barco tiß ilochpeß. As 
tul ul veßt chajnaj, as inoosa 
chajnaj kaßvaßt u barco taßn unqßa 
txayeß. As unbßiit kuxh yeß nikat 
imujtxßik veßt bßen unqßa barco 
xeß u aßeß taßn talal unqßa txayeß.
8 As tul til u Simón uvaß Luß inoo 
veßt unqßa barco taßn unqßa txayeß, 
as kuß veßt naj qaaloj vatz Aak. 
As ech tal veßt naj ileß: —Yeß la 
uch aatin sunkßatz, Pap, tan in 
aapaav,— tißk u Lußeß,
9 tan teqßo chit taama naj tukß 
unqßa imooleß tiß unqßa mamaßla 
txayeß uveß itxey chajnaj taßn u 
Jesúseß.
10 As echat chit kat ibßan u 
Xhuneß tukß u Jacob. As aßeß 
kaßvaßl vikßaol u Zebedeo uvaß 
imool tibß tukß u Simón. As ech 
tal veßt u Jesús ileß te u Simón: 
—Yeß xoßv axh, tan cheel jit veßt 
axh txeyol txay la ibßaneß. Pet aß 

veßt unqßa tenameß la eeqßo tzan 
tiß tok sunkßatz,— tißk u Jesús.
11 As ijetzß veßt el tzan chajnaj 
unqßa ibarco tziß u mareß. As 
taqß veßt kan chajnaj unqßa tetzeß 
skajayil. As xekebß veßt chajnaj tiß 
u Jesús.

Nibßaßnxisa u Jesús umaßl u 
naj uvaß atik ok chßaßk chin stiß

Mateo 8.1-4; Marcos 1.40-45
12 As tul atik u Jesús tu umaßl 

u tenam uvaß tu u Galilea, as 
bßex oonoj umaßl u naj kßatz 
Aak uvaß mamaßla chßaßk chin 
atik ok stiß. Tul til naj Aak, as 
kuß naj qaaloj techal toon ivatz 
naj vatz txßavaß vatz Aak. As 
ech tal veßt naj ileß: —Pap, asoj 
la asaß, as bßan bßaßnil sve. As 
eesa u chßoßmeß sviß, tan la olebß 
axheß,— tißk naj.
13 As taqß veßt bßen u Jesús iqßabß 
tiß naj. Ech tal Aak ileß: —Bßaßn 
kuxheß. Kat bßaßnxiy veßt axheß,— 
tißk Aak. As yak kuxh el u chßaßk 
chineß tiß naj.
14 As ech tal veßt u Jesús ileß te 
naj: —Katinißk chit aalkat. Pet 
kuxh kßuch eebß vatz u nachol 
Tiixheß tiß unqßa tenameß. As 
kuxh aqß veßt u oyeß uvaß alel 
kan taßn u Moisés, texhlal tetz 
uvaß kat txanyu veßt axh,— tißk u 
Jesús.

15 As aal chit nik ipax veßt 
itzibßlal u Jesúseß xoßl unqßa 
tenameß. As aß chit mamaßla 
tenameß nikat imol veßt tibß tiß 
tabßil viyol Aakeß as tiß uvaß 
la ibßaßnxisa veßt Aak unqßa 
aachßoßmeß.
16 Pet bßenameen nikat tel chßußl 
u Jesús xoßl unqßa tenameß tiß 

LUCAS 5

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



155

 

a 5.24 As tul tal u Jesúseß u yoleß uvaß VIKßAOL U NAJEß, as aß uvaß tal Aak uvaß itzßibßa 
kan u Daniel 7.13-14: Kat unvatzkßa umaßl u vatzikß aqßbßal as kat vil ikuß chßußl umaßl 
u naj tu u suutzß tu almikaß. As kat ul veßt kßatz umaßl u qßesla naj. As kat aqßax ok 
vatz u qßesla najeß. As kat aqßpu veßt tijleßm tiß unqßa tenameß tiß unqßa yolbßaleß 
skajayil, as ni toksal veßt iqßii. As yeßl veßt iyaßtebßal u tijleßmeß la ibßaneß, as yeßxhebßil 
la olebß stiß.

ibßen inachat Tiixh sijunal tu 
unqßa atinbßaleß uveß yeßlkat 
uxhchil.

Nibßaßnxisa u Jesús 
umaßl u naj 

uvaß yeß itxßol itiinsat tibß
Mateo 9.1-8; Marcos 2.1-12

17 As tu umaßl u qßii tul nikat 
ichusun u Jesús tu umaßl u 
kabßal, as xonlik ok kaßl unqßa 
fariseo tukß kaßt unqßa uxhchileß 
uvaß chuselik tibß tiß u tzaqßiteß 
uvaß tzßibßamal kan. As aß tzaakat 
chajnaj tulaj unqßa talaj tenameß 
uvaß tu u Galilea tukß tu u Judea 
as tukß tu u Jerusalén. As atik 
veßt vibßaßnil u Kubßaal Tiixheß 
kßatz u Jesús tiß ibßaßnxisal unqßa 
aachßoßmeß.
18 As oon kaßl unqßa naj vatz u 
kabßaleß uvaß atikkat ok u Jesús. 
As chelemalik umaßl u aachßoßm 
taßn chajnaj viß umaßl u chßachißm 
tzeß, tan tzeßunik tibß vichißoleß. As 
tal chajnaj tok tu kabßal tiß taqßat 
ok u aachßoßmeß vatz u Jesús.
19 As jit uch tok chajnaj taßn 
unqßa mamaßla tenameß. As jeß 
veßt chajnaj viß u kabßaleß. As 
teesa veßt chajnaj unbßiil iviß u 
kabßaleß. As taqß veßt kuß chajnaj 
u aachßoßmeß tukß u chßachißm 
tzeßeß xoßl unqßa tenameß vatz u 
Jesús.
20 As tul til veßt u Jesús uvaß 
kßujlik chit ikßußl chajnaj tiß 

Aak. As ech tal veßt Aak ileß 
te u aachßoßmeß: —Kat sotzyeß 
vapaaveß,— tißk Aak.
21 As unqßa fariseo tukß unqßa 
uxhchileß uvaß chusel tibß tiß 
unqßa tzaqßiteß, as ech tal veßt jeß 
ileß ste: —¿Kam tijleßmeß qßi u 
najeß uveß ni taleß? Tan ni teesa 
naj iqßii u Tiixheß, tan yeßl umaj 
uxhchil at vatz u txßavaßeß uvaß la 
sotzsan paav. Pet taßneß u Tiixheß 
la sotzsan u paaveß,— tißk chajnaj 
svatzaj.
22 As atik skßußl u Jesús uvaß kam 
nik tal jeß chajnaj ste. As ech tal 
veßt Aak ileß te chajnaj: —¿Kam 
qßi uveß vaßlen kuxh netitzßa tiß 
vunyoleß?
23 ¿Tan abßiste qßi uvaß yeß la olebß 
in tiß ibßancheß uvaß netitzßa? ¿Ma 
tiß uvaß: «Kat sotzyeß vapaaveß,» 
chaj in te u aachßoßmeß? ¿Pet moj: 
«Txakpen. As kuxh veßteß,» chaj 
in la valeß?
24 Pet aqßal uvaß la etootzi u 
tijleßm VIKßAOL U NAJEß a tiß ul 
isotzsat ipaav unqßa aapaaveß 
vatz u txßavaßeß, as sevatz tuk 
valkat te u aachßoßmeß,— tißk 
Aak. As ech tal veßt Aak ileß te u 
aachßoßmeß: —Txakpen. As eqßo 
vachßachißm tzeßeß. As kuxh veßt 
takabßal,— tißk Aak.
25 As yak kuxh txakpu veßt u 
najeß vatz unqßa tenameß. As isikß 
veßt naj u chßachißm tzeßeß. As 
bßen veßt naj tikabßal. As vaßlik 

chit toksat veßt naj iqßii u Tiixheß 
tul bßen naj.
26 As teqßo veßt taama unqßa 
tenameß taßn uveß ibßan u Jesús. 
As toksa veßt unqßa tenameß iqßii 
u Tiixheß tiß uveß ibßan Aak. As 
ech tal veßt unqßa tenam ileß 
svatzaj: —Xoßvebßal chit uveß 
kat qillu veßt cheel,— tißk unqßa 
tenameß.

Nimolo u Jesús u Leví
Mateo 9.9-13; Marcos 2.13-17

27 As xamtik veßt stuul, as el 
veßt chßußl u Jesús tu u tenameß. 
As til veßt Aak umaßl u naj uvaß 
Leví ibßii uvaß nik molon puaj 
tetz u Roma. Xonlik naj tu u 
atinbßaleß uvaß nik imolpukat u 
puajeß. As ech tal veßt Aak ileß te 
naj: —Sißu. Xekebßen sviß,— tißk 
Aak.
28 As txakpu veßt u Leví. Taqß 
veßt kan naj unqßa veeß skajayil. 
As xekebß veßt naj tiß Aak.

29 As ibßan veßt u Leví tuch 
umaßl u nimla txßaßoßm tikabßal 
tiß u Jesús. As nimal unqßa najeß 
ooni uvaß nik molon puaj tetz u 
Roma. As atik ok chajnaj vatz 
u meexhaeß kßatz Aak tukß kaßt 
unqßa uxhchil.
30 As xeßt veßt kaßl unqßa fariseo 
tiß unqßa ichusulibß Aakeß, tukß 
kaßt unqßa uxhchileß uvaß chuselik 
tibß tiß unqßa tzaqßiteß. As ech tal 
veßt ileß: —¿Kam bßan taßn qßi uvaß 
netxßaßneß as netukßaßeß xoßl unqßa 
molol puajeß tetz u Roma tukß 
unjoltu unqßa uxhchileß uveß yeß 
ni niman u Tiixheß?— tißk chajnaj 
tal te unqßa ichusulibß u Jesús.
31 As tul tabßi veßt u Jesús u yoleß 
uveß alpu te unqßa ichusulibßeß, 

as ech tal veßt Aak ileß: —Abßil 
uveß yeßl chßoßm stiß, as yeßle u 
aatzßakeß la txakon stiß. Pet aß 
unqßa aachßoßmeß uveß nitxakon u 
aatzßakeß stiß.
32 As jit unqßa uxhchileß tul 
unmolo uvaß ni tal jeß ste uvaß 
yeßl ipaav ati. Pet aß unqßa 
uxhchileß uvaß nichßoßn ste 
uvaß kat paavini, as aßeß tul 
unmolo, aqßal uvaß la ijalpu veßt 
vitxumbßaleß,— tißk u Jesús.

Nichusun u Jesús tiß uvaß kam 
ikuypu vaßy vatz u Tiixheß

Mateo 9.14-17; Marcos 2.18-22
33 As ech tal veßt kaßl unqßa 

uxhchil ileß te u Jesús: —¿Kam 
qßi uvaß jatpajul kuxh nikuy 
unqßa ichusulibß u Xhuneß ivaßy 
tul ninach chajnaj Tiixh? As 
echat chit nibßan unqßa ichusulibß 
unqßa fariseo. Pet ech koj unqßa 
achusulibßeß, tan nitxßaßn chajnaj. 
As ni tukßaß chajnaj. ¿As kam qßi 
uveß yeß nikuy chajnaj ivaßy?— 
tißk unqßa uxhchileß tal te u Jesús.
34 Ech tal veßt Aak ileß: —¿La 
kol uch qßa uvaß la iyaßlu unqßa 
ilonaaleß ikuyat ivaßy tu umaj 
nimla qßii tiß teqßot tibß umaj 
meßal ikßaol umaj uxhchil? As 
tul il u tzumela ileß at xoßl unqßa 
ilonaaleß.
35 As lanal ilej umaßl u qßii uvaß 
la ul eesal el u tzumelaeß sxoßl. 
As aßn la ikuy veßt unqßa ilonaaleß 
ivaßy,— tißk u Jesús.
36 As tal veßt u Jesús umaßl u 
kßuchuvatz uvaß ech ni tal ileß: 
—Yeßxhebßil la jachßun umaj 
akß oksaßm tiß ikßooal umaj qßaßl 
oksaßm, tan asoj ech la ibßaneß, 
as la yan veßt u akß oksaßmeß. As 

jit kuxh taßneß. Pet yeß bßaßn tilpu 
veßt u akß oksaßmeß tukß u qßaßl 
oksaßmeß.
37 As mitaßn la uch taqßax kuß 
u akß vino tu umaj qßaßl tzßußm 
uvaß ech tiloneß xhaalo, tan la 
iqßix u akß vino u qßaßl tzßußmeß 
tul la qßußili. As la peqßxu veßt u 
vino. As la tzßejxu veßt u tzßußm 
xhaaloeß tukß u vino.
38 Pet tu umaj akß tzßußm 
xhaalo la kußkat u akß vino, 
aqßal uvaß yeß la tzßejxi. As 
mitaßn la yan u tzßußm 
xhaaloeß.
39 As abßil uvaß la ukßan u vino 
uvaß qßußimal as echeß la koj 
isaß tukßat u akß vino uveß yeß 
qßußimal, tan ech la tal ileß: «Vaßl 
itxßumtxßul u vino uveß qßußimal 
tiß u akß vino uveß yeß qßußimal,» 
chaj u uxhchileß la taleß,— tißk u 
Jesús.

Nikßus unqßa ichusulibß 
u Jesús ivatz u trigo 

tu u xeem qßiieß
Mateo 12.1-8; Marcos 2.23-28

6  1 Tu umaßl u xeem qßii, as 
bßex paloj u Jesús tukß unqßa 

ichusulibßeß xoßl unqßa trigo uvaß 
avamalike. As pal ikßus veßt 
chajnaj kaßl ivatz unqßa trigo. As 
iyuli chajnaj tiqßabß. As techbßu 
veßt chajnaj.
2 Tul til veßt kaßl unqßa fariseo, 
as ech tal veßt chajnaj ileß te 
unqßa ichusulibß Aakeß: —¿Kam 
bßan taßn uveß nebßaneß? As tul 
aßeß uveß yeß la uch ibßanchu tu u 
xeem qßiieß,— tißk chajnaj.
3 Ech tal veßt u Jesús ileß: —¿Ma 
yeßxhkam bßa nesikßle uvaß kat 
ibßan u David tul uvaß kat vaßyi 

tukß unqßa imooleß uvaß xekelik 
stiß?
4 Tan kat ok veßt u David vatz 
u atinbßaleß uvaß ninachpukat 
Tiixh. As kat itxßaß veßt u paaneß 
uvaß maßtik teesal el tzan viß u 
meexha tu u nachbßal Tiixheß. 
As kat taqß u David te unqßa 
imooleß uvaß xekelik stiß. As tul 
aß kuxh unqßa oksan iyol tenam 
vatz Tiixh uvaß la echbßun unqßa 
paaneß,— tißk u Jesús.
5 As ech tal veßt u Jesús ileß: 
—As tul ineß uvaß in VIKßAOL U 
NAJEß, as ineß viBßaal u xeem 
qßiieß,— tißk u Jesús tal te unqßa 
fariseo.

Nibßaßnxisa u Jesús 
umaßl u naj tu xeem qßii

Mateo 12.9-14; Marcos 3.1-6
6 As tu umaßt u xeem qßii, as ok 

veßt u Jesús tu u atinbßaleß tetz 
nachbßal Tiixh. As chusun veßt 
Aak xoßl unqßa tenameß. Atik ok 
umaßl u naj uvaß kßoroßxhinik tibß 
visebßal iqßabßeß.
7 As nik kuxh itxßebß kaßl unqßa 
fariseo tukß kaßt unqßa uxhchil 
uvaß chusel tibß tiß unqßa tzaqßiteß 
tiß uvaß ma tuk ibßaßnxisa u Jesús 
u najeß tu u xeem qßiieß moj yeßle, 
tan nik ichuk chajnaj txumbßal tiß 
icheesal ipaav Aak.
8 Pet ootzimalik vitxumbßal 
chajnajeß taßn u Jesús. As ech 
tal veßt Aak ileß te u najeß uveß 
kßoroßxhinik tibß viqßabßeß: 
—Txakpen. As txakebßen 
sukuxoßl,— tißk Aak. As txakpu 
veßt naj. As ul veßt naj txakebßoj 
xoßl chajaak.
9 As ech tal veßt u Jesús ileß: —As 
tuk unchßoti umaßl u yol sete. 

LUCAS 5 ,  6

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



158

 

aa 6.16 As moj u Judas uveß titzßin tibß tukß u Jacobo.

¿Abßiste uveß la uch kubßanat tu u 
xeem qßiieß? ¿Ma u bßaßneß? ¿Pet 
moj u vaßlexheß? ¿As ma la uch 
kulochat unqßa uxhchileß? ¿Pet 
moj la kuxh qil ikameß?— tißk u 
Jesús.
10 As isaji veßt bßen u Jesús 
unqßa tenameß uveß atik ok kßatz 
Aak. As ech tal veßt Aak ileß te u 
aachßoßmeß: —Yußbßaß vaqßabßeß,— 
tißk Aak tal te naj. As iyußbßaß veßt 
naj viqßabßeß. As yak kuxh bßaßnx 
veßt viqßabß najeß.
11 As ul veßt iviß unqßa uxhchileß 
uvaß chusel tibß tiß unqßa tzaqßiteß 
tukß unqßa fariseo tiß uveß ibßan u 
Jesús. As iyol veßt chajnaj svatzaj 
uvaß kam la tulbße chajnaj tiß tel 
iqßii u Jesús vatz unqßa tenameß.

Nitxaa u Jesús kabßlaval 
unqßa ichusulibßeß tiß tok 

apóstol
Mateo 10.1-4; Marcos 3.13-19

12 As tul ilej veßt umaßl u qßii, 
as jeß veßt u Jesús viß umaßl u vitz 
tiß inachat Tiixh. As umaßl chit 
aqßbßal Aak tiß inachat Tiixh.
13 As tul sajbßu veßteß, as imolo 
veßt tzan Aak unqßa ichusulibßeß. 
As itxaa veßt Aak kabßlaval unqßa 
ichusulibßeß. As aß chajnajeß uveß 
kat ikßujbßaß veßt kan Aak apóstol.
14 Aß u Simón uvaß kat toksa Aak 
vibßii uvaß Luß, tukß u Lixh uveß 
titzßin tibß tukß u Simón, tukß u 
Jacobo, tukß u Xhun, tukß u Pißl, 
tukß u Bartolomé,
15 tukß u Mateo, tukß u Maxh, 
tukß umaßt u Jacobo uvaß vikßaol 
u Alfeo, tukß umaßt u Simón uvaß 
Selote chßelel,

16 tukß u Judas uvaß vikßaol u 
Jacobo, aa tukß u Judas uvaß 
Iscariote uveß kßayin u Jesús.

Mamaßla tenam 
nikat ibßaßnxisa u Jesús

Mateo 4.23-25
17 As kuß veßt chßußl u Jesús viß 

u vitzeß tukß unqßa apóstol as tukß 
unqßa uxhchileß uveß nik ichus 
tibß kßatz Aak. As txakebß veßt 
chajaak xoßl unqßa tenameß vatz 
umaßl u chaqßaala, tan molik tibß 
unqßa uxhchileß tiß tabßit viyol 
Aakeß. As at uxhchil tzaa tu u 
Judea, tu u Jerusalén, tukß tu 
unqßa tzßaßla vitzeß uvaß tu u Tiro, 
tukß tu u Sidón. As aß nikat taleß 
uvaß la teesa Aak u chßoßmeß stiß.
18 As jankßal unqßa uxhchileß uveß 
atik ok subßul skßatz, as nikat 
ibßaßnxisa veßt u Jesús.
19 As aß chit mamaßla tenameß 
nikat saßon ikanat u Jesúseß, tan 
atik vibßaßnil u Tiixheß kßatz 
Aak. As nik ibßaßnxisa Aak unqßa 
aachßoßmeß skajayil.

Nichusun u Jesús 
tiß vibßaßnil u Tiixheß

Mateo 5.1-12
20 As isaji veßt bßen u Jesús 

unqßa uxhchileß uvaß nik ichus 
tibß kßatz Aak. As ech tal veßt Aak 
ileß: —Achvebßal chit ex, jankßal 
ex uveß ootzimal setaßn uvaß 
techal chit la iloch ex u Tiixheß, 
tan aß exeß uvaß at etokebßal xoßl 
u tenameß uvaß at jaqß u tijleßm u 
Tiixheß.
21 As achvebßal chit ex, jankßal 
ex uveß nivaßy vetaanxelaleß tiß 

viyol u Tiixheß, tan aß exeß la 
iloch ex u Tiixheß. As achvebßal 
chit ex, jankßal ex uveß netoqß 
scheel taßn txumußm, tan aß exeß 
uvaß la chiibß veßt ex xamtel.
22 As achvebßal chit ex, jankßal ex 
uveß la ixval ex, as la tilul ex, as la 
yoqßpu veßt ex taßn unqßa uxhchileß, 
as stiß kuxh VIKßAOL U NAJEß.
23 As chiibßojtaj ex tu u qßiieß 
tul ech la ulbßel exeß, tan nimeß 
vetxßajaßmeß tuk aqßa xoj sete tu 
almikaß. As chiibßojtaj ex kßuxh la 
epalebße kßaxkßo, tan ech chit kat 
ulbßel unqßa qßajsan tetz viyol u 
Tiixheß taßn unqßa qßesla ebßaaleß.
24 Pet ech koj ex, uvaß ex 
txßioliqßii, tan ¡oyebß chit 
evatz! tan kat chiibßiy ex vatz 
u txßavaßeß. Estißeß yeßl umaßtoj 
etxßajaßm la ekßuleß.
25 ¡As oyebß chit evatz, jankßal 
ex uveß yeßl etaanxelal nivaßyeß tiß 
viyol u Tiixheß! tan tiß uvaß at veßt 
vetxßiibßal eqßiieß. As xamtel as 
aßn la vaßy veßt vetaanxelaleß. ¡As 
oyebß chit evatz, jankßal ex uveß 
netzeßlen cheel taßn chiibßichil! 
tan xamtel la txumun veßt 
vetaanxelaleß. As la oqß veßt ex.
26 As ¡oyebß chit evatz tul 
niyolbße ex unqßa uxhchileß 
skajayil tiß toksal eqßii! tan ech 
kat ulbßel unqßa qßesla ebßaaleß 
tul nikat toksa iqßii unqßa chulin 
yoleß uvaß nik toksa tibß qßajsan 
tetz viyol u Tiixheß.

Ni tal u Jesús 
tiß ixoßnil unqßa uxhchileß 
uveß nichßoßn taama sqiß

Mateo 5.38-48; 7.12
27 As jankßal ex uveß ni niman 

vunyoleß, as tuk val sete, xoßnoj 

unqßa uxhchileß sete uveß nichßoßn 
taama setiß. Ebßantaj bßaßnil te 
unqßa uxhchileß uveß ni bßanon u 
vaßlexheß sete.
28 As bßaßnoj eyolon tiß unqßa 
uxhchileß uvaß vaßlexh iyolon 
setiß. As enachtaj Tiixh tiß unqßa 
uxhchileß uveß nixeßt setiß.
29 Asoj la itzßich umaj uxhchil 
evatz, as etaqßtaj ok unjalit 
vevatzeß. Asoj abßil la maon 
vexheerkaeß, as etaqßtaj kan 
vekamißxheß unpajte.
30 As abßil uvaß la jajon umaj 
kam sete, as etaqßtaj ste. As abßil 
uvaß la maon umaj etetz, as yeß la 
eyaßlu uvaß la iqßaavisa sete.
31 As kam u bßaßnileß uvaß nesaß 
uvaß la ibßan unqßa uxhchileß 
sete, as echat la ebßan te unqßa 
uxhchileß,
32 tan asoj aß kuxh unqßa 
uxhchileß xoßn sete uvaß xoßn ex 
ste, as yeß la oksal eqßii tiß uveß 
nebßaneß, tan echat kuxh nibßan 
unqßa uxhchileß uveß yeß ni niman 
u Tiixheß.
33 Asoj aß kuxh nebßankat bßaßnil 
te unqßa uxhchileß uveß ni bßanon 
u bßaßnileß sete, as yeß la oksal 
eqßii tiß uveß nebßaneß, tan echat 
kuxh nibßan unqßa uxhchileß uveß 
yeß ni niman u Tiixheß.
34 Asoj aß kuxh unqßa uxhchileß 
la etaqß ikßam uvaß ootzimal 
setaßn uvaß la iqßaavisa sete kam 
uvaß kat ikßama, as yeß la oksal 
eqßii tiß uveß la ebßaneß, tan echat 
kuxh nibßan unqßa uxhchileß uvaß 
yeß ni niman u Tiixheß.
35 Pet xoßnoj unqßa uxhchileß 
sete uvaß nichßoßn taama setiß. 
Ebßantaj bßaßnil ste. Etaqßtaj 
ikßam unqßa uxhchileß. Pet yeß la 

etxßebß ichßexel, aqßal uvaß nim 
chit vetxßajaßmeß la ekßuleß. As 
ech ekßuchateß uvaß ex veßt meßal 
ikßaol u Tiixheß uvaß echen tu 
almikaß, tan bßaßnla txumbßaleß 
vitxumbßal Aakeß tiß unqßa jeßnaj 
vatzeß tukß unqßa paasan tziieß.
36 Estißeß ni val sete, etxumtaj 
chit ivatz unqßa uxhchileß echeß 
uveß nibßan u Kubßaal Tiixheß.

Nichusun u Jesús 
tiß uvaß la ibßan 

unqßa uxhchileß bßaßn svatzaj
Mateo 7.1-5

37 Asoj yeß la ebßan isuuchil 
vemooleß, as yeßl ex la bßanax 
esuuchil taßn vemooleß. Asoj yeßl 
ipaav vemooleß la echukeß, as yeßl 
epaav la chukpi taßn vemooleß. 
Asoj la esotzsa ipaav unqßa 
emooleß, as la sotzsal epaav 
unpajte.
38 Asoj ayaßl chit ekßußl la eloch 
vemooleß, as ayaßl chit ikßußl 
u Tiixheß la iloch ex Aak. As 
nimaleß la taqß Aak sete tiß uveß 
la etaqß te vemooleß,— tißk u 
Jesús.

39 As tal veßt u Jesús umaßt u 
kßuchuvatz uvaß ech ni tal ileß: 
—Tan yeß la itxßol umaj tzot 
ichßijil umaßt tzot, tan eela ikußeß 
skaabßil tu jul.
40 Yeß la lejon itxumbßal umaj 
chusulibß tiß u chusul tetzeß. As 
tul la tzojpu veßt ichusat tibß u 
chusulibßeß, as aßn la teqßo veßt 
vitxumbßal u chusul tetzeß.

41 ¿As kam qßi uveß vaßl kuxh 
esajit ok u tal chßiseß tu vivatz 
vetitzßin etatzikeß, as tul yeß netil 
jeß etibß, tul at umaßl u potzoßm 
tu vevatzeß?

42 Tan asoj at umaßl u potzoßm tu 
vevatzeß, as ¿la kol uch etalat qßa 
te: «Vetitzßin etatzikeß, tuk veesa 
el tzan u chßiseß tu vavatzeß,» 
ma chaj ex la etaleß? ¡Tul il u 
potzoßm ileß atoßk tu vevatzeß! 
¡Ex kuxh kaßvatz! Eteesataj u 
potzoßmeß tu vevatzeß bßaxa. As 
aßn la uch etilat veßt u chßiseß 
tivatz vetitzßin etatzikeß. As la 
eteesa veßt el.

Ni tal u Jesús tiß uvaß la ootzil 
vitxumbßal unqßa uxhchileß 

tiß viyoloneß
Mateo 7.15-20

43 As jit bßaßneß u tzeßeß uvaß 
vaßlexh ivatz ni taqßeß; as jit 
vaßlexh u tzeßeß uvaß bßaßn vivatzeß 
ni taqßeß,
44 tan la exhlal unqßa tzeßeß tul 
la vatzin tzeß. As echeß la koj 
uch quxat umaj higuera tiß umaj 
chßißx; as mitaßn la koj uch quxat 
umaj uuva tiß umaj vokkin chßißx.
45 Echat bßanel taßn unqßa 
uxhchileß, tan u bßaßnla 
aamaeß, as aß kuxh unqßa 
bßaßnla chaj txumbßaleß ni tel 
chßußl tu u taanxelaleß. Pet ech 
koj u uxhchileß uvaß vaßlexh 
vitxumbßaleß, tan aß kuxh u 
vaßlexheß ni tel chßußl tu u 
taanxelaleß. As kam uveß at tu u 
taanxelal u uxhchileß, as aßeß ni 
tal vitzißeß.

Nichusun u Jesús 
tiß kaßvaßl u lakol kabßal

Mateo 7.24-27
46 ¿As kam qßi uveß: «¡Kubßaal 

Jesús! ¡Kubßaal Jesús!» chu kuxh 
ex sve, tul yeß nenima unqßa yoleß 
uveß ni val sete?

47 Tuk val sete, tan jankßal u 
uxhchileß uveß ni tok chßußl 
sunkßatz as ni tabßi vunyoleß as 
ninima uveß ni val ste,
48 as ech bßan taßn u uxhchileß 
echeß umaßl u naj uvaß kat ilak 
vikabßaleß, tan kat ikßot naj u 
juleß. As nimal kat taqß bßen 
naj u juleß techal kat ilej naj u 
sivaneß. As kat ichabßa naj taqßat 
bßen u tzßajeß tetz u kabßaleß viß u 
sivaneß. As tul kat ul veßt umaßl 
u mam jabßal, as kat sipkßu veßt 
unqßa jobßich aßeß. As jankßal chit 
iyakßil u aßeß kat ul iputzß tibß tiß 
u kabßaleß. As yeßl u kabßaleß kat 
tiini, tan chabßamal ikßujebß u 
kabßaleß viß u sivaneß.
49 Pet ech koj unqßa uxhchileß 
uveß ni abßin vunyoleß, as yeß 
ninima, tan ech bßan taßn unqßa 
uxhchileß echeß umaßt u naj 
uvaß kat ilak vikabßaleß viß u 
sanabßeß, tan yeßl tzßaj kat taqß 
kan naj sjaqß. As tul uvaß kat 
sipkßu veßt unqßa jobßich aßeß, as 
kat pal tija veßt u aßeß u kabßaleß. 
As txumlebßal chit teßp veßt u 
kabßaleß kat ibßana,— tißk u 
Jesús.

Nibßaßnxisa u Jesús vikßam 
umaßl viqßesal unqßa soleß

Mateo 8.5-13

7  1 As tul yaß veßt iyolon u 
Jesús xoßl unqßa tenameß, 

as qßaavik veßt ok Aak tu u 
Capernaúm.
2 As atik umaßl viqßesal unqßa sol 
tzitziß uvaß bßiitik kuxh ikam veßt 
umaßl vikßam taßn umaßl u chßoßm. 
As xoßnik chit vikßameß ste.
3 As tul tabßi veßt viqßesal unqßa 
soleß itzibßlal u Jesús, as ichaj 

veßt bßen naj kaßl unqßa iqßesal 
unqßa tiaal Israel tiß bßen ijajat 
veßt chajnaj bßaßnil te u Jesús tiß 
uvaß la ul ibßaßnxisa Aak vikßam 
viqßesal unqßa soleß.
4 As tul oon veßt unqßa iqßesal 
unqßa tiaal Israel kßatz u Jesús, 
as ijaj veßt chajnaj kuybßal te Aak. 
As ech tal veßt chajnaj ileß te Aak: 
—La kujaj umaßl u bßaßnil see, 
pap, tiß uvaß la bßen abßaßnxisa 
umaßl vikßam viqßesal unqßa soleß, 
tan bßaßneß uvaß la abßan bßaßnil te 
naj, tan bßaßn itxumbßal naj.
5 As xoßn chit u kutenameß te naj. 
As najeß kat bßanon isuuchil tiß 
ilakpu u atinbßaleß tetz nachbßal 
Tiixh,— tißk chajnaj tal te u 
Jesús.
6 As bßen veßt u Jesús tiß chajnaj. 
As tul bßiitik toon veßt Aak kßatz 
vikabßal viqßesal unqßa soleß, as 
ichaj veßt tzan viqßesal unqßa soleß 
kaßl unqßa tetz kßultziß. As ech 
ul tal chajnaj ileß: —Pap, ni tal 
tzan viqßesal unqßa soleß see uvaß 
yeß kuxh la akoolisa eebß tiß oon 
tikabßal aak. As jit tetz aak uvaß 
la oon axh tu vikabßal aak, tan 
nim aalcheß tiß aak uvaß ni taleß.
7 As yeßl tijleßm aak at pal seeß. 
Estißeß yeß ni tul aak savatz. Pet 
asoj la abßan bßaßnil, as la kuxh 
aal bßen u yoleß tiß ibßaßnxisal 
vikßam aakeß. As tuk bßaßnxojeß 
vikßameß uvaß ni taleß.
8 As ni tal aak uvaß at ibßooqßol 
aak uvaß techal ninima aak. As 
at isol aak unpajte uvaß techal 
ninima kam ni tal aak ste, tan 
asoj la tal aak te umaj visoleß: 
«Kuxh bßen,» chaj aak ste, as 
maßte. Asoj: «Sißu,» chaj aak te 
umaßt naj, as techal la ul naj 

vatz aak. Asoj la tal aak te umaj 
vikßameß: «Bßan u vißleß,» chaj aak 
ste, as nibßaneß,— tißk chajnaj tal 
te u Jesús.
9 As tul tabßi veßt u Jesús u 
yoleß uvaß tal tzan viqßesal 
unqßa soleß, as txuqßtxun veßt 
Aak stiß. As isuchqßi veßt tibß 
Aak tiß isajit bßen unqßa tenameß 
uveß xekik tiß Aak. As ech tal 
veßt Aak ileß: —Ileß jik chit 
tuk val sete, tan yeßl umaj naj 
vileßte xoßl unqßa tiaal Israel 
uvaß ech ikßujbßaßt ikßußleß sviß 
echeß nibßan viqßesal unqßa 
soleß,— tißk Aak.

10 As tul qßaav veßt unqßa najeß 
tikabßal viqßesal unqßa soleß, as 
bßaßnik veßt vikßam najeß, tul oon 
veßt chajnaj.

Ni tulsa u Jesús taama 
tal umaßl u txakay ixoj

11 As bßen veßt u Jesús tu umaßt 
u tenam uvaß Nain. As nimalik 
unqßa ichusulibß Aakeß xekik stiß 
tukß unqßa tenameß.
12 As bßiitik kuxh toon veßt u 
Jesús tziß u tenameß. As til veßt 
Aak uvaß chelemalik umaßl u 
kamnaj, tal umaßl u txakay ixoj. 
As taßn chiteß unchßißtil u tal u 
ixojeß. As aß chit mamaßla tenameß 
xekik tiß ixoj.
13 As til veßt Aak u ixojeß. As 
itxum veßt Aak ivatz ixoj. As ech 
tal veßt Aak ileß: —Yeß kuxh oqß 
axh,— tißk Aak.
14 As jetzßen veßt ok Aak kßatz 
unqßa uxhchileß uveß chelen 
tetz u kamnajeß. As ikan veßt 
ok Aak vikaaxha u kamnajeß. 
As txakebß veßt chajnaj. As ech 
tal veßt Aak ileß te u kamnajeß: 

—Chelem xaak, ileß tuk val see, 
¡Txakpen!— tißk Aak.
15 As ul veßt taama u xaakeß. As 
xonebß veßt naj. As xeßt veßt naj 
yolon. As taqß veßt ok u Jesús u 
xaakeß te vitxutxeß. As ech tal 
veßt Aak ileß: —Il vaval ileß kat 
ulyu taama,— tißk Aak.
16 As teqßo veßt taama unqßa 
uxhchileß skajayil taßn uveß ibßan 
u Jesús. As ech tal veßt unqßa 
uxhchil ileß tiß toksal iqßii u 
Tiixheß: —¡Kat ulyu veßt umaßl 
u qßajsan tetz viyol u Tiixheß 
sukuxoßl uvaß nim chit talcheß! 
As aß u Tiixheß kat ulyu veßt 
sukuxoßl tiß kulochpeß,— tißk 
unqßa uxhchileß skajayil.

17 As oora kuxh pax veßt 
itzibßlal u Jesús tulaj unqßa 
tenameß tu u Judea as tulaj unqßa 
koßmeß unpajte.

Nichaj bßen u Xhun kaßvaßl 
vichusulibß kßatz u Jesús

Mateo 11.2-19
18 As tul tabßi veßt u Xhuneß 

itzibßlal u Jesús kam uveß nik 
ibßan Aak, as imolo veßt tzan u 
Xhuneß kaßvaßl unqßa ichusulibßeß.
19 As ichaj veßt bßen u Xhuneß 
chajnaj kßatz u Jesús tiß ichßotit 
chajnaj ste: —¿Ma axh u Cristo 
uvaß alel kan uvaß la uli? ¿Pet 
moj latel kutxßebß tul umaßtoj 
uxhchil? chaj ex la etaleß,— tißk 
u Xhuneß.
20 As tul oon veßt chajnaj kßatz 
u Jesús, as ech tal veßt chajnaj 
ileß: —Aß u Xhuneß uveß nikat 
aqßon kuß unqßa uxhchileß xeß 
u aßeß, as kat ichaj tzan oß tiß 
kuchßotit see uvaß: «¿Ma axh 
u Cristo uvaß alel kan uvaß la 

uli? ¿Pet moj latel kutxßebß tul 
umaßtoj uxhchil?»— tißk chajnaj 
tal te u Jesús.
21 As tul aßs chit ibßaßnxisat 
Aak unqßa aachßoßmeß, as 
nik ibßaßnxisa veßt Aak unqßa 
uxhchileß uveß nik ipalebße unqßa 
kßaxkßoeß taßn unqßa subßuleß. As 
yeß saach unqßa tzoteß kat ilon 
veßt taßn Aak.
22 As ech tal veßt Aak ileß te 
unqßa ichusulibß u Xhuneß: 
—Bßenoj etaltaj te u Xhuneß kam 
uveß kat etila as kam uveß kat 
etabßi, tan ni tilon veßt unqßa 
uxhchileß uvaß tzotike; as nixaan 
veßt unqßa uxhchileß uvaß koßxike; 
as unqßa uxhchileß uveß atik ok 
chßaßk chin stiß, as kat txanyu 
veßteß; as ni tabßin veßt unqßa 
uxhchileß uvaß yeß nik tabßineß; 
as kat ulyu veßt taama unqßa 
kamnajeß. As ni talax veßt u 
bßaßnla yoleß te unqßa meebßaßeß.
23 As achvebßal chit u uxhchileß 
uvaß yeß la kaßkabßin taama tiß 
ikßujbßaßt ikßußl sviß,— tißk u Jesús 
tal te chajnaj.

24 As qßaav veßt unqßa ichusulibß 
u Xhuneß. As tal veßt u Jesús 
isuuchil u yoleß tiß u Xhuneß xoßl 
unqßa tenameß. As ech tal veßt 
Aak ileß: —¿Kam kat bßex etil tiß 
u Xhuneß tul atik tu u tzuukin 
txßavaßeß? ¿Ma kat bßex etil umaj 
uxhchil uvaß ech vitxumbßaleß 
echeß vißoj aa uvaß niliiqßaßch taßn 
u kajiqßeß?
25 ¿Pet moj kat bßex etil umaj 
uxhchil uvaß vejel chit tibß tukß u 
toksaßmeß? Yeßle taß, tan jankßal 
unqßa najeß uveß vejel chit tibß 
tukß u toksaßmeß, as aß kuxh atkat 
chajnajeß tulaj ikabßal unqßa 

ijlenaaleß. As nimal bßaßnla chaj 
kam at xeß chajnaj.
26 ¿Pet kam kat bßex etil tiß u 
Xhuneß? ¿As moj umaj u qßajsan 
tetz viyol u Tiixheß kat etila? 
Kano. An chiteß, tan qßajsan tetz 
viyol u Tiixheß u Xhuneß. As at 
pal u Xhuneß tiß unjoltu unqßa 
qßajsan tetz viyol u Tiixheß,
27 tan aß u Xhuneß uvaß ni tal u 
yoleß uvaß tzßibßamal kan uvaß ech 
ni tal ileß:

Tuk unbßaxsa bßen umaßl u 
alol tetz vunyoleß savatz.

As aßeß la bßanon tuch u bßeyeß 
savatz, tißk u yoleß.

28 As tuk val sete, tan yeßl umaßtoj 
vatz txßavaßilla uxhchil kat itzßebßi 
uvaß qßajsan tetz viyol u Tiixheß, 
uvaß nim talchu tiß u Xhuneß uvaß 
nik aqßon kuß unqßa uxhchileß xeß u 
aßeß. Pet abßil uvaß at tokebßal xoßl 
u tenameß uvaß at jaqß u tijleßm 
u Tiixheß, as aß uxhchileß uvaß at 
pal tiß u Xhuneß, kßuxh yeßl tijleßm 
ati,— tißk u Jesús.

29 As tul tabßi veßt unqßa 
uxhchileß viyol u Jesús tukß unqßa 
najeß uvaß ni molon u puaj tetz 
u Roma, as ech tal ileß: «Jik chit 
itxumbßal u Tiixheß,» tißke, tan 
maßtik ikuß unqßa uxhchileß xeß u 
aßeß taßn u Xhuneß.
30 Pet ech koj unqßa fariseo tukß 
unqßa uxhchileß uvaß chusel tibß 
tiß unqßa tzaqßiteß, tan yeß kat 
inima chajnaj kam uvaß nikat isaß 
u Tiixheß tiß chajnaj. As yeß kat 
isaß veßt chajnaj uvaß la taqß kuß u 
Xhuneß chajnaj xeß u aßeß.

31 As ech tal veßt u Kubßaal 
Jesús ileß te chajnaj: —¿As 
abßiste qßi la unbßan eela tukß u 
txumbßaleß uveß nebßaneß?

32 Tan eela kuxh vetxumbßaleß 
tukß unqßa xaakeß uveß xonleßl 
tu kßayibßal. As nisikßineß tul 
nisaacheß. As ech ni tal ileß 
svatzaj: «Kßuxh kat qoqßsa unqßa 
aaeß sevatz, as yeßl ex kat bßix ex. 
As kßuxh kat kubßitza unqßa bßitzeß 
uvaß txumlebßal chittuß, as yeßl ex 
kat oqß ex,» tißk chajnaj.
33 As tul kat ul u Xhuneß, as nik 
ikuy ivaßy. As yeß nik tukßa u 
taßl u uuvaeß. As kat eteesa iqßii, 
tan kat etala uvaß subßul atik ok 
skßatz.
34 As tul kat ul VIKßAOL U NAJEß, 
as nitxßaßneß, as ni tukßa u taßl 
u uuvaeß. As netal veßt stiß uvaß 
bßichß uul chittuß, as tetz kßultziß 
tibß tukß unqßa molol puajeß tetz 
u Roma, as tukß unqßa uxhchileß 
uvaß aapaav sevatz.
35 Pet ech koj uveß la val sete, 
tan aß la etexhlakat u jikla 
txumbßaleß tiß uveß nunbßaneß as 
tukß uveß kat ibßan u Xhuneß,— 
tißk u Jesús.

Nitxßaßn u Jesús 
tikabßal u Simón uvaß fariseo
36 As ijaj veßt umaßl u fariseo 

bßaßnil te u Jesús uvaß la bßen Aak 
txßaßnoj tikabßal naj. As tul oon 
Aak tikabßal naj, as xonebß veßt 
ok Aak kßatz u meexhaeß.
37 As atik umaßl u yanaßsla 
ixoj tu u tenameß. Tul tabßi veßt 
ixoj uvaß nikat itxßaßn u Jesús 
tikabßal u fariseo uvaß Simón, 
as teqßo veßt ixoj u txßumtxßulla 
tzßakabßaleß tu umaßl u bßaßnla 
lemeeta.
38 As pesebß veßt ok ixoj kßatz 
toj u Jesús. As xeßt ixoj oqßoj. As 
itxßaa ixoj u tiß toj Aakeß taßn u 

taßl ivatzeß. As itzajsa veßt ixoj 
taßn u xißl ivißeß. As itzßubß veßt ixoj 
u tiß toj Aakeß tul nik toksa ixoj u 
txßumtxßulla tzßakabßaleß tiß u toj 
Aakeß.
39 As u fariseo uvaß kat saßbßelan 
u Jesús tiß u txßaßoßmeß, as tul kat 
til naj uvaß kam kat ibßan u ixojeß, 
as kat titzßa naj «Asoj qßajsan 
tetz viyol u Tiixheß u najeß, as la 
tootzi najeß taß uvaß eesan kuxh 
tibß u ixojeß tu bßey. As tul nu 
kuxh ikanoßk ixoj naj.»
40 As ech tal veßt u Jesús ileß te 
u fariseo: —Simón, tuk val umaßl 
u yol see,— tißk u Jesús. —Al bßa 
sve, Chusul,— tißk naj.
41 As ech tal veßt u Jesús ileß te 
naj: —Atik kaßvaßl u naj uvaß atik 
itxßoj xeß umaßl u naj uvaß nik 
aqßon puaj skßam. As umaßl naj 
vinaj oßl kßalal (500) qßii aqßon 
itxßoj naj atike; umaßt naj laval 
toxkßal (50) kuxh qßii aqßon itxßoj 
naj unpajte.
42 As isotzsa kuxh veßt u 
najeß ipaav chajnaj skaabßil 
tiß vitxßojeß, tan yeß nikat tolebß 
chajnaj tiß ichooat vitxßojeß. As 
al sve, Simón, ¿abßiste kaßvaßl u 
najeß uvaß atik itxßoj uvaß maas 
kat xoßnin veßt u najeß uveß 
kat sotzsan vipaav chajnaj tiß 
vitxßojeß?— tißk u Jesús tal te u 
Simón.
43 As ech tal veßt u Simón ileß: 
—Aß u najeß uveß nimal itxßoj 
atike, as aß najeß kat xoßnin veßt 
u najeß uveß nimal ipaav kat 
sotzsali,— tißk u Simón. —An 
chiteß taß uveß naaleß,— tißk u 
Jesús.
44 As isuchqßi veßt tibß Aak. As 
ikaßya veßt Aak u ixojeß. Ech tal 

veßt Aak ileß te u Simón: —¿Ma 
kat eellaß kam uvaß kat ibßan u 
ixojeß? Tan tul kat ok chßußl in tu 
vakabßaleß, as yeß kat aaqß unbßooj 
txßaabßal tiß voj. Pet ech koj ixoj, 
tan kat itxßaal veßt ixoj u tiß vojeß 
taßn u taßl ivatzeß. As kat itzajsal 
ixoj taßn u xißl ivißeß.
45 As mitaßn yeß kat atzßubß txala 
untziß tul kat ok chßußl in tu 
vakabßaleß. Pet ech koj u ixojeß, 
tan yeß niyaßsa ixoj itzßubßat u tiß 
vojeß.
46 As yeßl umaj txßumtxßulla 
tzßakabßal kat ooksa sviß. Pet ech 
koj u ixojeß, tan kat toksal veßt 
ixoj u txßumtxßulla tzßakabßaleß tiß 
u vojeß.
47 As tuk val see, Simón, kat 
sotzyu veßt vipaav u ixojeß. Pet 
atik skßußl ixoj uvaß nimal chit 
vipaav ixoj atike. Estißeß uvaß tul 
kat unsotzsa ipaav ixoj, as maas 
chit xoßn veßt in te ixoj. Pet abßil 
uveß bßiil kuxh vipaaveß ni tal 
jeß ste, as tul kat unsotzsa veßt 
vipaaveß, as bßiil kuxh kat ixoßni 
veßt in u uxhchileß,— tißk u Jesús.
48 As ech tal veßt u Jesús 
ileß te ixoj: —Kat sotzyu veßt 
vapaaveß,— tißk Aak.
49 As ech tal veßt jeß unjoltu 
unqßa uxhchil ileß ste uveß atik 
ok vatz u meexhaeß kßatz u Jesús: 
—¿Kam tijleßmeß qßi u najeß tiß 
uvaß nisotzsa naj ipaav unqßa 
uxhchileß uveß ni taleß?— tißk 
chajnaj.
50 As ech tal veßt u Jesús ileß 
te ixoj: —Kat qßalpiy axh vatz 
vapaaveß, tan tiß uvaß kat akßujbßaß 
akßußl sviß. As bßaßn veßt aatin 
tukß u Tiixheß tukß vachißoleß tiß 
abßeneß— tißk u Jesús.

Unqßa ixoj 
uvaß kat lochon u Jesús

8  1 As xamtik veßt stuul, as 
nikat ixaan veßt u Jesús tukß 

kabßlaval unqßa ichusulibßeß tulaj 
unqßa tenameß as tulaj unqßa talaj 
tenameß. As nikat ipaxsa veßt 
Aak u bßaßnla yoleß tiß tok unqßa 
uxhchileß xoßl u tenameß uvaß at 
jaqß u tijleßm u Tiixheß.
2 As xekik kaßl unqßa ixoj tiß u 
Jesús uvaß maßtik teesat Aak 
unqßa subßuleß skßatz tukß kaßt 
unqßa chßoßmeß. As antik u Maßleß 
uvaß aa Magdala uvaß maßtik 
teesat Aak vujvaßl unqßa subßuleß 
skßatz.
3 As antik u Xhiveß uveß xekik 
tiß u Jesús, u tixqel u Chusa 
uvaß kßujlike tiß tilat unqßa tetz u 
ijlenaaleß uvaß Herodes. As antik 
u Susana tukß kaßt unqßa ixoj 
unpajte. Aß chaßmaeß nikat lochon 
u Jesús tukß unqßa txßiibßal iqßiieß.

U kßuchuvatz 
tiß umaßl u naj 
uvaß bßex avoj

Mateo 13.1-15, 18-23; 
Marcos 4.1-20

4 Yeß saach unqßa uxhchileß kat 
tzaa tulaj unqßa tenameß. As kat 
imol tibß tiß u Jesús. As ech tal 
veßt Aak ileß tul tal Aak umaßt u 
kßuchuvatz:
5 —Bßex veßt umaßl u naj avoj. As 
tul av naj, as at unqßa iiaeß uvaß 
echik toon tu bßey. As kat pachßli. 
As tul ul veßt unqßa tzßikineß tu 
almikaß, as ijuna veßt txoo.
6 As at unqßa iiaeß uvaß kat oon 
xoßl kßubß. As tul kat bßuuqßi, as 
oora chit kat tzaj veßteß, tan tiß 

uvaß tzaji kuxh u txßavaßeß xoßl 
unqßa kßubßeß.
7 As at unqßa iiaeß ech toon xoßl 
unqßa chßißxeß. As tul kat bßuuqßi, 
as eela ichßii tukß u chßißxeß. As 
kat isoka veßt unqßa chßißxeß u 
chikoeß.
8 As at unqßa iiaeß ech toon tu 
bßaßnla txßavaß. As tul kat bßuuqßi, 
as oßkßalal (100) ivatz tiß junun 
vißl kat taqßa,— tißk u Jesús. As 
tul nik tal Aak unqßa yoleß, as 
taqß veßt jeß Aak tuul iviß. As ech 
tal veßt Aak ileß: —Abßiste ex uvaß 
nepal tu vunyoleß, as etabßitaj 
uveß ni valeß,— tißk u Jesús tal 
xoßl unqßa tenameß.

9 As ichßoti veßt unqßa ichusulibß 
u Jesús uvaß kam isuuchil u 
kßuchuvatzeß uveß nik tal Aak.
10 Ech tal veßt u Jesús ileß: —As 
sete tuk valkat isuuchil uvaß 
yeßxhebßil ootzin tetz tiß uvaß kam 
tok unqßa uxhchileß xoßl vitenam 
u Tiixheß uvaß ni til Aak isuuchil. 
Pet tukß kuxh kßuchuvatz 
nunchusunkat xoßl unqßa tenameß. 
Estißeß uvaß kßuxh ni tileß kam 
uveß nunbßaneß, as kßuxh ni tabßi 
unqßa yoleß uvaß ni valeß, as yeß 
nipal stuul.
11 As ech isuuchil u kßuchuvatz 
ileß uveß kat vala, tan unqßa iiaeß 
uveß kat vala, as aßeß viyol u 
Tiixheß.
12 As unqßa iiaeß uveß ech toon 
tu bßey, as aß ni tokkateß tiß unqßa 
uxhchileß uveß ni abßin viyol 
u Tiixheß. As tul maßt tabßit u 
yoleß, as kat ul u txßißlanajeß tiß 
teesat el u yoleß tu u taanxelal u 
uxhchileß. Estißeß uvaß yeß ninima 
u uxhchileß viyol u Tiixheß. As yeß 
la sotz veßt ipaav.

13 As unqßa iiaeß uveß ech toon 
xoßl unqßa kßubßeß, as aß ni tokkateß 
tiß unqßa uxhchileß uveß ni abßin 
viyol u Tiixheß. As tul ni tabßi 
u yoleß, as nichiibß stiß. As ni 
tok u yoleß tu u taanxelal. As 
ech unqßa uxhchileß echeß u 
iiaeß uvaß yeß kat palik bßen u 
taqßileß tu u txßavaßeß, tan yeß kat 
yakßin u yoleß tu u taanxelal 
unqßa uxhchileß. As yeßxh jatvaßl 
qßii kat inima u yoleß, tan tul 
kat ul unqßa kßaxkßoeß tiß unqßa 
uxhchileß, as kat teesa veßt kan 
tibß tiß u yoleß.
14 As unqßa iiaeß uveß ech toon 
xoßl unqßa chßißxeß, as aß ni 
tokkateß tiß unqßa uxhchileß uveß 
kat abßin viyol u Tiixheß. As tul 
kat pal veßt unqßa qßiieß, as kat 
sotz veßt viyol u Tiixheß tu u 
taanxelal unqßa uxhchileß, tan nu 
kuxh ixaansa taama tiß unqßa veeß 
vatz u txßavaßeß, tukß tiß u txßiibßal 
qßiieß, as tukß u tachaßv vichißoleß. 
Estißeß yeß kat yakßin u yoleß tu u 
taanxelaleß echeß umaj tzeß uvaß 
yeß nivatzineß.
15 Pet ech koj unqßa iiaeß uveß 
ech toon tu u bßaßnla txßavaßeß, 
tan aß ni tokkateß tiß unqßa 
uxhchileß uvaß bßaßn itxumbßal, 
as yeßl u vaßlexheß ni titzßa, as ni 
toksa taama tiß inimat unqßa yoleß 
uvaß nichuspu ste. As niyakßin 
veßt u yoleß tu u taanxelal unqßa 
uxhchileß. As kßuxh kam kuxh 
nipalebße, as yeß niyaßsa inimataß.

U kßuchuvatz 
tiß umaßl u txijubßal

Marcos 4.21-25
16 As tul la imatx umaj uxhchil 

umaj xamal, as yeß la uchi uvaß 

la imuj u xamaleß jaqß umaj ukßal 
moj jaqß umaj chßach. Pet la 
aqßax jeß viß u matxbßaleß. As abßil 
uvaß la ok tu u kabßaleß, as la til 
veßt u uxhchileß u xamaleß.
17 As echat tuk ibßan unqßa yoleß 
uveß ni val sete, tan jankßal unqßa 
yoleß uvaß yeßxhebßil ootzinik tetz 
as techal la ootzili. As jankßal 
unqßa yoleß uvaß mujelike as 
techal la ootzil veßt cheel, tan 
techal la el chßußl vatz u sajeß.

18 As etabßitaj u yoleß uveß ni 
valeß, tan abßil uvaß ni toksa taama 
tiß inimat u yoleß, kßuxh bßiil kuxh 
nipal stuul, as aal la chee itxumbßal 
stiß. Pet ech koj u uxhchileß uvaß yeß 
ni toksa taama tiß tabßit u yoleß as 
tukß tiß inimataß, as aal la sotzsal 
veßt u yoleß skßußl uvaß nipal stuul, 
uvaß ni tal jeß ste,— tißk u Jesús.

Nichukax u Jesús taßn 
vitxutxeß tukß unqßa titzßineß

Mateo 12.46-50; Marcos 3.31-35
19 As oon veßt vitxutx u Jesús 

tukß unqßa titzßin Aakeß. As jit uch 
tok chaßma kßatz u Jesús, tan aß chit 
mamaßla tenameß atik ok kßatz Aak.
20 As bßex alpo te Aak uvaß: 
—Il ak atxutx at tißeßl kabßal 
tukß unqßa eetzßineß. As nisaß aak 
iyolon see,— tißk chßelel u Jesús.
21 As ech tal veßt Aak ileß: 
—Jankßal unqßa uxhchileß uveß ni 
abßin viyol u Tiixheß as ninima, as 
ech tatineß echeß untxutx, as ech 
tatineß echeß vitzßin,— tißk Aak.

Niyaßsa u Jesús 
u mam kajiqßeß viß u mar

Mateo 8.23-27; Marcos 4.35-41
22 As tu umaßl u qßii, as ok veßt 

u Jesús tukß unqßa ichusulibßeß 

tu umaßl u barco. As ech tal veßt 
Aak ileß te chajnaj: —Koßnaj jalit 
u mareß,— tißk Aak. As bßen veßt 
Aak tukß chajnaj.
23 As tul nik ixaan veßt u barco 
viß u aßeß, as vat veßt u Jesús. As 
xeßt veßt umaßl u mam kajiqß viß 
u mareß. As vaßlik chit ipilqßut 
veßt tibß u aßeß taßn u kajiqßeß. As 
mamaßla kßaxkßo nik ipalebße 
unqßa ichusulibß Aakeß, tan bßiit 
kuxh yeß nik inoo veßt u barco 
taßn u aßeß. As bßiit kuxh yeß nikat 
ibßen u barco xeß u aßeß.
24 As bßex ibßey veßt chajnaj u 
Jesús. As ech tal veßt chajnaj ileß 
te Aak: —¡Chusul! ¡Chusul! ¡Tuk 
bßenoj veßt oß xeß u aßeß!— tißk 
chajnaj. As txakpu veßt u Jesús. 
As iyaa veßt Aak u kajiqßeß tukß u 
aßeß. As yak kuxh tanebß veßt u 
kajiqß jabßaleß. As liibß veßt u mareß.
25 As ech tal veßt u Jesús ileß te 
chajnaj: —¿Kam kat ebßana uvaß 
yeß kat ekßujbßaß ekßußl sviß?— tißk 
Aak. As vaßlik chit ixoßv veßt 
chajnaj. As samun kuxh veßt 
chajnaj tiß uveß ibßan u Jesús. As 
ech tal veßt chajnaj ileß svatzaj: 
—¡Nim chit u tijleßm Aakeß, tan 
ninimal Aak taßn u kajiqß jabßaleß 
tukß u mareß tul ni tal Aak umaj 
yol ste!— tißk chajnaj.

Nibßaßnxisa u Jesús 
umaßl u aa Gadara 

uvaß atik ok subßul skßatz
Mateo 8.28-34; Marcos 5.1-20
26 As oon veßt u Jesús tukß 

chajnaj tu vitxßavaß unqßa aa 
Gadara uvaß echen jalit u mareß 
tu u Galilea.
27 As tul el veßt chßußl u Jesús tu 
u barco tukß chajnaj, as ul veßt 

umaßl u naj uvaß aa Gadara tiß 
ikßulpu Aak. As yeßl toksaßm naj 
atik ok staßn, tan naßxnik tok veßt 
subßul skßatz. As yeßl naj jejleßl 
koj tu umaj kabßal. Pet aß kuxh 
atikkat naj tu uveß nik imujlukat 
unqßa kamnajeß.
28 As tul kuxh til veßt naj Aak, 
as kuß naj qaaloj vatz Aak. As 
taqß veßt jeß naj tuul iviß. As ech 
tal naj ileß: —¿Kam asaß sve, 
Jesús, iKßaol Tiixh uvaß at tu 
almikaß uvaß nim talcheß? Bßan 
bßaßnil sve. Yeß aqß bßen in tu 
kßaxkßoeß,— tißk naj,
29 tan tiß uvaß maßtik talat u 
Jesús uvaß la el u subßuleß kßatz 
u najeß, tan naßxnik tok veßt u 
subßuleß kßatz naj. As kßuxh 
jatpajul kuxh nikat iqitzpu iqßabß 
naj tukß toj naj taßn kateena, as 
nikat iratß naj u kateenaeß. As 
nikat teqßo u subßuleß naj tulaj 
unqßa tzuukin txßavaßeß.
30 As ech tal veßt u Jesús ileß te 
u subßuleß: —¿Kam abßii?— tißk 
Aak. As ech tal veßt u subßul ileß: 
—Legión unbßii,— tißk u subßuleß, 
tan tiß uvaß yeß saach ixaan unqßa 
subßuleß uveß atik ok kßatz naj.
31 As ijaj veßt unqßa subßuleß 
kuybßal te u Jesús uvaß yeß la 
ichaj bßen Aak unqßa subßuleß tu 
nimla tokkin juleß.
32 As atik unjolol unqßa chicham 
uveß nikat ikßuachineß vatz umaßl 
u tal vitz. As ijaj veßt unqßa 
subßuleß kuybßal te u Jesús uvaß 
la ok unqßa subßuleß tiß unqßa 
chichameß. As taqß veßt Aak 
tokebßal unqßa subßuleß tiß unqßa 
chichameß.
33 As el veßt chßußl unqßa subßuleß 
kßatz u najeß. As ok veßt unqßa 

subßuleß tiß unqßa chichameß. As 
ooj veßt txoo skajayil. As isuti 
veßt bßen tibß txoo xeß u mareß 
taßn unqßa subßuleß. As kam veßt 
txoo skajayil.

34 As tul til veßt unqßa xeen 
chichameß ikam unqßa chichameß, 
as oora chit kat ooj veßt chajnaj. 
As bßex tal veßt chajnaj te unqßa 
aatenameß tukß te unqßa uxhchileß 
uveß tulaj unqßa talaj tenameß.
35 As bßex til veßt unqßa tenameß 
kam uveß uchi. As tul oon veßt 
unqßa tenameß kßatz u Jesús, as 
til veßteß uvaß xonlik veßt u najeß 
kßatz toj u Jesús. As teqßo veßt 
taama chajnaj, tan atik veßt ok 
toksaßm u najeß. As bßaßnik veßt 
iyolon naj, tan maßtik tel veßt 
unqßa subßuleß kßatz naj.
36 As tal veßt unqßa uxhchileß 
isuuchil uvaß kat ilon kam uveß 
kat uchi uvaß kat ibßaßnxisa u 
Jesús u najeß uveß atik ok unqßa 
subßuleß stiß.
37 As yeß saach unqßa tenameß 
tzaa tulaj unqßa talaj tenameß tu 
u Gadara tiß ul tilataß kam uvaß 
kat uchi. As ijaj chajnaj bßaßnil 
te u Jesús uvaß la el veßt Aak tu 
u txßavaßeß, tan tiß uvaß vaßlik chit 
ixoßv chajnaj taßn uveß kat ibßan 
Aak. As ok veßt Aak tu u barco tiß 
iqßaav veßteß.
38 Ech koj u najeß uvaß maßtik 
teesat u Jesús unqßa subßuleß stiß, 
as ijaj veßt naj bßaßnil te Aak uvaß 
la xekebß naj tiß Aak. As ech tal 
veßt Aak ileß te naj:
39 —Kuxh takabßal kßatz unqßa 
aatineß. Kuxh al ste uvaß kam 
unqßa nimla bßaßnileß kat ibßanlu 
u Tiixheß see,— tißk u Jesús. As 
bßen veßt naj. Bßex tal veßt naj tu 

vitenameß skajayil kam u bßaßnileß 
uveß kat ibßan u Jesús te naj.

Ni tulsa u Jesús 
taama vimeßal u Jairo

Mateo 9.18-26; Marcos 5.21-43
40 As tul kat qßaavik veßt el 

tzan u Jesús jalit u mar, as 
aß chit mamaßla tenameß nikat 
itxßebßon tiß Aak. As vaßlik chit 
ichiibß veßt unqßa tenameß tiß 
ikßulat Aak.
41 As bßex oonoj umaßl u naj 
vatz Aak uvaß Jairo ibßii uvaß 
nik bßooqßolin u atinbßaleß tetz 
nachbßal Tiixh. As qaaebß veßt naj 
vatz Aak. As ijaj naj bßaßnil uvaß 
la bßen Aak tiß naj tu vikabßaleß,
42 tan bßiitik kuxh ikam vas 
imeßal najeß taßn chßoßm. As 
unchßißtil kuxh vas ixvaak najeß 
atike uvaß kabßlavalik kuxh 
iyaabß.

As tul bßen veßt u Jesús tiß naj, 
as mamaßla tenameß nikat ipochß 
veßt tibß tiß Aak tu bßeyeß.
43 As atik ok umaßl u ixoj xoßl 
unqßa tenameß uvaß kabßlavaxnik 
yaabß ixeßt ixoj chßoßnoj, tan aß 
vitxßaao u ixojeß yeß nikat iyaßeß. 
As maßtik kuxh isotzsat ixoj 
vipuajeß taßn unqßa aatzßakeß. Pet 
yeßxhebßil kat olebß tiß itzßakal 
ixoj.
44 As jetzßen veßt ok ixoj tiß iqul 
u Jesús. As ikan veßt ok ixoj u 
toksaßm Aakeß. As yak kuxh yaß 
veßt vitxßaao ixojeß skßatz.
45 As ech tal veßt Aak ileß xoßl 
unqßa tenameß: —¿Abßil kat 
kanon u voksaßmeß?— tißk u 
Jesús. Ech tal unqßa tenam 
ileß: —Yeßxhebßil ni kanon u 
ooksaßmeß,— tißk chajnaj. As 

ech tal veßt u Luß ileß tukß unqßa 
uxhchileß uvaß xekik tiß Aak: 
—¿Kam qßii, Chusul, uvaß: «¿Abßil 
kat kanon u voksaßmeß?» chu 
kuxh axh naaleß? As tul il u 
mamaßla tenameß nipochß tibß 
seeß,— tißk u Lußeß.
46 As ech tal u Jesús ileß: —Yeßle, 
pet at umaßl u uxhchil kat kanon 
in, tan kat unnachlu tel iyakßil u 
bßaßnileß sunkßatz,— tißk u Jesús.
47 As til veßt ixoj uvaß yeß la uch 
imujat veßt tibß ixoj vatz Aak. As 
kuß veßt ixoj qaaloj vatz Aak, tan 
vaßlik chit itßuntßuch veßt ixoj 
taßn xoßvichil. As tal veßt tibß ixoj 
vatz unqßa tenameß uvaß kam stiß 
ikankat ixoj u toksaßm Aakeß. As 
tal veßt ixoj uvaß oora kuxh kat el 
u chßoßmeß tiß ixoj taßn Aak.
48 As ech tal veßt u Jesús ileß 
te ixoj: —Ixoj, kat elyu veßt u 
chßoßmeß seeß, tan tiß uvaß kat 
akßujbßaß akßußl sviß. As kuxh 
veßteß. Achaßv abßeneß tukß 
vibßaßnil u Tiixheß,— tißk u Jesús 
tal te u ixojeß.

49 As antelik kuxh iyolon 
Aak tukß ixoj tul bßex uloj umaßl 
vikßam u Jairo uvaß bßooqßol tu 
u atinbßaleß tetz nachbßal Tiixh. 
As ech tal veßt naj ileß te u Jairo: 
—Kat kamyu veßt vas ameßaleß. 
As yeßxhkam kuxh aal veßt te u 
Chusuleß,— tißk naj.
50 As tul tabßi veßt u Jesús viyol 
vikßam u Jairo, as ech tal veßt 
Aak ileß te u Jairo: —Yeß kuxh 
xoßv axh. Pet kßujbßaß akßußl sviß. 
As tuk bßaßnxojeß vas ameßaleß,— 
tißk Aak.

51 Tul oon veßt u Jesús tu 
vikabßal u Jairo, as jit ikßuloßk 
Aak unqßa tenameß stiß. Pet taßn 

kuxh u Lußeß tukß u Jacob tukß 
u Xhuneß teqßo ok Aak stiß tukß 
vibßaal u xvaakeß tukß vitxutxeß.
52 As jankßal unqßa uxhchileß uveß 
bßex ilon u kamnajeß as vaßlik 
chit toqß veßt taßn txumußm. As 
ech tal veßt u Jesús ileß: —Yeß 
kuxh oqß ex, tan yeßl u xvaakeß 
kamnal koj. Pet vatik kuxheß,— 
tißk Aak.
53 As itzeßle kuxh unqßa 
uxhchileß viyol Aakeß, tan maßtik 
tilat unqßa uxhchileß uvaß maßtik 
ikam u xvaakeß.
54 As itxey veßt Aak iqßabß u 
xvaakeß. As taqß veßt jeß Aak 
tuul iviß. Ech tal Aak ileß te ixoj: 
—¡Xvaak, txakpen!— tißk Aak.
55 As yak kuxh ul veßt taama 
u xvaakeß. Txakpu veßt ixoj. As 
tal veßt u Jesús uvaß la aqßax veßt 
techbßubßal ixoj.
56 As sotz veßt ikßußl vitxutx u 
xvaakeß tukß vibßaaleß. As tal veßt 
Aak te chaßma uvaß yeßxh katil la 
talkat chaßma kam uveß kat ibßan 
Aak.

Nichaj bßen u Jesús 
kabßlaval unqßa ichusulibß

Mateo 10.5-15; Marcos 6.7-13

9  1 As imolo veßt tzan u 
Jesús kabßlaval unqßa 

ichusulibßeß. As taqß veßt 
Aak tijleßm chajnaj tiß teesal 
unqßa subßuleß kßatz unqßa 
uxhchileß as tiß ibßaßnxisat unqßa 
aachßoßmeß.
2 As ichaj veßt bßen Aak chajnaj 
tiß ibßaßnxisat unqßa aachßoßmeß 
as tiß talat isuuchil te unqßa 
tenameß tiß uvaß kam tok unqßa 
uxhchileß xoßl u tenameß uvaß at 
jaqß u tijleßm u Tiixheß.

3 Ech tal Aak ileß te chajnaj: 
—Kaminißk eteqßo tu bßey. Eteqßok 
ekaroote; eteqßok etxßußy; eteqßok 
epuaj, as mitaßn echßexpubß etiß.
4 As abßiste umaj kabßal uvaß la 
kßulpukat ex as la atin ex tzitziß. 
As techanal la el chßußl ex tu u 
tenameß, as aßn la etaqß kan u 
kabßaleß.
5 Asoj at umaj tenam uvaß yeß la 
kßulpukat ex, as la el chßußl ex 
tziß u tenameß. As la echitu el 
u pojoeß tiß vetojeß texhlal tetz 
uvaß yeß bßaßn vitxumbßal unqßa 
tenameß vatz u Tiixheß,— tißk u 
Jesús.
6 As bßen veßt chajnaj tulaj unqßa 
tenameß as tulaj unqßa talaj 
tenameß. As katil uveß nikat 
ipalkat chajnaj, as nikat ipaxsa 
veßt chajnaj u bßaßnla yoleß tiß u 
Jesús. As nikat ibßaßnxisa chajnaj 
unqßa aachßoßmeß.

Vikamebßal u Xhun 
uvaß nik aqßon kuß 

unqßa uxhchil xeß u aßeß
Mateo 14.1-12; Marcos 6.14-29
7 As u Herodes uvaß kßujlik 

kan tiß tilat isuuchil kajvaßl 
unqßa tenameß taßn u ijlenaaleß 
tu u Roma, as tul tabßi veßt naj 
itzibßlal unqßa nimla bßaßnileß uvaß 
nikat ibßan u Jesús, as sotz veßt 
ikßußl naj, tan at unqßa tenameß 
nikat alon uvaß kat ulyu veßt 
taama u Xhuneß unpajte.
8 As at unkaßte nik alon uvaß aß 
u Elías, u qßajsan tetz viyol u 
Tiixheß, uveß kat ulya. As at kaßt 
uxhchil nikat alon uvaß: —Kamal 
kat ul taama umaßtoj qßajsan 
tetz viyol u Tiixheß uvaß kat ul 
naßytzan,— tißk unqßa uxhchileß.

9 Pet ech tal veßt u Herodes 
ileß: —As ineß kat alon uvaß kat 
tzokßpik el iviß u Xhuneß. ¿As 
abßisteeß qßi u najeß uveß yeß kuxh 
saach unqßa yoleß uveß ni vabßi 
stiß?— tißk u Herodes. As nikat 
ichuk veßt naj txumbßal tiß tootzit 
naj u Jesús.

Nitxßaßnsa u Jesús 
oßvaßl mil uxhchil

Mateo 14.13-21; Marcos 6.30-44;
Xhun 6.1-14

10 As tul qßaavik veßt tzan 
kabßlaval unqßa apóstol, as tal 
veßt ok chajnaj te u Jesús uvaß 
kam bßex ibßan chajnaj. As teqßo 
veßt bßen Aak chajnaj tu umaßl 
u atinbßal uvaß yeßlikkat tenam, 
najlich u tenam uvaß Betsaida.
11 As tul tabßi veßt unqßa tenameß 
uvaß atik u Jesús tzitziß, as bßex 
ichuk veßt unqßa tenameß Aak. As 
ikßul veßt Aak unqßa tenameß. As 
tal veßt Aak isuuchil ste tiß uvaß 
kam tok unqßa uxhchileß xoßl u 
tenameß uvaß at jaqß u tijleßm u 
Tiixheß. As kat ibßaßnxisa veßt Aak 
unqßa aachßoßmeß.

12 As tul kuß veßt qßii, as 
jetzßen veßt ok kabßlaval unqßa 
ichusulibß Aakeß skßatz. As ech 
tal veßt chajnaj ileß te Aak: —Al 
te unqßa tenameß uvaß la bßen 
ichuk techbßubßal tukß ivatbßal 
tulaj unqßa talaj tenameß uveß 
najli, tan tzitzaß kam koj ati, tan 
yeßl umaj kabßal at tzitzaß,— tißk 
chajnaj.
13 As ech tal veßt u Jesús ileß: 
—Yeßle, pet ex la aqßon ipaan 
unqßa tenameß,— tißk Aak. As 
ech tal veßt chajnaj ileß: —As yeßl 
paan eqßomal sqaßn tiß itzujbßel 

unqßa tenameß skajayil. Pet oßvaßl 
kuxh paan ati tukß kaßvaßt txay. 
¿Pet moj aß naaleß uvaß la bßen 
kuloqß techbßubßal unqßa tenameß 
skajayil?— tißk chajnaj.
14 Kamal oßvaßl mil unqßa najeß 
atike. As ech tal veßt Aak ileß te 
unqßa ichusulibßeß: —Etaltaj te 
unqßa tenameß uvaß la xonebß 
skajayil. As laval toxkßal (50) 
uxhchil tu junun tßuubßul la 
ebßaneß,— tißk Aak.
15 As ibßan veßt chajnaj kam 
uveß tal Aak. As tal veßt chajnaj 
ixonebß unqßa tenameß skajayil.
16 As itxey veßt Aak oßvaßl unqßa 
paaneß tukß kaßvaßt unqßa txayeß. 
As kaßyik veßt jeß Aak tu almikaß. 
As taqß veßt Aak taßntiixh te u 
Tiixheß stiß. As ijatx veßt Aak. As 
taqß veßt Aak te unqßa ichusulibßeß 
tiß uvaß la ijatx veßt chajnaj xoßl 
unqßa tenameß.
17 As tul maßtik itxßaßn unqßa 
tenameß sbßaßn skajayil, as 
imol veßt unqßa ichusulibß Aakeß 
kabßlavat xußk unqßa yaßl paaneß.

Ni tal u Luß 
uvaß aß u Jesús u Cristo

Mateo 16.13-20; Marcos 8.27-30
18 As tu umaßl u qßii, as 

teesa el tibß u Jesús tukß unqßa 
ichusulibßeß tiß inachat Tiixh. As 
ech tal veßt Aak ileß te chajnaj: 
—¿Kam u vijleßmeß uveß ni tal 
unqßa tenameß?— tißk Aak.
19 Ech tal veßt chajnaj ileß: —At 
uxhchil ni alon uvaß axh u Xhuneß 
uvaß nik aqßon kuß unqßa uxhchileß 
xeß u aßeß; at kaßt uxhchil ni 
alon uvaß axh u Elías; as at kaßt 
uxhchil ni alon uvaß axh umaßtoj 
u qßajsan tetz viyol u Tiixheß 

uvaß kat ul taama unpajte,— tißk 
unqßa ichusulibß Aakeß.
20 As ech tal veßt u Jesús ileß: 
—¿Kano ex qßii? ¿Kam u vijleßmeß 
uveß netaleß?— tißk Aak. —Axheß 
taß u Cristo uveß kat ichaj tzan u 
Tiixheß,— tißk u Lußeß tal veßt te 
Aak.

Ni tal u Jesús vikamebßaleß
Mateo 16.21-28; 
Marcos 8.31—9.1

21 As tal veßt Aak te chajnaj 
uvaß yeßxhebßil la tal chajnaj ste 
uvaß Aak u Cristo. As ikaßpu Aak 
talat te chajnaj.
22 As ech tal veßt Aak ileß te 
chajnaj: —Techal chit la ipalebße 
VIKßAOL U NAJEß unqßa kßaxkßoeß 
tan la ixvali taßn unqßa bßaal 
tenameß, tukß unqßa iqßesal oksan 
iyol tenam vatz Tiixh, as tukß 
unqßa uxhchileß uvaß chusel tibß 
tiß unqßa tzaqßiteß. As la yatzßpi. 
As titoxvu qßii la ul taama 
unpajte,— tißk Aak.

23 As ech tal veßt Aak ileß xoßl 
unqßa tenameß: —Abßiste ex uvaß 
la esaß etoksat etibß sunkßatz, as 
jit vetxumbßaleß la etoksa. Pet aß 
uvaß la ebßan jun qßii kam uvaß 
nunbßaneß, kßuxh la epalebße 
kßaxkßo as moj la kam ex sviß,
24 tan abßil uveß aß kuxh 
vitiichajileß ni titzßa vatz u 
txßavaßeß, as yeßl itiichajil kßatz u 
Tiixheß la ibßaneß. Pet abßil uvaß la 
taqß vitiichajileß sviß, as aßeß uveß 
at itiichajil kßatz Aak la ibßaneß.
25 ¿As kam ibßaßnil qßi tiß umaj 
uxhchil uvaß la itxßak u vatz 
txßavaßeß skajayil, as tul yeßl 
itiichajil at kßatz u Tiixheß as la 
kuxh tzßejxeß?

26 As abßil uvaß la chßixvu 
vatz unqßa tenameß tiß talat 
uvaß nimamal veßt in staßn as 
nimamal vunyoleß staßn, as la 
chßixvu veßteß VIKßAOL U NAJEß vatz 
unpajte. As yeßl tokebßal sunkßatz 
tul la kuß chßußl in tu almikaß as 
la litzßloßlan u vulebßaleß, as la 
ilitzßloßlan vunBßaaleß tukß unqßa 
tiixhla ángeleß.
27 As jik chit tuk val sete, tan 
at jolol ex uvaß at ex tzitzaß uvaß 
yeßxnaj kam ex tul la ilej veßt 
u qßiieß. As la etil veßteß uvaß at 
tijleßm u Tiixheß,— tißk u Jesús 
tal xoßl unqßa tenameß.

Nijalpu veßt ikaßy u Jesús
Mateo 17.1-8; Marcos 9.2-8

28 As vaaxil veßt qßii stuul 
uvaß talat u Jesús unqßa yoleß, as 
teqßo veßt Aak u Lußeß stiß, tukß u 
Xhuneß, tukß u Jacob viß umaßl u 
vitz tiß inachat Tiixh.
29 As tul nikat inach Aak Tiixh, 
as jalpu veßt ikaßy Aak vatz 
chajnaj. As vaßlik chit ilitzßloßlan 
u toksaßm Aakeß. As vaßlik chit 
ipolal unpajte.
30 As chee veßt kaßvaßl unqßa naj 
vatz Aak. As yolon veßt chajnaj 
tukß Aak. As aßeß u Moisés tukß u 
Elías.
31 As vaßlik chit ilitzßloßlan tiß. 
Aß nikat iyoleß tukß u Jesús uvaß 
kam ikam Aak tuk kamoj tu u 
Jerusalén.
32 As kßuxh atik vataßm tivatz 
u Lußeß tukß kaßvaßt vimooleß, as 
chajnaj chit yeß kat vati. As islik 
kuxh chajnaj tul til veßt chajnaj 
ilitzßloßlan u bßaßnileß tiß u Jesús. 
As til veßt chajnaj kaßvaßt unqßa 
naj uveß txaklik kßatz Aak.

33 As tul aalik ibßen veßt u 
Moisés tukß u Elías, as ech tal 
veßt u Luß ileß te Aak: —¡Chusul, 
bßaßneß uvaß la atin oß tzitzaß! 
As la kulak oxvoßj tal pach ni 
valeß: umaßl eetz; as umaßt tetz u 
Moisés; as umaßt tetz u Elías,— 
tißk u Lußeß. As tal kuxh u Lußeß u 
yoleß, tan yeß nik titzßa kam uveß 
nik taleß.
34 As antelik kuxh iyolon u 
Lußeß tul chee veßt umaßl u 
suutzß tiibßa chajnaj. As xoßv veßt 
chajnaj tul kat kaa chajnaj tu u 
suutzßeß.
35 As tabßi veßt chajnaj umaßl u 
tuul viß tu u suutzßeß uvaß ech 
ni tal ileß: —¡Aß vunKßaoleß u 
vaaß! ¡As xoßn chit sve! ¡As aßeß la 
enima!— tißk u tuul vißeß.
36 As tul yaß veßt u tuul vißeß, as 
til veßt chajnaj uvaß aßik kuxh 
veßt u Jesús sijunal. As yeßl 
veßt umaßtoj yol kat tal chajnaj. 
As nimal veßt qßii stuul uvaß 
yeßxhebßil kat tal chajnaj ste tiß 
uveß kat til chajnaj.

Nibßaßnxisa u Jesús umaßl u 
xaak uvaß atoßk subßul skßatz
Mateo 17.14-21; Marcos 9.14-29 
37 As ech qßejal stuul, as kuß 

veßt chßußl u Jesús viß u vitzeß 
tukß unqßa ichusulibßeß. As aß chit 
mamaßla tenameß ul kßulun veßt 
Aak tu bßey.
38 As umaßl u naj uvaß atik xoßl 
unqßa tenameß, as taqß veßt jeß naj 
tuul iviß. As ech tal veßt naj ileß: 
—¡Chusul, bßan bßaßnil! ¡Loch 
unchßißtil vas unkßaoleß!
39 Tan chajpuul nixeßt naj sikßin 
taßn umaßl u subßul uvaß atoßk 
skßatz. As xoßvebßal chit isutil 

bßen tu txßavaß taßn u subßuleß. As 
niyiku tibß. As ni tel xoj itziß. As 
yeß nisaß u subßuleß tel skßatz. As 
vaßl chit ikßaxbßisat tibß taßn u 
subßuleß.
40 As kat unjaj bßaßnil te unqßa 
achusulibßeß uvaß la teesa chajnaj 
u subßuleß skßatz. As yeß kat olebß 
chajnaj,— tißk u najeß.
41 As ech tal veßt u Jesús ileß: 
—¡Ex chit bßa yeß nekßujbßaß 
ekßußl sviß! ¡As vaßlen kuxh 
vetxumbßaleß! ¿As ma tuk kuxh 
atinoj in bßa sexoßl uveß netitzßa? 
¿As la kuxh kol txßebßon veßt 
in qßa setiß tiß uvaß la ekßujbßaß 
ekßußl sviß? ¡Eqßo tzan vaxaakeß 
sunvatz!— tißk u Jesús.
42 As tul jetzßen veßt ok u xaakeß 
kßatz u Jesús, as isuti veßt u 
subßuleß u xaakeß tu txßavaß tukß 
chit txßißtzißl. As xoßvebßal chit 
iyikut veßt u subßuleß naj. As iyaa 
veßt u Jesús u subßuleß. As yak 
kuxh ibßaßnxisa Aak u xaakeß. 
As taqß veßt ok Aak u xaakeß te 
vibßaaleß.
43 As teqßo veßt taama unqßa 
tenameß skajayil, tan tiß uvaß at 
tijleßm u Tiixheß tiß ibßaßnxisal u 
xaakeß.

Nikaßpu u Jesús 
talat vikamebßaleß

Mateo 17.22-23; Marcos 9.30-32
As tul nikat iyol veßt unqßa 

tenameß svatzaj tiß uveß ibßan u 
Jesús, as ech tal veßt Aak ileß te 
unqßa ichusulibßeß:
44 —Etaqßtaj chit vunyoleß teviß 
uvaß tuk val sete, tan VIKßAOL 
U NAJEß, as la aqßax ok tiqßabß 
unqßa uxhchileß,— tißk u Jesús.
45 As jit pal chajnaj tu u yoleß 
uvaß tal u Jesús, tan yeß kat 
taqß u Tiixheß te chajnaj uvaß 
la tootzi chajnaj isuuchil u 
yoleß as tiß uvaß la pal chajnaj 
stuul. As xoßv chajnaj tiß ichßotil 
isuuchil u yoleß te u Jesús.

Ni tal u Jesús 
uvaß abßil nim talcheß

Mateo 18.1-5; Marcos 9.33-37
46  As xeßt veßt unqßa 

ichusulibß u Jesús tiß iyolataß 
tiß uvaß abßiste naj nim talcheß 
tiß unqßa imooleß la ibßaneß.
47 As naßlik veßt vatz u Jesús 
uvaß kam nik tal taama 
chajnaj. As imolo veßt tzan Aak 
umaßl u tal xaak. As itxakbßaß 
veßt Aak u tal xaakeß stxala.
48  As ech tal veßt Aak ileß 
te chajnaj: —Abßil uvaß tukß 
vunbßiieß la ibßankat umaj 
bßaßnil te umaj talaj intxaß 
echeß u tal xaak ilaß, as sveeß 
la ibßankat. As abßil uvaß la 
bßanon umaj bßaßnil sve, as 
jit kuxh sveeß la ibßankat. Pet 
anteß u chajol tzan vetzeß la 
ibßan u bßaßnileß ste. As abßil 
uvaß la ichßoobßisa tibß tukß 
vitxumbßaleß vatz vimooleß, as 

aßeß nim talcheß la ibßaneß,— 
tißk u Jesús.

Niyolon u Jesús tiß uvaß
yeß la majax umaj uxhchil 

tiß ilochat vimooleß
Marcos 9.38-40

49 As ech tal veßt u Xhun ileß: 
—Chusul, kat qil umaßl u naj 
uvaß tukß vabßiieß ni teesakat el 
naj unqßa subßuleß kßatz unqßa 
uxhchileß. As kat kuyaßsa veßt 
kan te naj, tan yeßl naj xekel koj 
sqiß,— tißk u Xhuneß.
50 Ech tal veßt u Jesús ileß: —Yeß 
kuxh eyaßsa kan te naj, tan abßil 
uveß yeß nichßoßn taama sqiß, as 
echeneß sukukßatz,— tißk u Jesús.

Niyaa veßt u Jesús 
u Jacobo tukß u Xhun

51 As tul txantik kuxh veßt 
ilejat qßii tiß ikßulpik veßt jeß u 
Jesús tu almikaß, as ayaßl chit 
ikßußl Aak tiß ibßen tu u Jerusalén.
52 As ichaj veßt bßen Aak kaßl 
unqßa naj tu umaßl u tal tenam 
uvaß echen tu u Samaria tiß bßen 
ibßanat chajnaj tuch u atinbßaleß 
uvaß la oonkat Aak.
53 As jit isaß unqßa aa Samaria uvaß 
la atin Aak xoßl chajnaj, tan tiß uvaß 
til chajnaj uvaß yakik Aak tiß toksat 
iqßii u Tiixheß tu u Jerusalén.
54 As tul til veßt u Jacob tukß u 
Xhuneß, as ech tal veßt chajnaj 
ileß te Aak: —¿Pap, ma nasaß uvaß 
la qal ikuß chßußl umaj xamal tu 
almikaß tiß isotzsal unqßa tenameß 
echeß ibßan u Elías?— tißk chajnaj.
55 As isuchqßi veßt tibß u Jesús. 
As iyaa veßt Aak chajnaj. Ech tal 
veßt Aak ileß: —Yeß paloj ex stuul 
uvaß abßil ni alon u yoleß sete,

56 tan yeß kat ul VIKßAOL U NAJEß 
tiß itzßejxisal unqßa tenameß. Pet 
tiß iqßalpuleß kat ulkat,— tißk Aak. 
As kat bßen veßt Aak tukß chajnaj 
tu umaßt tal tenam.

Ni tal kaßt unqßa uxhchil 
ixekebß tiß u Jesús

Mateo 8.18-22
57 As tul nikat ixaan u Jesús 

tu bßey tukß unqßa ichusulibßeß, as 
ech tal umaßl u naj ileß te Aak: 
—Pap, aß ni valeß uvaß la xekebß 
in seeß, katil kuxh uvaß la bßenkat 
axh,— tißk naj.
58 Ech tal u Jesús ileß: —At 
ijul unqßa chisi. As echat unqßa 
tzßikineß uvaß nixichßan vatz u 
almikaßeß, tan at isok txoo. Pet 
ech koj VIKßAOL U NAJEß tan yeßl 
ivitzß ati uvaß la qaebß ok stiß,— 
tißk u Jesús.

59 As ech tal veßt u Jesús ileß te 
umaßt naj: —¡Xekebßen sviß!— tißk 
Aak. Ech tal veßt naj ileß te 
Aak: —Pap, lanal unmuj kan ak 
unbßaaleß bßaxa. As aßn la xekebß 
in seeß,— tißk naj.
60 Ech tal veßt u Jesús ileß: 
—Imujeßn tibß unqßa uxhchileß 
svatzaj uvaß kamnal u taanxelaleß 
vatz u Tiixheß. Pet yeß eetz stiß. 
Kuxh paxsa u yoleß xoßl unqßa 
tenameß tiß tok unqßa uxhchileß 
xoßl vitenam u Tiixheß uvaß ni til 
Aak isuuchil,— tißk Aak.

61 As ech tal veßt umaßt u 
naj ileß te u Jesús: —Pap, la 
xekebß in seeß ni valeß. As maßt 
unqßiila kan unqßa vatineß tu 
vunkabßaleß,— tißk naj.
62 As ech tal veßt u Jesús ileß: 
—Abßil uvaß ni titzßa iqßaav tiß iqul 
as tul maßt toksat tibß sunkßatz, 

as yeß la uch tok xoßl u tenameß 
uvaß at jaqß u tijleßm u Tiixheß, 
tan eela vitxumbßal u uxhchileß 
tukß umaj uxhchil uvaß vaßlen 
kuxh la isaji. As tul txeyel u 
tzeßeß staßn uvaß ni kßobßon u 
txßavaßeß taßn unqßa vaakaxheß,— 
tißk Aak.

Nichaj bßen u Jesús laval 
imutxß unqßa ichusulibßeß

10  1 Xamtik veßt stuul, as 
itxaa veßt u Jesús laval 

imutxß (70) unqßa ichusulibßeß. 
As ichaj veßt bßen Aak chajnaj 
tulaj unqßa tenameß katil uveß la 
palkat Aak. As kaßkabßil ibßen 
veßt chajnaj ibßan Aak.
2 As ech tal veßt bßen Aak ileß te 
chajnaj: —Ech veßt tatin unqßa 
tenameß echeß unqßa koßmeß uvaß 
la pitxßlu veßteß. As tul kaßl kuxh 
unqßa aqßonvileß ati. Pet ejajtaj te 
u Kubßaal Tiixheß tiß uvaß la ichaj 
tzan Aak kaßtoj uxhchil tiß talat 
isuuchil viyol Aakeß xoßl unqßa 
tenameß.
3 As bßenoj ex, tan ineß ni chajon 
bßen ex. Pet ech ebßeneß echeß 
ibßen unjoloj kaneeroß xoßl unqßa 
xoßeß.
4 Kaminißk eteqßo. Eteqßok esam; 
eteqßok epuaj; eteqßok exaßp. As 
ebßalak kuxh etibß tiß yol tu bßey 
tukß umaj uxhchil.
5 As abßiste kabßal la kßulpukat 
ex, as ech la etal ileß te unqßa 
uxhchileß tul la ok ex tu u 
kabßaleß: «As bßaßnoj etatin 
sevatzaj,» chaj ex la etaleß,
6 tan asoj at umaj bßaal kabßal 
uvaß bßaßn tatin svatzaj tikabßal, 
as bßaßn tatin svatzaj la ibßaneß. 
Asoj yeßle, as yeß bßaßn tatin u 

uxhchileß svatzaj. Pet ech koj ex 
tan bßaßn chit etatineß sevatzaj.
7 As xaanißk kuxh ex tulaj unqßa 
kabßaleß. As abßiste u kabßaleß 
uveß la kßulpukat ex, as tzitziß 
la atinkat ex. As kam unqßa 
echbßubßaleß la aqßax sete as 
la etechbßu. As la etukßa kam 
uveß la aqßax sete, tan umaßl u 
aqßonvil as tetz chiteß uvaß la 
aqßpu veßt u techbßubßaleß.
8 As tul la oon ex tu umaj tenam 
uveß la kßulpukat ex, as etechbßutaj 
kam unqßa veeß la aqßax sete.
9 As la ebßaßnxisa unqßa aachßoßmeß 
uveß at tzitziß. As ech la etal ileß te 
unqßa uxhchileß: «Kat ilejlu veßt u 
qßiieß tiß u tenameß uvaß at jaqß u 
tijleßm u Tiixheß,» chaj ex la etaleß.
10 Asoj yeß la ikßul ex unqßa 
uxhchileß tul la oon ex tu umaj 
tenam, as la el chßußl ex tu u 
tenameß. As ech la etal ileß tul la 
el chßußl ex tu unqßa bßeyeß xoßl 
unqßa kabßaleß:
11 «As jankßal unqßa pojoeß uveß 
kat ok tiß u qojeß tzitzaß tu u 
tenameß, as la kuputzß kan, 
texhlal tetz uvaß yeß kat ekßul 
viyol u Tiixheß. Pet la qal sete, 
kat ilejlu veßt u qßiieß uvaß la ok u 
tenameß jaqß u tijleßm u Tiixheß» 
chaj ex la etaleß.
12 As ileß ni val sete uvaß la ilej 
umaßl u qßii uvaß la ul u kßaxkßoeß 
tiß u tenameß. As xoßvebßal chit 
u kßaxkßoeß la ibßaneß tiß uveß kat 
ibßan tu u Sodoma,— tißk u Jesús.

Niyaan u Jesús te unqßa 
tenameß uvaß yeß kat ikßaxa tibß

Mateo 11.20-24
13 As ech umaßt u yol ileß 

tal Aak tiß kaßt unqßa tenameß 

uveß yeß nik niman viyol Aakeß: 
—¡Oyebß chit evatz, ex aa 
Corazín; as oyebß chit evatz, 
ex aa Betsaida! Tan aß koj kat 
unbßankat unqßa nimla bßaßnileß 
vatz unqßa aa Tiro as vatz unqßa 
aa Sidón echeß uveß nunbßan 
sexoßl scheel, as naßytzaneßxh 
ijalput unqßa tenameß itxumbßal 
vatz u Tiixheß. As kat ikßuchleß 
uvaß kat ijalpu veßt vitxumbßaleß 
tiß toksat unqßa qichkin oksaßmeß 
as tiß taqßat jeß tzaßj tiviß.
14 Estißeß ni val sete uvaß 
xoßvebßal chit u kßaxkßoeß uveß la 
ul setiß tukß unqßa aa Tiro as tukß 
unqßa aa Sidón tul la bßanchu 
isuuchil unqßa tenameß skajayil.
15 As echat kuxh ex, ex aa 
Capernaúm, tan aß netaleß uvaß 
la oon ex tu almikaß tukß u 
txßiibßal eqßiieß. As yeßle, tan aß la 
aqßpikkat bßen ex tu u kßaxkßola 
atinbßaleß uvaß atkat unqßa 
kamnajeß uvaß paasan tzii,— tißk 
u Jesús.

16 As ech kaßt unqßa yol ileß tal 
bßen Aak te laval imutxß unqßa 
ichusulibßeß tul ichaj bßen Aak 
chajnaj: —Abßil uveß la niman 
veyoleß as ineß la inima in. As 
abßil uveß la ixvan veyoleß as ineß 
la tixva in. As abßil uveß la ixvan 
in as aß u chajol tzan vetzeß ni 
tixva,— tißk u Jesús.

Niqßaav veßt tzan laval imutxß 
vichusulibß u Jesús skßatz

17 As tul kat qßaavik tzan unqßa 
laval imutxß (70) ichusulibß u 
Jesús skßatz tukß chiibßichil, as 
ech tal chajnaj ileß te Aak: —Pap, 
kat inima oß unqßa subßuleß taßn 
vabßiieß,— tißk chajnaj.

18 Ech tal veßt u Jesús ileß: —An 
chiteß taß, tan kat vil ikuß chßußl 
u Satanás tu almikaß. As ech ikuß 
chßußl najeß echeß umaj kayampaßl.
19 As kat vaqßlu veßt iyakßil 
vetijleßmeß tiß uvaß yeßxhkam la 
tulbße ex unqßa txßißlatxooeß tukß 
unqßa ixkabßeß, kßuxh la epachß 
txoo tu bßey, tan at etijleßm svaßn 
tiß etolebß tiß u txßißlanajeß tukß 
unqßa imooleß.
20 Pet yeß kuxh txuqßtxun ex tiß 
uveß ninima ex unqßa subßuleß. Pet 
txuqßtxunoj ex tiß uveß tzßibßamal 
veßt vebßiieß tu ußujeß uveß at tu 
almikaß,— tißk u Jesús.

Nitxuqßtxun u Jesús
Mateo 11.25-27; 13.16-17

21 As tul nikat tal u Jesús 
viyoleß, as vaßlik chit itxuqßtxun 
veßt Aak taßn u Tiixhla Espíritu. As 
ech tal veßt Aak ileß te u Kubßaal 
Tiixheß tu almikaß: —UnBßaal, 
axheß viBßooqßol u almikaßeß tukß u 
vatz txßavaßeß skajayil. As ni voksa 
aqßii, tiß uvaß kat amuj veßt isuuchil 
unqßa yoleß vatz unqßa uxhchileß 
uveß at itxumbßal ni tal jeß ste. As 
aß kat akßuchkat te unqßa uxhchileß 
uvaß ech itxumbßaleß echeß unqßa 
talaj intxaßeß. As an chiteß, unBßaal, 
tan echeß uvaß nasaß,— tißk Aak.
22 As ech tal veßt u Jesús ileß te 
unqßa tenameß: —Tan at veßt 
vijleßm tiß unqßa veeß skajayil taßn 
vunBßaaleß. As yeßxhebßil ootzin 
vetz uvaß in iKßaol u Tiixheß; as 
yeßxhebßil ootzin tetz vunBßaaleß. 
Pet taßn ineß ootzin tetz Aak as tukß 
unqßa tenameß uvaß la unsaß vaqßat 
tootzil Aak ste,— tißk u Jesús.
23 As isuchqßi veßt tibß u Jesús. 
As ech tal veßt Aak ileß te unqßa 

ichusulibßeß: —Achvebßal chit 
ex tukß unqßa uxhchileß uveß ni 
ilon unqßa nimla bßaßnileß uvaß 
nikßuchpu sevatz cheel,
24 tan ileß ni val sete uvaß yeß 
saach unqßa qßajsan tetz viyol 
u Tiixheß tukß unqßa ijlenaaleß 
uvaß atik naßytzan kat saßon tilat 
unqßa veeß netil cheel. As yeß kat 
tila. As kßuxh kat isaß tabßit unqßa 
yoleß uveß netabßi cheel, as yeß kat 
tabßi,— tißk u Jesús.

U kßuchuvatz 
tiß umaßl u aa Samaria 
uvaß bßaßn vitxumbßaleß 

25 As umaßl u naj uvaß chuselik 
tibß tiß u tzaqßiteß uvaß tzßibßamal 
kan, as txakpu veßt naj xoßl unqßa 
tenameß, tan aß nik tal naj uvaß la 
icheesa naj ipaav u Jesús. As ech 
tal naj ileß te Aak: —¿Chusul, kam 
la unbßaneß tiß uvaß at untiichajil 
uvaß yeßl iyaßtebßal?— tißk naj.
26 Ech tal veßt u Jesús ileß: 
—¿Kam ni tal u tzaqßiteß uvaß 

tzßibßamal kan? ¿As kam neetzßa 
stiß tul nasikßle?— tißk Aak.
27 As ech tal veßt u naj ileß uvaß 
chusel tibß tiß unqßa tzaqßiteß: 
—Ech ni tal vitzaqßit u Tiixh ileß 
sqe:

Ayaßloj chit ekßußl la exoßni u 
Kubßaal Tiixheß tukß chit 
etaanxelal, tukß chit eyakßil, 
as tukß chit etxumbßal.

As xoßnoj vemooleß sete echeß 
uvaß nebßan jeß sete, taqß u 
tzaqßiteß,— 

tißk naj.
28 Ech tal veßt u Jesús ileß te naj: 

—Jik chit kat aal u yoleß. Asoj 
la anima u yoleß, as at atiichajil 
kßatz u Tiixheß,— tißk u Jesús.
29 As ibßensa veßt tibß naj jikla 
aamail vatz Aak. As ech tal naj 
ileß te Aak: —¿Pap, abßisteeß qßi 
vunmooleß uveß ni tal u yoleß?— 
tißk naj.
30 As ech tal veßt u Jesús ileß: 
—Ibßan unpajul, as el veßt chßußl 
umaßl u naj tu u Jerusalén tiß 
ibßen tu u Jericó. As ikßul naj kaßl 
unqßa elqßom tu bßey. As telqßa 
veßt unqßa elqßomeß unqßa tetz 
najeß skajayil tukß u toksaßmeß. 
As kat ikßaxbßisa veßt kan unqßa 
elqßomeß naj. As bßiit kuxh jit 
kam naj taßn unqßa elqßomeß.
31 As bßex paloj umaßl oksan iyol 
tenam vatz Tiixh. As tul til naj 
vas najeß, as isaji kan kuxh naj. 
As ikßaj tibß naj tu bßey.
32 As bßex uloj umaßt u tiaal u 
Leví. As pal kuxh isaji kan naj. 
As ikßaj tibß naj tu bßey unpajte.
33 As bßex uloj veßt umaßt u naj uvaß 
tzaanaj tu u Samaria. As tul til naj 
vas najeß uveß kßaxbßinalike, as itxum 
veßt naj ivatz.

34 As jetzßen veßt ok naj skßatz. 
As itzßaka veßt naj vas najeß taßn 
aceite tukß vino. As ibßoch veßt 
naj uveß kßaxbßinale. As taqß veßt 
jeß naj vas najeß tiß vikaayeß. As 
teqßo veßt bßen naj tu umaßl u 
vatbßal. As ixee veßt naj vas najeß.
35 Ech veßt qßejal stuul, as teqßo 
veßt jeß tzan naj kaßvaßl puaj vatz 
tuul uvaß kaßvaßl qßii aqßon ijaßmil. 
As taqß veßt kan naj te vibßaal u 
vatbßaleß. As ech tal naj ileß: «Bßan 
bßaßnil. La chit eel u najeß. Asoj la 
asotzsa nimal puaj tiß u najeß, as la 
aal sve. As in la choon,» tißk u najeß.
36 ¿As abßiste u najeß xoßl oxvaßl 
unqßa najeß qßi uveß imool tibß 
tukß vas najeß kat ibßana uveß kat 
kßaxbßisal taßn unqßa elqßomeß?— 
tißk u Jesús.
37 Ech tal veßt u naj ileß uvaß chusel 
tibß tiß unqßa tzaqßiteß: —Aß u najeß 
uveß kat txumun ivatz u najeß uveß 
kßaxbßinalike,— tißk naj. As ech 
tal veßt u Jesús ileß: —Kuxh veßteß. 
As echat la abßaneß echeß uvaß kat 
ibßan u aa Samaria,— tißk u Jesús 
tal te naj.

Ni toon u Jesús 
tikabßal u Taa tukß u Maßl 

38 As tul bßen veßt u Jesús tu 
bßey, as oon veßt Aak tu umaßl u 

LUCAS 10

Lucas 10.38-42

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



179

koßm uvaß jejlikkat umaßl u ixoj 
uvaß Taa. As kat ikßul veßt ixoj 
Aak tikabßal.
39 Atik umaßl u titzßin ixoj 
uvaß Maßl ibßii. Tul oon u Jesús 
tikabßal chaßma, as kuß u Maßleß 
xonloj vatz Aak tiß tabßit ixoj 
viyol Aakeß.
40 Pet ech koj u Taaeß, tan aß 
kuxh u taqßon ixojeß nikat titzßa. 
As jetzßen veßt ok ixoj kßatz u 
Jesús. As ech tal ixoj ileß: —¿Pap, 
texh yeß kuxh neetzßa? Tan yeß 
niloch in ixoj Maßleß. As in kuxh 
ni veloßk tiß u aqßoneß. Pet al te 
ixoj uvaß la iloch in ixoj,— tißk u 
Taaeß tal te u Jesús.
41 Ech tal veßt u Jesús ileß te 
u Taaeß: —Ileß tuk val see, Taa. 
Tan vaßl kuxh apojbßeß tiß unqßa 
aqßoneß uveß nabßaneß.
42 Pet uveß nibßan u Maßleß, as 
aßeß uvaß nim talcheß tiß unqßa 
echbßubßaleß. As yeß la ibßaneß uvaß 
layaap ixoj stiß,— tißk u Jesús.

Nichus u Jesús inachpu Tiixh
Mateo 6.9-15; 7.7-11

11  1 Atik veßt u Jesús 
tu umaßl u atinbßal tiß 

inachat Tiixh. As tul tzojpu 
veßt Aak, as ech tal veßt umaßl 
vichusulibß Aak ileß ste: —Pap, 
al sqe uvaß kam kunachat Tiixh 
echeß kat ibßan u Xhuneß te 
unqßa ichusulibßeß,— tißk naj te 
Aak.
2 As ech tal veßt u Jesús ileß: 
—Ech la etal ileß tul la enach 
Tiixh:

Kubßaal Tiixh, echen axh tu 
almikaß.

Tiixhla bßii chiteß tatin 
vabßiieß.

As ulen veßteß tukß u Eejleßmeß 
tiß vatenameß skajayil.

As aß ni qaleß uvaß la abßan 
vatz u txßavaßeß kam uvaß ni 
tal aama

echeß uvaß nabßan tu u 
almikaßeß.

 3 Bßan bßaßnil. Aqß vas 
qechbßubßaleß uvaß la 
qechbßu jun qßii.

 4 As sotzsa kupaaveß, Pap, tiß 
u vaßlexheß uveß nu kubßan 
savatz, echeß uveß nu 
kubßaneß, tan nu kusotzsa 
ipaav u kumooleß uveß ni 
paavin sukuvatz.

As bßan bßaßnil. Achajpuk 
kan oß tiß kubßen tu u 
vaßlexheß.

Pet la akol oß vatz u 
txßißlanajeß, chaj ex la 
etaleß,—

tißk u Jesús.
5 As tal veßt u Jesús unpajte. 

As ech tal Aak ileß: —Qal bßen 
stiß uvaß at umaßl vetetz kßultziß 
uveß la bßen etil pokßoßch aqßbßal. 
As ech la etal ileß te naj: «Bßan 
bßaßnil sve. Unchßexu oxvoßj 
unpaan see,
6 tan kat ulyu veßt umaßl u vetz 
kßultziß. As naach tzaanalkat naj. 
As yeßl chit unbßooj echbßubßal ati 
tiß vaqßat te naj,» chaj ex la etaleß 
te vetetz kßultzißeß.
7 As yeßle taß uvaß ech koj la taleßl 
tzan naj ileß sete: «Yeß kuxh ul 
akßaji ok tzan in, tan chabßamal 
ikolil u kabßaleß svaßn. As il 
unqßa meßal unkßaol ileß vatik 
sunkßatz viß chßach. As yeß la uch 
untxakpeß tiß bßen vaqßat el uveß 
najaj sve,» chaj koj naj la taleßl 
tzan sete.

8 As ileß tuk val sete uvaß kßuxh 
yeß la isaß vetetz kßultzißeß ilakpeß 
tiß ul taqßat sete kam uvaß nejaj 
ste tiß kuxh uvaß etetz kßultziß 
etibß stukß, as la chit taqß najeß 
skajayil kam uveß nejaj te naj, 
aqßal uvaß yeß la el ichßixubßal naj 
vatz unqßa uxhchileß uveß atkat 
naj.
9 Estißeß ni val sete, ejajtaj. As la 
aqßpeß sete. Echuktaj. As la elejeß. 
Etßoktaj u tziß kabßaleß. As la jajpeß 
u tziß kabßaleß sevatz,
10 tan abßil uvaß la jajon, as la 
ikßuleß. As abßil uvaß la chukun, 
as la ilejeß. As abßil uvaß la tßokon 
u tziß kabßaleß, as la jajpeß u tziß 
kabßaleß svatz.
11 As echeß at koj umaj bßaala 
sexoßl uvaß la aqßon umaj kßubß te 
vitalaj intxaßeß tul la ijaj ipaan 
ste. As mitaßn ichibßil txßißlatxoo 
la taqß u bßaalaeß te vitalaj 
intxaßeß, tul la ijaj unbßooj chibßil 
txay ste.
12 Asoj la ijaj vikßaoleß umaj 
kßolobß, as echeß la koj taqß u 
bßaalaeß umaj ixkabß ste.
13 Estißeß ni val sete, tan kßuxh 
txßißla aama ex, as ootzimal 
setaßn uvaß aß u bßaßneß netaqß te 
unqßa etalaj intxaßeß. ¿As aß kol 
chit yeßl u Kubßaal Tiixheß qßa 
uvaß at tu almikaß? Tan la taqß 
Aak u Tiixhla Espíritu sete, 
abßiste ex uvaß la jajon te Aak,— 
tißk u Jesús.

Ni talpu tiß u Jesús uvaß aß 
u Beelzebú ni aqßon u tijleßm
Mateo 12.22-30; Marcos 3.20-27
14 As ibßan tu umaßl u qßii tul 

nik teesa u Jesús subßul kßatz 
umaßl u naj uvaß mem taßn u 

subßuleß. Tul maßtik tel u subßuleß 
kßatz u najeß, as yolon veßt naj. As 
teqßo veßt taama unqßa tenameß tiß 
uvaß ibßaßnxisa Aak naj.
15 Pet atik kaßl unqßa uxhchil 
nikat alon tiß Aak uvaß: «Aß 
vibßooqßol unqßa subßuleß uvaß 
Beelzebú ni aqßon tijleßm u najeß 
tiß teesal el unqßa subßuleß,» tißk 
chajnaj.
16 Atik kaßt unqßa uxhchil uvaß 
nik ichuk txumbßal tiß uvaß la 
icheesa chajnaj ipaav u Jesús. 
As ul ijaj chajnaj te Aak uvaß la 
ikßuch Aak umaj nimla bßaßnil, 
kßuchbßal tetz uvaß asoj aß 
tzaanajkat Aak tu almikaß.
17 As ootzimalik vitxumbßal 
chajnajeß taßn Aak. As ech tal 
veßt Aak ileß: —As jankßal unqßa 
nimla tenameß, asoj jatxel tibß, as 
yeßl iyol nikßul tibß svatzaj. As la 
kuxh teßpisa veßt tibß u tenameß. 
As echat tatin unqßa uxhchileß tu 
umaj kabßal, tan asoj yeß la ikßul 
tibß iyol svatzaj, as la kuxh yaneß 
u tatineß.
18 Echat kuxh bßanel taßn u 
Satanás tukß unqßa imooleß, tan 
asoj jatxel tibß chajnaj svatzaj, 
as yeßle bßa bßaßn koj tatineß. As 
aß ni valkateß sete, tan tiß uvaß 
netal sviß uvaß ni veesa el unqßa 
subßuleß kßatz unqßa uxhchileß 
taßn viyakßil u Beelzebú uveß 
netaleß.
19 Pet asoj ni veesa unqßa subßuleß 
taßn viyakßil u Beelzebú uveß 
netaleß, ¿as abßil qßi ni aqßon 
iyakßil unqßa emooleß tiß teesat 
el unqßa subßuleß kßatz unqßa 
uxhchileß? Estißeß ni val sete uvaß 
an chit unqßa emooleß tuk alon 
isuuchil setiß uvaß sotznal ekßußl.

bß 11.20 Aß isuuchil unqßa yoleß tu yolbßal griego: as at isuuchil junun unqßa yoleß uvaß 
ech ni tal ileß: taßn u viß iqßabß u Tiixheß.

20 Tan asoj nunlaqßbßa el unqßa 
subßuleß taßn viyakßil u Tiixheß, bß 
as aß texhlal tetzeß uvaß kat okyu 
veßt u tenameß jaqß u tijleßm u 
Tiixheß.
21 As echeß umaj naj uvaß tii 
tatineß uvaß bßanel tuch naj 
tukß unqßa ichßichßeß tiß ixeep 
vikabßaleß. As kam koj la bßanon 
unqßa tetz najeß tu vikabßaleß tan 
chabßamal ixeepeß.
22 Pet tul la ul umaßtoj naj uvaß 
at pal iyakßil tiß u najeß, as la 
ibßan u najeß te naj. As la imaa 
veßt naj vichßichß najeß tiqßabß uveß 
kßujleßl ikßußl naj stiß. As aß veßt 
u najeß uvaß kat olebß tiß naj la 
jatxon unqßa tetz najeß uveß at tu 
vikabßaleß.
23 Estißeß ni val sete uvaß abßil 
uveß jit echen sunkßatz, as aßeß 
uvaß yeß ni saßon in. As abßil uveß 
yeß ni lochon in tiß teqßot tzan 
unqßa uxhchileß sunkßatz, as 
eela kuxh stukß uvaß an chiteß ni 
eesan el unqßa uxhchileß sunkßatz.

U subßul uvaß la qßaavik tzan 
kßatz umaj uxhchil

Mateo 12.43-45
24 Tul la el chßußl umaßl u 

subßul skßatz umaj uxhchil, as 
la kuxh xaan veßt u subßuleß tu 
u tzuukin txßavaßeß tiß ichukat 
tißlebßal. As tul yeß la ilej u 
tißlebßaleß, as ech la tal veßt jeß ileß 
ste: «La qßaav in tu u vatinbßal 
uveß kat elkat chßußl in,» chaj la 
taleß.
25 As tul la oon veßt u subßuleß, 
as ech veßt tatin u uxhchileß echeß 

umaj u kabßal uvaß eesamal chßis 
stuul as chßißumal tiloneß.
26 As la bßen teqßo veßt tzan u 
subßuleß vujvaßt imool uvaß nim 
talcheß tiß ibßanax u vaßlexheß. 
As tul la ok veßt u subßuleß 
tukß vimooleß, as la jejebß veßt 
unqßa subßuleß tu u taanxelal u 
uxhchileß. As pal chit veßt iviß 
la ibßan u uxhchileß tiß uvaß nik 
ibßan bßaxa,— tißk u Jesús.

Niyolon u Jesús 
tiß unqßa uxhchileß 

uveß ni niman viyol u Tiixheß
27 As antelik iyolon u Jesús. 

As sikßin veßt umaßl u ixoj xoßl 
unqßa tenameß. Ech tal ixoj ileß: 
—Achvebßal chit u ixojeß uveß kat 
itzßbßaßn axh. As kat taqß achßuß,— 
tißk ixoj te u Jesús.
28 Ech tal veßt u Jesús ileß: 
—Kano, an chiteß naaleß. Pet 
achvebßal chit unqßa uxhchileß 
uveß ni abßin viyol u Tiixheß. As 
ninima,— tißk u Jesús.

Nijaj unqßa uxhchil 
umaj kßuchbßal tetz 

u tijleßm u Jesús
Mateo 12.38-42

29 As aß chit mamaßla tenameß 
nikat imol veßt ok tibß kßatz u Jesús. 
As ech tal veßt Aak ileß: —¡Ech veßt 
vetxumbßaleß echeß unqßa uxhchileß 
uvaß vaßlexh vitxumbßaleß nibßaneß! 
As nejaj umaj kßuchbßal tetz u 
vijleßmeß. As echeß la koj kßuchpu 
sete. As aß kuxh uveß la kßuchpu 
sete echeß uvaß kat ibßan u Jonás, u 
qßajsan tetz viyol u Tiixheß.

30 As ech u kßuchbßal tetz VIKßAOL 
U NAJEß tuk unbßan sevatz echeß 
uvaß kat ibßan u Jonás vatz unqßa 
aa Nínive.
31 As abßimaleß setaßn uvaß ibßan 
u ixoj uvaß ijlenaalike tu u tenam 
uvaß Sabá, tan tzißaßn kat tzaakat 
ixoj tiß ul tabßit itxumbßal te u 
ijlenaaleß uvaß Salomón. As tul 
la ilej u qßiieß tiß ibßanax isuuchil 
unqßa tenameß skajayil, as antu 
veßt u ixojeß la uli tiß ixochat 
ex vatz u Tiixheß, tan kßuxh 
at in sexoßl, as yeß nesaß etabßit 
vunyoleß. As tul nim valcheß tiß u 
Salomón.
32 As echat chit la ibßan unqßa 
aa Nínive, tan tul la ilej veßt u 
qßiieß tiß ibßanax isuuchil unqßa 
tenameß skajayil, as la ul veßt 
unqßa aa Nínive tiß ixochat ex 
vatz u Tiixheß, tan tul kat tal veßt 
u Jonás viyol u Tiixheß ste, as 
oora chit kat ikßaxa veßt tibß. Pet 
ech koj ex, tan kßuxh at in sexoßl, 
as yeß nesaß ekßaxat etibß. As tul 
nim valcheß tiß u Jonás.

Niyolon u Jesús 
tiß umaßl u txijubßal

Mateo 6.22-23
33 As yeßxhebßil la mujun 

umaj xamal uvaß maßt imatxleß. 
As mitaßn la oksal jaqß umaj 
kaaxha. Pet aß la aqßaxkat jeß viß 
u matxbßaleß. As abßil uvaß la ok 
tu u kabßaleß, as la til u uxhchileß 
u xamaleß.
34 As echeß u bßaqß evatzeß tan 
aßeß nikßuchun kam vetxumbßaleß, 
tan asoj bßaßn u bßaqß evatzeß, 
as bßaßneß vetxumbßaleß. Pet 
asoj vaßlexh u bßaqß evatzeß, as 
vaßlexheß vetxumbßaleß. As at 

veßt bßen ex tu u qßej toktoeß tukß 
vetxumbßaleß.
35 Estißeß tuk val sete, etiltaj 
jeß etibß, aqßal uvaß yeß la bßen 
vetxumbßaleß tu u qßej toktoeß.
36 Tan asoj bßaßn u bßaqß evatzeß 
as yeßl ex at bßen ex tu u toktoeß 
tukß vetxumbßaleß, as jankßal 
veßt vetxumbßaleß as bßaßn veßt 
tatineß echeß nibßan u xamaleß tul 
nitxijun setiß,— tißk u Jesús.

Ni taloßk u Jesús vipaav 
unqßa uxhchileß uvaß chusel 

tibß tiß unqßa tzaqßiteß 
tukß unqßa fariseo

Mateo 23.1-36; Marcos 12.38-40;
Lucas 20.45-47

37 As tul yaß veßt iyolon u Jesús, 
as imolo veßt umaßl u fariseo Aak 
tiß ibßen Aak txßaßon tikabßal naj. 
As bßen veßt Aak tiß naj. As ok 
veßt Aak xonloj vatz u meexhaeß.
38 As tul til veßt u fariseo uvaß 
xonlik u Jesús vatz u meexhaeß, 
as yan veßt tiviß naj, tan yeß kat 
itxßaa Aak iqßabß tul kat xeßt Aak 
txßaßon.
39 As ech tal veßt u Jesús ileß: 
—As ex fariseo, tan ech bßanel 
etaßneß echeß umaj picheel 
tukß umaj laj uvaß aß kuxh u 
tißeß nitxßaapeß. As tul noonal 
tuul taßn tzßil. As ech bßan taßn 
vetxumbßaleß taßn unqßa vaßlexheß 
tukß unqßa elaqßeß uveß nebßaneß.
40 ¡Ex kuxh paasan tzii tukß 
vetxumbßaleß! ¿Ma yeß nepal stuul 
uvaß aß u Tiixheß cheesan tetz 
vechißoleß, as Aakeß cheesan tetz 
vetaanxelaleß unpajte?
41 Pet ejalputaj vetxumbßaleß. As 
ayaßloj chit ekßußl la eloch unqßa 
meebßaßeß. As ech exeß echeß u 

picheeleß as moj u lajeß uvaß kat 
txßaap u tuuleß bßaxa as aßn kat 
txßaap u tißeß unpajte.
42 ¡Pet oyebß chit evatz, ex 
fariseo! Tan kßuxh netaqß umaj 
xoßl laval unqßa uschßeßneß, tukß 
unqßa luutaeß, tukß unqßa itzaaeß 
tu u tostiixheß, as yeß nebßan 
unqßa jikla txumbßaleß te unqßa 
uxhchileß. As yeß nexoßni u 
Tiixheß. As tul aßeß uveß techal la 
ebßaneß. Pet yeß la eyaßsa etaqßat 
unqßa chikoeß tu u tostiixheß.
43 ¡As oyebß chit evatz, ex 
fariseo! Tan netaleß uvaß ex 
kuxh la xonebß ex tu unqßa bßaxa 
xonlebßaleß tu u atinbßaleß tetz 
nachbßal Tiixh. As tul nexaan 
tu u kßayibßaleß, as aß netaleß uvaß 
techal la oksal eqßii taßn unqßa 
tenameß.
44 ¡As oyebß chit evatz, ex 
fariseo tukß ex uvaß chusel 
etibß tiß unqßa tzaqßiteß! Tan ech 
vetxumbßaleß echeß ijulil umaj 
kamnaj uvaß yeß naßl. As kßuxh 
nipal unqßa xaoleß stiibßa, as yeß 
nibßen ste uvaß mujel kamnaj 
tzitziß,— tißk u Jesús.

45 As ech tal veßt umaßl u naj 
ileß uvaß chusel tibß tiß unqßa 
tzaqßiteß: —Chusul, antu veßt oßeß 
taß nayoqß oß tukß vayoleß,— tißk 
naj.
46 Ech tal veßt u Jesús ileß 
unpajte: —¡Oyebß chit evatz, ex 
uvaß chusel etibß tiß u tzaqßiteß 
uvaß tzßibßamal kan! Tan nimal 
unqßa yoleß uveß netal te unqßa 
uxhchileß uvaß la bßanchi. As tul 
yeßxhebßil la olebß tiß inimaleß. 
As mitaßn kuxh ex la lochon 
unbßooj unqßa uxhchileß tiß 
inimaleß.

47 ¡As oyebß chit evatz! Tan nelak 
unqßa bßaßnla chaj oornoeß uveß 
mujelkat unqßa qßajsan tetz viyol 
u Tiixheß uvaß kat iyatzß unqßa 
qßesla ebßaaleß uvaß naßytzan.
48 As tul ech nebßaneß, as 
an kuxh ex ni kßuchun uvaß 
eqßomaltel vitxumbßal unqßa 
qßesla ebßaaleß setaßn, tan aß unqßa 
qßesla ebßaaleß kat yatzßon unqßa 
qßajsan tetz viyol u Tiixheß.
49 Pet ootzimalik taßn u Tiixheß 
uvaß ech la ibßaneß. Estißeß ech tal 
Aak ileß: «Tuk unchaj bßen kaßt 
unqßa qßajsan tetz vunyoleß tukß 
unqßa apóstol xoßl unqßa tenameß. 
As ati la yatzßpi; as ati la tiluli 
taßn unqßa tenameß,» tißk Aak.
50 As ex chiteß at epaav tiß 
vikamebßal unqßa qßajsan tetz 
viyol u Tiixheß uveß kat yatzßpi 
naßytzan,
51 tan aß kat xeßtikkat tzan tiß 
vikamebßal u Abel. As kat ul tiß 
vikamebßal u Zacarías uvaß kat 
yatzßpi vatz u tostiixheß kßatz u 
atinbßaleß uvaß niyatzßpukat unqßa 
txooeß. Estißeß ni val sete uvaß ex 
chiteß at epaav tiß vikamebßal 
unqßa qßajsan tetz viyol u Tiixheß, 
jankßal ex uveß ech vetxumbßaleß 
echeß unqßa qßesla ebßaaleß.
52 ¡As oyebß chit evatz, ex uvaß 
chusel etibß tiß u tzaqßiteß uvaß 
tzßibßamal kan! Tan kat kuxh 
emuj isuuchil viyol u Tiixheß 
vatz unqßa tenameß. As mitaßn 
ex kat ootzin isuuchil. As nemaj 
ivatz unqßa tenameß tiß uvaß la 
tootzi isuuchil viyol u Tiixheß,— 
tißk u Jesús.

53 As tul kuxh tzojpu u Jesús 
tiß iyoloneß, as el veßt chßußl Aak 
tikabßal u fariseo. As kaßt unqßa 

fariseo tukß unqßa uxhchileß uvaß 
chusel tibß tiß unqßa tzaqßiteß, as 
ichuk veßt chajnaj txumbßal tiß 
Aak, tan ul veßt iviß chajnaj tiß 
uveß tal Aak. As kam kuxh nikat 
ichßoti veßt chajnaj te Aak,
54 tan aß nik tal chajnaj uvaß 
kam umaj vaßlexh la tal Aak tiß 
icheesal ipaav Aak. As la bßen 
ixoch chajnaj Aak vatz unqßa 
iqßesaleß, uvaß nikat taleß.

Ni tal u Jesús uvaß yeß la 
inima unqßa ichusulibß 
Aak viyol unqßa fariseo

12  1 Aß chit mamaßla 
tenameß nikat imol veßt 

ok tibß kßatz u Jesús. As vaßl 
chit ipachßat veßt tibß toj unqßa 
tenameß kßatz Aak. As ech tal 
veßt Aak ileß te unqßa ichusulibßeß: 
—Atoj enachbßal vatz vitxumbßal 
unqßa fariseo, tan ech vitxumbßal 
chajnajeß echeß u levadura. As 
okißk vitxumbßal chajnajeß teviß, 
tan kaßvatz kuxh chajnaj.
2 Pet la val sete, tan jankßal 
unqßa yoleß uvaß yeßxhebßil ootzin 
tetz, as techal la ootzili. As 
jankßal unqßa yoleß uvaß mujel, as 
techal la ootzili.
3 As jankßal unqßa yoleß uveß kat 
emuj etalataß, as la chit el chßußl 
viß saj tiß tabßileß. As jankßal chit 
unqßa yoleß uveß kat ejasoßk te 
vemooleß viß u kabßaleß, as la chit 
alax viß unqßa tenameß.

Ni tal u Jesús 
uvaß abßil la xoßvali

Mateo 10.26-31
4 As ileß ni val sete, ex vetz 

kßultziß, as yeß kuxh xoßv ex te 
unqßa uxhchileß uveß la olebß tiß 

eyatzßpeß, tan yeßxhkam chit 
umaßtoj vaßlexh la itxßol veßt 
chajnaj ibßanat setiß tul maßt 
ekameß.
5 Pet ileß tuk val sete uvaß abßil la 
exoßva, tan aß kuxh u Tiixheß la 
exoßva, tan jit taßn la olebß Aak 
tiß eyatzßpeß. Pet la olebß Aak tiß 
taqßat bßen vetaanxelaleß tu u 
choobßal paaveß. Estißeß ni val 
sete uvaß aßeß la xoßvali.

6 As ootzimal setaßn uvaß yeßxh 
jatvaßl nibßenkat oßvoßj talaj 
tzßikin tul nikßayileß, tan oßvaßl 
txoo tiß kaßvaßl u tal puajeß. As 
echeß la koj sotz umaj txoo skßußl 
u Tiixheß.
7 Echat kuxh ex unpajte, tan 
junun unqßa xißl evißeß, tan acheleß 
skajayil taßn Aak. Estißeß ni val 
sete uvaß yeß kuxh xoßv ex, tan 
nim etalcheß vatz u Tiixheß tiß 
unqßa talaj tzßikineß skajayil.

Niyolon u Jesús tiß unqßa 
uxhchileß uvaß la niman Aak
8 As ileß tuk val sete, tan abßil 

uvaß yeß la xoßvi tiß talat tibß uvaß 
nimamal veßt VIKßAOL U NAJEß staßn 
vatz unqßa tenameß, as echat la 
unbßan stiß vatz unqßa ángel uvaß 
tetz u Tiixheß.
9 Pet abßil uvaß la teesa tibß 
sunkßatz vatz unqßa tenameß, as 
echat la unbßan stiß vatz unqßa 
ángel uvaß tetz u Tiixheß.

10 As abßil uvaß la yoqßon 
VIKßAOL U NAJEß, as la uch isotz 
ipaav u uxhchileß. Pet asoj abßil 
la yoqßon tiß u Tiixhla Espíritueß, 
as yeßl ipaav u uxhchileß la sotz 
veßteß.

11 As tul la txeypik bßen ex 
tu umaj atinbßaleß tetz nachbßal 

Tiixh, as vatz unqßa bßanol tetz 
isuuchil unqßa tenameß, as moj 
vatz unjoltu unqßa bßaal tenameß 
tiß icheesal epaav, as xaanißk 
kuxh etaama tiß uvaß kam la 
etaleß tiß eqßalat etibß,
12 tan aß u Tiixhla Espíritueß la 
alon sete uvaß kam la etaleß tu u 
qßiieß,— tißk u Jesús.

Niyolon u Jesús 
tiß umaßl u txßioliqßii

13 As ech tal veßt umaßl u naj 
ileß xoßl unqßa tenameß te u Jesús: 
—Chusul, bßan bßaßnil. Al te u 
vatzikeß uvaß la taqß naj unvaatzil 
tiß u txßavaßeß, uvaß kat taqß kan 
vunbßaaleß— tißk naj.
14 Ech tal veßt Aak ileß: —Ileß 
tuk val see, tan jit vetzeß uvaß 
la unbßan esuuchil tiß unjatxat 
vetxßavaßeß,— tißk Aak.
15 As ech tal veßt u Jesús ileß te 
unqßa tenameß: —Etiltaj jeß etibß. 
Aßinißk kuxh u txßiibßal qßiieß la 
etoksa etaama stiß, tan jit tiß 
imolat imaas txßiibßal qßii atkat 
umaj uxhchil vatz u txßavaßeß,— 
tißk u Jesús.
16 As tal veßt u Jesús umaßt u 
kßuchuvatz. Ech tal Aak ileß: 
—Atik umaßl u txßioliqßii uvaß 
mamaßla itxßavaß atike. As 
mamaßla chikoeß kat imola.
17 As ech tal veßt jeß ileß ste: 
«¿Kameß qßi tuk unbßaneß? Tan 
yeßle taß vunkßuayeß tuk tzßajoj tiß 
unkolat vunchikoeß skajayil.
18 Pet kat ulyu veßt sunkßußl 
kam uveß tuk unbßaneß, tan tuk 
veßpu vunkßuayeß. As la unlak 
veßt umaßte uvaß nim veßteß. As 
aß la unkolkat unqßa unchikoeß 
skajayil tukß unjoltu unqßa vetzeß.

19 As tul la bßaßnxi, as la val veßt 
jeß sve uvaß: –Cheel la ißl veßt 
vaama, tan yeß saach unqßa vetzeß 
kat unkollu veßteß. As nimal veßt 
yaabß tuk itxßol veßteß. As la txßaßn 
in; la ukßaß in; la chiibß veßt in 
sbßenameen,– chaj in la valeß,» 
tißk u txßioliqßiieß.
20 Pet ech ul tal veßt u Tiixh 
ileß te naj: «¡Axh kuxh paasan 
tzii, tan cheel tu u aqßbßaleß tuk 
kamoj axh! As jankßal unqßa 
eetzeß uveß kat akola as jit eetzeß 
tuk ibßaneß,» tißk u Tiixheß tal te u 
txßioliqßiieß.
21 As ech nibßan unqßa uxhchileß 
uveß aß kuxh u txßiibßal qßiieß ni 
titzßa vatz u txßavaßeß. As jit u 
bßaßneß nichukeß vatz u Tiixheß,— 
tißk u Jesús.

Ni chusun u Jesús 
tiß uvaß yeß la xaan taama 

unqßa meßal ikßaol u Tiixheß
Mateo 6.25-34

22 As ech tal veßt u Jesús ileß te 
unqßa ichusulibßeß: —Ileß tuk val 
sete, tan yeß exaansa etaama tiß 
uvaß kam la etechbßu tiß etatineß 
vatz u txßavaßeß, as mitaßn tiß unqßa 
etoksaßmeß uvaß kam la etoksaßmi,
23 tan nim talcheß vetiichajileß 
tiß vetechbßubßaleß. As nim talcheß 
vechißoleß tiß vetoksaßmeß.
24 As etitzßataj unqßa jooeß, tan 
kßuxh yeßl txoo ni taveß, as mitaßn 
yeßl txoo ni pitxßoneß, as kßuxh 
yeßl ikßuay txoo ati, as aß u Tiixheß 
uvaß echen tu almikaß ni aqßon 
techbßubßal txoo. ¿As aß kol chit 
yeßl veßt ex qßa? Tan nim etalcheß 
tiß unqßa tzßikineß.
25 As yeßl umaj ex la koj olebß 
ex tiß echßiisat etxakebßeß tukß 

kaßvaßtoj kßuchbßal, kßuxh la 
exaansa etaama stiß.
26 Estißeß la val sete, asoj yeß 
la olebß ex tiß unqßa veeß tzßup 
kuxhtuß, ¿as kam qßi uveß vaßl 
kuxh exaansat etaama tiß unjoltu 
unqßa veeß vatz u txßavaßeß?
27 As etitzßataj unqßa xußmeß, 
tan vaßl chit tachaßvin ichßiieß. 
As echeß nu koj taqßonveß. As 
mitaßn nichemoneß. Pet tuk val 
sete, tan mitaßn kuxh u ijlenaal 
Salomón kat lejon ivejat tibß tukß 
u toksaßmeß tiß unqßa xußmeß, as 
kßuxh xoßvebßalik kuxh naj tiß 
ivejat tibß.
28 As ileß tuk val sete, asoj u 
Tiixheß ni bßanon uvaß achaßv 
ichßii unqßa kßuacheß uveß at vatz 
u chaqßaalaeß cheel as qßejal la 
sutil bßen tu xamal, ¿as aß kol 
chit yeß la ibßan Aak qßa sete tiß 
elochpeß, ex uvaß bßiil kuxh u 
kßujlebßal ekßußleß tiß Aak?
29 As yeß kuxh exaansa etaama tiß 
uvaß kam la etechbßu moj kam la 
etukßa. As yeß kuxh el etaama stiß,
30 tan aß kuxheß ni xaansan 
taama unqßa tenameß uvaß yeß ni 
niman u Tiixheß. Pet ech koj ex, 
tan ootzimaleß taßn u Kubßaal 
Tiixheß kam uvaß nisaßvit setiß.
31 Pet etoksataj etaama tiß u 
Tiixheß, ex uvaß at veßt ok ex xoßl 
u tenameß uvaß at jaqß u tijleßm 
u Tiixheß. As Aakeß la aqßon veßt 
unqßa veeß skajayil sete kam uvaß 
nisaßvit setiß.

Ni chusun u Jesús 
tiß unqßa txßiibßal qßiieß

Mateo 6.19-21
32 As yeß kuxh xoßv ex, uvaß 

ech exeß talaj kaneeroß. As kßuxh 

kaßl kuxh ex, as at veßt ok ex xoßl 
u tenameß uvaß at jaqß u tijleßm 
u Tiixheß, as ayaßl chit ikßußl Aak 
tiß taqßat etijleßm tiß uvaß la etil 
isuuchil unqßa tenameß.
33 Pet ekßayitaj unqßa etetzeß. 
As etaqßtaj vijaßmileß te unqßa 
meebßaßeß. Asoj ech la ebßaneß tiß 
emolat unqßa nimla bßaßnileß tu 
almikaß echeß imolax puaj tu 
umaj kolbßal, tan aßeß yeß la yani. 
As yeßxhebßil la elqßan. As yeß la 
pokßti, tan aß nekolkat tu almikaß.
34 As katil uvaß nemolkat unqßa 
etetzeß, as tzitzißeß netoksakat 
etaama.

Ni tal u Jesús uvaß la ibßan 
unqßa uxhchil tucheß 

tiß u tulebßal Aakeß unpajte
35 As ebßantaj chit etuch sqßiil 

as aqßbßal echeß umaj uxhchil 
uvaß matxel chit vixamaleß staßn.
36 As ech la ebßaneß echeß nibßan 
kaßl unqßa kßam, tul la itxßebß tul 
u bßaal aqßoneß uvaß bßex tu umaj 
nimla qßii tiß teqßot tibß umaj 
meßal ikßaol umaj uxhchil. As 
tul la itßok u bßaal aqßoneß u tziß 
kabßaleß, as oora la jajpu u tziß 
kabßaleß svatz taßn unqßa ikßameß.
37 As achvebßal chit unqßa kßameß 
la ibßaneß asoj bßanel tucheß tiß 
ikßulpu veßt u bßaal aqßoneß tul la 
uli, tan aal la ibßan veßt u bßaal 
aqßoneß tucheß. As la xonbßaßl veßt 
unqßa kßameß vatz u meexhaeß. As 
aß veßt u bßaal aqßoneß la aqßon 
veßt ok unqßa techbßubßal unqßa 
kßameß.
38 As kßuxh kam kuxh qßiil la ul 
u bßaal aqßoneß, kßuxh pokßoßch 
aqßbßal as kßuxh txanti isajbßeß 
tul la uli, as chiibßebßal chit 

tatin unqßa kßameß la ibßaneß asoj 
txßebßel tul u bßaal aqßoneß staßn.

39 As palojtaj ex tu unqßa yoleß 
uvaß ni val sete, tan asoj la tootzi 
u bßaal kabßaleß uvaß kam qßiil la 
ul u elqßomeß tiß tok tu u kabßaleß, 
as echeß la koj taqß kan naj 
vikabßaleß vatz u elqßomeß.
40 Estißeß ni val sete, ebßantaj chit 
etucheß, tan aß chiteß yeßl sekßußl 
tul uvaß la ul VIKßAOL U NAJEß 
unpajte,— tißk u Jesús.

Niyolon u Jesús tiß umaßl 
u kßam uveß yeß nik itxßebßoneß 

tiß tul u bßaal aqßoneß
Mateo 24.45-51

41 As ech tal veßt u Luß ileß te u 
Jesús: —¿Pap, ma sqe kuxh kat 
aalkat u kßuchuvatzeß? ¿Pet moj 
te unqßa uxhchileß unpajte?— tißk 
u Lußeß.
42 Ech tal veßt u Jesús ileß: —As 
ech la ebßaneß echeß umaj kßam 
uvaß kßujleßl ikßußl u bßaal aqßoneß 
stiß, tan jik chit ni taqßonvu naj. 
As aß najeß uvaß la ikßujbßaß kan 
u bßaal aqßoneß tiß tilat unqßa 
tetzeß. As najeß la ilon uvaß ma at 
techbßubßal unqßa kßameß jun qßii.
43 As tul la ul veßt vibßaal u aqßoneß, 
as achvebßal chit tatin u kßameß 
asoj jik chit kat inima naj u yoleß.
44 As jik chit tuk val sete, tan la 
toksa veßt u bßaal aqßoneß u kßameß 
ilol tetz unqßa tetzeß skajayil.
45 Pet asoj paasan tzii u ilol tetz 
unqßa kßameß la ibßaneß, as ech 
la tal jeß naj ileß ste: «Yeßl u bßaal 
aqßoneß la ul cheel,» chaj naj la 
taleß. As la xeßt naj tiß iqßosax 
unqßa tetz kßamileß, kßuxh ixoj as 
kßuxh naj. As la txßaßn naj; as la 
ukßaß naj; as la qßabßan naj.

46 As tul aß la ul veßt u bßaal aqßoneß 
tu u qßiieß uvaß yeß ni titzßa naj uvaß 
la ul u bßaal aqßoneß, tan yeß tootzaj 
naj uvaß kam oora as kam qßiil la 
ul u bßaal aqßoneß. As xoßvebßal chit 
iqßospu veßt naj taßn u bßaal aqßoneß. 
As ech ibßen veßt naj xoßl unqßa 
paasan tziieß taßn u bßaal aqßoneß.
47 Tan abßiste u kßameß uvaß alel 
veßt kan u taqßoneß ste as yeß 
kat ibßana, as la ul iqßos veßt u 
bßaal aqßoneß, tan yeß kat inima 
uvaß kat alpu ste, tan yeß kat til 
isuuchil u aqßoneß.
48 Pet ech koj umaßt u kßameß uveß 
yeß ootzimal staßn kam uveß alel 
kan taßn u bßaal aqßoneß, tan asoj la 
ipaasa tzii, as bßiil kuxh la qßospu 
veßteß, kßuxh tetz chittuß uvaß la 
qßospi tiß uveß kat ibßana. Tan abßil 
uvaß nimal itxumbßal kat taqß u 
Tiixheß tiß tootzit viyol Aakeß, as 
nitxßebß Aak uvaß nimal bßaßnil la 
ibßan u uxhchileß tukß vibßii Aakeß.

Niyolon u Jesús tiß
uvaß ni tok ixoßl unqßa uxhchil 

tukß unqßa tatineß
Mateo 10.34-36

49 As tuk val sete, tan kat ul 
in tiß uvaß la xeßt u Tiixheß tiß 
ibßanat isuuchil unqßa tenameß as 
tiß tok unqßa tenameß tu kßaxkßo 
tiß vipaaveß echeß ikuß chßußl umaj 
xamal vatz u txßavaßeß. As aß 
nunsaß uvaß kat koj oypiya.
50 Pet vaßl chit ichßoßn u 
vaanxelaleß, tan tuknal chit 
unpalebße u kßaxkßoeß. As techal 
chit tuk untzojpisa.
51 As kamal netitzßa uvaß kat ul in 
tiß uvaß bßaßn tatin unqßa uxhchileß 
svatzaj vatz u txßavaßeß, as tul 
yeßle tan aal tuk okoj veßt ixoßl.

52 Tan tuknal chit ijatx tibß 
ivatz oßvaßl unqßa uxhchileß tu 
umaj kabßal. As sviß kuxhtuß la 
okkat ixoßl, tan kßuxh oxvaßl 
unqßa uxhchileß la ikßul tibß iyol 
sviß, as yeß la ikßul tibß iyol tukß 
kaßvaßte.
53 As at unqßa bßaalaeß tuk okoj 
ixoßl tukß unqßa ikßaoleß; as at 
unqßa kßaolaeß tuk okoj ixoßl tukß 
vibßaaleß; as at unqßa txutxaeß tuk 
okoj ixoßl tukß u taleß; as at unqßa 
tal u txutxaeß tuk okoj ixoßl tukß 
vitxutxeß; as at unqßa alibßaeß tuk 
okoj ixoßl tukß u talibßeß,— tißk u 
Jesús.

Niyolon u Jesús 
uvaß yeß nibßen te unqßa tenam 

kam uveß ni tuch xoßl
Mateo 16.1-4; Marcos 8.11-13
54 As ech tal veßt u Jesús 

ileß xoßl unqßa tenameß: —Tul 
uvaß netil itxakpu u suutzßeß 
tibßenebßal u qßiieß, as ech netal 
ileß: «La ul jabßal sqßejal,» chßex 
netaleß. As ni tul u jabßaleß.
55 As tul nenach itzaa u kajiqßeß 
tu u bßenabßal kajiqßeß, as netaleß 
uvaß: «Tuk eloj veßt saqßi,» chßex 
netaleß. As nitel saqßi.
56 ¡Ex kuxh kaßvatz tukß 
vetxumbßaleß! Tan nepal stuul 
kam uveß tuk uchoj vatz u 
txßavaßeß as vatz u almikaßeß. ¿As 
kam qßi uveß yeß nepal tu uveß ni 
tuch sexoßl cheel?

Niyolon u Jesús tiß iyaßlut tibß 
unqßa uxhchileß 

tiß ibßanat u bßaßneß svatzaj
Mateo 5.25-26

57 As bßaßneß uvaß la pal 
ex stuul tiß ebßanat u jikla 

txumbßaleß uveß bßaßn vatz u 
Tiixheß.
58 Tan asoj at umaj uxhchil 
uvaß ni tal ixochon setiß vatz u 
bßanol isuuchil unqßa tenameß, 
as tul yeßxnaj oon ex vatz u 
bßanol isuuchil unqßa tenameß, 
as la eyol tukß u uxhchileß uveß 
ni alon ixochat ex aqßal uvaß la 
isotzsa tibß epaav sevatzaj, tan 
asoj yeßle, as techal chit la ok 
veßt ex vatz u bßanol isuuchil 
unqßa tenameß. As la aqßax veßt 
ok ex tiqßabß u xeen tetz u 
kaarsaeß. As la juplik veßt ok ex 
tu u kaarsaeß.
59 As tuk val sete, tan yeßl exeß 
la el chßußl ex tu u kaarsaeß. Pet 
lanal chit echoo skajayil, jatvaßl 
uvaß la ijaj u bßanol isuuchil unqßa 
tenameß sete,— tißk u Jesús.

Ni tal u Jesús uvaß la ijalpu 
unqßa uxhchileß vitxumbßaleß 
tiß u vaßlexheß uvaß nibßaneß

13  1 As an chit tu unqßa 
qßiieß, as tal veßt kaßl unqßa 

uxhchil te Aak uvaß iyatzß unqßa 
isol u Pilato kaßl unqßa aa Galilea 
tul nik iyatzß unqßa uxhchileß 
unqßa txooeß uveß nitzßeßsal vatz 
u Tiixheß.
2 As ech tal veßt u Jesús ileß: 
—¿Ma aß netaleß uvaß nim chit 
ipaav chajnaj tiß joltu unqßa 
aa Galilea? ¿As ma estißeß kat 
yatzßax veßt chajnaj uvaß netaleß?
3 ¡Yeßle taß! Pet tuk val sete, 
tan asoj yeß la ekßaxa etibß tiß 
vepaaveß vatz u Tiixheß, as echat 
kuxh la ebßaneß echeß unqßa 
uxhchileß unpajte.
4 ¿As moj ech netitzßa tiß 
vaaxajlavat unqßa najeß uvaß 

kat kam jaqß u tzßajeß uvaß kat 
kuß tu u Siloé? ¿As ma at pal 
ipaav chajnaj tiß unjoltu unqßa 
uxhchileß tu u Jerusalén uvaß 
netaleß? ¿As ma estißeß kat kam 
chajnaj?
5 ¡Yeßle taß! Pet ileß tuk val 
sete, tan asoj yeß la ekßaxa etibß 
tiß vepaaveß vatz u Tiixheß, as 
echat kuxh la ebßaneß echeß 
uveß kat ibßan chajnaj,— tißk u 
Jesús.

U kßuchuvatz tiß umaßl 
u tzeß uvaß yeßl ivatz

6 As tal veßt u Jesús umaßt u 
kßuchuvatz ech ileß: —Atik umaßl 
u naj uvaß avamalik umaßl u tzeß 
staßn uvaß higuera. As bßex til veßt 
naj u tzeßeß xoßl unqßa ichikoeß, 
tan kamal atik veßt ivatz tzeß uvaß 
nikat tal naj. Tul oon naj xeß toj 
tzeß, as yeßlik chit umaj ivatz tzeß 
atike.
7 As ech tal veßt naj ileß te 
vikßameß uveß nik josqßin ixoßl 
unqßa chikoeß: «As kat ibßanlu 
oxvaßx yaabß vuleß tiß unchukat 
ivatz u tzeßeß. As yeßl umaj ivatz 
tzeß unlejeßte. Pet tzokßpoj el 
u tzeßeß, tan ¿kam chaj itxaßk 
tzeß uvaß la kuxh atin tzeß tu 
vuntxßavaßeß? As tul yeßl tzeß ni 
vatzineß,» tißk u bßaal txßavaßeß.
8 As ech tal veßt u kßam ileß te 
u bßaal txßavaßeß: «Pap, il chit 
umaßtoj yaabß. As tuk unjosqßi 
tzeß. As tuk voksa qßißaßn xeß toj 
tzeß.
9 As kamal la vatzin veßt tzeß. 
Asoj yeßle, as aßn la tzokßax 
veßt el tzeß,» tißk u kßameß tal 
veßt te u bßaal txßavaßeß,— tißk 
u Jesús.

Nibßaßnxisa u Jesús umaßl 
u ixoj uvaß kßoroßxhin 

tibß taßn chßoßm
10 Tu umaßl u xeem qßii, as 

nikat ichusun u Jesús tu umaßl u 
atinbßaleß tetz nachbßal Tiixh.
11 As atik ok umaßl u ixoj tzitziß 
uvaß vaaxajlavaxnik yaabß 
ichßoßn ixoj, tan chabßamal 
chit ikßolax ixoj taßn umaßl u 
subßul. As yeßl ixoj nikat itxßol 
veßt iyußbßaßt tibß.
12 Tul til veßt u Jesús u ixojeß, as 
imolo veßt tzan Aak. As ech tal 
veßt Aak ileß te ixoj: —Ixoj, kat 
bßaßnxiy axh. Kat elyu u chßoßmeß 
sakßatz,— tißk Aak.
13 As taqß veßt jeß u Jesús iqßabß 
tiß ixoj. As yak kuxh ijikbßaß veßt 
tibß ixoj. As toksa veßt ixoj iqßii u 
Tiixheß.
14 U najeß uveß viqßesal u 
atinbßaleß tetz nachbßal Tiixh 
as tul til naj uvaß nikat 
ibßaßnxisa u Jesús umaßl u ixoj 
tu u xeem qßiieß, as ul veßt iviß 
naj. As ech tal veßt naj ileß te 
unqßa tenameß: —At vaajil 
qßii uvaß la uch etaqßonveß. 
As aß qßiieß la uch etuleß tiß 
ebßaßnxisaleß. Pet yeß la uchi 
uvaß la bßaßnxisal ex tu u xeem 
qßiieß,— tißk naj.
15 As ech tal veßt u Jesús ileß 
te naj: —¡Ex chit kaßvatz tukß 
veyoleß! ¿Ma yeß netex esaapu 
umaj vevaakaxheß moj vekaayeß 
tu u xeem qßiieß tiß bßen etaqßat 
tukßaß txoo?
16 ¿As ma yeß la uch ibßaßnxisal 
u ixojeß bßa vatz u chßoßmeß tu 
u xeem qßiieß uveß netaleß? Tan 
tiaal u Abrahameß taß ixoj. As kat 

ibßanlu vaaxajlavax yaabß uvaß 
kßalel kuxh ixoj taßn u Satanás,— 
tißk u Jesús.
17 As tul tabßi veßt unqßa 
uxhchileß uvaß nichßoßn taama 
tiß u Jesús, as chßixvu kuxh veßt 
chajnaj vatz Aak. Pet vaßlik chit 
itxuqßtxun veßt unqßa tenameß, 
tiß Aak, tan tiß uvaß yeß saach 
unqßa bßaßnileß uvaß kat ibßan 
Aak.

U kßuchuvatz tiß umaj
u iia tetz u mostasa

uvaß utzß kuxhtuß
Mateo 13.31-32; Marcos 4.30-32
18 As ech tal veßt u Jesús ileß: 

—Tuk val isuuchil sete tiß uvaß 
kam tok u tenameß jaqß u tijleßm 
u Tiixheß.
19 Tan ech inaß vitenam Aakeß 
echeß uvaß kat ibßan u iiaeß 
tetz u mostaza uvaß bßex tava 
umaßl u naj tu vitxßavaßeß. As 
nim chit kat oonkat tzeß tul 
kat chßii veßteß. As kat ibßan 
veßt unqßa tzßikineß isok viß 
unqßa iqßabß tzeßeß,— tißk u 
Jesús.

Ni tal u Jesús umaßt u 
kßuchuvatz tiß u levadura

Mateo 13.33
20 As ech tal veßt u Jesús ileß: 

—As u tenameß uvaß at jaqß u 
tijleßm u Tiixheß, as ech ipaxit 
tibßeß xoßl unqßa tenameß
21 echeß ipaxit bßen tibß u 
levadura uvaß kat toksa umaßl u 
ixoj xoßl oxvaßl paabßal u harina. 
As kat ipaxi veßt bßen tibß u 
levadura xoßl viqßotil u paaneß. 
As kat sipkßu veßt skajayil,— tißk 
Aak.

Ni chusun u Jesús 
tiß umaßl u tziß kabßal
Mateo 7.13-14, 21-23

22 As tul aalik ibßen u Jesús tu 
u Jerusalén, as pal ichus kan Aak 
u bßaßnla yoleß te unqßa uxhchileß 
tulaj unqßa tenameß as tukß tulaj 
unqßa talaj tenameß.
23 As ech tal veßt umaßl u naj ileß 
te Aak: —¿Pap, ma yeßxh jankßal 
unqßa uxhchileß bßa la ok tu 
almikaß?— tißk naj. Ech tal veßt 
Aak ileß:
24 —Eyaßlutaj chit etibß tiß etok 
tu u tziß kabßaleß uveß chßoo kuxh 
ivatz, tan ileß la val sete uvaß 
nimal unqßa tenameß la tal tokeß. 
As yeß la uch tokeß,
25 tan tul uvaß la txakpu veßt 
u bßaal kabßaleß tiß ijupat u tziß 
kabßaleß, as unqßa tenameß uvaß at 
kan tiß kabßal, as la sikßin veßteß. 
As ech la tal ileß: «¡Bßan bßaßnil, 
pap! ¡Jajoßk oß!» chaj la taleß. As: 
«Yeß vootzaj ex; as yeß vootzaj 
kat tzaanajkat ex,» chaj u bßaal 
kabßaleß la taleßl tzan.
26 As ech la etal veßt ok ileß: 
«¡Pap, oßeß kat txßaßn oß sakßatz; as 
kat ukßaß oß sakßatz! ¡As sukuxoßl 
kat chusunkat axh tulaj unqßa 
bßeyeß!» chaj veßt unqßa tenameß 
la taleß.
27 Pet ech la tal veßt el tzan u 
bßaal kabßal ileß sete: «Kat vallu 
sete uvaß yeß vootzaj ex as yeß 
vootzaj katil tzaanajkat ex. Pet 
jetzßenoj el ex sunvatz, jankßal ex 
uvaß ni bßanon u vaßlexheß,» chaj 
veßt u bßaal kabßaleß la taleß.
28 As tul la etil veßt u Abraham, 
tukß u Isaac, tukß u Jacob, as tukß 
unjoltu unqßa qßajsan tetz viyol 

u Tiixheß uvaß at veßt ok xoßl u 
tenameß uvaß at jaqß u tijleßm u 
Tiixheß, as la oqß veßt ex. As la 
ikßux veßt tibß etee, tan yeßl veßt 
etokebßal kßatz Aak.
29 As katil kuxh la tzaakat 
unjoltu unqßa tenameß vatz u 
txßavaßeß tiß ikßulat tibß. As la 
xonebß veßteß tiß itxßaßn xoßl u 
tenameß uvaß at jaqß u tijleßm u 
Tiixheß.
30 Tan at unqßa uxhchileß uveß 
echen kßatz u Tiixheß uveß la ilpi 
tukß vitxumbßaleß. As aßeß uvaß 
jetzßennal veßt el kßatz Aak. As 
at unjolte uvaß jetzßennal el kßatz 
Aak uvaß la ilpi. As aßeß uvaß 
echen kßatz Aak. As at unqßa 
uxhchileß uveß bßaxel, as aßeß 
imoxtel. As at unqßa uxhchileß 
uveß imoxtel, as aßeß bßaxel,— tißk 
u Jesús.

Nitxum u Jesús ivatz unqßa 
tenameß tu u Jerusalén

Mateo 23.37-39
31 As tul kuxh tzojpu iyolon 

u Jesús, as bßex uloj kaßl unqßa 
fariseo vatz Aak. As ech ul tal 
chajnaj ileß te Aak: —¡Oora 
kuxh el axh tzitzaß, tan ni tal u 
Herodes ayatzßpeß!— tißk chajnaj.
32 Ech tal veßt u Jesús ileß: 
—U Herodes as ech vitxumbßaleß 
echeß chisi. As ech bßen etal ileß 
te naj: «Ech ni tal u Jesús ileß see: 
–Cheel tukß qßejal tuk veesa el 
unqßa subßuleß tiß unqßa uxhchileß. 
As tuk unbßaßnxisa unqßa 
aachßoßmeß. As kabßi la untzojpisa 
veßt u vaqßoneß,– taqß u Jesús,» 
chaj ex la bßen etal te naj.
33 As cheel, qßejal, as kabßi, 
techal la unbßan unqßa aqßoneß. 

As la oon in tu u Jerusalén, tan 
yeß la ibßaneß uvaß la kam in tu 
umaßtoj tenam uvaß jit Jerusalén, 
in uvaß in u qßajsan tetz viyol u 
Tiixheß.

34 ¡Oyebß chit evatz, ex aa 
Jerusalén, tan exeß uvaß kat 
yatzßon unqßa qßajsan tetz viyol 
u Tiixheß! As kat esuti kßubß tiß 
unqßa uxhchileß uvaß kat ichaj 
tzan Aak. As jatpajul kuxh kat 
val unmolat ex sunkßatz echeß 
nibßan umaj u txutx akßatx tukß 
unqßa ineßeß tul nijoji akßatx 
vineßeß. As yeß kat esaß.
35 Estißeß ni val sete uvaß tuk 
tzßinebßoj kan vetenameß tu u 
Jerusalén tukß tu u tostiixheß uvaß 
at sexoßl. As tuk val sete uvaß 
jatu koj la etil veßt unvatz. Pet 
lanal ilej veßt u qßiieß uvaß ech la 
etal veßt ileß sviß: «¡Qoksataj iqßii 
Aak tukß vibßii u Kubßaal Tiixheß!» 
chaj veßt ex,— tißk u Jesús.

Nibßaßnxisa u Jesús 
umaßl u naj 

uvaß sipkßinal vichißoleß

14  1 As tul ok veßt u Jesús 
txßaßon tikabßal umaßl 

viqßesal unqßa fariseo tu u xeem 
qßiieß, as nikat kuxh til bßen kaßl 
unqßa fariseo tukß kaßt unqßa 
uxhchileß uvaß chusel tibß tiß 
unqßa tzaqßiteß, tiß uvaß kam tuk 
ibßan Aak tu xeem qßiieß, tan nik 
ichßoßn taama chajnaj tiß Aak.
2 As atik ok umaßl u naj xoßl 
unqßa uxhchileß vatz Aak uvaß 
sipkßinajlik vichißoleß taßn umaßl 
u chßoßm.
3 As ech tal veßt Aak ileß te unqßa 
uxhchileß uvaß chusel tibß tiß 
unqßa tzaqßiteß, tukß unqßa fariseo: 

—¿Ma la uch ibßaßnxisal umaj 
aachßoßm tu u xeem qßiieß? ¿Pet 
moj yeßle?— tißk Aak.
4 As yeßxhebßil tiini. As teqßo 
veßt tzan Aak u aachßoßmeß. As 
ibßaßnxisa veßt Aak naj. As ichaj 
veßt bßen Aak naj uvaß la bßen naj 
tikabßal.
5 As ech tal veßt Aak ileß te unqßa 
fariseo tukß unqßa uxhchileß uvaß 
chusel tibß tiß unqßa tzaqßiteß: 
—Asoj la bßen veßt umaj 
vevaakaxheß moj umaj vebßureß 
tu umaj jul, ¿as ma yeß la bßen 
eteqßo veßt jeß tzan txoo tu u juleß, 
kßuxh tu xeem qßii?— tißk Aak.
6 As yeß kat chee veßt tiviß chajnaj 
kam la tal chajnaj te Aak.

Ni chusun u Jesús uvaß yeß la 
toksa jeß unqßa uxhchileß iqßii
7 As til veßt u Jesús unqßa 

najeß uveß saßbßelali tiß u bßaßnla 
txßaßoßmeß. As tul til veßt Aak 
uvaß nik itxaa chajnaj unqßa 
bßaxa xonlebßaleß tiß tok vatz u 
meexhaeß, as ech tal veßt Aak ileß 
tiß umaßt u kßuchuvatz:
8 —Asoj abßil la saßbßelan axh 
tu umaj nimla qßii tiß teqßot tibß 
umaj meßal ikßaol umaj uxhchil, 
as yeß la xonebß axh tu u bßaxa 
xonlebßaleß, tan jit kuxh nim uvaß 
la ul umaßt naj uvaß nim talchu 
seeß. As la molol veßt ok naj taßn 
u bßaal kabßaleß.
9 As la ul tal u bßaal kabßaleß see 
uvaß la aaqß kan u xonlebßaleß. 
As la kuxh chßixvu veßt axh 
vatz unqßa uxhchileß, tan tiß uvaß 
la bßen axh xonloj timoxtel u 
xonlebßaleß.
10 Asoj la saßbßelal axh, as la 
xonebß axh timoxtel u xonlebßaleß, 

tan la ibßaneß uvaß la ul tal veßt 
u bßaal kabßaleß see uvaß: «Sißu. 
Xonebßen tzißlaß tu u bßaxa 
xonlebßaleß,» chaj chßelel axh. 
As la ok veßt aqßii vatz unqßa 
uxhchileß uveß xonleßl sakßatz 
vatz u meexhaeß.
11 Estißeß tuk val sete uvaß abßil 
uveß la toksa jeß iqßii, as la el iqßii. 
Pet abßil uveß yeß la toksa jeß iqßii 
as la oksal iqßii,— tißk u Jesús.

12 As ech tal veßt u Jesús ileß te 
u najeß uveß saßbßelan Aak: —Tul 
la abßan umaj bßaßnla txßaßoßm, 
as yeß la amolo tzan unqßa eetz 
kßultzißeß tukß unqßa eetzßin 
aatzikeß, as mitaßn kuxh unqßa 
abßesiinoeß uveß txßioliqßii, tan la 
iqßaavisa ichßexeleß see.
13 Pet tul la abßan umaj bßaßnla 
txßaßoßm, as aß unqßa meebßaßeß 
la amolo, tukß unqßa koßxeß, tukß 
unqßa kuchßeß, as tukß unqßa tzoteß.
14 As achvebßal axh la ibßaneß, tan 
yeßl ichßexel la aqßpu veßt see. Pet 
aß u Tiixheß la aqßon ichßexel see 
tu u qßiieß uvaß la ul veßt taama 
unqßa kamnajeß uvaß txßaael veßt u 
taanxelaleß taßn Aak,— tißk u Jesús.

U kßuchuvatz 
tiß u bßaßnla txßaßoßm

15 As tabßi veßt umaßl u naj 
viyol u Jesús, uvaß xonlik ok vatz 
u meexha kßatz Aak. As ech tal 
veßt naj ileß te Aak: —¡Achvebßal 
chiteß bßa unqßa uxhchileß uveß la 
txßaßn veßt kßatz u tenameß uvaß at 
jaqß u tijleßm u Tiixheß!— tißk naj.
16 Ech tal veßt u Jesús ileß: —Kat 
ibßan umaßl u naj tuch umaßl 
u bßaßnla txßaßoßm. As aß chit 
mamaßla tenameß kat isaßbßela naj 
tiß u txßaßoßmeß.

17 As tul kat ilej veßt u txßaßoßmeß 
tetz kuß qßii, as ech tal veßt naj ileß 
te vikßameß tiß bßen talat te unqßa 
uxhchileß uveß kat saßbßelali: 
«Koßnaj txßaßon, tan il u bßaßnla 
echbßubßal ileß bßanel veßt tucheß,» 
tißk u kßameß bßex tala.
18 As junun chit ijajat veßt unqßa 
uxhchileß kuybßal te u kßameß. 
As ech tal veßt umaßl u naj ileß: 
«La isotzsa aak unpaav, tan in 
chit yeß la uch unbßeneß, tan kat 
unloqßlu unbßiil vuntxßavaß. As 
techal tuk bßen vileß,» tißk naj.
19 As ech tal veßt umaßt naj ileß te 
u kßameß: «La isotzsa aak unpaav, 
tan kat unloqßlu oßtzumul 
vunbßooyaxh. As maßt unchus 
txoo tiß aqßon,» tißk naj.
20 As ech tal umaßt naj ileß 
unpajte: «La isotzsa aak unpaav, 
tan aßn in kat veqßo vibß tukß 
vixqel. Estißeß yeß la uch vooneß,» 
tißk naj tal te u kßameß.
21 As qßaav veßt u kßameß. As bßex 
tal veßt u kßameß te u najeß uvaß 
kat bßanon tuch u txßaßoßmeß kam 
uvaß alpu veßt ste. As tul tabßi 
veßt u najeß uvaß bßanon tuch u 
txßaßoßmeß, as ul veßt iviß naj. As 
ech tal veßt naj ileß te vikßameß: 
«¡Oora! ¡Kuxh tu bßey, xoßlaj 
kabßal! As kuxh molo tzan unqßa 
meebßaßeß, tukß unqßa koßxeß, tukß 
unqßa tzoteß, as tukß unqßa kuchßeß. 
As uloj txßaßon tu vunkabßaleß,» 
tißk naj tal te vikßameß.
22 As ech tal veßt u kßam ileß te u 
najeß: «Pap, kat unbßanlaß jankßal 
uvaß kat aal sve. Pet yeß nooj u 
kabßaleß, tan atil atinbßal,» tißk u 
kßameß.
23 Ech tal veßt u naj ileß te u 
kßameß: «¡Kuxh unpajte! ¡Kuxh 

xoßl unqßa vitzeß! As kuxh yaßlu 
tzan unqßa uxhchileß tiß tok chßußl 
tu vunkabßaleß, tan aß ni valeß 
uvaß la noo vunkabßaleß tiß u 
txßaßoßmeß,» tißk u najeß tal te u 
kßameß.
24 Estißeß ni val sete uvaß yeßl 
umaj ex la txßaßn ex sunkßatz, 
jankßal ex uvaß bßaxa kat saßbßelal 
ex tiß etxßaßn sunkßatz,— tißk u 
Jesús.

Ni chusun u Jesús tiß unqßa 
kßaxkßoeß uveß la palebßeli

25 As mamaßla tenam xekik tiß 
u Jesús. As isuchqßi veßt tibß Aak 
tiß isajil unqßa tenameß. As ech tal 
veßt Aak ileß:
26 —Asoj at umaj uxhchil la 
xekebß sviß tul yeß nixoßni veßt in 
tiß vibßaaleß, tukß vitxutxeß, tukß u 
tixqeleß, tukß unqßa meßal ikßaoleß, 
tukß unqßa titzßin tatzikeß, as tukß 
vitiichajileß unpajte, as yeß la uch 
veßt tok chusulibßil sunkßatz.
27 As abßil uvaß yeß la kuyun 
unqßa kßaxkßoeß tiß ixekebß sviß, 
as yeß la uch tok veßt chusulibßil 
sunkßatz.
28 As la val sete uvaß ech la 
ebßaneß echeß umaj naj uvaß la 
tal ilakat ikabßal. As tul yeßxnaj 
xeßt naj tiß ilakat u kabßaleß, as la 
xonebß naj tiß titzßataß ma la tzßaj 
vipuaj najeß tiß ilakat vikabßaleß,
29 tan asoj yeß la olebß naj, as la 
kuxh tzeßlel veßt naj taßn unqßa 
uxhchileß uveß la pal ilon kan u 
taqßon najeß. As tul maßt taqßat kuß 
naj u tzßajeß tiß ixeßt u kabßaleß.
30 As ech la alpu veßt ileß tiß 
naj: «Kat kuxh ixeßtisa u najeß u 
kabßaleß. As yeß kat itxßol veßt naj 
itzojpisaleß,» chaj chßelel naj.

31 As ech la ebßaneß echeß la 
ibßan umaj ijlenaal uvaß la 
xeßtik tzan umaßt ijlenaal stiß, 
tan bßaxeleß tuk ibßan jeß naj 
tiviß ma la olebß laval mil visol 
najeß tiß viinqil mil visol umaßt u 
ijlenaaleß uvaß la ul bßanon chßaßo 
stiß.
32 Asoj la til u ijlenaaleß uvaß 
yeß la olebß naj tukß laval mil 
visoleß, as la ichaj veßt bßen naj 
umaßl vichaj tiß iyaßsat u chßaßoeß 
tul uvaß yeßxnaj ul unqßa soleß tiß 
ibßanat chßaßo stiß.
33 Estißeß ni val sete uvaß abßiste 
umaj ex uvaß yeß la etaqß kan 
unqßa etetzeß skajayil sviß, as 
yeß la uch etok veßt chusulibßil 
sunkßatz.

Niyolon u Jesús tiß u atzßameß
Mateo 5.13; Marcos 9.50

34 As chßißumaleß u atzßameß. 
Pet asoj la motx veßt vipitzßpolil 
u atzßameß, as la koj txakon 
veßteß tan la koj uch ichee veßt 
ipitzßpolil unpajte.
35 As mitaßn la koj txakoni tiß 
tok siqßißaßnil u txßavaßeß. Pet la 
kuxh makßpik veßt eleß. As abßiste 
ex uveß nepal tu vunyoleß, as 
etabßitaj uveß ni valeß,— tißk u 
Jesús.

Umaßl u kaneeroß 
uvaß kat tzßejxi
Mateo 18.10-14

15  1 As tul nikat ichusun 
u Jesús, as nimal chit 

unqßa molol puajeß tetz u Roma 
tukß unjoltu unqßa uxhchileß uveß 
eesan kuxh tibß tu bßey, as kat 
jetzßen ok kßatz Aak tiß tabßit u 
yoleß.

2 Pet ech koj unqßa fariseo tukß 
unqßa uxhchileß uvaß chusel 
tibß tiß unqßa tzaqßiteß, tan nikat 
ichßoßn taama chajnaj tiß u Jesús. 
Ech nikat tal chajnaj ileß: —¡Kam 
bßan taßn u najeß! Tan nu kuxh 
ikßuloßk naj unqßa uxhchileß skßatz 
uveß aapaav chittuß. As nitxßaßn 
naj tukß unqßa uxhchileß,— tißk 
chajnaj.
3 As ech tal veßt u Jesús ileß tukß 
umaßt u kßuchuvatz te chajnaj:
4 —Asoj at umaj ex uvaß at 
oßkßaloj (100) ekaneeroß asoj 
la tzßejxik kan umaj txoo, ¿as 
ma yeß la etaqß kan u bßelelaval 
toßkßal (99) vekaneeroßeß vatz 
chaqßaala as la bßen echuk u 
txooeß uveß kat tzßejxik kan? As 
techal la elej txoo.
5 As tul la elej txoo, as la 
txuqßtxun veßt ex. As la etaqß veßt 
jeß viß echelebß tiß eteqßot veßt 
tzan txoo xoßl vimooleß.
6 As tul la oon veßt ex tu kabßal, 
as la emolo veßt unqßa etetz 
kßultzißeß tukß unqßa ebßesiinoeß. 
As ech la etal ileß: «¡Chiibßojtaj 
ex sunkßatz! Tan kat unlejlu 
vunkaneeroßeß uvaß kat tzßejxi,» 
chaj ex la etaleß.
7 As ileß la val sete, tan at 
chiibßichil tu almikaß tiß umaßl u 
aapaaveß uveß aßn kat ikßaxa tibß 
vatz u Tiixheß tiß bßelelaval toßkßal 
(99) unqßa uxhchileß uveß jik veßt 
itxumbßal as jit tzßajinal la ikßaxa 
tibß vatz Aak uveß ni tal jeß ste.

Umaßl u ixoj uvaß itzßej ipuaj
8 As echeß umaj ixoj uvaß at 

laval ipuaj uvaß nim ijaßmil, asoj 
la itzßej ixoj umaj vas ipuajeß, as 
la imatx ixoj xamal tiß ichukat 

vipuajeß. As la teesa ixoj chßis tu 
kabßal techanal chit la ilej ixoj 
vipuajeß.
9 As tul la ilej ixoj, as la bßen 
imolo veßt ixoj unqßa tetz kßultzißeß 
tukß unqßa ibßesiinoeß. As ech la 
tal veßt ixoj ileß: «¡Chiibßojtaj ex 
sunkßatz! Tan kat unlejlu vas 
unpuajeß uveß kat untzßeja,» chaj 
veßt ixoj.
10 As ileß la val sete, tan at 
chiibßichil xoßl unqßa ángel 
uvaß tetz u Tiixheß tiß umaßl u 
aapaaveß uveß kat ikßaxa tibß vatz 
u Tiixheß,— tißk u Jesús.

Umaßl u naj 
uvaß kat kuxh teesa tibß 
umaßl vikßaol tu bßey 

11 As ech tal u Jesús ileß: 
—Atik umaßl u naj uvaß atik 
kaßvaßl vikßaol.
12 As ok veßt u itzßinaeß vatz 
vibßaaleß. As ech tal naj ileß: «Pap, 
aqß vunvaatzileß sve cheel uvaß 
la vetzi,» tißk naj. As ijatx veßt u 
bßaalaeß vimeebßaßleß vatz unqßa 
ikßaoleß.
13 As yeß kuxh jatvaßl qßii stuul, 
as imol veßt u itzßinaeß vijaßmil 
vivaatzileß. As bßen veßt naj tu 

umaßt tenam uvaß naach chittuß 
tiß teesat tibß tu bßey tukß vipuajeß.
14 As tul maßtik teesat veßt naj 
itxumbßal tukß vipuajeß skajayil, 
as kat uch umaßl u mam vaßy tu 
u tenameß. As yeßl veßt tetz naj 
atike. As kat ipalebße veßt naj 
vaßy.
15 As bßex ichuk veßt naj taqßon 
xeß umaßl u aatenam. As ichaj 
veßt bßen u aatenameß naj tiß 
ixeeat chicham.
16 As nikat tal veßt naj techbßut 
unqßa techbßubßal unqßa 
chichameß, tan yeßxhebßil nikat 
aqßon techbßubßal naj.
17 As qßoon titzßa veßt jeß naj 
uvaß nik ipalebße naj kßaxkßo. 
As ech tal veßt jeß naj ileß ste: 
«Koßlekoleß unqßa aqßonvileß at xeß 
aak unbßaaleß. As noonaj kuxh 
chajnajeß. As tul il in ilaß tuk 
kamoj in taßn vaßy.
18 Pet tuk qßaavoj in kßatz aak 
unbßaaleß. As ech la bßen val 
ileß te aak: –Pap, kat paavinyu 
veßt in vatz u Tiixheß as savatz 
unpajte.
19 As jit veßt vetzeß uvaß in akßaol. 
Pet ooksa kuxh veßt in echeß 
umaj akßam, chaj in la val te 
aak,– tißk naj tal jeß ste.»
20 As txakpu veßt naj. As qßaav 
veßt naj kßatz vibßaaleß.

Tul bßiit telik tul naj kßatz 
vibßaaleß, as til veßt bßen aak 
vikßaoleß. As kat chit jeß chßußl 
taama aak tiß naj. As kat itxum 
aak ivatz naj. As qßax ibßen veßt 
aak tiß ikßulat naj. As ijele veßt aak 
naj. Itzßubß veßt aak txala itziß naj.
21 As ech tal veßt naj ileß te 
vibßaaleß: «Pap, kat paavinyu veßt 
in vatz u Tiixheß; as kat paavinyu 

veßt in savatz. As jit veßt vetzeß 
uvaß in akßaol,» tißk naj.
22 Pet ech tal veßt aak ileß te 
unqßa ikßameß: «Bßen eteqßotaj 
el tzan unqßa bßaßnla oksaßmeß. 
As etoksataj tiß vunkßaoleß. As 
etaqßtaj kuß u ixkolqßabßeß viß 
iqßabß naj. As etoksataj ixaßp naj 
tu toj.
23 As bßenoj eteqßotaj tzan u 
tzaqßal vaakaxheß. As eyatzßtaj, 
tan la txßaßn oß. As la kubßan 
umaßl u nimla qßii,
24 tan kamyeß vunkßaoleß ni valeß. 
As tul isleßl najeß vil. As tzßejxiy 
najeß ni valeß. As il naj ileß kat 
ulya,» tißk vibßaal najeß tala. As 
xeßt veßt u nimla qßiieß.

25 As atik bßen u atzikaeß tu 
aqßon. As tul ul veßt naj najlich 
u kabßaleß, as tabßi veßt naj toqß 
unqßa qßoobßeßtzeß, tan vaßl chit 
ichiibß veßt unqßa uxhchileß tu u 
nimla qßiieß.
26 As imolo veßt naj umaßl u 
kßameß. As ichßoti veßt naj: «¿Kam 
uveß ni tucheß?» tißk naj.
27 As ech tal veßt u kßam ileß te 
naj: «¡Aß veetzßineß kat ulya! As 
kat tal aak abßaaleß iyatzßpu u 
tzaqßal vaakaxheß tiß ibßanat u 
nimla qßiieß, tan tiß uvaß bßaßn 
kuxh tul veetzßineß kat uli,» tißk u 
kßameß.

28 As ul veßt iviß u atzikaeß. 
As yeß nikat isaß veßt naj tok tu 
kabßal. As el veßt chßußl vibßaal 
najeß tiß imutxbßet ok aak naj tu 
kabßal.
29 Pet ech tal veßt u atzika ileß: 
«Nimax veßt yaabß vaqßonvu 
sakßatz. As yeß atixoj vixva kan 
axh. Pet nimamal axh taß svaßn. 
As yeß atixoj chit ooya umaj tal 

unsikß tiß unbßanat umaj unnimla 
qßii tukß unqßa vetz kßultzißeß.
30 Pet ech koj vakßaoleß uveß kat 
teesa tibß tu bßey tukß unqßa ixojeß 
uvaß yanaßs. As tul kat qßaavik 
tzan naj, as kat aal iyatzßpu veßt 
u tzaqßal vaakaxheß tiß akßulat 
naj,» tißk u atzikaeß.
31 As ech tal veßt u bßaala 
ileß: «Unkßaol, at chit axheß taß 
sunkßatz bßenameen. As jankßal 
chit unqßa vetzeß uveß ati as eetz 
chiteß skajayil.
32 Pet bßaßneß taß uvaß la 
txuqßtxun oß, tan kamnajlu veßteß 
u eetzßineß nikat valeß. As il naj 
ileß vil isleßle. As tzßejxinal najeß 
sunvatz. ¡As il naj ileß ati!» tißk u 
bßaalaeß tal te u atzikaeß,— tißk u 
Jesús.

Umaßl u ilol isuuchil u aqßon 
uvaß vaßlexh itxumbßal

16  1 As ech tal veßt u Jesús 
ileß te unqßa ichusulibßeß: 

—Atik umaßl u naj uvaß txßioliqßii. 
As atik umaßl vikßam naj uvaß 
nikat ilon isuuchil unqßa itxßiibßal 
iqßii najeß. As bßex alaxoj te 
u bßaal aqßoneß uvaß vaßlexh 
kuxh itxumbßal u kßameß, tan 
nikat kuxh teesa naj itxumbßal 
vitxßiibßal iqßii u bßaal aqßoneß.
2 As imolo veßt u bßaal aqßoneß u 
kßameß. As ech tal veßt naj ileß te 
u kßameß: «As kat vabßil yol tiß 
u aaqßoneß. As oksa kan tachul 
unqßa veeß kat abßana, tan la el 
veßt axh,» tißk u bßaal aqßoneß.
3 As ibßan veßt jeß u ilol isuuchil 
u aqßoneß tiviß. As ech tal naj ileß: 
«¿Kameß qßi tuk unbßaneß? Tan ni 
teesa veßt in u bßaal aqßoneß tiß u 
vaqßoneß. As tul yeßl unyakßil ati 

tiß vaqßonvat u txßavaßeß. As la 
chßixvu veßt in tiß unjoyat unpuaj.
4 Pet ech tuk unbßan ileß tiß uvaß 
at unqßa uxhchileß uvaß la lochon 
in. As la ikßul in tikabßal tul uvaß 
yeßl vaqßon ati,» tißk naj tal jeß 
ste.
5 As junun imolot veßt naj unqßa 
najeß uveß atik itxßoj xeß u bßaal 
aqßoneß. As ech tal veßt naj ileß 
te umaßl u naj uveß atik itxßoj: 
«¿Jatvaßleß vatxßojeß at xeß u bßaal 
aqßoneß?» tißk naj.
6 Ech tal veßt u naj ileß: «Oßkßalal 
(100) toneel aceite vuntxßojeß,» 
tißk u najeß. As ech tal veßt u ilol 
isuuchil u aqßon ileß: «Il vavußuj 
ilaß bßa. As xonebßen. Oora kuxh 
kubßan ichßexel u ußujeß. As laval 
kuxh toxkßal (50) toneel la qaqß 
veßt kuß tu u ußujeß,» tißk u ilol 
isuuchil u aqßoneß.
7 As ech tal veßt naj ileß te umaßt 
u najeß: «¿Jatvaßl vatxßojeß at xeß 
u bßaal aqßoneß?» tißk naj. Ech 
tal veßt u naj ileß: «Oßkßalal (100) 
ijatz trigo vuntxßojeß,» tißk naj. 
As ech tal veßt u ilol isuuchil u 
aqßon ileß: «Il vavußuj ilaß tetz 
vatxßojeß. Oora kuxh kubßan 
ichßexel. As mutxßul (80) kuxh 
ijatz la qaqß kuß tu u ußujeß,» tißk 
naj.
8 As tul tabßi veßt u bßaal aqßoneß 
kam uvaß nik ibßan u ilol tetz 
isuuchil u aqßoneß tukß unqßa 
itxumbßal najeß uvaß vaßlexh 
kuxh nik ibßaneß, as toksa veßt u 
bßaal aqßoneß iqßii naj, tan tiß uvaß 
tzitumal chit naj. As kat iloch 
naj unqßa najeß uvaß atik itxßoj xeß 
u bßaal aqßoneß, aqßal uvaß chajnaj 
la lochon veßt naj tul la eesal naj 
tu taqßoneß.

Estißeß ni val sete uvaß tzitumal 
unqßa uxhchileß uveß yeß ni niman 
u Tiixheß tiß ibßanat isuuchil u 
tatineß tukß vimooleß, tiß unqßa 
uxhchileß uvaß ni niman u Tiixheß.
9 As la val sete, etxakonsataj 
unqßa emeebßaßleß vatz u txßavaßeß 
tiß elochat vemooleß. As tul la yaß 
veßt etatin vatz u txßavaßeß, as la 
ikßul veßt ok ex u Tiixheß tu uveß 
atkat veßt vetiichajileß uveß yeßl 
iyaßtebßal.

10 Tan abßil uvaß jik chit 
itxumbßal tiß tilat isuuchil 
unbßooj uvaß kat oksal tiqßabß, as 
echat chit la ibßaneß, kßuxh nimal 
chit la aqßax ste tiß tilat isuuchil. 
As abßil uveß jit jik itxumbßal 
tiß tilat isuuchil unbßooj uvaß la 
oksal tiqßabß, as echat chit la 
ibßaneß, kßuxh nimal chit la aqßax 
ste.
11 Estißeß tuk val sete, tan asoj yeß 
kat etil isuuchil unqßa txßiibßal 
qßiieß tibßaßnil uvaß kat aqßax 
sete, as yeßxhebßileß la aqßon veßt 
u txßiibßal qßiieß sete uvaß yeßl 
iyaßtebßal.
12 Tan asoj yeß kat etxßol etilat 
isuuchil u tetz u Tiixheß uvaß kat 
aqßax sete vatz u txßavaßeß, as ¿aal 
kol la aqßax unqßa bßaßnileß qßa 
sete uvaß nisaß u Tiixheß taqßat 
sete?

13 As la val sete, tan yeß la 
uch taqßonvu umaj kßam xeß 
kaßvaßl unqßa bßaal aqßoneß, tan 
la tixva kan u kßameß umaßl 
u bßaal aqßoneß. As la ixoßni 
umaßte. As moj la inima u kßameß 
umaßl u bßaal aqßoneß. As yeß la 
inima umaßte. Estißeß la val sete, 
etoksataj etaama tiß u Tiixheß, tan 
asoj netoksa etaama tiß u txßiibßal 

eqßiieß vatz u txßavaßeß, as yeß la 
uchi uvaß la etoksa etaama tiß 
enimat u Tiixheß,— tißk u Jesús.

14 Tul atik kaßl unqßa fariseo 
uvaß aal chit nikattel taama tiß u 
puajeß. As tul tabßi chajnaj viyol 
u Jesús, as tzeßlebßal kuxh Aak te 
chajnaj.
15 As ech tal veßt u Jesús 
ileß te chajnaj: —As ni kuxh 
ebßensa etibß jikla aamail vatz 
unqßa emooleß. As ootzimaleß 
vetaanxelaleß taßn u Tiixheß, tan 
at unqßa txumbßaleß uvaß ni toksa 
unqßa tenameß taama stiß. As aßeß 
uvaß yeß nisaß Aak.

Ni chusun u Jesús tiß uvaß 
ni til u Tiixheß 

isuuchil vitenam
16 As aß unqßa yoleß uvaß 

tzßibßamal kan taßn u Moiséseß as 
tukß kaßt unqßa qßajsan tetz viyol 
u Tiixheß, as aßeß nik chusun ex. 
As tul kat ul veßt u Xhuneß uvaß 
nik aqßon kuß unqßa uxhchileß xeß 
u aßeß. As yeß saach unqßa tenameß 
niyaßlu tibß tiß tok xoßl u tenameß 
uvaß at jaqß u Tijeleßm u Tiixheß.
17 Pet tuk val sete, tan yeß kuxh 
kßaxkßo isotz u almikaßeß tukß u 
vatz txßavaßeß. Pet ech kojeß unqßa 
yoleß uveß tzßibßamal kan tu u 
tzaqßiteß taßn u Moisés, tan tuk 
chit ibßaneß skajayil kam uveß 
tzßibßamal kan.

Ni chusun u Jesús 
tiß uvaß yeß la uch u jatxiibßeß
Mateo 19.1-12; Marcos 10.1-12
18 As abßil uvaß la ijatxeßl u 

tixqeleß as la teqßo tibß tukß umaßt 
ixoj, as la paavin veßt naj. As 
abßil uveß la teqßo tibß tukß u ixojeß 

uveß jatxel tibß tukß vitzumeleß, as 
la paavin veßteß,— tißk u Jesús.

U txßioliqßii tukß u Lázaro
19 As ech tal u Jesús ileß: 

—Atik umaßl u naj uvaß txßioliqßii. 
As bßaßnla chaj oksaßm chit nikat 
toksa naj. As xoßvebßal chit naj 
tukß unqßa tetzeß, tan nik ibßan 
naj unqßa bßaßnla chaj txßaßoßmeß 
jun qßii.
20 As atik umaßt vas naj uvaß 
meebßaßik chittuß uvaß Lázaro 
ibßii. As aß chit chineß atik tiß vas 
najeß. As nikat ixonebß naj jun 
qßii tziß ikabßal u txßioliqßiieß.
21 As nikat tachva u Lázaro uvaß 
la techbßu unqßa vuy txßixeß uveß 
nikat ichajpik kuß viß vimeexha u 
txßioliqßiieß. Tul xonlik u Lázaro 
tziß ikabßal u txßioliqßiieß, as ul 
unqßa txßißeß tiß ileqßul unqßa 
chineß uveß atik tiß u Lázaro.

22 As tul kam veßt u meebßaßeß 
uvaß Lázaro, as ul eqßoloj veßt 
jeß naj taßn unqßa ángeleß. As aß 
oonkat naj kßatz u Abrahameß 
tu almikaß. As tul kam veßt u 
txßioliqßiieß, as bßex mujaxoj veßt 
naj.
23 As vaßlik chit ipalebßet veßt 
u txßioliqßiieß u kßaxkßoeß tu u 
atinbßaleß uvaß atikkat unqßa 
kamnajeß. As kaßyik veßt jeß naj 
tu almikaß. As til veßt jeß naj u 
Abraham tukß u Lázaro, tan atik 
u Lázaro kßatz u Abraham.
24 As sikßin veßt jeß naj tu almikaß. 
Ech tal veßt naj ileß: «¡Kubßaal 
Abraham, txum unvatz! Bßan 
bßaßnil sve. Chaj kuß tzan u Lázaro 
tiß ul ilißbßisat vuntzißeß tukß 
unbßooj aß taßn u viß iqßabßeß, tan 
vaßl unpalebßet unqßa kßaxkßoeß 

tzitzaß tu u xamaleß,» tißk u 
txßioliqßiieß tal jeß te u Abraham.
25 As ech tal veßt u Abraham 
ileß: «Oolsa sakßußl, unkßaol, 
uvaß bßaßnik chit aatineß vatz u 
txßavaßeß tukß u txßiibßal aqßiieß. 
Pet ech koj u Lázaro, tan oyebß 
chit ivatz naj kat ibßan vatz u 
txßavaßeß. As cheel il naj ileß bßaßn 
veßt tatin tzitzaß. As axh uveß ni 
palebßen u kßaxkßoeß cheel.
26 As kßuxh la qal kubßen tiß bßen 
qilat axh, as yeß la uchi, tan at 
umaßl u mam jul sukuxoßl. As 
echat kuxh ex, tan yeß la uch 
etul veßt tzitzaß,» tißk u Abraham.
27 As ech tal veßt u txßioliqßii ileß: 
«Bßan bßaßnil, kubßaal Abraham. 
Chaj bßen u Lázaro bßa xeß ak 
unbßaaleß,
28 tan atil oßvaßt vitzßin. As aß ni 
valeß uvaß la bßen ibßeya veßt u 
Lázaro te chajnaj, aqßal uvaß yeß 
la ul ipalebße chajnaj u kßaxkßoeß 
tzitzaß,» tißk naj.
29 As ech tal veßt u Abraham ileß: 
«Tzßibßamal kaneß unqßa yoleß taßn 
u Moisés tukß kaßt unqßa qßajsan 
tetz viyol u Tiixheß. As ni talpeß 
te unqßa eetzßineß. As chajnajeß la 
ilon asoj la inima chajnaj moj 
yeßle,» tißk u Abraham.
30 As ech tal veßt u txßioliqßii 
ileß: «Yeßle, kubßaal Abraham. Yeß 
la inima chajnajeß u yoleß uvaß 
tzßibßamal kan. Pet asoj la ul 
taama umaj kamnaj as la bßen 
tal xoßl chajnaj tiß u kßaxkßoeß 
uvaß at tzitzaß, as aßn la ikßaxa 
tibß chajnajeß tiß vipaaveß,» tißk 
naj.
31 Ech tal veßt u Abraham ileß: 
«Asoj yeß nisaß chajnaj inimat 
viyol u Moisés tukß unqßa qßajsan 

tetz viyol u Tiixheß, as echeß la 
koj chit inima chajnaj kßuxh la 
ul taama umaj kamnaj tiß bßen 
talat isuuchil te chajnaj,» tißk u 
Abraham tala,— tißk u Jesús.

Ni chusun u Jesús 
tiß uvaß yeß la ikaßkabßinsa 

unqßa uxhchil taama imool
Mateo 18.6-7, 21-22; Marcos 9.42

17  1 As ech tal veßt u Jesús 
ileß te unqßa ichusulibßeß: 

—Tuk chit ulojeß unqßa kßaxkßoeß 
tiß ikaßkabßinsal taama unqßa 
uxhchileß tiß inimat in. ¡Pet oyebß 
chit ivatz u uxhchileß uvaß la 
kaßkabßinsan taama unqßa niman 
vetzeß!
2 Tan asoj la ikaßkabßinsa 
u uxhchileß taama umaj u 
niman vetzeß uvaß yeß yakßinoj 
vitxumbßaleß tiß vunyoleß, as aal 
bßaßneß uvaß la kßalpik veßt ok 
umaj kaß tiqul u uxhchileß. As la 
sutil bßen xeß u mareß.
3 As etiltaj chit etibß sbßaßn, tan 
asoj la ibßan umaj vetitzßin 
etatzikeß umaj paav sete, as la 
ebßeya ste. As tul la ikßaxa vipaaveß 
sevatz, as la esotzsa ipaav.
4 As kßuxh la paavin umaj 
uxhchil vujpajoj sevatz tumaj 
qßii, as esotzsataj ipaav. Asoj 
vujpajul la ul tal u uxhchileß 
sete uvaß: «Kat paavinyu veßt in 
sevatz. As sotzsataj vunpaaveß,» 
chaj u uxhchileß la tal sete, as la 
esotzsa ipaav,— tißk u Jesús.

Nijaj unqßa chusulibßeß iyakßil 
u kßujlebßal ikßußleß te u Jesús
5 As ech tal veßt unqßa apóstol 

ileß te u Jesús: —Aqß chit 
kßujlebßal kukßußl,— tißk chajnaj.

6 As ech tal veßt u Jesús ileß te 
chajnaj: —As ech koj u kßujlebßal 
ekßußleß echeß umaj iia uvaß tetz 
mostaza, as la uch etalataß te 
umaßl u tzeßeß uvaß: «Txakpen, 
tzeß. As kuxh ava eebß tu u 
mareß,» chaj ex la etaleß. As la 
chit ibßaneß kam uvaß la etaleß.

Kam uvaß la ibßan 
umaj aqßonvil

7 As qal bßen stiß uvaß at umaj 
ekßam uvaß kat bßex xeen txoo, 
moj aqßon kat bßex ibßana. As 
tul kat ul veßt tu vitz, ¿as ma 
ech la etal ileß ste: «Oken chßußl. 
Xonebßen vatz u meexhaeß. As 
txßaßon veßteß,» ma chaj ex la 
etaleß?
8 Yeßxh la etaleß taß echeß uveß ste. 
Pet ech la etal ileß: «Bßan tuch 
vuntxßixeß bßaxa. As lanal txßaßn in. 
La ukßaß in. As aßn la txßaßn veßt axh. 
As la ukßaß axh,» chaj exeß la etaleß.
9 As ni valeß uvaß mitaßn kuxh 
taßntiixh la etaqß te vekßameß asoj 
aß kuxh u aqßoneß kat bßex ibßana 
kam uveß kat etal ste.
10 As echat la ebßaneß unpajte, 
tan tul uvaß la tzojpu veßt ex tiß u 
aqßoneß uveß kat alax sete, as ech 
la etal veßt ileß: «Oß kuxh kßameß. 
As jit qetzeß uvaß la oksal kuqßii 
tiß u aqßoneß uvaß kat kubßana, tan 
aß kuxh kat kubßana kam uveß kat 
alax sqe,» chaj ex la etaleß,— tißk 
u Jesús.

Nibßaßnxisa u Jesús 
laval unqßa aachßoßm

11 As tul bßen veßt u Jesús 
tu bßey tiß toon tu u Jerusalén, 
as pal veßt Aak tu vinaajeßl u 
Samaria tukß u Galilea.

12 As ok veßt Aak tu umaßl u tal 
tenam. As bßex eloj chßußl laval 
unqßa aachßoßm uveß atik chßaßk 
chin stiß, tan nik isaß chajnaj 
uvaß la til chajnaj u Jesús. As 
yeßl chajnaj jetzßen ok kßatz Aak. 
Pet naach kuxh atikkat tzan 
chajnaj.
13 As taqß veßt jeß chajnaj tuul iviß. 
Ech tal veßt chajnaj ileß: —¡Jesús, 
Chusul, txum kuvatz!— tißk 
chajnaj.
14 As tul til veßt u Jesús chajnaj, 
as ech tal veßt Aak ileß: —Bßenoj 
ex tu u Jerusalén. As bßen 
ekßuchtaj etibß vatz unqßa oksan 
iyol tenam vatz Tiixh,— tißk 
Aak tal te chajnaj. As bßen veßt 
chajnaj. As tul kuxh bßen chajnaj, 
as yak kuxh el u chßoßmeß tiß 
chajnaj.
15 As umaßl u najeß uvaß kat el 
u chßoßmeß stiß, as tul til veßt naj 
uvaß yeßlik veßt u chßaßk chineß stiß, 
as qßaav veßt naj kßatz u Jesús. As 
taqß veßt jeß naj tuul iviß tiß toksal 
veßt iqßii u Tiixheß.
16 As qaaebß veßt naj vatz u Jesús. 
As oon veßt ivatz naj vatz txßavaß 
tiß taqßat taßntiixh te Aak. As tul 
aa Samaria u najeß.
17 As ech tal veßt u Jesús ileß te 
naj: —¿Axh kuxh kol qßa? ¿As 
kech bßeluvat unqßa uxhchileß qßi? 
Tan lavalen exeß taß.
18 ¿As ma yeßl umaj uxhchil bßa 
uvaß tiaal Israel kat qßaavik tzan 
tiß toksal iqßii u Tiixheß? ¿Pet ma 
axh kuxh bßa uvaß jit axh tiaal 
Israel?
19 As txakpen. Kuxh veßteß, tan 
kat txanyu veßt axh, tan tiß uvaß 
kat akßujbßaß akßußl sviß,— tißk u 
Jesús.

Ni tal u Jesús isuuchil 
uvaß la ul Aak unpajte
Mateo 24.23-28, 36-41

20 As ech tal veßt kaßl unqßa 
fariseo ileß te u Jesús: —¿Jatueß 
qßi la ok u tenameß jaqß u tijleßm 
u Tiixheß?— tißk chajnaj. As ech 
tal veßt u Jesús ileß: —Echeß la 
koj ilpi uvaß jatu la ok u tenameß 
jaqß u tijleßm u Tiixheß.
21 As u tenameß uvaß ni til Aak 
isuuchil, as yeß la uch talat umaj 
uxhchil uvaß: «Ileß at tzitzaß,» as 
moj: «Ileß at tzißleß,» chaj la taleß, 
tan ileß at sexoßl cheel,— tißk Aak.

22 As ech tal veßt u Jesús ileß 
te unqßa ichusulibßeß: —Tuk ilej 
umaßl u qßii uvaß la esaß veßteß uvaß 
la atil veßt VIKßAOL U NAJEß tu umaj 
qßii sexoßl. As yeßl la etileß.
23 As la alax sete uvaß: «¡Il 
Aak at tzißleß!» as moj: «¡Il Aak 
at tzitzaß!» chaj chßelel ex. As 
bßenißk etila; as enimaki.
24 As ech tul VIKßAOL U NAJEß 
echeß nibßan u kayampaßleß tan 
xoßvebßal chit ilitzßkabßaneß vatz 
u almikaßeß, tan naßl tibßuuqßebßal 
qßii as naßl tibßenebßal qßii.
25 Pet techanal tuk unpalebße 
unqßa kßaxkßoeß, tan tuk ixvaloj 
in taßn unqßa tenameß.
26 As echeß uveß kat ibßana tul 
uvaß atik u Noé, as echat chit tuk 
ibßaneß tul la ul VIKßAOL U NAJEß.
27 Nikat itxßaßn unqßa tenameß, as 
nikat tukßaß, as nikat teqßo tibß 
tukß ikßulel. As ech kuxh nikat 
ibßan unqßa tenameß tul kat ilej 
u qßiieß uvaß kat ok u Noé tu u 
barco. As ul veßt u mam jabßaleß. 
As sotz veßt unqßa tenameß 
skajayil.

28 As echat chit la ibßaneß tul 
la ul in echeß uveß kat ibßan 
unqßa tenameß uvaß atikkat 
u Lot. Tan nikat itxßaßneß, as 
nikat tukßaß, nikat iloqßoneß, 
as nikat ikßayineß, nikat tava 
unqßa ichikoeß, as nik ilak unqßa 
ikabßaleß.
29 As tul bßex ilej u qßiieß uvaß aßs 
tel chßußl u Lot tu u Sodoma, as 
kuß veßt chßußl xamal tukß azufre 
tu almikaß tiß isotzsal veßt unqßa 
tenameß skajayil.
30 As echat chit la ibßaneß tu 
u qßiieß uvaß la til veßt unqßa 
tenameß u tulebßal VIKßAOL U NAJEß 
unpajte.
31 As tul la ilej veßt u qßiieß, 
as abßiste ex uvaß at jeß ex viß 
vekabßaleß, as yeßl ex la kuß veßt 
chßußl ex tiß ul eteqßot unqßa 
etetzeß uveß at tu vekabßaleß. As 
ex uvaß at bßen ex tu vitz, as yeßl 
ex la qßaavik veßt tzan ex tu u 
tenameß.
32 As etulsataj sekßußl uvaß kat 
ibßan u tixqel u Lot,
33 tan abßil uveß aß kuxh 
vitiichajileß ni titzßa vatz u 
txßavaßeß, as yeßl itiichajil kßatz 
u Tiixheß la ibßaneß. Pet abßil 
uvaß yeß la toksa taama tiß u vatz 
txßavaßeß tan tiß uvaß nimamal 
in staßn, as at itiichajil kßatz u 
Tiixheß la ibßaneß.
34 As la val sete, tul la ilej u 
qßiieß uvaß la ul in unpajte, as 
at kaßvaßl uxhchil vatik viß 
vichßacheß aqßbßal. As umaßl la 
bßeni; as umaßt la kaaik kan.
35 As la ibßaneß uvaß at kaßvaßl 
u ixoj uvaß nicheßeneß. As umaßl 
ixoj la bßeni; as umaßt ixoj la 
kaaik kan.

36 At kaßvaßl unqßa naj uvaß la 
bßen tu vitz. As umaßl naj la 
bßeni; as umaßt naj la kaaik 
kan,— tißk u Jesús.
37 As ech tal veßt unqßa ichusulibß 
Aak ileß: —¿Katileß qßi, Pap, la 
ibßankat uveß naaleß?— tißk 
chajnaj. Ech tal veßt Aak ileß: 
—As la enima u yoleß uvaß ni 
val sete tiß u vulebßaleß echeß 
enimat u yoleß uvaß ech ni tal 
ileß: «Katil uveß atkat umaj txoo 
uvaß kamnajle, as tzitziß nimolkat 
tibß unqßa qußseß,» tißk u yoleß uvaß 
nenima,— tißk u Jesús.

Ni tal u Jesús u kßuchuvatz 
tiß u bßanol isuuchil unqßa 

uxhchileß 
as tiß umaßl u txakay ixoj

18  1 As tal veßt u Jesús umaßt 
u kßuchuvatz te unqßa 

ichusulibßeß tiß uvaß la chit inach 
chajnaj Tiixh, as yeß la pal ikßußl 
chajnaj tiß inachax Tiixh.
2 Ech tal veßt Aak ileß: —Atik 
umaßl u bßanol isuuchil unqßa 
uxhchileß tu umaßl u tenam uvaß 
yeß nikat inima Tiixh. As echeß 
nikat koj ixoßva naj umaj uxhchil.
3 As atik umaßl u txakay ixoj tu 
u tenameß. As ok veßt ixoj vatz 
naj. As aß nikat tal u ixojeß uvaß 
la bßanax isuuchil ixoj tukß umaßl 
u uxhchil uvaß nikat iyaa tibß tukß 
ixoj.
4 As jatpajul kuxh nikat toon 
u txakay ixojeß vatz u bßanol 
isuuchil unqßa tenameß. As echeß 
nikat koj tabßi naj viyol u ixojeß. 
Pet xamtik veßt stuul, as ech tal 
veßt jeß naj ileß ste: «Kßuxh yeßl 
u Tiixheß nunnima, as kßuxh 
yeßxhebßil nunxoßva,

5 as tuk unbßan isuuchil u ixojeß, 
tan yaßltu kuxh ixoj sviß. As tuk 
paloj unkßußl taßn ixoj,» tißk u 
bßanol isuuchil unqßa uxhchileß,— 
tißk u Jesús.
6 As ech tal veßt Aak ileß te 
unqßa uxhchileß: —Etitzßataj 
uvaß kat ibßan u bßanol isuuchil 
unqßa uxhchileß, kßuxh vaßlexh 
vitxumbßal najeß nik ibßaneß.
7 ¿As aß kol chit yeß la ibßan 
u Tiixheß qßa sete tukß unqßa 
uxhchileß uvaß txaael taßn Aak, 
jankßal ex uvaß yeß neyaß tiß 
enachat Tiixh sqßiil aqßbßal? ¿As 
ma la bßalax u Tiixheß bßa tiß 
ibßanat esuuchil?
8 Yeßle taß. Pet tuk val sete, 
tan oora kuxheß la ibßan Aak 
esuuchil. Pet tul uvaß la ul 
VIKßAOL U NAJEß vatz u txßavaßeß, 
¿as ma nimatel tenam kßujleßl 
ikßußl stiß tul uvaß la uli?— tißk u 
Jesús.

Ni tal u Jesús u kßuchuvatz 
tiß umaßl u fariseo 

as tiß u molol tetz puaj
9 As tal veßt u Jesús umaßt u 

kßuchuvatz te kaßl unqßa uxhchil 
uvaß jik chit veßt vitxumbßal vatz 
u Tiixheß uvaß nik tal jeß ste. As 
yeßl kuxh itxaßk unjoltu unqßa 
uxhchileß svatz. As ech tal veßt 
Aak ileß:
10 —Kat bßex kaßvaßl unqßa naj 
tu u tostiixheß tiß inachat Tiixh, 
umaßl u fariseo, as umaßt u molol 
tetz puaj tetz u Roma.
11 As txakebß veßt u fariseo tiß 
inachat Tiixh tiß toksat jeß iqßii. 
As ech tal veßt naj ileß: «Kubßaal 
Tiixh, la vaqß taßntiixh see, tan 
jitßeßch ineß echeß unjoltu unqßa 

uxhchileß uveß ni bßanon u 
vaßlexheß, echeß unqßa najeß uvaß 
ni telqßeß tukß unqßa u najeß uveß 
nichuk tixoj. As mitaßn ech koj 
ineß echeß u najeß, u vißleß, u molol 
tetz u puajeß tetz u Roma.
12 Tan kaßpuul nunkuy unvaßy 
tu jun xhemaana. As ni voya 
umaßl u puaj see xoßl laval uveß 
nuntxßakeß,» tißk naj.
13 Pet ech koj u molol tetz u 
puajeß tetz u Roma, tan naach 
kuxh atikkat tzan naj. As yeß 
nikat itxßak naj taqßat jeß ivatz 
tu almikaß. As xeßt ipum veßt naj 
tziß taama. As ech tal veßt naj 
ileß: «Kubßaal Tiixh, txum unvatz 
tiß vunpaaveß uvaß kat unbßan 
savatz,» tißk naj.
14 As ileß ni val sete uvaß aß u 
molol tetz u puajeß tetz u Roma 
uvaß jik veßt itxumbßal vatz u 
Tiixheß tul kat qßaav veßt tikabßal. 
Pet ech koj u fariseo, tan yeß 
bßaßn vitxumbßal najeß vatz u 
Tiixheß, tan abßil uvaß la ijeßsa tibß 
as la el iqßii vatz u Tiixheß. Pet 
ech koj u uxhchileß uveß yeß la 
toksa iqßii, tan aßeß la oksal iqßii 
taßn u Tiixheß,— tißk u Jesús.

Ni taqß u Jesús ibßaßnil 
tiß unqßa talaj intxaß

Mateo 19.13-15; Marcos 10.13-16
15 As teqßo veßt ok unqßa 

uxhchileß unqßa italaj intxaßeß 
vatz u Jesús tiß uvaß la taqß jeß 
Aak iqßabß tiß chiintxaß. As tul til 
unqßa ichusulibß Aakeß, as iyaa 
veßt chajnaj unqßa uxhchileß.
16 As imolo veßt tzan Aak unqßa 
ichusulibßeß. As ech tal veßt Aak 
ileß ste: —Echajputaj ok tzan 
unqßa talaj intxaßeß sunkßatz. As 

yeß kuxh emaj chiintxaß, tan 
abßil uvaß ech itxumbßaleß echeß 
vitxumbßal unqßa talaj intxaßeß, 
as aßeß uveß at tokebßal xoßl u 
tenameß uveß at jaqß u tijleßm u 
Tiixheß.
17 As jik chit tuk val sete, tan 
abßil uvaß jitßeßch vitxumbßaleß 
echeß itxumbßal umaj talintxaß 
la ibßaneß tiß uvaß la til u Tiixheß 
isuuchil, as yeßl tokebßal xoßl 
vitenam u Tiixheß uvaß ni til Aak 
isuuchil,— tißk u Jesús.

Niyolon u Jesús 
tukß umaßl u chelem txßioliqßii
Mateo 19.16-30; Marcos 10.17-31
18 As ech tal veßt umaßl u naj 

ileß uveß nim talcheß: —¿Bßaßnla 
Chusul, kam la unbßaneß tiß 
uvaß at untiichajil uvaß yeßl 
iyaßtebßal?— tißk naj.
19 Ech tal veßt u Jesús ileß: 
—¿Kam qßi uvaß: «Bßaßnla Chusul,» 
chßaxh sve? Tan yeßl umaj bßaßnla 
chusul ati. Pet taßneß u Tiixheß.
20 As ateß sakßußl kam uvaß la 
abßaneß, tan ootzimal u tzaqßiteß 
uvaß tzßibßamal kan aßn uvaß ech 
ni tal ileß:

Achukak eexoj.
Ayatzßak umaj uxhchil.
Elqßißk axh.
Acheesak ipaav amool.
Nima abßaal; nima atxutx, 

taqß u tzaqßiteß,—
tißk u Jesús tal te u najeß.

21 As ech tal veßt u naj ileß: 
—Nimamal chiteß svaßn skajayil 
tul chßoo telik in,— tißk naj.

22 As tul tabßi veßt u Jesús 
viyol u najeß, as ech tal veßt Aak 
ileß: —As atil chit umaßte uvaß yeß 
abßaneßte. Pet kßayi unqßa eetzeß 

skajayil. As la ajatx veßt vijaßmileß 
xoßl unqßa meebßaßeß. As nimal u 
bßaßnileß lakßul tu almikaß. As sißu. 
Xekebßen sviß,— tißk u Jesús tal 
te naj.
23 As tul tabßi naj u yoleß uvaß tal 
Aak, as txumun veßt naj, tan yeß 
saach unqßa txßiibßal iqßii najeß 
atike.
24 As til veßt u Jesús uvaß nik 
itxumun veßt naj tiß u yoleß uvaß 
tal Aak. As ech tal veßt Aak ileß: 
—Kaßl chit tziieß uvaß at tokebßal 
unqßa txßioliqßiieß xoßl u tenameß 
uvaß at jaqß u tijleßm u Tiixheß,
25 tan oora kuxheß la pal veßt 
umaj camello tixotoßlil umaj 
tzßisbßal bßaj tiß uvaß la ok umaj 
txßioliqßii xoßl u tenameß uvaß at 
jaqß u tijleßm u Tiixheß,— tißk u 
Jesús.

26 As ech tal veßt unqßa uxhchil 
ileß uveß abßin viyol Aakeß: —Asoj 
ech la ibßaneß echeß u veeß, ¿as 
abßil veßteß qßi la ok xoßl vitenam 
u Tiixheß?— tißk chajnaj.
27 Ech tal veßt u Jesús ileß: 
—Kam uveß yeß nitxßol unqßa 
uxhchileß ibßanataß, as la olebßeß u 
Tiixheß tiß ibßanataß,— tißk u Jesús.
28 As ech tal veßt u Luß ileß: 
—Tan kat qaqßlu veßt kan unqßa 
qetzeß skajayil. As il oß xekel veßt 
oß seeß,— tißk u Lußeß.
29 As ech tal veßt u Jesús ileß: —Ileß 
jik chit tuk val sete, tan jankßal 
unqßa uxhchileß uveß kat taqßlu kan 
ikabßal, moj itxutx, moj ibßaal, moj 
unqßa titzßin tatzikeß, moj tixqel, 
as moj unqßa meßal ikßaoleß, tan tiß 
uvaß kat ok xoßl u tenameß uvaß at 
jaqß u tijleßm u Tiixheß,
30 as aß unqßa uxhchileß uvaß 
nimal ichßexel la aqßax ste tzitzaß 

vatz u txßavaßeß. As tu unqßa qßiieß 
uvaß aßn tuleß, as at veßt itiichajil 
uvaß yeßl iyaßtebßal,— tißk u Jesús.

Ni tal u Jesús
vikamebßal unpajte

Mateo 20.17-19; Marcos 10.32-34
31 As imolo veßt el u Jesús 

kabßlaval unqßa ichusulibßeß. Ech 
tal veßt Aak ileß: —Cheel bßen 
veßt jeß oß tu u Jerusalén. As 
la bßen ibßan veßt unqßa yoleß 
skajayil uveß tzßibßamal kan sviß 
taßn unqßa qßajsan tetz viyol u 
Tiixheß,
32 tan tuk aqßaxoj ok in tiqßabß 
unqßa jit tiaal Israel. As tuk 
eesaloj unqßii; as tuk yoqßpoj veßt 
in; as tuk tzubßaloj in;
33 as tuk qßospoj in; as la yatzßpu 
veßt in. As titoxvu qßii la ul 
vaama,— tißk u Jesús.
34 As jit pal veßt unqßa 
ichusulibßeß tu viyol Aakeß, tan 
yeß kat taqß u Tiixheß te chajnaj 
uvaß la tootzi chajnaj visuuchil 
u yoleß. Estißeß yeß kat tootzi veßt 
chajnaj kam tokkat viyol u Jesús.

Nibßaßnxisa u Jesús 
ivatz umaßl u tzot

Mateo 20.29-34; 
Marcos 10.46-52

35 As tul unbßiitik kuxh toon 
veßt u Jesús tu u Jericó, as xonlik 
umaßl u tzot tziß bßey tiß ijoyat 
ipuaj.
36 As tul tabßi veßt u tzoteß uvaß 
aß chit mamaßla xaoleß nikat ipal 
veßt tu bßey, as ichßoti veßt naj uvaß 
kam nik tucheß.
37 As alax veßt te u tzoteß uvaß aß 
u Jesús, u aa Nazaret, uveß nik 
ipal kßatz naj.

38 As sikßin veßt naj. As ech tal 
veßt naj ileß: —¡Jesús, tiaal David, 
txum unvatz!— tißk u tzoteß.
39 As yaan veßt unqßa uxhchileß 
uveß bßaxik vatz u Jesús te u 
tzoteß, tiß uvaß yeß la sikßin naj. 
As aal chit taqß jeß naj tuul iviß. 
As ech tal veßt naj ileß: —¡Jesús, 
tiaal David, txum unvatz!— tißk 
naj tal te u Jesús unpajte.
40 As txakebß veßt u Jesús. As 
tal veßt Aak teqßol tzan u tzoteß 
svatz. As tul ul veßt naj vatz 
Aak, as ech tal veßt Aak ileß te u 
tzoteß:
41 —¿Kam nasaß uvaß la 
unbßaneß?— tißk u Jesús. As ech 
tal veßt u tzot ileß: —Pap, aß ni 
valeß uvaß la ilon vunvatzeß,— tißk 
naj.
42 As ech tal veßt Aak ileß: —Kat 
bßaßnxiyeß vavatzeß, tan kat 
akßujbßaß akßußl sviß,— tißk Aak.
43 As yak kuxh ilon veßt u 
tzoteß. As xekebß veßt naj tiß Aak. 
As vaßlik chit toksat veßt naj 
iqßii u Tiixheß. As jankßal unqßa 
uxhchileß uveß kat ilon, as toksa 
veßt chajaak iqßii u Tiixheß.

Niyolon u Jesús 
tukß u Zaqueo 

19  1 As tul ok veßt u Jesús tu 
u Jericó, as nikat ixaan 

Aak tu u tenameß.
2 As atik umaßl u txßioliqßii tzitziß 
uvaß Zaqueo ibßii. As naj iqßesal 
xoßl unqßa molol tetz puaj tetz u 
Roma.
3 As aß chit nik tal naj uvaß la til 
naj uvaß abßiste u Jesús. As yeß 
nik tucheß, tan tiß uvaß chßooik 
kuxh itxakebß naj. As aß chit 
mamaßla tenameß xekik tiß Aak.

4 As tul til naj uvaß yeß nik tucheß, 
as oojeßl chit ibßen naj. As jeß veßt 
naj viß umaßl u tzeß uvaß higuera, 
tan atik skßußl naj uvaß la pal u 
Jesúseß tzitziß.
5 As tul oon veßt u Jesúseß najlich 
u tzeßeß, as kaßyik veßt jeß Aak viß 
u tzeßeß. As ech tal veßt jeß Aak 
ileß te naj: —¡Zaqueo, oora kußen 
chßußl tzitziß! Tan cheel tuk kaaoj 
kan in tu vakabßaleß,— tißk Aak.
6 As oora chit kuß veßt chßußl u 
Zaqueo viß u tzeßeß. Vaßlik chit 
itxuqßtxun veßt naj tiß ikßulat u 
Jesús tikabßal.
7 As tul til veßt unqßa tenameß tok 
u Jesús tikabßal u Zaqueo, as 
kam kuxh nikat tal veßt unqßa 
tenameß tiß Aak, tan tiß uvaß kat 
ok Aak tikabßal umaßl u uxhchileß 
uveß nimal ipaav atike vatz unqßa 
tenameß.
8 As txakebß veßt u Zaqueo xoßl 
unqßa uxhchileß uvaß xonlike. As 
ech tal veßt naj ileß te u Jesús: 
—Pap, la vaqß unpokßoßchil 
vunmeebßaßleß te unqßa meebßaßeß. 

Asoj at umaj uxhchil kat velqßa 
tetz, as kajvaßl veßt ichßexel la 
vaqß ste,— tißk u Zaqueo.
9 Ech tal veßt u Jesús ileß: —As 
cheel kat sotzyu veßt vipaav 
unqßa uxhchileß tu u kabßalaß, tan 
tiaal u Abraham u najeß.
10 Tan kat ul VIKßAOL U NAJEß tiß 
ilochat unqßa uxhchileß uveß at 
kan tu u paaveß as tiß iqßalputaß,— 
tißk u Jesús.

Ni tal u Jesús 
u kßuchuvatz tiß u puajeß

11 As tul bßiitik kuxh toon veßt 
u Jesúseß tu u Jerusalén, as nikat 
tabßi unqßa tenameß viyol Aakeß. 
As xeßt veßt Aak tiß talat umaßt u 
kßuchuvatz, tan atik skßußl Aak 
uvaß nikat titzßa unqßa tenameß 
uvaß yeßxh jatvaßt qßii la kßuchax 
veßteß uvaß at u tenameß jaqß u 
tijleßm u Tiixheß.
12 As ech tal veßt Aak ileß xoßl 
unqßa tenameß: —Atik umaßl u 
naj uvaß nim talcheß. As kat ibßan 
naj tucheß tiß ibßen tu umaßt u 
tenam uvaß naach chittuß, tan la 
bßen ikßul naj u tijleßmeß tiß tok 
naj bßanol ivatz u ijlenaaleß. As 
aßn la ul veßt naj tu vitenameß 
unpajte.
13 As imolo veßt naj laval 
vikßameß. As taqß veßt kan naj 
puaj uvaß oßkßalal (100) qßii aqßon 
ijaßmil te junun unqßa ikßameß. As 
ech tal kan naj ileß: «Aqßonvojtaj 
ex tukß vunpuajeß aqßal uvaß la 
naßi, as techoj kuxh ul in,» tißk 
naj tal te unqßa ikßameß. As bßen 
veßt naj.
14 Pet yeß nikat isaß unqßa tenameß 
u najeß uvaß la ok naj bßanol 
ivatz u ijlenaaleß. As ichaj veßt 

unqßa tenameß kaßl unqßa naj uveß 
tzaanaj kat u najeß uveß ni tal 
tok bßooqßolil tiß ibßen talat yol tiß 
uvaß yeßl u najeß la ok bßanol ivatz 
u ijlenaaleß. As ech tal bßen unqßa 
tenam ileß: «Yeß kusaß u najeß uvaß 
la ok naj bßanol ivatz u ijlenaaleß 
sqiß,» tißk unqßa tenameß tal bßen.

15 As jit nimal viyol unqßa 
tenameß, tan kat chit oksal veßt 
naj bßanol ivatz u ijlenaaleß tiß 
unqßa tenameß. As qßaavik veßt 
tzan naj tu vitenameß. As imolo 
veßt naj laval vikßameß uveß kßulun 
kan u puajeß. As ichßoti veßt naj te 
unqßa ikßameß uvaß jankßax itxßak 
veßt chajnaj tukß vipuaj najeß.
16 As tul ok veßt u bßaxa kßameß 
vatz u najeß, as ech tal veßt u kßam 
ileß: «Pap, il u puaj ilaß. As laval 
kat untxßaklu stukß,» tißk u kßameß.
17 Ech tal veßt u bßanol ivatz u 
ijlenaal ileß te u kßameß: «Bßaßn 
kuxheß, tan axh bßaßnla aqßonvil. 
As tuk unkßujbßaß veßt kan axh 
bßooqßolil tiß laval unqßa tenameß, 
tan jik chit atxumbßal kat abßana 
tiß unbßiil uvaß kat vaqß see,» tißk 
naj tal te u bßaxa kßameß.
18 As ok veßt ikaßv u kßameß vatz 
u bßanol ivatz u ijlenaaleß. As 
ech tal veßt u kßam ileß: «Pap, 
il vapuaj ilaß. As oßvaßt kat 
untxßaklu stukß,» tißk u kßameß.
19 Ech tal veßt u bßanol ivatz u 
ijlenaal ileß te u kßameß: «Bßaßn 
kuxheß, tan tuk unkßujbßaß veßt 
kan axh bßooqßolil tiß oßvaßl unqßa 
tenameß,» tißk naj tal te u kßameß.
20 As ok veßt itoxvu u kßameß 
vatz u bßanol ivatz u ijlenaaleß. 
As ech tal veßt naj ileß: «Pap, il 
vapuaj ilaß skajayil. Kat kuxh 
unkol tu umaßl u sußt,

21 tan kat xoßv in see, tan 
ootzimal axh svaßn uvaß itzßaßjtu 
kuxh asaß. As vootzajle uvaß 
namol veßt ivatz unqßa chikoeß, 
kßuxh jit axh kat aqßonvan. As 
la bßen eeqßo ivatz uvaß jit axh 
kat avan,» tißk u kßameß tal te u 
bßanol ivatz u ijlenaaleß.
22 Ech tal veßt u bßanol ivatz 
u ijlenaal ileß te u kßameß: «¡Jit 
axh bßaßnla kßameß vil! As an 
chit vayoleß tuk untxakonsa tiß 
unbßanat asuuchil, tan ootzimal 
in aßn uvaß itzßaßjtu kuxh nunsaß. 
As ootzimal in aßn uvaß nu 
kuxh unmol ivatz unqßa chikoeß 
kßuxh jit in kat avan as jit in kat 
aqßonvan.
23 ¿As kam tetzeß qßi uvaß kat koj 
bßex ooksa kan vunpuajeß tu uveß 
nikolpukat unqßa puajeß? As aal 
kuxh koj unbßooj tal vunpuajeß 
kat aaqß sve tul kat ul in tukß u 
vijleßmeß,» tißk u bßanol ivatz u 
ijlenaaleß.
24 As ech tal veßt u bßanol ivatz 
u ijlenaal ileß te unjoltu unqßa 
ikßameß uveß atik tzitziß: «Emaataj 
u puajeß te u najeß. As etaqßtaj te 
u najeß uveß kat txßakon lavat u 
puajeß,» tißk naj.
25 As ech tal veßt unqßa kßam ileß 
ste: «Pap, tan at veßt laval puaj 
xeß naj,» tißk chajnaj.
26 Ech tal veßt u bßanol ivatz u 
ijlenaal ileß: «Ileß ni val sete, tan 
abßil uvaß at tetz, as aal la vaqß 
veßt imaas u tetzeß ste. Pet abßil 
uvaß yeßl tetz ati, as aal la maap 
u tetzeß uvaß ati.
27 As jankßal unqßa uxhchileß uvaß 
yeß nik saßon uvaß la ok in bßanol 
ivatz u ijlenaaleß stiß, as eteqßotaj 
tzan sunvatz. As eyatzßtaj,» tißk 

veßt u bßanol ivatz u ijlenaaleß,— 
tißk u Jesús tal te unqßa tenameß.

Ni tok veßt u Jesús 
tu u Jerusalén

Mateo 21.1-11; Marcos 11.1-11;
Xhun 12.12-19

28 As tul yaß veßt u Jesús tiß 
talat u kßuchuvatzeß, as bßen veßt 
Aak tu bßey tukß unqßa tenameß 
uvaß xekik tiß Aak tiß toon tu u 
Jerusalén.
29 As oon veßt Aak tukß unqßa 
tenameß kßatz u vitz uvaß Olivos 
uvaß echen najlich u tal tenam 
uvaß Betfagé tukß u tal tenam uvaß 
Betania. As ichaj veßt bßen Aak 
kaßvaßl unqßa ichusulibß.
30 As ech tal veßt Aak ileß te 
chajnaj: —Bßenoj ex tu u tal 
tenameß uvaß at tzan. Tul la oon 
ex, as la elej umaßl u tal bßur uvaß 
yeß atixoj jeß umaj uxhchil stiß. As 
kßalel txoo. As la esaapu txoo; as 
la eteqßo tzan txoo.
31 Asoj la tal umaj uxhchil sete 
uvaß: «¿Kam nu kuxh esaapu u 
bßureß?» chaj u uxhchileß, as ech 
la etal ileß: «Aß u kuBßooqßoleß 
tuk txakonsan txoo,» chaj ex la 
etaleß,— tißk Aak.
32 As bßen veßt unqßa ichusulibß 
Aakeß uvaß ichaj Aak. As bßex ilej 
chajnaj u bßureß uvaß tal Aak te 
chajnaj.
33 As tul kuxh isaapu chajnaj 
u tal bßureß, as bßex oonoj veßt 
kaßl unqßa uxhchil uvaß etzin 
tetz txoo. As ech tal veßt ileß te 
chajnaj: —¿Kam itxaßk u tal bßureß 
nesaapu?— tißk unqßa uxhchileß.
34 Ech tal veßt unqßa ichusulibß 
Aak ileß: —Aß u kuBßooqßoleß tuk 
txakonsan txoo,— tißk chajnaj.

35 As teqßo veßt tzan chajnaj u 
tal bßureß vatz u Jesús. As taqß 
veßt jeß chajnaj unqßa ixbßußjeß tiß 
txoo. As jeß veßt Aak tiß txoo taßn 
chajnaj.
36 As tul nik ipal veßt Aak tukß 
u bßureß, as iliipu veßt kuß unqßa 
uxhchileß unqßa ixbßußjeß tu bßey 
vatz Aak.
37 As tul bßiitik kuxh toon veßt 
Aak tukß u najeß vatz u vitzeß 
uveß Olivos, as mamaßla tenam 
xekik tiß Aak. As sikßin veßt unqßa 
tenameß taßn chiibßichil. As nikat 
taqß veßt jeß tuul iviß tiß toksal iqßii 
u Tiixheß, tan tiß uvaß maßtik tilat 
unqßa tenameß u bßaßnileß uvaß kat 
ibßan Aak.
38 As ech tal veßt unqßa tenam 
ileß: —¡Qoksataj iqßii u Qijlenaaleß 
uveß tuleß tukß vibßii u Kubßaal 
Tiixheß! ¡As bßaßn veßt qatin tukß 
u Tiixheß tu almikaß, as qoksataj 
iqßii Aak tan eyen Aak tu 
almikaß!— tißk unqßa tenameß.
39 As ech tal veßt kaßl unqßa 
fariseo ileß uvaß xekik xoßl unqßa 
tenameß: —Chusul, al te unqßa 
achusulibßeß uvaß yeß la sikßin 
chajnaj,— tißk unqßa fariseo tal 
te u Jesús.
40 Ech tal veßt Aak ileß: —Ileß ni 
val sete, tan asoj la yaß unqßa 
uxhchileß tiß isikßineß, as aß veßt 
unqßa kßubßeß la sikßin taßn 
chiibßichil,— tißk u Jesús.

41 As tul oon veßt u Jesús 
najlich u Jerusalén, as til 
veßt bßen Aak u tenameß tu u 
Jerusalén. As xeßt veßt Aak oqßoj.
42 As ech tal veßt Aak ileß: —As 
kat koj chit pal ex tu visuuchil 
unqßa uveß la iloch ex tiß uvaß 
bßaßn etatineß sevatzaj. Pet ech 

koj uveß cheel, tan mujel veßt 
sevatz tiß uvaß yeß la pal ex stuul.
43 As tuk val sete, tan la 
ilej unqßa qßiieß uvaß tuk chit 
xoßlaloj ex taßn unqßa tenameß 
uvaß nichßoßn taama setiß. As 
yeßxh katil la elkat veßt ex, tan 
xoßlamal veßt ex la ibßaneß.
44 As tuk yansaloj vetenameß taßn 
unqßa tenameß uvaß nichßoßn taama 
setiß, tan tuk eßpulojeß vekabßaleß. 
As mitaßn kuxh umaj kßubß la 
kaaik kan tiibßa umaßt kßubß. Pet 
kajayil chit tuk eßpuloj, tan tiß uvaß 
yeß kat pal ex stuul uvaß kat ul 
lochpoj ex cheel,— tißk u Jesús.

Nitilu el u Jesús unqßa aakßaßy 
vatz iqßanal u tostiixh

Mateo 21.12-17; Marcos 11.15-19;
Xhun 2.13-22

45 As tul ok veßt u Jesús vatz 
viqßanal u tostiixheß, as itilu veßt 
el Aak unqßa uxhchileß uveß nikat 
ikßayineß as tukß unqßa uxhchileß 
uveß nikat iloqßoneß.
46 As ech tal veßt Aak ileß: —Ech 
ni tal u umaßl u yol ileß uvaß 
tzßibßamal kan:

Nachbßal vetzeß vunkabßaleß 
la ibßaneß.

Pet ech koj ex, tan kat ebßensal 
veßteß statinbßal elqßom,— tißk u 
Jesús.

47 As nik ichusun veßt u Jesús 
jun qßii tu u tostiixheß. Pet unqßa 
iqßesal oksan iyol tenam vatz 
Tiixh, tukß unqßa uxhchileß uvaß 
chusel tibß tiß unqßa tzaqßiteß, as 
tukß kaßt unqßa bßaal tenameß, as 
nikat ichuk veßt chajnaj txumbßal 
tiß iyatzßpu veßt Aak.
48 As jit uch vatz chajnaj, tan til 
veßt chajnaj uvaß ayaßl chit ikßußl 

unqßa tenameß tiß tabßit u yoleß 
uveß nikat tal Aak.

Nichßotil veßt u tijleßm u Jesús 
taßn unqßa bßaal tenam

Mateo 21.23-27; Marcos 11.27-33

20  1 As ibßan tu umaßl u 
qßii tul atik u Jesús vatz 

iqßanal u tostiixheß. As tul nikat 
ichusun Aak tiß unqßa bßaßnla 
yoleß tetz u sotzbßal paaveß, as 
oon veßt kaßl unqßa bßaal tenam, 
tukß kaßt unqßa iqßesal oksan iyol 
tenam vatz Tiixh, as tukß kaßt 
unqßa uxhchileß uvaß chusel tibß 
tiß unqßa tzaqßiteß.
2 As ech tal veßt chajnaj ileß te 
Aak: —Al sqe: ¿Abßil aqßol tetz 
u eejleßmeß tiß uvaß kat ul atilu 
el unqßa uxhchileß vatz iqßanal u 
tostiixheß?— tißk chajnaj.
3 Ech tal veßt u Jesús ileß: —Tuk 
unchßoti umaßl u yol sete. As 
etaltaj sve:
4 ¿Abßil chajol tzan tetz u 
Xhuneß uvaß nik aqßon kuß unqßa 
uxhchileß xeß u aßeß? ¿Ma aß u 
Tiixheß chajol tzan tetz? ¿Pet 
moj aß unqßa vatz txßavaßilla 
aamaeß chajol tzan tetz?— tißk u 
Jesús.
5 As iyol veßt chajnaj svatzaj 
uvaß kam la tal chajnaj. Ech tal 
veßt chajnaj ileß: —Asoj tuk qaleß 
uvaß Tiixh kat chajon tzan naj, 
as: «¿Kam qßi yeß kat enima u 
Xhuneß?» chaj najeß tuk tal sqe.
6 Pet asoj tuk qaleß uvaß vatz 
txßavaßilla aama kuxheß kat 
chajon tzan naj, as tuk isuti 
unqßa tenameß kßubß sqiß, tan 
ninima unqßa tenameß uvaß 
qßajsan tetz viyol u Tiixheß u 
Xhuneß,— tißk chajnaj svatzaj.

7 As ech tal veßt chajnaj ileß te 
Aak: —Yeß qootzaj abßil kat 
chajon tzan u Xhuneß,— tißk 
chajnaj.
8 As ech tal veßt u Jesús ileß te 
chajnaj: —Mitaßn in la alon sete 
uvaß abßil kat aqßon u vijleßmeß tiß 
uvaß kat unbßana,— tißk Aak.

Nital u Jesús umaßt 
u kßuchuvatz tiß kaßl unqßa 

vaßlexhla kßamol txßavaß
Mateo 21.33-44; Marcos 12.1-11
9 As tal veßt u Jesús umaßt u 

kßuchuvatz te unqßa tenameß. 
Ech tal Aak ileß: —Tan tava veßt 
umaßl u naj kaßl unqßa uuva tu 
vitxßavaßeß. As taqß veßt kan naj 
vitxßavaßeß tukß vichikoeß skßam te 
kaßl unqßa aqßonvil. As nimal qßii 
bßex ibßan naj tu umaßt tenam.
10 Tul ilej veßt u qßiieß tiß ituxpu 
ivatz unqßa uuvaeß, as ichaj 
veßt vibßaal unqßa uuvaeß umaßl 
vikßam xeß unqßa kßamoleß tiß ul 
teqßot unbßooj ivatz unqßa uuvaeß 
kßambßal tetz u txßavaßeß. As 
yeßxhkam chit taqß bßen chajnaj 
stiß. Pet kat iqßos veßt chajnaj u 
kßameß.
11 As ichaj veßt bßen vibßaal unqßa 
uuvaeß umaßt vikßameß. As echat 
chit ibßan unqßa kßamoleß te u 
kßameß, tan xeßt iqßos chajnaj. As 
iyoqß veßt chajnaj. As qßaav kuxh 
veßt u kßameß, tan jit taqß chajnaj 
vivatz u uuvaeß ste.
12 As ichaj veßt bßen vibßaal unqßa 
uuvaeß itoxvu vikßameß. As echat 
chit kat ibßan unqßa kßamoleß. Tan 
kat ikßaxbßisa chajnaj tul kat itilu 
el chajnaj.
13 As ech tal veßt jeß vibßaal 
u uuva ileß ste: «¿Kam tuk 

unbßaneß? Pet tuk unchaj bßen 
vunkßaoleß uveß xoßn chit sve. As 
tul la til chajnaj vunkßaoleß, as 
kamal aßn la inima veßt chajnaj,» 
tißk vibßaal unqßa uuvaeß.
14 Tul til veßt unqßa kßamoleß toon 
u kßaolaeß, as ech tal veßt chajnaj 
ileß svatzaj: «Aß vikßaol najeß vil 
tuleß. As aß najeß tuk etzin kan 
unqßa uuvaeß tukß u txßavaßeß. ¡Pet 
koß kuyatzß naj! ¡As qetz veßt u 
txßavaßeß la ibßaneß!» tißk unqßa 
kßamoleß tal svatzaj.
15 As teqßo veßt el unqßa kßamoleß 
vikßaol vibßaal unqßa uuvaeß tißeßl 
u txßavaßeß uvaß atikkat unqßa 
uuvaeß. As kat iyatzß veßt chajnaj.

As tuk vabßi sete, ¿kam la 
tulbße veßt vibßaal u chikoeß qßi 
unqßa kßamoleß uveß netaleß?
16 As tuk val sete, tan la ul veßteß 
vibßaal u chikoeß. As la iyatzß veßt 
unqßa kßamoleß skajayil. As vaßlen 
veßt unqßa kßamoleß la kaa tu 
vitxßavaßeß,— tißk u Jesús. As ech 
tal veßt unqßa tenam ileß tul tabßi 
u yoleß uveß tal Aak: —¡Tiixheß la 
alon uvaß yeßl unpajoj la ibßaneß 
echeß uveß naaleß!— tißk chajnaj.

17 As isaji veßt bßen u Jesús 
unqßa tenameß. As ech tal veßt 
Aak ileß: —¿As kam ni tokkat u 
yoleß qßi sete uveß tzßibßamal kan 
uvaß ech ni tal ileß?

As u kßubßeß uvaß kat sutil el 
taßn unqßa lakol kabßaleß,

as tul aßeß ni tok xeßabß tetz 
vixoobß u kabßaleß, tißk u 
yoleß.

18 As abßil uveß la jojtxßu tiß u 
kßubßeß, as yak chit la tatzßmeß. 
As abßil uvaß la kuß u kßubßeß stiß, 
as yak chit la vuchßmeß,— tißk u 
Jesús.

Niyolon u Jesús tiß u puajeß 
uvaß nik imolpeß tetz u Roma

Mateo 21.45-46; 22.15-22;
Marcos 12.12-17

19 As bßen veßt te unqßa iqßesal 
oksan iyol tenam vatz Tiixh as 
tukß unqßa uxhchileß uvaß chusel 
tibß tiß unqßa tzaqßiteß uvaß chajnaj 
nikat tal Aak tukß u kßuchuvatzeß. 
As oora koj chit itxey veßt chajnaj 
u Jesús uvaß nik taleß. As nik 
ixoßv chajnaj vatz unqßa tenameß.

20 As atik chit veßt kuß chajnaj 
tiß icheesal ipaav u Jesús. As 
ichaj veßt bßen chajnaj kaßl unqßa 
eesan yol uvaß nikat ibßensa veßt 
tibß jikla aamail, tiß tabßit viyol 
u Jesús, tan aß nikat tal chajnaj 
uvaß la ixoch veßt chajnaj Aak. 
As la toksa veßt ok chajnaj Aak 
tiqßabß u bßooqßol tenameß.
21 As ech tal veßt unqßa eesan yol 
ileß te Aak: —Chusul, ootzimal 
veßt sqaßn uvaß jik chit nayoloneß 
as jik chit nachusuneß. As tukß 
chit ijikil nachus unqßa uxhchileß 
tiß uvaß jik vitxumbßaleß la ibßan 
vatz u Tiixheß, tan eela ivatz 
unqßa uxhchileß nabßaneß.
22 Estißeß tuk qabßi umaßl u yol 
see, ¿ma bßaßn uvaß la kuchoo 
veßt u puajeß uveß nijajpu sqe taßn 
u ijlenaaleß tu u Roma, pet moj 
yeßle?— tißk unqßa najeß.

23 As atik veßt skßußl Aak uvaß 
tuch kuxh nikat tal chajnaj te 
Aak. As ech tal veßt Aak ileß: 
—¿Kam stiß qßi uveß nu kuxh 
echuk txumbßal sviß tiß uvaß la 
echeesa unpaav?
24 Pet ekßuchtaj umaj u puajeß 
sve. ¿As abßil etz u vatzibßaleß 
tukß u tzßibßeß uveß at vatz u 

puajeß?— tißk Aak. Ech tal veßt 
chajnaj ileß: —Tetz u ijlenaaleß tu 
u Roma,— tißk chajnaj.
25 As ech tal veßt u Jesús ileß: 
—Jankßal u tetz u ijlenaaleß tu u 
Roma, as etaqßtaj ste. As jankßal 
unqßa tetz u Tiixheß, as etaqßtaj te 
Aak,— tißk u Jesús.

26 As teqßo veßt taama chajnaj 
taßn viyol Aakeß. As jit tiin veßt 
chajnaj, tan yeß kat olebß chajnaj 
tiß icheesal ipaav Aak vatz unqßa 
tenameß.

Nichßotil te u Jesús 
tiß u tulebßal taama 

unqßa kamnajeß
Mateo 22.23-33; 
Marcos 12.18-27

27 As jetzßen veßt ok kaßl unqßa 
saduceo kßatz u Jesús tiß ichßotil 
te Aak, tan yeßl unqßa kamnajeß 
la ul taama unpajte uveß ni tal 
unqßa saduceo.
28 As ech tal veßt chajnaj ileß te 
Aak: —Chusul, kat itzßibßa kan 
u Moisés umaßl u yol uvaß ech ni 
tal ileß: «Asoj la kam umaj naj as 
tul yeßl umaj initxaß naj la kaaik 
kan xeß u tixqeleß, as aß umaj u 
titzßin tatzik najeß la teqßo tibß 
tukß u ixojeß tiß taqßat kan tiaal u 
najeß uvaß kat kami,» tißk u yoleß.
29 As atik vujvaßl unqßa naj uvaß 
titzßin tibß. As kat teqßo tibß u 
atzikaeß tukß u ixojeß. As kat kam 
naj. As jit nitxaßin kan naj tukß u 
tixqeleß.
30 As teqßo veßt tibß u bßaxa 
itzßinaeß tukß u tixqel u atzikaeß. 
As kat kam naj unpajte. As jit 
nitxaßin kan naj tukß ixoj.
31 As teqßo tibß ikaßv u itzßinaeß 
tukß u ixojeß. As kat kam naj. As 

eela chit kat el vujvaßl unqßa najeß 
uveß titzßin tibß. As jit nitxaßin 
kan umaj chajnaj tukß u ixojeß.
32 As tul maßtik ikam vujvaßl 
unqßa najeß uvaß titzßin tibß, as 
kam veßt u ixojeß.
33 As tuk qabßi see, as tul uvaß la 
ul veßt taama unqßa kamnajeß, ¿as 
abßiste veßt u najeß qßi itzumel u 
ixojeß? Tan kat teqßo tibß ixoj tukß 
vujvaßl unqßa najeß uvaß titzßin 
tibß,— tißk unqßa saduceo.
34 As ech tal veßt u Jesús ileß: 
—Unqßa tenameß uvaß at vatz u 
txßavaßeß, as ni teqßo tibß unqßa 
najeß tukß unqßa ixojeß.
35 Pet ech koj unqßa jikla aamaeß 
uvaß tetz chittuß tiß ibßen kßatz 
u Tiixheß tu umaßt u tiichajileß 
tul la ul taama unpajte, tan 
yeßxhebßil la teqßo veßt tibß tukß 
ikßulel.
36 As yeßxhkam la kam veßteß 
unpajte, tan eela kuxh veßteß tukß 
unqßa ángel la ibßaneß. As aßeß 
unqßa jikla meßal ikßaol u Tiixheß 
uvaß la ul taama unpajte.
37 As echat u yoleß uvaß kat tal 
kan u Moisés tiß tul taama unqßa 
kamnajeß unpajte, tan aß kat tal 
kan u Moisés tu u ußujeß tiß uvaß 
itzßibßa kan tiß u vokkin chßißxeß 
uvaß nikat itzßeßeß. As kat tal kan 
u Moisés uvaß aß u Tiixheß viTiixh 
u Abraham, as viTiixh u Isaac, 
as viTiixh u Jacob.
38 Estißeß ni val sete uvaß aß u 
Tiixheß viTiixh unqßa islich 
aamaeß, tan vatz u Tiixheß as yeßl 
umaj niman tetz uvaß kamnajlu 
koj. Pet isleßle skajayil,— tißk veßt 
Aak tal te unqßa saduceo.
39 As ech tal veßt kaßl unqßa naj 
ileß uvaß chusel tibß tiß unqßa 

tzaqßiteß: —Chusul, jik chit tel u 
yoleß uveß naaleß,— tißk chajnaj.
40 As yeßxhebßil chit kat itxßak 
ichßotil umaßtoj yol te Aak.

Ni tal u Jesús 
uvaß kam ni tokkat 

uvaß tiaal David u Cristo
Mateo 22.41-46; 
Marcos 12.35-37

41 As ech tal veßt u Jesús 
ileß te unqßa tenameß: —¿Kam 
bßan taßn qßi uvaß ninima unqßa 
tenameß uvaß tiaal David u 
Cristo?
42 Tan ech ni tal u David ileß tu 
u ußujeß uvaß Salmo:

Ech tal u Bßooqßol ileß te 
vunBßooqßoleß:

«Xonebßen tu vunsebßaleß
 43 techanal la vaqß kan unqßa 

uxhchileß jaqß avoj uveß 
nichßoßn taama seeß,» tißk u 
David tal kan.

44 Pet tul ni tal u David tiß u 
Cristo uvaß «unBßooqßol,» taqß ni 
taleß, ¿as kam qßi uvaß nenima 
uvaß tiaal David u Cristo?— tißk 
u Jesús.

Ni taloßk u Jesús 
vipaav unqßa uxhchileß 

uvaß chusel tibß tiß u tzaqßiteß
Mateo 23.1-36; Marcos 12.38-40;

Lucas 11.37-54
45 As tul nikat tabßi unqßa 

tenameß viyol u Jesús, as 
ech tal veßt Aak ileß te unqßa 
ichusulibßeß:
46 —Atoj enachbßal vatz unqßa 
uxhchileß uvaß chusel tibß tiß 
unqßa tzaqßiteß, tan achaßv chit 
te chajnaj uvaß ni toksa chajnaj 
unqßa bßaßnla oksaßmeß tukß uvaß 

ni tok iqßii chajnaj taßn unqßa 
tenameß tu u kßayibßaleß. As aß 
unqßa bßaßnla chaj xonlebßaleß 
nichuk chajnaj tu u atinbßaleß 
tetz nachbßal Tiixh. As aß 
nixonebßkat chajnaj tu u bßaxa 
xonlebßaleß tul ni tuch unqßa 
bßaßnla txßaßoßmeß.
47 As nimaa chajnaj vikabßal 
unqßa txakay ixojeß. As 
mamaßla chit yol ni tal chajnaj 
tul ninach chajnaj Tiixh tiß 
toksat jeß chajnaj iqßii vatz 
unqßa tenameß. As tuk val sete 
tan tul chiteß u nimla kßaxkßoeß 
tiß chajnaj taßn u Tiixheß,— tißk 
u Jesús.

Niyolon u Jesús tiß
umaßl u txakay ixoj

Marcos 12.41-44

21  1 As isaji veßt bßen u 
Jesús unqßa txßioliqßiieß 

tul uvaß nikat pal taqß kuß 
chajnaj u puajeß tu u kaaxhaeß 
uvaß nimolpukat u puajeß tetz u 
tostiixheß.
2  As til Aak ipal umaßl u 
txakay ixoj uvaß meebßaß 
chittuß. As pal taqß veßt kuß ixoj 
kaßvaßl vas ipuaj tu u kaaxhaeß.
3 As ech tal veßt Aak ileß te unqßa 
ichusulibßeß: —Jik chit tuk val 
sete tan u txakay ixojeß uvaß 
meebßaß chittuß as nimal chiteß u 
oyeß uvaß kat taqß kuß tiß unqßa 
txßioliqßiieß,
4 tan aß kuxh unbßiil u puajeß ni 
taqß kuß unqßa txßioliqßiieß uvaß 
niyaßlan kan xeß chajnaj. Pet ech 
koj u ixojeß, tan kßuxh meebßaß 
chit ixoj, as kat taqß kuß ixoj 
jankßal uveß nitxakon stiß jun 
qßii,— tißk u Jesús.

Ni tal u Jesús 
uvaß la eßpul u tostiixh

Mateo 24.1-2; Marcos 13.1-2
5 As nikat iyol kaßl unqßa 

ichusulibß u Jesús tiß u tostiixheß 
uvaß chßißumal chit tiloneß taßn 
unqßa bßaßnla chaj sivaneß uvaß 
atoßk stiß as tukß unqßa bßaßnla 
chaj oyeß uvaß nikat toya unqßa 
uxhchileß tiß ivejat u tostiixheß. 
As ech tal veßt Aak ileß te chajnaj:
6 —As uveß netil tiß u tostiixheß 
scheel, as la ilej umaßl u qßii 
uvaß echeß la koj kaaik kan umaj 
sivan viß umaßt sivan. Pet techal 
tuk eßpoj tzan skajayil,— tißk 
Aak.

Niyolon u Jesús 
tiß uvaß kam tul u kßaxkßo 

tiß u Jerusalén
Mateo 24.3-28; Marcos 13.3-23
7 As ichßoti veßt unqßa ichusulibß 

Aakeß ste. Ech tal veßt chajnaj 
ileß: —¿Chusul, jatu la ibßan uveß 
naaleß? ¿As kam texhlal tetz tul 
bßiit ibßanataß?— tißk chajnaj.
8 Ech tal veßt u Jesús ileß: —Atoj 
chit enachbßal vatz unqßa chulin 
yoleß aqßal uvaß yeß la maxtibßel 
ex, tan nimal unqßa chulin yoleß 
la ul tukß vunbßiieß. As la ul taleß 
uvaß: «Ineß u Cristo» as moj «Tul 
veßt u Cristo,» chaj la taleß. As 
yeßxhkam la enima.
9 As xoßvißk kuxh ex tul la etabßi 
yol tiß unqßa mam chßaßoeß moj 
tiß unqßa uxhchileß uveß nibßan 
chßaßo tißaj unqßa ijlenaaleß, tan 
lanal chit ibßaneß bßaxa. As jit 
oora la ilej u qßiieß tiß itzojpisal 
veßteß uvaß alel kan tiß isotz u vatz 
txßavaßeß,— tißk Aak.

10 As ech tal Aak ileß unpajte: 
—La ibßan unqßa nimla tenameß 
chßaßo svatzaj; as la ibßan unqßa 
ijlenaaleß chßaßo svatzaj unpajte.
11 As la ibßan kabßlaano uvaß 
xoßvebßal chittuß. As katil kuxh 
la ibßankat mamaßla vaßy tukß 
unqßa mamaßla chßoßmeß uvaß 
txumlebßal chittuß. Mamaßla 
xoßvichil la ipalebße unqßa 
tenameß. As xoßvebßal chit 
unqßa veeß la ikßuch tibß vatz u 
almikaßeß.
12 As tul yeßxnaj uch unqßa veeß 
ni val sete, as la txeypu veßt ex. 
As mamaßla kßaxkßo la epalebße 
taßn unqßa bßooqßol tenameß. As 
tiß kuxh uvaß kßujleßl ekßußl sviß, as 
la eqßoloßk ex vatz unqßa qßesaleß 
uveß tu unqßa atinbßaleß tetz 
nachbßal Tiixh. As la oksal ex 
tiqßabß unqßa ijlenaaleß tukß tiqßabß 
unqßa bßanol ivatz u ijlenaaleß 
tulaj unqßa tenameß. As at ex uvaß 
la oksal ex tu u kaarsa.
13 As tul la epalebße unqßa 
kßaxkßoeß taßn chajnaj, as tzitziß la 
uchkat etalat veßt isuuchil unqßa 
bßaßnla yoleß sviß.
14 As yeß la exaansa etaama tiß 
uvaß kam la etaleß vatz unqßa 
uxhchileß uveß la txeyon ex,
15 tan ineß la aqßon etxumbßal 
tiß eyoloneß. As yeß la olebß unqßa 
uxhchileß uveß ni chßoßn taama 
setiß tiß teesal iqßii u yoleß.
16 As at ex uvaß la oksal veßt ex 
tiqßabß unqßa uxhchileß uvaß ni 
chßoßn taama setiß taßn unqßa 
txutx ebßaaleß, as moj taßn 
unqßa etitzßin etatzikeß, as moj 
taßn unqßa etatineß, as moj taßn 
unqßa etetz kßultzißeß. As at ex la 
yatzßpu veßt ex.

ch 21.18 Aß isuuchil unqßa yoleß tu yolbßal griego: tiß u xißl iviß unqßa uxhchileß. As aß 
isuuchil u yoleß tu kuyolbßal uvaß yeßxhebßil la olebß tiß teesal itiichajil umaj uxhchil 
kßatz u Tiixheß.

17 As nimal unqßa tenameß la 
ixvan ex tiß uvaß kßujleßl ekßußl sviß.
18 As yeßl umaj u xißl evißeß la 
tzßejxi. ch

19 As tioj chit etaama la ebßaneß 
vatz unqßa kßaxkßoeß, tan asoj ech 
la ebßaneß, as at veßt etiichajil 
kßatz Aak la ibßaneß.
20 As tul la etil veßteß uvaß 
xoßlamal u Jerusalén taßn unqßa 
soleß, as aß veßt texhlal tetz uvaß 
unbßiit kuxh isotz veßt u tenameß.
21 As jankßal ex uvaß at ex tzitzaß 
tu u Judea, as la ooj veßt ex tulaj 
unqßa koobßaleß. As ex uvaß echen 
ex tu u Jerusalén, as la oojik el 
ex. As ex uvaß at bßen ex tu vitz, 
as yeß la ok veßt ex tu u tenameß,
22 tan tu unqßa qßiieß as la aqßax 
ichßexel te unqßa tenameß uvaß kat 
ixvan u jikla yoleß. As jankßal uvaß 
tzßibßamal kan tiß unqßa tenameß, 
as la tzojpisal veßteß.
23 As oyebß chit evatz, ex ixoj 
uvaß at eyaabßil tiß etilat umaj 
etalintxaß tukß ex uvaß nitel 
ichßußun veneßeß tul la ul u 
kßaxkßoeß setiß tu u qßiieß, tan 
mamaßla chit kßaxkßo la ipalebße 
unqßa tenameß tu u Judea, tan la 
ul vitxßißtzißl u Tiixheß tiß unqßa 
tenameß.
24 As ati la kam taßn chßichß; as 
ati la eqßol veßt spreexhuil tulaj 
unqßa tenameß uvaß jit tiaal Israel, 
tan la ul eßpuloj veßt u Jerusalén 
taßn unqßa tenameß uvaß jit tiaal 
Israel. As aß veßt unqßa tenameß la 
bßekßon veßteß techal la ilej u qßiieß 
uveß alel kan taßn u Tiixheß.

Niyolon u Jesús 
tiß u tulebßaleß tikaßpa
Mateo 24.29-35, 42-44; 

Marcos 13.24-37
25 As la ilax veßt unqßa kßuchbßal 

tetz u vulebßaleß vatz u qßiieß tukß 
vatz u ichßeß as tukß xoßl unqßa 
txßumileß. As la xaan veßt taama 
unqßa tenameß vatz u txßavaßeß. As 
la teqßo veßt taama taßn vivulun u 
mareß tul la ipilqßu tibß.
26 As yeßl veßt iyakßil unqßa tenameß 
la ibßan taßn xoßvichil tiß titzßaleß 
uvaß kam kuxh kßaxkßo la ul veßt 
stiß, tan la iyiku veßt u Tiixheß 
unqßa veeß at vatz u almikaßeß.
27 As la til veßt unqßa tenameß 
u tulebßal VIKßAOL U NAJEß tu u 
suutzßeß. As la uli tukß iyakßil as 
la litzßloßlan u tulebßaleß.
28 Tul la xeßt unqßa veeß ni valeß, as 
la eyakßinsa etibß. As la sajin veßt jeß 
ex tu almikaß, tan tuk qßalpuloj veßt 
ex vatz u kßaxkßoeß,— tißk u Jesús.

29 As tal veßt u Jesús umaßt 
u kßuchuvatz uvaß ech ni tal 
ileß: —Eteesataj etexhlabßal tiß u 
higuera tukß unjoltu unqßa tzeßeß,
30 tan tul uvaß netil itooqß vixaj 
tzeßeß, as ootzimal setaßn uvaß 
saqßi tuk eloj veßteß.
31 As echat chit tuk ibßan 
unpajte, tan tul la etil tuch unqßa 
veeß ni val sete, as la etootzi 
veßteß uvaß txantu ilejat veßt u 
qßiieß uvaß la ilpu veßteß uvaß at u 
tenameß jaqß u tijleßm u Tiixheß.
32 As jik chit tuk val sete, tan 
yeßxnaj sotz unqßa tenameß uvaß 

chß 22.1 As jun yaabß nik tulsa unqßa tiaal Israel skßußl uvaß yeßl unqßa bßaxa ikßaol 
unqßa qßesla ibßaaleß kat yatzßpi taßn u ángel tul uvaß kat el chßußl u tenameß tu u Egipto. 
As eyen tu Éxodo 12.1-36.

tiaal Israel vatz u txßavaßeß tul la 
ibßan unqßa veeß skajayil uveß ni 
val sete,
33 tan la pal u almikaßeß tukß 
u vatz txßavaßeß. Pet ech koj 
vunyoleß, tan aß chiteß yeß la pali.

34 La chit etil jeß etibß. As 
eyansak vetaanxelaleß taßn unqßa 
vaßlexheß echeß u qßabßaßmeß. 
As teesak kan kuxh ex unqßa 
xaanchil aamaeß vatz u txßavaßeß, 
tan yeß nachel sete tul la ul u 
qßiieß tiß u vulebßaleß
35 echeß nibßanax tukß umaj ijvil 
uvaß ni ikßan unqßa txooeß, tan yeß 
nachel te txoo tul ni tikßal txoo. 
Tan ech tul u kßaxkßoeß tiß unqßa 
uxhchileß skajayil uvaß at vatz u 
txßavaßeß.
36 As atoj enachbßal sbßenameen. 
As enachtaj Tiixh tiß uvaß la iloch 
ex u Tiixheß tiß epal vatz unqßa 
kßaxkßoeß uveß tuk uloj setiß. As 
yeßl ex la xoßv ex vatz VIKßAOL 
U NAJEß tul la uli tu almikaß 
unpajte,— tißk u Jesús.

37 As qßiil nikat ichusun u 
Jesús tu u tostiixheß. As sotzsaj 
maßt Aak viß u vitzeß uveß Olivos.
38 As nimal chit unqßa tenameß 
nik isebßa tibß tiß ibßen tu u 
tostiixheß tiß tabßil viyol Aakeß.

Nikßayi u Judas u Jesús
Mateo 26.1-5, 14-16;
Marcos 14.1-2, 10-11; 

Xhun 11.45-53

22  1 As bßiitik kuxh ilejat 
veßt u nimla qßiieß uvaß 

pascua chß ibßii, uvaß nitxßaßpkat 

u paaneß uvaß yeßl levadura nikuß 
xoßl.
2 As unqßa iqßesal oksan iyol 
tenam vatz Tiixh as tukß unqßa 
uxhchileß uvaß chusel tibß tiß 
unqßa tzaqßiteß, as nik ichuk veßt 
chajnaj txumbßal tiß iyatzßpu u 
Jesús, tan nikat ixoßva chajnaj 
unqßa tenameß.

3 As ok veßt u Satanás viß u 
taanxelal u Judas uvaß Iscariote. 
As aß najeß uveß atik ok xoßl 
kabßlaval unqßa ichusulibß u Jesús.
4 As bßex veßt u Judas yolon xeß 
unqßa iqßesal oksan iyol tenam 
vatz Tiixh tukß unqßa ibßooqßol 
unqßa xeen tetz u tostiixheß. As 
iyol veßt chajnaj tukß naj tiß uvaß 
kam la tulbße naj taqßax ok u 
Jesús tiqßabß chajnaj.
5 As txuqßtxun chit veßt chajnaj 
tiß viyol u Judas. As ikßul veßt tibß 
iyol chajnaj uvaß la taqß chajnaj 
puaj te u Judas.
6 As ikßujbßaß veßt u Judas uvaß 
naj la oksan u Jesús tiqßabß 
chajnaj. As ichuk veßt naj 
txumbßal, tan aß nikat tal naj uvaß 
yeßl tenam kßatz u Jesús tul la 
bßen toksa naj Aak tiqßabß chajnaj.

Nijej kan u Jesús 
isuuchil umaßl u txßaßoßm 
tiß tulsat unqßa tenameß 
vikamebßal Aakeß skßußl

Mateo 26.17-29;
Marcos 14.12-25; Xhun 13.21-30;

1 Corintios 11.23-26
7 As ilej veßt u bßaxa qßiieß 

tiß ixeßt u nimla qßiieß uvaß 

nitxßaßpkat u paaneß uvaß yeßl 
levadura nikuß xoßl. As tu unqßa 
qßiieß, as techal chit nik iyatzßpu 
unqßa talaj kaneeroßeß tiß inimal u 
nimla qßiieß.
8 As ichaj veßt bßen u Jesús u 
Lußeß tukß u Xhuneß. As ech tal 
veßt Aak ileß te chajnaj: —Bßenoj 
ex. Bßen ebßantaj tuch u txßaßoßmeß 
tetz u nimla qßiieß, aqßal uvaß la 
kunima,— tißk Aak.
9 Ech tal veßt chajnaj ileß: —¿Pap, 
katil nasaßkat uvaß la bßen 
kubßankat tuch u txßaßoßmeß?— 
tißk chajnaj.
10 As ech tal veßt u Jesús ileß: 
—Tul la ok ex tu u tenameß, 
as la ekßul etibß tukß umaßl u 
naj uvaß eqßomal umaßl txeßn 
aß staßn. As la xekebß ex tiß naj 
techal la ok naj tu umaßl u 
kabßal.
11 As ech la etal ileß te vibßaal 
u kabßaleß: «Ech ni tal u chusul 
qetz ileß: –¿Abßiste u kabßaleß 
uvaß la txßaßnkat in tukß unqßa 
unchusulibßeß tiß inimal u nimla 
qßiieß?– taqß Aak ni taleß,» chaj ex 
la bßen etal ste.
12 As la ikßuch veßt vibßaal u 
kabßaleß umaßl u nimla kabßal 
sete uvaß echen tikaßv ichup 
u kabßaleß. As bßanel veßt tuch 
u kabßaleß staßn. As tzitziß la 
ebßankat tuch u txßaßoßmeß,— tißk 
u Jesús.
13 As bßen veßt unqßa ichusulibß 
Aakeß. As bßex ibßana kam uvaß 
tal Aak te chajnaj. As ibßan veßt 
chajnaj tuch u txßaßoßmeß tetz u 
nimla qßiieß.

14 As tul tzßotin veßteß, as xonebß 
veßt u Jesús vatz u meexhaeß tukß 
unqßa apóstol.

15 As ech tal veßt Aak ileß te 
chajnaj: —Aß chiteß nunsaß uvaß 
la unbßan u txßaßoßmeß setukß tu 
u nimla qßiieß tul uvaß yeßxnaj 
unpalebßet u kßaxkßoeß.
16 As ileß la val sete uvaß echeß 
jatu koj la unbßan umaßtoj 
txßaßoßm setukß echeß uvaß nu 
kubßan cheel. Pet lanal oon u 
qßiieß tiß uvaß la ilpu veßteß uvaß 
at veßt u tenameß jaqß u tijleßm 
u Tiixheß. As aßn la unbßan u 
txßaßoßmeß setukß unpajte tiß 
inimal u nimla qßiieß,— tißk u 
Jesús.
17 As itxey veßt u Jesús u koopa. 
As taqß veßt Aak taßntiixh te u 
Tiixheß stiß. As ech tal veßt Aak 
ileß: —Ekßultaj u koopaeß. As 
etukßataj,
18 tan ileß la val sete uvaß yeßxh 
jatu la vukßa veßt u taßl u uuvaeß 
echeß uvaß nu kubßan cheel. Pet 
lanal ilpu veßteß uvaß at u tenameß 
jaqß u tijleßm u Tiixheß,— tißk 
Aak.
19 As itxey veßt Aak u paaneß. 
Taqß veßt Aak taßntiixh stiß. Ijatx 
veßt Aak. As taqß veßt Aak te 
chajnaj. Ech tal veßt Aak ileß: 
—Aß vunchißoleß uvaß tuk vaqß 
kßaxbßisaloj setiß. As chajpaj chit 
etxßaßat u paaneß echeß u vaaß 
nu kubßan cheel, as la etulsa in 
sekßußl,— tißk Aak.
20 As tul bßaßnxi itxßaßn veßt 
chajnaj, as itxey veßt Aak u 
koopaeß. As ech tal veßt Aak 
ileß: —As u aßeß uvaß at kuß tu 
u koopaeß, as aßeß u akß tzaqßiteß 
uveß la kßujebß kan taßn vunkajaleß 
uveß tuk eloj setiß.
21 As umaßl ex uvaß tuk aqßon 
ok in tiqßabß unqßa iqßesal unqßa 

tenameß, as il ex atoßk tzan ex 
sunkßatz vatz u meexhaeß.
22 As jik chit la val sete, tan in 
uvaß in VIKßAOL U NAJEß, as kam 
chit uveß kßujlu kan sviß, as aßeß 
uveß tuk unpalebße. ¡Pet oyebß 
chit ivatz u najeß uveß tuk aqßon 
ok in tiqßabß unqßa iqßesal unqßa 
tenameß!— tißk u Jesúseß.
23 As xeßt ichßoti veßt tibß te 
chajnaj uvaß abßiste chajnaj la 
kßayin u Jesús.

Ni tal u Jesús uvaß abßil 
uvaß nim talcheß

24 As xeßt iyaa veßt tibß unqßa 
apóstol tiß uvaß abßiste chajnaj 
uvaß nim talcheß.
25 As ech tal veßt Aak ileß: 
—Jankßal unqßa ijlenaaleß tetz 
unqßa tenameß, as nim chit 
chajnaj ninacheß tiß ibßekßat unqßa 
tenameß. As ni toksa tibß chajnaj 
nimla lochol tetz unqßa tenameß.
26 Pet ech koj ex, tan jitßeßch 
la ebßaneß echeß uveß nibßan 
unqßa najeß. Pet abßiste ex uvaß 
ex iqßesal xoßl vemooleß, as ech 
vetxumbßaleß la ebßaneß echeß 
umaj uxhchil uvaß yeßl tijleßm ati 
as moj echeß umaj kßam.
27 ¿As kam ni tal ex? ¿Abßil 
uveß nim talcheß? ¿Ma aß u 
uxhchileß uveß xonlu ok vatz u 
meexhaeß? ¿Pet moj aß u kßameß 
uveß niqßajsan unqßa echbßubßaleß? 
As ootzimal setaßn uvaß aß u 
uxhchileß uvaß atoßk vatz u 
meexhaeß uvaß nim talcheß tiß u 
kßameß. Pet ech koj uveß nunbßan 
sexoßl, tan ech nunbßaneß echeß 
nibßan umaj kßam.

28 As yeßl kaßtoj uxhchil kat 
atin sunkßatz. Pet ex kuxh 

kat atin ex sunkßatz tul kat 
unpalebße unqßa kßaxkßoeß.
29 Estißeß tuk vaqß etijleßm tiß 
unqßa tenameß uvaß at jaqß u 
tijleßm u Tiixheß, echeß uveß kat 
ibßan u vunBßaaleß sve tiß vilat 
isuuchil unqßa untenameß,
30 tan at vijleßm tiß u tenameß 
uvaß at jaqß u tijleßm u Tiixheß. As 
la oksal eqßii. As la xonebß veßt 
ex sunkßatz vatz vunmeexhaeß 
tiß etxßaßneß as tiß etukßaßeß. As la 
xonebß veßt ex tu unqßa bßaßnla 
xonlebßaleß tiß ebßanat isuuchil 
kabßlaval unqßa tenameß uvaß 
tiaal Israel,— tißk u Jesús.

Ni tal u Jesús uvaß la teesa tibß 
u Lußeß kßatz Aak
Mateo 26.31-35;

Marcos 14.27-31; Xhun 13.36-38
31 As ech tal veßt u Jesús ileß te 

u Lußeß: —Simón, Simón, ileß la 
val see uvaß kat ijajlu veßt ex u 
Satanás sekajayil tiß uvaß ech la 
tulbße ex najeß echeß nibßanchu te 
u trigo tul nitxaap tu u txaabßaleß.
32 Pet kat unjajlu bßaßnil te u 
Tiixheß seeß tiß uvaß yeß la atzßej 
u kßujlebßal akßußleß sviß. As tul 
la yakßin veßt u kßujlebßal akßußleß 
sviß unpajte, as laloch veßt unqßa 
eetzßin aatzikeß tiß iyakßin u 
kßujlebßal ikßußleß sviß,— tißk u 
Jesús.
33 Ech tal veßt u Luß ileß: —Pap, 
kßuxh la oksal in tu u kaarsa as 
moj la yatzßpu veßt in seeß, as la 
chit xekebß in seeß,— tißk u Lußeß.
34 As ech tal veßt u Jesús ileß: 
—Luß, la val see tan tul yeßxnaj 
oqß u peleßxheß cheel, as oxpajul 
maßt aalataß uvaß yeß ootzaj 
in,— tißk u Jesús.

Ni tal u Jesús uvaß 
techal la ipalebße Aak 

uvaß tzßibßamal kan
35 As ech tal veßt u Jesús 

ileß te unqßa ichusulibßeß: —Tul 
kat unchaj bßen ex unpajxi, as 
kat val sete uvaß: «Yeßl epuaj la 
eteqßo. As mitaßn esam. As yeßl 
untzumtoj exaßp la eteqßo,» chßin 
kat val sete. ¿Pet moj kam kat 
eyaßta tul uvaß kat bßex ex?— tißk 
Aak. Ech tal veßt chajnaj ileß: 
—Yeßxhkam, Pap, kat kuyaßta,— 
tißk chajnaj.
36 As ech tal veßt Aak ileß: —Pet 
ech koj uveß tuk val sete cheel, 
tan abßiste ex uvaß at epuaj, as 
eteqßotaj. As eteqßotaj esam. As 
jankßal ex uvaß yeßl echßichß ati, 
as ekßayitaj umaj etoksaßm. As 
eloqßtaj echßichß,
37 tan ileß la val sete uvaß techal 
chit la unpalebße kam uvaß 
tzßibßamal kan uvaß ech ni tal 
ileß:

Antu veßteß la ok xoßl tachul 
unqßa aapaaveß, taqß u yoleß.

As kam chit uveß tzßibßamal kan 
sviß as tuk chit ibßaneß,— tißk u 
Jesús.

38 As ech tal veßt chajnaj ileß: 
—Pap, il kaßvaßl chßichß ilaß ati,— 
tißk chajnaj. Ech tal veßt Aak ileß: 
—Kat ibßanleß bßa,— tißk Aak.

Ninach u Jesús Tiixh 
vatz u vitz uvaß Olivos

Mateo 26.36-46; 
Marcos 14.32-42

39 As el veßt chßußl u Jesús 
tu kabßal, as xekebß veßt unqßa 
ichusulibß Aakeß stiß. As bßen veßt 
Aak tukß chajnaj xeß tuul u vitzeß 

uveß Olivos, tan ech chit nikat 
ibßan Aak.
40 As tul oon veßt Aak tu u 
atinbßaleß tukß chajnaj, as ech 
tal veßt Aak ileß te chajnaj: 
—Enachtaj chit Tiixh aqßal uvaß 
la iyakßinsa Aak u kßujlebßal 
ekßußleß sviß tul la chukax 
txumbßal setiß tiß eteesal 
sunkßatz,— tißk u Jesús.
41 As jetzßen veßt el unbßiil Aak 
kßatz chajnaj. Kamal ixaa veßt 
el Aak kaßvoßj kßaßj. As kuß veßt 
Aak qaaloj. As inach veßt Aak 
Tiixh.
42 Ech tal veßt Aak ileß: 
—UnBßaal, asoj la asaß, as bßan 
bßaßnil sve uvaß yeßl in la pal in tu 
u kßaxkßoeß. As jit in la alon. Pet 
axh la alon,— tißk Aak.
43 As kuß veßt chßußl umaßl u 
ángel tu almikaß. As ikßuch veßt 
tibß te Aak tiß iyakßinsal taama 
Aak.
44 As ayaßl chit veßt ikßußl Aak 
nikat inach veßt Aak Tiixh, tan 
vaßlik chit itxumun veßt taama 
Aak. As vaßlik chit ijoltzßaßt 
veßt Aak. As nikat ichßanxik 
kuß vitzßaß Aakeß tu txßavaß echeß 
ichßanxik kuß kaj.
45 As tul yaß veßt Aak tiß inachat 
Tiixh, as txakpu veßt Aak. As 
qßaavik veßt tzan Aak kßatz 
chajnaj. As vatik veßt chajnaj, tan 

atik vataßm tivatz chajnaj taßn 
txumußm.
46 As ech tal veßt Aak ileß te 
chajnaj: —¿Kam qßi uveß vatik 
kuxh ex? Txakpoj ex. Enachtaj 
Tiixh aqßal uvaß la iyakßinsa Aak 
u kßujlebßal ekßußleß sviß aqßal uvaß 
yeßxhkam kuxh la epalebße,— tißk 
Aak. 

Nitxeypu veßt u Jesús
Mateo 26.47-56;

Marcos 14.43-50; Xhun 18.2-11
47 As antelik iyolon u Jesús 

tul bßex oonoj u mamaßla 
tenameß tiß itxeypu veßt u Jesús. 
As u Judas uvaß atik ok xoßl 
kabßlaval unqßa ichusulibß Aakeß, 
as naj bßaxik vatz unqßa tenameß. 
As tul jetzßen veßt ok naj vatz 
Aak tiß itzßubßat naj txala itziß 
Aak,
48 as ech tal veßt Aak ileß te naj: 
—¿Judas, ma tukß tzßubßu tziß 
tuk aaqßkat ok in tiqßabß unqßa 
uxhchileß uvaß tuk txeyon in, in 
uvaß in VIKßAOL U NAJEß?— tißk Aak.
49 Aßn pal veßt unqßa ichusulibß 
Aakeß stuul uvaß kam nik ibßan 
u Judas. As ech tal veßt chajnaj 
ileß te u Jesús: —¿Pap, ma la 
uch kukßulelat unqßa najeß tukß u 
kuchßichßeß?— tißk chajnaj.
50 As tzaa veßt umaßl naj. As 
teqßo veßt jeß tzan naj vichßichßeß 
tu totzotz. As itzokß veßt el naj 
visebßal ixikin umaßl vikßam 
iqßesal oksan iyol tenam vatz 
Tiixh.
51 As ech tal veßt u Jesús ileß: 
—¡Yaßsa uveß nabßaneß! ¡Yeß eetz 
tiß naj!— tißk Aak. As ikan veßt ok 
Aak vixikin najeß. As yak kuxh 
txan vixikin najeß taßn Aak.

52  As ech tal veßt Aak ileß te 
unqßa iqßesal oksan iyol tenam 
vatz Tiixh, tukß unqßa iqßesal 
unqßa xeen tetz u tostiixheß, 
tukß kaßt unqßa bßaal tenameß 
uvaß kat oon tiß itxeyat Aak: 
—¿Kam qßi uvaß eqßomal chßichß 
tukß tzeß setaßn tiß ul etxeyat 
in? ¿In kol umaj elqßom qßa 
sevatz?
53 As tul jun qßii atik in sexoßl 
tu u tostiixheß, as yeß kat etxey 
in. Pet etetz veßteß bßa scheel 
tukß u txßißlanajeß tiß etxeyat 
in, tan kat taqßlu veßt u Tiixheß 
etokebßal tiß etxeyat in,— tißk 
Aak.

Ni teesa veßt tibß u Luß 
kßatz u Jesús

Mateo 26.57-58, 69-75; 
Marcos 14.53-54, 66-72; 

Xhun 18.12-18, 25-27
54 As itxey veßt unqßa tenameß 

u Jesús. As teqßo veßt ok chajnaj 
Aak tu vikabßal iqßesal oksan iyol 
tenam vatz Tiixh. As ech koj u 
Lußeß, tan naach kuxh xekelikkat 
naj tiß Aak.
55 As tul maßtik toksat kaßl 
unqßa uxhchileß xamal vatz 
u qßanaleß, as xonebß veßt ok 
u Lußeß kßatz chajnaj vatz u 
xamaleß.
56 As til veßt umaßl u aaichß uvaß 
xonlik ok u Lußeß vatz u xamaleß. 
As ibßan veßt ixoj ikaßyal naj. As 
ech tal veßt ixoj ileß: —U najeß 
vißleß, imool tibß najeß tukß u 
Jesús,— tißk ixoj tal xoßl unqßa 
uxhchileß.
57 As ech tal veßt u Luß ileß: 
—¡Ixoj, yeß vootzaj u najeß uveß 
naaleß!— tißk naj.

58 As unbßiil kuxh veßt stuul, as 
ilpu veßt u Lußeß taßn umaßt u naj. 
As ech tal veßt naj ileß te u Lußeß: 
—An chiteß vil amool eebßeß tukß 
chajnaj,— tißk naj. Ech tal veßt 
u Luß ileß: —¡Yeßle! ¡Jit unmool 
vibßeß tukß chajnaj!— tißk naj.
59 As kamal umaßl oora stuul, as 
ech tal veßt umaßt naj ileß tiß u Lußeß: 
—An chiteß vil imool tibß najeß tukß u 
Jesús, tan aa Galilea naj,— tißk naj.
60 Ech tal veßt u Luß ileß: —¡Yeß 
vootzaj kam uveß naaleß!— tißk u 
Lußeß. As antelik kuxh iyolon u Lußeß 
tul bßex oqßoj veßt u peleßxheß.
61 As isuchqßi veßt tibß u Jesús. As 
isaji veßt Aak u Lußeß. As jubßin veßt 
tul viyol Aakeß skßußl u Lußeß uvaß 
maßtik talat Aak: «Tul yeßxnaj oqß u 
peleßxheß, as oxpajul maßt eesat eebß 
sunkßatz,» tißk Aak.
62 As el veßt chßußl u Lußeß vatz u 
qßanaleß. As vaßl chit toqß veßt naj 
tiß ikßaxat tibß tiß uvaß kat tal naj. 

Nitzeßlel u Jesús
Mateo 26.67-68; Marcos 14.65
63 As tzeßlebßalik kuxh u Jesús 

te unqßa najeß uvaß nik xeeon 

Aak. As xeßt veßt chajnaj tiß 
iqßospu Aak.
64 As ijup veßt chajnaj ivatz Aak 
taßn umaßl u sußt. As ikßaxbßisa 
veßt chajnaj ivatz Aak taßn qßabß. 
As ech tal veßt chajnaj ileß: 
—Asoj axh qßajsan tetz viyol u 
Tiixheß, as qßiia uvaß abßil kat 
qßoson axh,— tißk chajnaj te 
Aak.
65 As kam kuxh kßaxkßola yolil 
nikat taloßk chajnaj te Aak.

Ni teqßol ok u Jesús 
tu u abßißmeß

Mateo 26.59-66;
Marcos 14.55-64; Xhun 18.19-24
66 As tul sajbßu veßteß, as imol 

veßt tibß unqßa bßaal tenameß, 
tukß unqßa iqßesal oksan iyol 
tenam vatz Tiixh, tukß kaßt unqßa 
uxhchileß uvaß chusel tibß tiß 
unqßa tzaqßiteß. As eqßol veßt ok u 
Jesús xoßl chajnaj tu abßißmeß. As 
ech tal veßt chajnaj ileß te Aak:
67 —Al sqe: ¿Ma axh u Cristo?— 
tißk chajnaj. Ech tal veßt Aak ileß: 
—Kßuxh la val sete, as echeß la 
koj enima in.
68 As kßuxh la unchßoti umaj yol 
sete, as echeß la koj etal sve.
69 As tuk val sete, uvaß in VIKßAOL 
U NAJEß tuk ilej umaßl u qßii uvaß 
tuk xonebßoj in tu visebßal u 
Kubßaal Tiixheß uvaß nim chit u 
tijleßmeß,— tißk Aak.
70 As ech tal veßt chajnaj ileß 
skajayil: —¿Ma aß naaleß bßa uvaß 
axh viKßaol u Tiixheß?— tißk 
chajnaj. Ech tal veßt Aak ileß: 
—Kano, an chiteß uveß netaleß,— 
tißk Aak.
71 As ech tal veßt chajnaj ileß 
svatzaj: —¿Kam veßt itxaßk 

umaßtoj yol uvaß la qabßi? Tan ileß 
kat qabßilaß uvaß ni tal naj,— tißk 
chajnaj.

Ni teqßol veßt u Jesús 
vatz u Pilato

Mateo 27.1-2, 11-14;
Marcos 15.1-5; Xhun 18.28-38

23  1 As tul tzojpu veßt u 
yoleß tu u abßißmeß, as 

jankßal unqßa uxhchileß uvaß 
molik tibß tiß icheesal ipaav u 
Jesús, as bßex toksa veßt chajnaj 
Aak vatz u Pilato.
2 As xeßt icheesa veßt chajnaj 
ipaav Aak te u Pilato. Ech tal 
veßt chajnaj ileß: —Kat kuchßotil 
itziß u najeß. As kat qootzil veßteß 
uvaß nisotzsa naj ikßußl unqßa 
tenameß, tan ni tal naj uvaß yeß 
la taqß unqßa tenameß u puajeß 
te u ijlenaaleß tu u Roma. As 
ni tal naj unpajte uvaß naj u 
ijlenaaleß uvaß Cristo,— tißk 
chajnaj.
3 As ech tal veßt u Pilato ileß te 
u Jesús: —¿Ma axh u tijlenaal 
unqßa tiaal Israel?— tißk u 
Pilato. Ech tal veßt Aak ileß: 
—Kano. An chiteß uveß naaleß,— 
tißk Aak.
4 As ech tal veßt u Pilato ileß te 
unqßa iqßesal oksan iyol tenam 
vatz Tiixh tukß te unqßa tenameß: 
—Yeßl umaj ipaav u najeß 
nunlejeß,— tißk u Pilato.

5 As iyaßlu veßt chajnaj u 
Pilato. Ech tal veßt chajnaj ileß: 
—Niyansa naj itxumbßal unqßa 
tenameß skajayil tzitzaß tu u 
Judea taßn u yoleß uveß nichus 
naj, tan kat xeßtik tzan naj tu u 
Galilea. As il naj tul tzitzaß tu u 
Judea,— tißk chajnaj.

Ni teqßol u Jesús 
vatz u Herodes

6 As tul tabßi veßt u Pilato uvaß 
aß xeßtikkat tzan u Jesús chusun 
tu u Galilea, as ech tal veßt naj 
ileß te chajnaj: —¿Ma aa Galilea 
u najeß?— tißk naj.
7 As tul alax veßt te u Pilato uvaß 
aa Galilea u Jesús, as ichaj veßt 
bßen naj u Jesús vatz u Herodes, 
tan aß u Herodes bßooqßol tu 
u Galilea. As tu u qßiieß atik u 
Herodes tu u Jerusalén.
8 As tul til veßt u Herodes u 
Jesús, as vaßlik chit itxuqßtxun 
veßt naj, tan naßxnik tabßit naj yol 
tiß Aak. As aß nikat tal naj uvaß la 
til naj ibßanat Aak umaj kßuchbßal 
tetz vibßaßnil u Tiixheß.
9 As nimal kuxh yol nik ichßoti 
naj te Aak. As jit tiin Aak.

10 As unqßa iqßesal oksan iyol 
tenam vatz Tiixh tukß unqßa 
uxhchileß uvaß chusel tibß tiß 
unqßa tzaqßiteß, as yeß nik iyaß veßt 
chajnaj tiß icheesat ipaav u Jesús 
vatz u Herodes.
11 As teesa veßt u Herodes iqßii 
Aak tukß unqßa isoleß. As toksa 
veßt chajnaj umaßl u bßaßnla 
oksaßm tiß Aak. As tal veßt u 
Herodes uvaß la bßen Aak vatz u 
Pilato unpajte.
12 As tu veßt u qßiieß ikßul veßt tibß 
iyol u Herodes tukß u Pilato, tan 
atik ok ixoßl chajnaj sbßaxa.

Ni talax veßt ikam u Jesús
Mateo 27.15-26; Marcos 15.6-15;

Xhun 18.38—19.16
13 As imolo veßt u Pilato unqßa 

iqßesal oksan iyol tenam vatz 
Tiixh, tukß kaßt unqßa iqßesal 

unqßa tenameß, as tukß unqßa 
tenameß skajayil.
14 As ech tal veßt u Pilato ileß: 
—Exeß kat eqßon tzan u najeß 
sunvatz. As netaleß uvaß nisotzsa 
naj ikßußl unqßa tenameß, tan aß 
ni toksa naj tiviß unqßa tenameß 
uvaß yeß la nimal u ijlenaaleß. As 
ileß kat unchßotil te naj sevatz tiß 
uveß netal sve. As yeßl ipaav naj 
nunlejeß tiß uveß netal sve.
15 As echat kuxh kat ibßan u 
Herodes, tan kat iqßaavisa veßt 
tzan naj u Jesús sunvatz. Estißeß 
uvaß la etootzi uvaß yeßl ipaav naj 
ati uvaß la kam naj stiß.
16 Pet tuk val iqßospu naj taßn 
tzßußm. As la unchajpu veßt el 
naj,— tißk u Pilato,
17 tan chiannallu te u Pilato uvaß 
jun yaabß nichajpu el naj umaj u 
preexhueß tu u nimla qßiieß.
18 As jolol chit taqßat veßt jeß 
unqßa tenameß tuul iviß. As ech 
tal veßt ileß: —¡Yatzßpoj u Jesús! 
¡As chajpuloj u Barrabás!— tißk 
unqßa tenameß,
19 tan atik veßt ok u Barrabás tu 
u kaarsa, tan antik naj xoßl unqßa 
tenameß uvaß nik alon uvaß laik 
eesal u bßanol ivatz u ijlenaaleß 
tu u Jerusalén. As maßtik 
iyatzßon naj unpajte.
20 As aß nikat tal u Pilato uvaß la 
chajpul u Jesús. As tal veßt naj 
te unqßa tenameß unpajte uvaß la 
ichajpu naj u Jesús.
21 As aal chit taqß veßt jeß unqßa 
tenameß tuul iviß. As ech tal 
veßt ileß: —¡Yatzßpoj naj vatz u 
kuruseß! ¡Yatzßpoj naj vatz u 
kuruseß!— tißk unqßa tenameß.
22 As ech tal veßt u Pilato ileß 
titoxpa: —¿As kam ipaav u najeß 

qßi kat ibßana? ¡Tan yeßl ipaav 
naj ati uvaß la yatzßpu naj stiß! 
Pet tuk val iqßospu naj. As la 
unchajpu el naj,— tißk u Pilato.
23 As aal chit taqß veßt jeß unqßa 
tenameß tuul iviß tukß unqßa 
iqßesal oksan iyol tenam vatz 
Tiixh, tiß ijajataß uvaß la yatzßpu 
u Jesús vatz u kuruseß. As techal 
chit olebß chajnaj tiß unqßa veeß 
nik tal chajnaj.
24 As tal veßt u Pilato uvaß la 
bßanaxi kam uveß nik tal unqßa 
tenameß.
25 As ichajpu veßt u Pilato u 
Barrabás uvaß atik ok tu u kaarsa 
tiß paasan tziil as tiß yatzßoßm, 
as taqß veßt ok u Pilato u Jesús 
tiqßabß unqßa tenameß tiß uvaß la 
ibßan unqßa tenameß te Aak kam 
uveß nik tal taama.

Nikam u Jesús vatz u kurus
Mateo 27.32-56;

Marcos 15.21-41; Xhun 19.17-30 
26 As tul teqßo veßt unqßa 

tenameß u Jesús tiß iyatzßpu vatz 
u kuruseß, as itxey veßt chajnaj 

umaßl u aa Cirene uvaß Simón 
ibßii uvaß aalik itzaa tu vitz. As 
taqß veßt jeß chajnaj u kuruseß viß 
ichelebß naj. As xekebß veßt naj tiß 
u Jesús.

27 As aß chit mamaßla tenameß 
xekik tiß Aak. As nimal unqßa 
ixojeß uvaß nikat itxumuneß, as 
vaßlik chit toqß chaßma tiß Aak.
28 As isuchqßi veßt tibß Aak. As 
ech tal veßt Aak ileß te chaßma: 
—Ex ixoj uveß aa Jerusalén, yeß 
kuxh oqß ex sviß. Pet etoqßletaj jeß 
etibß; as etoqßletaj unqßa etaleß,
29 tan tul umaßl u qßii uvaß la 
alpu veßteß uvaß: «Chiibßebßal chit 
unqßa ixojeß uveß yeß ni talaneß, 
tukß unqßa ixojeß uveß yeß nijeß 
ventasioon stiß, tukß unqßa ixojeß 
uveß yeß kat chßußul vichßußeß,» 
chaj u yoleß la taleß.
30 As tul la bßen ibßaneß, as ech la 
tal veßt unqßa tenam ileß te unqßa 
vitzeß: «¡Eßpen tzan sqiß! ¡Emujtaj 
oß vatz u kßaxkßoeß!» chaj veßt 
unqßa tenameß la taleß.
31 As la val sete, asoj ech ni 
vulbßeleß echeß u vaaß as tul 
yeßl unpaav ati, ¿as aß kol chit 
yeß la bßanchu qßa sete, tul ex 
aapaav?— tißk u Jesús.

32 As eqßomalik kaßvaßt unqßa 
naj taßn unqßa tenameß, uvaß 
bßanol vaßlexh chittuß tiß uvaß eela 
iyatzßpeß tukß u Jesús.
33 As tul oon veßt unqßa tenameß, 
tukß Aak, as tukß kaßvaßt unqßa 
najeß tu u atinbßaleß uvaß 
«Tatinbßal Bßajil Kßoßn» ibßii, as 
tzitziß aqßaxkat veßt jeß Aak vatz 
u kuruseß. As aqßax veßt jeß kaßvaßt 
unqßa najeß vatz ikurus unpajte: 
umaßl naj atik jeß tisebßal Aak; as 
umaßt naj timax Aak.

34 As ech tal veßt u Jesús 
ileß: —Pap, sotzsa ipaav unqßa 
uxhchileß, tan yeß tootzajeß uveß 
nibßaneß,— tißk Aak.

As ijatx veßt unqßa soleß u 
toksaßm Aakeß svatzaj. As itxßak 
veßt tibß chajnaj tiß u toksaßm 
Aakeß.
35 As tul nikat ikaßya jeß unqßa 
tenameß u Jesús, as ech tal veßt 
unqßa iqßesal unqßa tenam ileß tul 
nik teesa chajnaj iqßii Aak: —Kat 
itxßol naj iqßalpul unqßa uxhchileß 
vatz unqßa chßoßmeß. Asoj an chittuß 
uvaß naj u Cristo uvaß kßujleßl taßn 
u Tiixheß, as iqßalpu tibß naj vatz u 
kamchileß scheel,— tißk chajnaj.
36 As jetzßen veßt ok unqßa soleß 
kßatz u kuruseß tiß teesat chajnaj 
iqßii u Jesús. As taqß jeß chajnaj 
unbßiil u kßayla taßl uuva te Aak.
37 As ech tal chajnaj ileß: —Asoj 
axh u tijlenaal unqßa tiaal Israel, 
as qßalpu eebß vatz u kamchileß,— 
tißk chajnaj.

38 As atik veßt jeß umaßl u tzßibß 
tiviß u kuruseß tu viyolbßal unqßa 
aa Grecia, tukß tu viyolbßal unqßa 
aa Roma, as tukß tu viyolbßal 
unqßa tiaal Israel. As ech nik tal 
u tzßibß ileß: Aß U TIJLENAAL UNQßA 
TIAAL ISRAEL U VAAß, tißk u tzßibßeß.

39 As umaßl u bßanol vaßlexh 
uvaß atik jeß vatz u kuruseß kßatz 
u Jesús, as ech tal naj ileß tul nik 
teesa naj iqßii u Jesús: —Asoj 
axh u Cristo, as qßalpu eebß vatz 
u kuruseß; as qßalpu oß unpajte,— 
tißk naj.
40 As yaanik veßt tzan umaßt u 
bßanol vaßlexheß te vimooleß. Ech 
tal naj ileß: —¿Ma yeß naxoßva u 
Tiixheß bßa? Tul antu veßt axh tuk 
kamoj axh.

41 As ech koj oß, tan nu kupalebße 
u kßaxkßoeß, tan tiß chit u kupaaveß 
tuk kamojkat oß. Pet ech koj u 
Jesús, tan yeßl umaj vaßlexh kat 
ibßana,— tißk naj.
42 As ech tal veßt naj ileß te 
u Jesús: —Pap, la oolsa in 
sakßußl tul uvaß la ul axh tiß ook 
ijlenaalil tiß unqßa tenameß,— tißk 
naj.
43 Ech tal veßt u Jesús ileß te naj: 
—Ileß jik chit tuk val see, tan 
cheel tuk atinoj axh sunkßatz tu 
u bßaßnla atinbßaleß,— tißk Aak. 

44 As tul chaqßaan veßt qßii, as 
tokin veßt ivatz u txßavaßeß. As 
techanal oon veßt oxvaßl oora 
kußqßii. As aßn ilon veßt u qßiieß 
unpajte.
45 As tokin veßt ivatz u qßiieß. 
As qßixmu veßt u nimla jitkin 
ixbßußjeß uveß nik jatxon tuul u 
tostiixheß.
46 As sikßin veßt u Jesús. Ech 
tal veßt Aak ileß: —UnBßaal, tuk 
unjatxoßk u vaanxelaleß taqßabß,— 
tißk Aak. As tul kuxh tal veßt Aak 
u yoleß, as kam veßt Aak.

47 As tul til veßt viqßesal unqßa 
soleß kam uveß uchi, as toksa veßt 
naj iqßii u Tiixheß. Ech tal veßt naj 

ileß: —An chiteß vil. Yeßl ipaaveß 
vil u najeß ati. As jikla aama chit 
najeß vil,— tißk naj.

48 As unqßa tenameß uveß nik 
ilon kam uveß uchi, as nik ipum 
veßt tziß taama taßn txumußm tul 
qßaav veßt tu u tenameß.
49 Pet ech koj unqßa uxhchileß 
uvaß ootzinik tibß tukß u Jesús 
as tukß unqßa ixojeß uveß xekik 
chit tiß Aak tul sitzaa Aak tu u 
Galilea, tan naach kuxh atikkat 
tzan tiß tilataß kam uvaß nik 
tulbßel Aak.

Nimujlu veßt u Jesús
Mateo 27.57-61;

Marcos 15.42-47; Xhun 19.38-42
50 As atik umaßl u naj tu u 

Jerusalén uvaß tzaanaj tu u tal 
tenameß uvaß Arimatea uvaß 
echen tu u Judea. As Xhußl ibßii 
naj. As jik chit itxumbßal naj, tan 
bßaßnla aama chit naj. As kßuxh 
atik ok naj xoßl unqßa bßanol 
isuuchil unqßa tenameß,
51 as jit ikßul tibß iyol naj tukß 
unqßa imooleß tiß uvaß la kam u 
Jesús. As nik itxßebß naj u qßiieß tiß 
uvaß la ilpi uvaß at u tenameß jaqß 
u tijleßm u Tiixheß.
52 As bßex ijaj veßt naj vichißol u 
Jesús te u Pilato.
53 As teqßo veßt kuß tzan naj 
vichißol Aakeß vatz u kuruseß. As 
ibßoch veßt naj tu umaßl u saj 
maanta. As bßex imuj veßt naj tu 
umaßl u jul uvaß kßotik ok vatz 
umaßl u pißun uvaß yeßxnik mujlu 
umaj kamnaj stuul.
54 As aßik u qßiieß uveß nikat ibßan 
unqßa tenameß tucheß tiß inimal u 
xeem qßiieß, tan aalik ixeßt veßt u 
xeem qßiieß.

e 24.1 As aßeß u tumiinkußeß.

55 As unqßa ixojeß uveß xekik 
chit tiß u Jesús tul xeßt Aak 
chusun tu u Galilea, as bßex til 
chaßma katil uveß mujlukat Aak. 
As tiloßk chaßma uvaß kam ulbßel 
ikaa vichißol Aakeß tu u juleß.
56 As qßaav veßt chaßma tu kabßal. 
Bßex ibßan veßt chaßma tuch unqßa 
txßumtxßulla tzßakabßaleß uvaß 
laik ok tiß vichißol u Jesús. As tul 
bßanax tuch unqßa tzßakabßaleß, as 
ißl veßt chaßma tu u xeem qßiieß, 
echeß uveß alel kan.

Ni tul taama u Jesús
Mateo 28.1-10; Marcos 16.1-8;

Xhun 20.1-10

24  1 As tul kuxh bßuuqß 
qßii tu u bßaxa qßiieß tu 

xhemaana, e as bßen veßt unqßa 
ixojeß kßatz u juleß uvaß mujlukat 
u Jesús. As eqßomalik veßt unqßa 
txßumtxßulla tzßakabßaleß taßn 
chaßma uvaß maßtik ibßanat chaßma 
tucheß, tiß bßen toksat tiß vichißol u 
Jesús, uvaß nik taleß. As antik kaßt 
unqßa ixoj xekik tiß chaßma.
2 As tul oon veßt chaßma tziß u 
juleß, as til veßt chaßma uvaß 
bßalqßumalik veßt el u sivaneß uvaß 
atik tziß u juleß.
3 As ok veßt chaßma tu u juleß. As 
til veßt chaßma uvaß yeßlik veßt 
vichißol u Kubßaal Jesús atike.
4 As sotz veßt ikßußl chaßma. As 
txaklik kuxh veßt chaßma tzitziß. 
As aat kuxh til veßt chaßma uvaß 
txaklik veßt ok kaßvaßl unqßa naj 
txala chaßma uvaß vaßlik chit 
ilitzßkabßan unqßa toksaßmeß.
5 As aal chit xoßv veßt chaßma. As 
qaaebß veßt chaßma vatz unqßa 

najeß techal toon ivatz chaßma 
vatz txßavaß. As ech tal veßt unqßa 
naj ileß te chaßma: —¿Kam qßi 
uveß nu kuxh echuk u Jesús xoßl 
unqßa kamnajeß? Tan yeßl Aak 
kamnajle,
6 tan kat ulyu veßt taama 
Aak. As yeßl veßt Aak at tzitzaß. 
Etulsataj viyol Aakeß sekßußl uvaß 
tal kan Aak sete tul uvaß atik 
Aak tu u Galilea,
7 tan ech kat tal kan Aak ileß: «La 
aqßax ok VIKßAOL U NAJEß tiqßabß 
unqßa uxhchileß uveß yeß ni niman 
u Tiixheß. As la kam veßt vatz 
u kuruseß. As titoxvu qßii la ul 
taama unpajte,» tißk Aak,— tißk 
unqßa najeß tal te chaßma. 

8 As ul veßt viyol u Jesús skßußl 
chaßma.
9 As el veßt chßußl chaßma tu u 
juleß. As bßex tal veßt chaßma te 
junlaval unqßa ichusulibß Aakeß 

tukß te unjoltu unqßa niman tetz 
Aakeß kam uvaß til chaßma.
10 Antik u Maßleß uvaß tzaanaj tu 
Magdala, tukß u Xhiv, tukß umaßt 
u Maßl uvaß vitxutx u Jacobo, tukß 
kaßt unqßa ixoj, as aß chaßmaeß ul 
alon te unqßa apóstol.
11 As jit inima chajnaj viyol unqßa 
ixojeß, tan chßußjil elnallukat 
chaßma nikat tal chajnaj.

12 As txakpu veßt u Lußeß. Oojeßl 
chit veßt tel chßußl naj tiß bßen tilat 
u juleß uveß mujlukat u Jesús. As 
tul oon naj, as sajin ok naj tu u 
juleß. As aß kuxh unqßa maantaeß 
til veßt naj uveß bßochlukat u 
Jesús. As vaßlik chit teqßot veßt 
taama naj tiß uveß til naj. As bßen 
veßt naj tu kabßal.

Nikßuch tibß u Jesús vatz 
kaßvaßl unqßa ichusulibßeß

Marcos 16.12-13
13 As an chit tu qßiieß, as bßen 

veßt kaßvaßl vichusulibß u Jesús 
tu umaßl u tal tenam uvaß Emaús. 
Kamal oxvaßl ißl ixoßl tukß u 
Jerusalén.
14 As tul nikat ixaan chajnaj, as 
nikat iyolbße chajnaj kam chit 
uveß kat uchi.
15 As tul nikat iyolon chajnaj, as 
jetzßen veßt ok u Jesús tiß ixekebß 
tiß chajnaj.
16 As aat kuxh til chajnaj uvaß 
xekik umaßl u uxhchil tiß chajnaj. 
As jit texhla chajnaj uvaß aßik u 
Jesús.
17 As ech tal veßt u Jesús ileß te 
chajnaj: —¿Kam yolileß qßi uveß 
neyoleß tul nexaaneß? ¿As kam uveß 
nu kuxh etxumuneß?— tißk Aak.
18 As umaßl u naj uvaß Cleofas ibßii 
as ech tal naj ileß: —¿Ma jit axh 

aatenam bßa? ¿As ma yeß ootzimal 
bßa aßn kam uveß kat uch tu u 
Jerusalén tu unqßa qßiieß?— tißk naj.
19 Ech tal veßt u Jesús ileß: —¿As 
kam qßi kat uchi?— tißk Aak. As 
ech tal veßt chajnaj ileß: —¿As ma 
yeß kat aabßi bßa tiß uveß kat ulbßel 
u Jesús uvaß aa Nazaret? As 
Aakeß qßajsan tetz viyol u Tiixheß. 
As nim chit unqßa bßaßnileß uvaß 
kat ikßuch Aak tukß uveß kat tal 
Aak vatz u Tiixheß as vatz unqßa 
tenameß unpajte.
20 Pet aß unqßa iqßesal oksan 
iyol tenam vatz Tiixh tukß unqßa 
iqßesal u tenameß uvaß kat kßujbßaßn 
tiß ikam Aak vatz u kuruseß. As kat 
aqßpik veßt jeß Aak vatz u kuruseß.
21 Pet ech koj oß, tan aß kat 
qala uvaß Aakeß la qßalpun u 
kutenameß vatz unqßa uxhchileß 
uvaß nichßoßn taama sqiß. As yeß 
kat bßex ibßana, tan kat ibßanlu 
veßt oxvaßl qßii ikam veßt Aak.
22 As kat sotz veßt kukßußl tul kat 
ul tal kaßl unqßa ixoj sqe tiß uvaß 
kam kat til chaßma, tan kußsaj 
kat bßex chaßma kßatz u juleß uveß 
mujlukat Aak.
23 As yeßl veßt vichißol Aakeß kat 
ilej veßt chaßma tu juleß. As ni tal 
veßt chaßma uvaß kat ikßuch tibß 
kaßl unqßa ángel vatz chaßma. As 
kat tal unqßa ángel te chaßma 
uvaß isleßl veßt Aak.
24 As yak kuxh bßen veßt kaßl unqßa 
kumool. Bßex til veßt chajnaj u juleß. 
As ni tal chajnaj uvaß an chittuß 
kam uvaß kat tal unqßa ixojeß. As jit 
til chajnaj u Jesús,— tißk chajnaj.

25 As ech tal veßt u Jesús ileß: 
—¡Ex chit yeß nepal stuul! ¡Kam 
chit alkin aamaileß vetetzeß! Tan 
yeßxh nenima unqßa yoleß uvaß 

tzßibßamal kan taßn unqßa qßajsan 
tetz viyol u Tiixheß.
26 ¿As moj yeß ootzimal setaßn 
uvaß techanal la ipalebße u Cristo 
unqßa kßaxkßoeß? As aßn la oksal 
veßt iqßii Aak tul uvaß la ok Aak 
tu almikaß,— tißk Aak.
27 As aß xeßtkat Aak tiß unqßa yoleß 
uveß tzßibßamal kan taßn u Moisés. 
As tal veßt Aak unpajte tiß unqßa 
yoleß uvaß alel kan taßn kaßt unqßa 
qßajsan tetz viyol u Tiixheß. As 
tal veßt Aak isuuchil unqßa yoleß 
te chajnaj uvaß tzßibßamal kan tiß 
Aak.

28 As tul oon veßt chajnaj 
tziß u tal tenameß uvaß yakikkat 
chajnaj, as tal veßt u Jesús uvaß 
yakik veßt Aak tu umaßt tenam.
29 As iyaßlu veßt chajnaj Aak. Ech 
tal chajnaj ileß te Aak: —Kaaen 
kan sukukßatz, tan maßt veßt kuß 
qßii. As tuk tzßotinoj veßteß,— tißk 
chajnaj. As ok veßt Aak kßatz 
chajnaj tu kabßal.
30 As tul xonlik veßt u Jesús 
tukß chajnaj vatz u meexhaeß 
tiß itxßaßneß, as itxey veßt Aak u 
paaneß. As taqß veßt Aak taßntiixh 
te u Tiixheß stiß. As ijatx veßt Aak 
te chajnaj.
31 As tul ikßul veßt chajnaj u 
paaneß, as texhla veßt chajnaj uvaß 
aßik u Jesús. As oora kuxh sotz 
veßt Aak vatz chajnaj.
32 As ech tal veßt chajnaj 
ileß svatzaj: —¡As vaßlik chit 
itxuqßtxun u qaanxelaleß tul 
nikat tal Aak isuuchil unqßa yoleß 
sqe tu bßey!— tißk chajnaj.

33 As yak kuxh txakpu veßt 
chajnaj. As qßaav veßt chajnaj 
tu u Jerusalén. As tul oon veßt 
chajnaj, as kßulik tibß junlaval 

unqßa apóstol tukß kaßt unqßa 
niman tetz u Jesús.
34 As ech tal veßt unqßa apóstol 
ileß tukß unqßa niman tetz Aakeß 
te chajnaj: —¡An chiteß! ¡Kat 
ulyu veßt taama u Kubßaal Jesús! 
Tan kat ikßuch tibß Aak te u 
Simón,— tißke.
35 As tal veßt ok kaßvaßl unqßa 
najeß te unqßa apóstol uvaß kam 
ibßan chajnaj tukß Aak tu bßey, 
as kam ibßan chajnaj tul texhla 
chajnaj Aak tul ijatx Aak u 
paaneß.

Nikßuch tibß u Jesús 
vatz unqßa ichusulibß

Mateo 28.16-20;
Marcos 16.14-18; Xhun 20.19-23
36 As antelik kuxh iyolon 

unqßa najeß, as aat kuxh ilpu 
veßteß uvaß txaklik veßt u Jesús 
xoßl unqßa uxhchileß uvaß molik 
tibß. As ech tal veßt Aak ileß: —As 
bßaßnoj etatin sevatzaj sekajayil,— 
tißk Aak.
37 As teqßo veßt taama unqßa 
uxhchileß. As xoßv veßteß, tan 
kamal xoßval uvaß nikat tal veßteß.
38 As ech tal veßt Aak ileß te unqßa 
uxhchileß uveß molik tibß tu kabßal: 
—¿Kam uveß nu kuxh exoßveß as 
nu kuxh ikaßkabßin etaama?
39 Etiltaj vunqßabßeß tukß unqßa 
vojeß, tan ineß taß. As ekantaj 
in aqßal uvaß la pal ex stuul tiß 
etexhlat in, tan yeßl ichibßil as 
yeßl ibßajil unqßa xoßvaleß ati. Pet 
ech koj in, tan il unchißol ati tukß 
unbßajil echeß uvaß netileß,— tißk 
Aak.
40 As tul kuxh tal u Jesús u yoleß, 
as ikßuch veßt Aak viqßabßeß tukß u 
tojeß te chajnaj.

41 As kßuxh vaßlik chit ichiibß 
veßt chajnaj, as nikat teqßo taama 
chajnaj, tan yeßxnik inima 
chajnaj uvaß maßtik tul taama u 
Jesús. Estißeß uvaß ech tal Aak ileß 
te chajnaj: —¿Ma at echbßubßal 
sexeß? Ebßantaj bßaßnil. Etaqß 
unbßooj vetz,— tißk Aak.
42 As taqß veßt chajnaj unbßiil u 
bßoxißm txay te Aak tukß unbßiit u 
txßix kabß.
43 As ikßul veßt Aak. As techbßu 
veßt Aak vatz chajnaj.
44 As ech tal veßt Aak ileß te 
chajnaj: —As jankßal chit unqßa 
kßaxkßoeß uveß kat unpalebße, 
as aßeß uveß kat val sete bßaxa 
tul yeßxnaj kam in. As techal 
chit kat ibßana kam unqßa veeß 
tzßibßamal kan sviß taßn u Moisés 
tukß kaßt unqßa qßajsan tetz viyol 
u Tiixheß, tukß u yoleß uvaß ni tal 
tu Salmo,— tißk Aak.
45 As taqß veßt Aak itxumbßal 
chajnaj tiß uvaß la pal chajnaj tu 
yoleß uvaß tzßibßamal kan tiß Aak.
46 As ech tal veßt Aak ileß te 
chajnaj: —Ech ni tal unqßa yol ileß 
uvaß tzßibßamal kan sviß: «La chit 
ipalebße u Cristo u kamchileß. As 
titoxvu qßii la ul taama unpajte.
47 As tukß vibßii Aakeß la alpukat 
isuuchil u yoleß xoßl unqßa 
tenameß skajayil tiß uvaß la ikßaxa 
tibß unqßa tenameß tiß vipaaveß 
as la sotzsal veßt ipaav. As aß la 
xeßtkat tu u Jerusalén tiß talax 
isuuchil u yoleß,» tißk u yoleß uvaß 
tzßibßamal kan sviß.
48 As exeß tuk paxsan veßt unqßa 
yoleß sviß, tan exeß kat abßin as exeß 
kat ilon kam uvaß kat ulbßel in.
49 Pet kaaoj kan ex tzitzaß tu 
u Jerusalén. As lanal ekßul 

veyakßileß uveß la kuß chßußl tu 
almikaß, tan tuk unchaj tzan u 
lochol etetzeß uveß alel kan taßn 
vunBßaaleß,— tißk u Jesús.

Nijeß u Jesús tu almikaß
Marcos 16.19-20 

50 As teqßo veßt el u Jesús unqßa 
ichusulibßeß tißeßl u Jerusalén. As 
tul oon Aak tukß chajnaj najlich u 
Betania, as taqß veßt jeß Aak iqßabß, 
as bßaßn veßt iyolon Aak tiß chajnaj.
51 As tul kuxh tal Aak u bßaßneß 
tiß chajnaj, as ijetzß veßt el tibß 
Aak. As aat kuxh til veßt chajnaj 
teqßol veßt jeß Aak tu almikaß.
52 As toksa veßt chajnaj iqßii 
u Jesús. As qßaav veßt chajnaj 
tu u Jerusalén. As vaßlik chit 
itxuqßtxun veßt chajnaj.
53 As jun qßii nikat imol veßt 
tibß chajnaj tu u tostiixheß tiß 
toksal iqßii u Tiixheß. An chiteß. 

LUCAS 24

Lucas 24.50-53

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



229

Niyolon u Xhun tiß u Jesús

1  1 As xeß qßiisaj atik chit umaßl 
u uxhchil uvaß nikßuchun 

kam bßantaßn u Tiixheß. As 
echenikeß kßatz u Tiixheß, tan an 
chit Tiixheß u uxhchileß.
2 As atik chiteß u uxhchileß kßatz 
u Tiixheß tul yeßxnik chee u vatz 
txßavaßeß.
3 Jankßal chit unqßa veeß ati, as 
aßeß cheesan tetz. As yeßl umaj 
kam ati uvaß jit u uxhchileß 
cheesan tetz.
4 As echen u tiichajileß kßatz u 
uxhchileß. As aß vitiichajileß u 
txijun tetz u qaanxelaleß.
5 As aß u txijun tetz u qaanxelaleß 
ni txijun bßen u qßej toktoeß. As 
jatu koj la olebß u qßej toktoeß tiß 
itzaasaleß.

6 As atik umaßl u naj uvaß Xhun 
ibßii uvaß ichaj tzan u Tiixheß
7 tiß ul talat isuuchil unqßa yoleß 
sukuxoßl tiß u txijun tetz u 
qaanxelaleß, aqßal uvaß kajayil 
chit oß tukß unqßa tenameß la 
kukßujbßaß kukßußl tiß u txijun tetz 
u qaanxelaleß.
8 Jit u Xhuneß u txijun tetz u 
qaanxelaleß. Pet aß u Xhuneß u 

alol tetz isuuchil u yoleß tiß uvaß 
abßil u txijun tetz u qaanxelaleß.

9 As tul kat ul u txijun tetz 
u qaanxelaleß uvaß taßn chiteß 
unchßißtil vatz u txßavaßeß,
10 as atik u txijun tetz u 
qaanxelaleß xoßl unqßa tenameß. 
As kßuxh aßeß u cheesan tetz u 
vatz txßavaßeß skajayil, as yeß kat 
texhla unqßa tenameß u tijleßmeß.
11 As kßuxh aß ulkat xoßl 
vitenameß, as yeß kat kßulpu veßteß 
taßn vitenameß.
12 Pet abßil uveß kat niman as 
kat ikßujbßaß ikßußl stiß, as aßeß kat 
oksan oß smeßal ikßaol Tiixh.
13 As yeßl uvaß tukß koj itxumbßal 
umaj vatz txßavaßilla aama as tukß 
koj u tachaßv umaj uxhchil uvaß 
kat ok oß smeßal ikßaol Tiixh. Pet 
tachaßv chit u Tiixheß uvaß kat ok 
oß smeßal ikßaol Tiixh.

14 As u uxhchileß uvaß 
nikßuchun kam bßantaßn u Tiixheß, 
as atik veßt sukuxoßl, as nimal 
veßt bßaßnil kat ibßana, as nik tal 
veßt u jikla yoleß te unqßa tenameß. 
As kat teqßo veßt qaama tan ech 
nik ibßaneß echeß uveß nik ibßan u 
Tiixheß tan aßeß unchßißtil viKßaol 
u Tiixheß. Estißeß kat teqßo veßt 

Unqßa bßaßnla yol uvaß

tzßibßamal kan taßn

u Xhun
tiß u Jesús

a 1.28 As jit u Betania ni taleß uvaß najlich u Jerusalén. Pet aß umaßt u Betania uvaß 
jalit u Jordán.

qaama tiß unqßa uveß nik ibßan 
Aak.
15 As tal u Xhuneß isuuchil unqßa 
yoleß stiß. As ech tal ileß: —Aakeß 
uvaß kat vala, uvaß ech val ileß: 
«Xekel tzan umaßl u uxhchil sviß. 
As nim talcheß sviß, tan atik chiteß 
tul uvaß yeßxnik itzßebß in,»— tißk 
u Xhuneß.
16 As yeß niyaß u Tiixheß tiß taqßat 
vibßaßnileß sqe, tan nim chit 
vibßaßnil Aakeß sqiß,
17 tan bßaßneß vitzaqßit Aakeß uvaß 
atik kan sukuxoßl taßn u Moisés 
bßaxa. Pet aal chit nim talchu 
veßt vibßaßnileß tukß u jikla yoleß 
uvaß at sqiß, as u uxhchil uvaß ni 
val sete as aßeß u Jesucristo,
18 tan yeßxhebßil kat ilon ikaßy u 
Tiixheß. Pet taßn kuxh unchßißtil 
viKßaol Aakeß uvaß umaßl kuxh 
vitxumbßal Aakeß stukß, as aßeß 
uveß kat alon isuuchil sqe.

Visuuchil u Jesús 
uvaß ul tal u Xhuneß

Mateo 3.11-12; Marcos 1.7-8;
Lucas 3.15-17

19 Unqßa iqßesal unqßa tenameß 
tu u Jerusalén as kat ichaj bßen 
chajnaj kaßl unqßa nachol Tiixh 
tukß kaßt unqßa tiaal u Leví tiß bßen 
ichßotil te u Xhuneß. As ech tal 
chajnaj ileß: —¿Kam eejleßmeß qßi?— 
tißk chajnaj. As tal veßt u Xhuneß 
isuuchil u tijleßmeß te chajnaj.
20 As yeß kat imuj u Xhuneß yol. Pet 
jik chit kat tal u Xhuneß: —Jit ineß u 
Cristo,— tißk u Xhuneß tal te chajnaj.
21 As ichßoti veßt chajnaj: —¿Abßiste 
axh qßi uveß naaleß? ¿Ma axh u 

Elías?— tißk chajnaj. —Yeßle, jit 
ineß,— tißk u Xhuneß. —¿Pet moj 
axh u qßajsan tetz viyol u Tiixheß 
uvaß la uli?— tißk chajnaj. —Yeßle, jit 
ineß,— tißk u Xhuneß.
22 —¿Abßiste veßt axh qßi uveß 
naaleß? As al sqe, tan la qootzi tiß 
bßen qalat te unqßa chajol qetzeß. 
¿As kam u eejleßmeß uveß la bßen 
qaleß?— tißk chajnaj.
23 As ech tal veßt u Xhun ileß: 
—Aß u vijleßmeß uvaß tal kan u 
qßajsan tetz viyol u Tiixheß uvaß 
Isaías tul ech tal ileß:

Tan ineß uvaß nunsikßineß tu u 
tzuukin txßavaßeß. As ech ni 
val ileß:

«¡Ebßantaj etucheß tiß ekßulat u 
kuBßooqßoleß echeß ijikbßaßl 
umaj bßey!» tißk u Isaías tal 
kan,—

tißk u Xhuneß.
24 As aß unqßa fariseo chajon bßen 

unqßa najeß tiß ichßotil itziß u Xhuneß.
25 As ech tal veßt unqßa naj ileß te 
u Xhuneß: —Asoj jit axh u Cristo, 
jit axh u Elías, jit axh u qßajsan 
tetz viyol u Tiixheß uvaß la uli, 
as ¿kam qßi uveß naaqß kuß unqßa 
uxhchileß xeß u aßeß?— tißk chajnaj.
26 As ech tal veßt u Xhun ileß: 
—Tan xeß kuxh aßeß ni vaqßkat kuß 
unqßa uxhchileß. Pet at umaßl u 
uxhchil sexoßl uvaß yeß ootzimal 
u tijleßmeß setaßn.
27 As xekel veßt tzan sviß. As jit 
unkßuleleß uvaß la unsaapu vixaßpeß, 
tan nim talcheß sviß,— tißk u Xhuneß.

28 As aß ibßankat tu umaßl u 
tal tenam uveß Betania a jalit u 
nimla aßeß uveß Jordán. As tzitziß 

aa 1.38 «Chusul» isuuchil u yoleß uveß «Rabí.»

nik taqßkat kuß u Xhuneß unqßa 
uxhchileß xeß u aßeß tukß vibßii u 
Tiixheß.

Ni tal u Xhuneß
u tijleßm u Jesús

29 Ech veßt qßejal stuul, as til 
veßt u Xhuneß ijetzßen ok u Jesús 
skßatz. As ech tal veßt u Xhun ileß 
xoßl unqßa tenameß: —¡Etiltaj, tan 
il Aak ileß uvaß ech tatineß echeß 
kaneeroß uvaß niyatzßpu vatz u 
Tiixheß! As Aakeß chajel veßt tzan 
taßn u Tiixheß tiß ul isotzsal ipaav 
unqßa tenameß skajayil.
30 As Aakeß uvaß kat val sete uvaß 
ech val ileß: «Xekel tzan umaßl 
u uxhchil sviß. As atik chiteß tul 
yeßxnik itzßebß in,» chßin kat vala.
31 As mitaßn in ootzin tetz 
Aak. Pet kat ul vaqß kuß unqßa 
uxhchileß xeß u aßeß, aqßal uvaß la 
ootzil veßt Aak taßn u kutenameß 
uvaß tiaal Israel,— tißk u Xhuneß.
32 As ech tal u Xhun ileß unpajte: 
—Kat vil ikuß veßt chßußl u Tiixhla 
Espíritu tu almikaß, echeß ikuß 
chßußl umaj paroomaxh. As ul 
ikßujbßaß veßt tibß tiibßa Aak.
33 As tul yeßxnik vootzi Aak, as 
maßtik talat u chajol vetzeß sve 
uvaß chajon tzan in tiß vaqßat 
kuß unqßa uxhchileß xeß u aßeß: 
«Abßil uvaß la eel ikuß veßt chßußl u 
Tiixhla Espíritu stiibßa as la atin 
skßatz, as Aakeß la aqßon veßt ok u 
Tiixhla Espíritu tu vetaanxelaleß,» 
tißk sve.
34 As aßeß kat vila. Estißeß ni 
val sete uvaß Aakeß viKßaol u 
Tiixheß,— tißk u Xhuneß tal te 
unqßa tenameß.

Nimolo u Jesús 
u Lixh tukß u Luß

35 Ech qßejal stuul, as atik 
veßt u Xhuneß tukß kaßvaßl 
vichusulibßeß tziß u aßeß.
36 Tul til u Xhuneß ipal u Jesús, 
as ech tal veßt ileß: —¡Il Aak ileß! 
¡As Aakeß uvaß ech tatineß echeß 
kaneeroß uvaß niyatzßpu vatz u 
Tiixheß! As chajel veßt tzan Aak 
taßn u Tiixheß tiß ul isotzsal ipaav 
unqßa tenameß skajayil,— tißk u 
Xhuneß tal te kaßvaßl vichusulibßeß.
37 As tul tabßi veßt chajnaj uvaß 
tal u Xhuneß tiß u Jesús, as taqß 
veßt kan chajnaj u Xhuneß. As 
xekebß veßt chajnaj tiß u Jesús.
38 As isuchqßi veßt tibß Aak. Isaji 
veßt Aak kaßvaßl u najeß uvaß xekik 
tiß Aak. As ichßoti veßt Aak itziß 
chajnaj: —¿Kam nechukeß?— tißk 
Aak tal te chajnaj. Ech tal veßt 
chajnaj ileß: —¿Rabí, aa katil 
jejleßlkat axh?— tißk chajnaj.
39 As ech tal Aak ileß: —Sißunaj. 
Etiltaj,— tißk Aak tal te chajnaj. 
Bßen veßt chajnaj tiß Aak. Bßex 
til veßt chajnaj katil uveß atikkat 
Aak. As kaa veßt chajnaj kßatz 
Aak, tan kamal kajvaßl oora kuß 
qßii oon chajnaj kßatz Aak.

40 As Lixh ibßii umaßl u najeß 
uvaß kat abßin viyol u Xhuneß. As 
xekebß veßt naj tiß u Jesúseß. As aß 
u Lixheß u titzßin u Simón uvaß Luß.
41 As bßex ichuk veßt u Lixheß u 
Simón. As tul ilej naj u Simón 
uvaß Luß, as ech tal naj ileß: —¡Kat 
kulejlu veßt u Mesías!— tißk naj, 
tan «Cristo» isuuchil u yoleß uvaß 
«Mesías.»

bß 1.51 As tul tal u Jesúseß u yoleß uvaß VIKßAOL U NAJEß, as aß uvaß tal Aak uvaß itzßibßa 
kan u Daniel 7.13-14: Kat unvatzkßa umaßl u vatzikß aqßbßal as kat vil ikuß chßußl umaßl 
u naj tu u suutzß tu almikaß. As kat ul veßt kßatz umaßl u qßesla naj. As kat aqßax ok 
vatz u qßesla najeß. As kat aqßpu veßt tijleßm tiß unqßa tenameß tiß unqßa yolbßaleß 
skajayil, as ni toksal veßt iqßii. As yeßl veßt iyaßtebßal u tijleßmeß la ibßaneß, as yeßxhebßil 
la olebß stiß.
ch 1.51 Chuk tu u Oßt Testamento: Génesis 28.12.

42 As teqßo u Lixheß u Simón 
stiß. Bßex ikßuch veßt naj u Jesús. 
Tul oon u Simón vatz u Jesús, as 
aalik ok Aak te naj. As ech tal 
veßt Aak ileß: —Axh Simón, ikßaol 
Jonás, cheel jit veßt axh Simón. 
Pet axh veßt Cefas la ibßaneß,— 
tißk u Jesús, tan aß isuuchil u 
yoleß uvaß «Cefas» as «Luß» tu 
kuyolbßal.

Nimolo u Jesús u Pißl 
tukß u Natanael

43 Ech qßejal stuul, as tal veßt 
u Jesús ibßen tu u Galilea. As tul 
oon veßt Aak, ilej veßt Aak umaßl 
u naj uvaß Pißl. As ech tal Aak 
ileß te naj: —Xekebßen sviß,— tißk 
Aak.
44 As aß tzaanajkat u Pißleß tu u 
Betsaida, tan umaßl kuxh itenam 
naj tukß u Lußeß as tukß u Lixheß.
45 As bßex ichuk veßt u Pißleß u 
Natanael. Tul ilej naj u Natanael, 
as ech tal naj ileß: —Kat kulejlu 
veßt u uxhchileß uvaß itzßibßa kan 
u Moisés tukß uvaß tal kan unqßa 
qßajsan tetz viyol u Tiixheß. As 
aßeß vil uvaß Jesús, vikßaol u 
Xhußleß, uvaß aa Nazaret,— tißk u 
Pißleß.
46 As ech tal u Natanael 
ileß: —¿La kol chit el chßußl 
umaj bßaßnla uxhchil qßa tu u 
Nazaret?— tißk naj. Ech tal 
veßt u Pißl ileß: —¡Koßon! ¡Kuxh 
ila!— tißk naj.

47 As tul til veßt u Jesús toon u 
Natanael skßatz, as ech tal veßt 
Aak ileß tiß naj: —Il umaßl u tiaal 
Israel ileß uvaß jik chit itxumbßal, 
tan yeßl yol nichuli naj,— tißk u 
Jesús.
48 As ichßoti veßt u Natanael 
te Aak: —¿Katil qßi ootzikat 
in?— tißk naj. As ech tal veßt 
Aak ileß: —Maßtik vilat axh jaqß 
umaßl u higuera tul yeßxnik oon 
u Pißleß tiß amololeß,— tißk Aak 
tal te naj.
49 Ech tal u Natanael ileß: 
—Chusul, axheß vil viKßaol u 
Tiixheß. As axheß u tijlenaal u 
kutenameß uveß tiaal Israel,— tißk 
naj.
50 As ech tal veßt u Jesús ileß: 
—¿Ma nakßujbßaß akßußl sviß tiß uvaß 
kat val see uvaß kat vil axh jaqß u 
tzeßeß uvaß higuera? Pet tuk val 
see, tan nimeß uveß tuk eeleß tiß 
uvaß kat val see.
51 As ech tal veßt u Jesús ileß: 
—Tan jik chit tuk val sete, 
tan la etil uvaß jajleßl veßt u 
almikaßeß. As tuk etil ijeßeß as ikuß 
chßußl unqßa ángeleß uvaß tetz u 
Tiixheß tiibßa VIKßAOL U NAJEß bß tiß 
ilochpeß,— tißk u Jesús. ch

Ni tex til u Jesús 
umaßl u tzumbßaß 

2  1 Tu veßt itoxvu qßii, as 
tiß umaßl u nimla qßii tiß 

teqßot tibß umaj uxhchil tu u 

tenam uvaß Caná uvaß echen tu 
u Galilea. Atik vitxutx u Jesús 
tzitziß.
2 As saßbßelal veßt u Jesús tukß 
unqßa ichusulibßeß tu u tzumbßaßeß.
3 As til veßt vitxutx u Jesús 
uvaß motx veßt u vino xoßl unqßa 
tenameß. As ech tal veßt ileß: 
—Kat motxyu veßt u vino,— tißk 
vitxutx Aakeß tal ste.
4 As ech tal veßt Aak ileß: 
—¿Txutx, kam ni tokkat u yoleß 
uveß naal sve? Tan yeß ilejeßte 
uvaß la unkßuch u vijleßmeß te 
unqßa tenameß,— tißk Aak.
5 As ech tal veßt vitxutx u 
Jesús ileß te unqßa lochonaaleß: 
—Ebßantaj kam uveß tuk tal Aak 
sete,— tißk vitxutx u Jesús.
6 As atik vaajil unqßa nimla chaj 
loßch. As kamal oßvoßj txeßn aß 
nikat ibßen tu junun u loßcheß. As 
aß itxaßk unqßa loßcheß tiß imolpu 
aß uvaß nik itxakonsa unqßa 
tiaal Israel tiß itxßaat iqßabß tukß 
tiß itxßaat unqßa aqßonbßaleß tu 
kabßal.
7 As ech tal veßt u Jesús ileß te 
unqßa lochonaaleß: —Enoosataj 
unqßa loßcheß taßn aß,— tißk Aak. 

As inoosa veßt chajnaj unqßa 
loßcheß.
8 As tul noo veßt unqßa loßcheß, as 
ech tal veßt Aak ileß: —Eteesataj 
el tzan unbßooj uveß at tu u 
loßcheß. As bßen etaqßtaj te u 
ilol tetz isuuchil u nimla qßiieß 
tiß teqßot tibß meßal ikßaol umaj 
uxhchil,— tißk Aak.
9 As tul tukßa veßt u ilol tetz 
isuuchil u tzumbßaßeß u aßeß uveß 
ibßensa u Jesús sbßaßnla vino, as 
jit alpu te naj uvaß katil tzaakat 
u vino. As aßik kuxh unqßa 
lochonaaleß ootzin tetz. As imolo 
veßt u ilol tetz isuuchil u nimla 
qßiieß u najeß uveß teqßo tibß tukß 
tixqel.
10 As ech tal veßt naj ileß: 
—Jankßal chit unqßa najeß as aß 
nibßaxsa chajnaj unqßa bßaßnla 
chaj vino. As tul nimal maßt 
tukßaleß, as aßn kat pal veßt u vino 
uveß yeßl itxaßk. Pet ech koj axh, 
tan kat akol u bßaßnla vinoeß. As 
aßn ileß naaqß veßteß,— tißk naj tal 
te u najeß.
11 As aß u bßaxa kßuchbßal 
tetz u tijleßm u Jesúseß uvaß 
kat ibßana. As aß kat ibßankat 
tu u tal tenam uvaß Caná 
uvaß echen tu u Galilea. As 
kat ikßuch veßt Aak uvaß nim 
talchu veßt Aak. As aal chit 
ikßujbßaß veßt unqßa ichusulibß 
Aakeß ikßußl stiß.

12 As tul maßtik itzojpu veßt 
u nimla qßiieß tiß teqßot tibß 
meßal ikßaol umaj uxhchil, as 
bßen veßt Aak tu u Capernaúm 
tukß vitxutxeß tukß unqßa titzßin 
Aakeß tukß unqßa ichusulibßeß. As 
yeß kuxh jatvaßl qßii ibßan Aak 
tzitziß.

chß 2.13 As jun yaabß nik tulsa unqßa tiaal Israel skßußl uvaß yeßl unqßa bßaxa ikßaol 
unqßa qßesla ibßaaleß kat yatzßpi taßn u ángel tul uvaß kat el chßußl u tenameß tu u Egipto. 
As eyen tu Éxodo 12.1-36.
e 2.14 As aßeß unqßa najeß uvaß nik jalon unqßa puajeß tetz umaßt tenam uvaß eqßomik 
taßn unqßa uxhchileß uvaß ni tul tu u tostiixheß, tan vatzul kuxh u puajeß nik ibßanbßel 
tu u tostiixheß.

Nilaqßbßa el u Jesús 
unqßa aakßaßyeß 

vatz viqßanal u tostiixheß
Mateo 21.12-13; Marcos 11.15-18;

Lucas 19.45-46
13 As bßiitik kuxh tul veßt 

u nimla qßiieß uvaß pascua chß 
ibßii. As bßen veßt u Jesús tu u 
Jerusalén tukß unqßa ichusulibßeß.
14 As tul ok veßt Aak vatz 
viqßanal u tostiixheß, as til veßt 
Aak unqßa uxhchileß uveß nik 
ikßayineß. At chajnaj nikat kßayin 
vaakaxh, kaneeroß, paroomaxh 
tiß toksat unqßa tenameß unqßa 
avaneß vatz u Tiixheß. As til Aak 
uvaß xonlik kaßt unqßa naj uvaß 
nik jalon unqßa puajeß. e
15 As ipaatxßu veßt Aak umaßl u 
tzßußm. As ilaqßbßa veßt el Aak 
unqßa uxhchileß skajayil uveß nik 
kßayin unqßa ikaneeroßeß tukß 
unqßa ivaakaxheß. As imakßeßl 
Aak vipuaj unqßa najeß uveß nikat 
jalon puaj. As ipilqßu veßt Aak 
unqßa imeexha chajnajeß.
16 As ech tal veßt Aak ileß te 
unqßa kßayin paroomaxheß: 
—¡Eteqßotaj el unqßa etetzeß! 
¡Yeß kuxh etoksa u tostiixheß 
skßayibßalil, tan tetz vunBßaaleß!— 
tißk Aak.
17 As aßn ul veßt u yoleß skßußl 
unqßa ichusulibß Aakeß uvaß 
tzßibßamal kan uvaß ech ni tal 
ileß:

As nichßoßn vaama tiß unqßa 
veeß ni tuch tu vakabßaleß, 
tißk u yoleß.

18 As ech tal veßt unqßa iqßesal 
unqßa tenam ileß te u Jesús: 
—¿Kam kßuchbßal tetz u eejleßmeß 
la akßuch sqe uvaß la uch 
abßanataß uveß nabßaneß?— tißk 
chajnaj.
19 As ech tal veßt u Jesús ileß: 
—Kßuxh la eteßpu u kabßalaß, as 
la untxakpisa titoxvu qßii,— tißk 
Aak.
20 As ech tal veßt chajnaj ileß: 
—¿Ma aß naaleß uvaß oxvaßl kuxh 
qßii la atxakpisakat u tostiixheß? 
As tul vaajil toxkßal yaabß (46) 
kat txakpisalkat,— tißk unqßa 
iqßesal unqßa tenameß.
21 As yeßl uvaß aß koj chit u 
kabßaleß uvaß tal Aak. Pet aß 
vichißol Aakeß uvaß tala tul uvaß 
la ul taama Aak unpajte.
22 As xamtik veßt stuul tul 
maßtik tul veßt taama Aak, as 
ul veßt viyol Aakeß skßußl unqßa 
ichusulibßeß uvaß tal Aak. As 
inima veßt chajnaj u yoleß uveß 
tzßibßamal kan tiß u tulebßal taama 
Aakeß as tukß u yoleß uvaß tal Aak.

23 As tul atik u Jesús tu u 
Jerusalén tiß tilat u nimla qßiieß, 
as yeß saach unqßa tenameß 
ikßujbßaß ikßußl tiß Aak, tan tiß 
uvaß til veßt unqßa tenameß unqßa 
kßuchbßal tetz u tijleßm Aakeß uveß 
nik ibßaneß.

24 Pet jit ikßujbßaß Aak ikßußl tiß 
unqßa tenameß, tan ootzimalik 
taßn Aak kam uvaß at tu u 
taanxelal unqßa tenameß.
25 As jit tzßajinal la alpu te Aak 
uvaß kam bßan taßn itxumbßal 
unqßa tenameß, tan ootzimal 
vitxumbßal unqßa tenameß taßn 
Aak skajayil.

Niyolon u Jesús 
tukß u Nicodemo

3  1 Atik umaßl u fariseo uvaß 
Nicodemo ibßii. As naj umaßl 

viqßesal unqßa tiaal Israel.
2 As oon veßt naj aqßbßal xeß u 
Jesús. As ech bßex tal naj ileß: 
—Chusul, as ootzimal sqaßn uvaß 
aß u Tiixheß kat chajon tzan axh, 
tan yeßxhebßil la txßolon ibßanax 
unqßa kßuchbßal tetz u tijleßm u 
Tiixheß uveß nabßaneß, asoj yeßl 
Aak at skßatz,— tißk naj.
3 As ech tal veßt u Jesús ileß: 
—Jik chit tuk val see, tan abßil 
uvaß yeß la itzßebß tikaßpa, as yeß 
la uch tok xoßl unqßa tenameß uvaß 
at jaqß u tijleßm u Tiixheß,— tißk 
u Jesús.
4 As ech tal veßt u Nicodemo ileß: 
—¿Kam la tulbße umaj naj qßi 
titzßebßeß tul qßestu veßt naj? ¿Ma 
la uch bßa uvaß la ok naj kßatz 
vitxutxeß tiß titzßebß unpajte?— 
tißk naj.
5 Ech tal veßt u Jesús ileß: 
—Jik chit tuk val see, abßil 
uvaß yeßxhkam itzßebßnal kßatz u 
Tiixheß taßn u Tiixhla Espíritu as 
yeßxhkam itzßebßnal taßn u aßeß, as 
yeß la uch tok xoßl u tenameß uvaß 
at jaqß u tijleßm u Tiixheß.
6 As abßil uveß kat itzßebß kßatz 
vitxutxeß as vatz txßavaßilla chißol 

kuxheß. Pet abßil uveß la itzßebß 
taßn u Tiixhla Espíritu, as at veßt 
itiichajil kßatz u Tiixheß.
7 As yeß kuxh sotz akßußl tiß u yoleß 
uveß ni val see uvaß techal chit la 
itzßebß ex tikaßpa,
8 tan echeß u kajiqßeß tan kßuxh 
naabßi ivuluneß, as yeß natxßol 
eelataß katißch itzaaeß, as katißch 
ibßeneß. Echat kuxh bßanel taßn 
unqßa uxhchileß uveß ni titzßebß 
taßn u Tiixhla Espíritu,— tißk u 
Jesús.
9 As ech tal veßt u Nicodemo ileß: 
—¿La kol chit ibßan qßa echeß uveß 
naaleß?— tißk naj.
10 Ech tal veßt u Jesús ileß te naj: 
—Axh umaßl u chusul tetz viyol 
u Tiixheß xoßl unqßa tenameß. ¿As 
ma yeß napal bßa tu unqßa yoleß?
11 Ileß jik chit tuk val see tan 
kam unqßa veeß ootzimal sqaßn as 
aßeß ni qaleß. As kam uvaß ni qileß 
as aßeß ni qal isuuchil. As kßuxh aß 
visuuchil u yoleß uveß ni val sete, 
as yeß nenima.
12 As kßuxh aß unqßa vatz 
txßavaßilla yoleß uveß ni val sete, 
as yeß kat enima. ¿As aß kol chit 
la enima unqßa yoleß qßa uvaß tetz 
u Tiixheß uvaß la val sete?
13 Tan yeßxhebßil kat jeß tu almikaß, 
pet taßn kuxh ineß uvaß in VIKßAOL U 
NAJEß uvaß kat kuß chßußl tu almikaß.
14 As echat chit la unbßaneß 
echeß uvaß kat ibßan u Moisés, 
tul kat taqß jeß umaßl u vatzibßal 
txßißlatxoo vatz umaßl u tzeß tu 
u tzuukin txßavaßeß tiß tel unqßa 
tenameß vatz u kamchileß. As 
techal la aqßpik jeß in vatz umaßl 
u tzeß uvaß in VIKßAOL U NAJEß,
15 aqßal uvaß at itiichajil u 
taanxelal unqßa uxhchileß kßatz 

u Tiixheß, jankßal unqßa uxhchileß 
uveß la ikßujbßaß ikßußl sviß. As 
yeß la itzßej vitiichajileß uveß yeßl 
iyaßtebßal,— tißk u Jesús.

Nixoßni u Tiixh 
unqßa tenameß skajayil

16 Tan kat itxum u Tiixheß 
ivatz unqßa tenameß skajayil vatz 
u txßavaßeß. Estißeß kat taqß tzan 
Aak unchßißtil viKßaoleß tiß ikameß, 
aqßal uvaß jankßal unqßa uxhchileß 
uvaß la ikßujbßaß ikßußl tiß viKßaol 
Aakeß as yeß la tzßejxi. Pet at 
itiichajil uvaß yeßl iyaßtebßal.
17 As yeß kat ichaj tzan u Tiixheß 
viKßaoleß vatz u txßavaßeß tiß uvaß 
la taqß bßen Aak unqßa tenameß 
tu u kßaxkßoeß. Pet kat ichaj tzan 
Aak viKßaoleß tiß iqßalpul unqßa 
tenameß vatz vipaaveß.
18 Estißeß jankßal unqßa uxhchileß 
uveß la niman viKßaol u Tiixheß 
as yeßl u kßaxkßoeß at tzan stiß. Pet 
jankßal unqßa uxhchileß uvaß yeß 
ni niman as aßeß at veßt tzan u 
kßaxkßoeß stiß, tan tiß uvaß yeß kat 
ikßujbßaß ikßußl tiß unchßißtil viKßaol 
u Tiixheß.
19 As kat teesa veßt el tibß unqßa 
tenameß kßatz u txijun tetz u 
taanxelaleß tul uvaß kat ul Aak 
vatz u txßavaßeß, tan tiß uvaß 
nisaß unqßa tenameß ibßanat u 
vaßlexheß. Pet yeß nisaß inimat u 
txijun tetz u taanxelaleß. Estißeß 
at veßt tzan u kßaxkßoeß tiß unqßa 
tenameß.
20 As jankßal unqßa tenameß uveß 
aß kuxh u vaßlexheß nibßaneß as 
nichißan taama tiß u txijun tetz 
u taanxelaleß. As ni teesa veßt el 
tibß skßatz, tan aß isaß uvaß yeß la 
majax ivatz tiß ipaavineß.

21 Pet ech koj unqßa uxhchileß 
uveß ni bßanon u jikeß, tan 
nijetzßen ok kßatz u txijun tetz u 
taanxelaleß, aqßal uvaß la tootzi 
unqßa tenameß uvaß aß u Tiixheß 
aqßol tetz vitxumbßaleß tiß ibßanat 
u bßaßneß.

Niyolon u Xhun tiß u Jesús
22 As xamtik veßt stuul, as 

el veßt u Jesús tu u Jerusalén 
tukß unqßa ichusulibßeß. As oon 
veßt Aak tu u Judea uvaß nik 
taqßaxkat kuß unqßa uxhchileß xeß 
u aßeß taßn Aak.
23 As echat nik ibßan u Xhuneß 
unpajte, tan nik taqß kuß unqßa 
uxhchileß xeß u aßeß tu u tenameß 
uvaß Enón, najlich u Salim, tan 
tiß uvaß nim u aßeß uvaß atik tzitziß. 
As yeß saach unqßa uxhchileß uli 
tiß ikuß xeß u aßeß,
24 tan yeßxnik oksal u Xhuneß tu 
u kaarsa.

25 As nik iyaa tibß unqßa 
ichusulibß u Xhuneß tukß kaßt 
vimooleß uvaß tiaal Israel, tiß uvaß 
kam la tulbße unqßa uxhchileß 
teesat el u vaßlexheß tu u 
taanxelaleß vatz u Tiixheß.
26 As ech bßex tal veßt unqßa 
ichusulibß u Xhun ileß ste: 
—Chusul, u najeß uvaß atik 
sakßatz jalit u nimla aßeß uvaß 
Jordán, uvaß yolon axh stiß, as ni 
taqß kuß naj unqßa uxhchileß xeß u 
aßeß. As yeß saach tok veßt unqßa 
tenameß kßatz naj,— tißk chajnaj.
27 Ech tal veßt u Xhun ileß te 
chajnaj tiß u Jesús: —Aßeß nibßaneß 
uvaß alel tzan ste taßn u Tiixheß, 
tan yeßxhkam la uch ibßanat 
umaj uxhchil, asoj jit u Tiixheß 
tu almikaß kat aqßon ste.

28 As an chit exeß kat abßin 
vunyoleß uvaß ech kat val ileß. 
Jit ineß u Cristo, tan Tiixheß kat 
chajon tzan in bßaxa vatz u 
Cristo,
29 tan ech vatineß vatz u Cristo 
echeß umaj tetz kßultziß u 
tzumelaeß uvaß at txala, tan aß 
kuxh u tzumelaeß kßujleßl tiß u 
ixqelaeß. Pet ech koj u tetz kßultziß 
u tzumelaeß, tan nichiibßeß tul ni 
tabßi u tuul ivißeß. As echat chit 
bßan vaßn, tan vaßl chit unchiibßeß.
30 As aal tuk oksaloj veßt iqßii 
Aak. Pet ech koj in, tan yeßl 
unqßii la oksal veßteß.

Niyolon u Xhun 
tiß u tijleßm u Jesús

31 Tan aß tzaanajkat Aak tu 
almikaß. As Aak veßteß nim talcheß 
tiß unqßa tenameß skajayil. Pet 
ech koj in, tan in kuxh vatz 
txßavaßil aama, as aß kuxh u vatz 
txßavaßil yoleß ni valeß, tan aß 
kuxh u vatz txßavaßil txumbßaleß 
eqßomal svaßn. Pet ech koj u 
Jesús, tan aß tzaanajkat Aak tu 
almikaß. As taßn Aakeß nim talcheß 
tiß unqßa tenameß skajayil.
32 As aßeß ni tal u Jesús kam uveß 
kat til Aak tukß uveß kat tabßi 
Aak. As kaßl kuxh unqßa uxhchileß 
ni niman viyol Aakeß.
33 Pet abßil uvaß ni niman u yoleß 
uvaß ni tal u Jesús, as nikßucheß 
uvaß jik chit u yoleß uveß ni tal u 
Tiixheß ste,— tißk u Xhuneß.
34 Kat ichaj tzan u Tiixheß u 
Jesúseß. As tul uvaß niyolon 
u Jesús, as an chit u Tiixheß 
niyoloneß. Tan ayaßl chit ikßußl 
u Tiixheß kat taqß Aak viTiixhla 
Espíritu te u Jesús.

35 As xoßn chit viKßaol u 
Kubßaaleß ste. As kat toksa Aak 
viKßaoleß Bßooqßolil tiß unqßa veeß 
skajayil.
36 Estißeß uvaß abßil la ikßujbßaß 
ikßußl tiß viKßaol u Tiixheß as at 
veßt itiichajil uvaß yeßl iyaßtebßal. 
Pet abßil uvaß yeß la niman Aak 
as yeßl veßt itiichajil u taanxelaleß 
kßatz u Tiixheß, pet aß veßt 
vitxßißtzißl u Tiixheß at veßt tzan 
stiß.

Niyolon u Jesús tukß umaßl 
u ixoj uvaß aa Samaria 

4  1 As ootzimalik taßn u Jesús 
uvaß maßtik tabßit unqßa 

fariseo itzibßlal Aak uvaß nimal 
chit unqßa uxhchileß nikat ikuß xeß 
u aßeß taßn Aak tiß uveß nik ibßan 
u Xhuneß.
2 As tul jit u Jesús nik aqßon kuß 
unqßa uxhchileß xeß u aßeß. Pet aß 
unqßa ichusulibß Aakeß nik bßanon.

3 As tul tabßi u Jesús uvaß maßtik 
tabßit unqßa fariseo, as el veßt 
chßußl u Jesús tu u Judea. As 
tal veßt Aak ibßen tu u Galilea 
unpajte.

4 As echik ipal Aak tu u 
Samaria.
5 As oon veßt Aak tu umaßl u 
tenam uvaß Sicar uvaß echen tu u 
Samaria. As aß atikkat u txßavaßeß 
uveß kat taqß kan u Jacob te 
vikßaol uvaß Xhußl najlich u Sicar.
6 As kßotik umaßl u jul tzitziß uvaß 
ni teqßolkat jeß tzan aß uvaß kßotik 
kan taßn u Jacob.

As tul chaqßaan veßt qßii, as 
xonebß veßt u Jesús tziß u juleß, tan 
koolinalik veßt Aak taßn xaoßm.
7 As ul umaßl u ixoj uvaß aa 
Samaria tzißaßvoj tu uveß atikkat 
u aßeß. As ech tal veßt u Jesús ileß 
te ixoj: —Aqß unbßooj vaaß uvaß la 
vukßa,— tißk Aak,
8 tan maßtik ibßen veßt unqßa 
ichusulibß Aakeß tu u tenameß tiß 
iloqßat echbßubßal.
9 As ech tal veßt u ixoj ileß: 
—¿Kam qßi uveß nu kuxh ajaj 
avaaß sve? As tul axh tiaal Israel. 
As in aa Samaria,— tißk ixoj te 
u Jesúseß, tan yeß nik iqßiila tibß 
unqßa tiaal Israel tukß unqßa aa 
Samaria.
10 As ech tal veßt u Jesús ileß: 
—Ootzimal koj vibßaßnil u Tiixheß 
taß aßn, as la pal axheß taß stuul 
uvaß abßiste in uveß ni jajon u aßeß 
see. As lajaj sve. As la vaqßeß u 
aßeß see uveß la aqßon atiichajil,— 
tißk u Jesús.
11 As ech tal veßt u ixoj ileß te u 
Jesús: —Pap, mitaßn chit umaj 
aatinbßal ati tiß eeqßot jeß tzan u 
aßeß. As tul nim chit tuul u juleß. 

¿As kat la eeqßokat jeß tzan u aßeß 
qßi uveß naaleß?
12 ¿As nim kol chit aalchu veßt 
qßa tiß u kubßaal Jacob? Tan aakeß 
kßotol kan tetz u aßeß. As tzitzaß 
nik tul teqßokat aak taaß tukß 
unqßa meßal ikßaoleß. As tzitzaß nik 
tukßaßkat unqßa tavan aakeß,— tißk 
ixoj.
13 As ech tal veßt u Jesús ileß: 
—Jankßal unqßa uxhchileß uveß 
la ukßan u aßeß uvaß at tzitzaß as 
echeß la koj pal vitzajitzißleß.
14 Pet jankßal unqßa uxhchileß 
uveß la ukßan u aßeß uveß la vaqßeß 
as echeß jatu koj la tzaj veßt itziß. 
As echeß nibßan unqßa aßeß uveß 
ni tel chßußl tu u vitzeß as ech la 
ibßaneß tiß taqßax etiichajil uveß 
yeßl iyaßtebßal,— tißk u Jesús.
15 As ech tal u ixoj ileß: —Pap, 
aqß u aßeß bßa sve uveß naaleß, 
aqßal uvaß yeßxh jatu la tzaj veßt 
untziß. As yeßl in la ul veßt in 
tzißaßvoj tzitzaß,— tißk ixoj.
16 Ech tal u Jesús ileß: —Bßaßn 
kuxheß bßa. Kuxh molo 
vatzumeleß. As eela etuleß,— tißk 
u Jesús.
17 As ech tal veßt ixoj ileß: —Yeßl 
untzumel ati,— tißk ixoj. Ech 
tal veßt u Jesús ileß te ixoj: —An 
chiteß bßa naaleß uvaß yeßl atzumel 
ati,
18 tan oßvaßx naj ajatx eebß stukß. 
As u najeß uveß eqßomal aßn cheel 
as jit atzumel najeß. An chiteß bßa 
uveß naaleß,— tißk Aak.
19 As ech tal veßt ixoj ileß: —Pap, 
texh axh qßajsan tetz viyol u 
Tiixheß ni vabßi. As la unchßoti 
see,
20 tan tzitzaß viß u vitzeß nik 
inachkat unqßa qßesla kubßaaleß 

u Tiixheß. Pet ech koj ex, tan aß 
netaleß uvaß tu kuxh u Jerusalén 
la nachpukat Tiixh,— tißk ixoj.
21 As ech tal veßt u Jesús ileß: 
—Nima uveß tuk val see, tan la ul 
umaßl u qßii uvaß jit kuxh tzßajinal 
viß u vitzeß as jit tzßajinal tu u 
Jerusalén la nachpukat u Tiixheß. 
Pet katil kuxh la uch inachpukat 
veßt Tiixh.
22 Tan nu kuxh enach umaßl u 
tiixh uvaß yeß ootzimal setaßn. Pet 
ech koj oß, tan ootzimal u Tiixheß 
sqaßn uveß nu kunacheß, tan aß 
xeßtikkat tzan u sotzbßal paaveß 
sukuxoßl, oß unqßa tiaal Israel.
23 As u qßiieß uvaß ni val see as 
ileß najli veßt cheel tiß uvaß la 
inach unqßa tenameß u Tiixheß 
tukß chit taanxelal, tan aß isaß 
Aak uvaß jik chit itxumbßal unqßa 
uxhchileß la ibßaneß tul la inach 
Tiixh.
24 As jankßal unqßa uxhchileß uvaß 
la nachon Tiixh, as techal chit la 
inach Tiixh tukß chit taanxelal 
as tukß tijikil, tan ech u Tiixheß 
echeß u kajiqßeß, tan yeß naßl,— 
tißk u Jesús.
25 As ech tal veßt u ixoj ileß: 
—Ootzimaleß svaßn uvaß la ul 
umaßl u uxhchil uvaß alel kan 
u tulebßaleß taßn u Tiixheß uvaß 
Cristo chßelel. As aßeß la alon veßt 
isuuchil sqe skajayil tul uvaß la 
uli,— tißk ixoj.
26 As ech tal veßt u Jesús ileß: 
—Ineß taß uveß nunyolon see,— 
tißk Aak.

27 As tul tzojpu iyolon Aak tukß 
u ixojeß, as bßex uloj veßt unqßa 
ichusulibß Aakeß. As sotz veßt 
ikßußl chajnaj tiß uveß til chajnaj 
uvaß nik iyolon Aak tukß u ixojeß, 

tan tiß uvaß yeßl umaj chusul la 
uch iyolon tukß umaj ixoj xoßl 
tenam. As jit ichßoti umaj naj te 
Aak uvaß: —¿Kam nayol tukß u 
ixojeß?— tißk koj umaj chajnaj tal 
te Aak.
28 As taqß veßt kan u ixojeß 
vitxeßneß. As bßex tal veßt ixoj tu 
vitenameß. As ech tal veßt ixoj ileß 
te unqßa uxhchileß:
29 —¡Sißunaj! ¡Ul etiltaj umaßl u 
naj uveß kat alonyu sve tiß unqßa 
veeß bßanel svaßn skajayil! ¿As ma 
jit u najeß u Cristo?— tißk ixoj.
30 As el veßt chßußl unqßa 
uxhchileß tu vitenameß tiß tul veßt 
kßatz Aak.

31 As tul maßtik ibßen veßt ixoj, 
as jetzßen veßt ok unqßa ichusulibß 
Aakeß skßatz. As ech tal veßt 
chajnaj ileß te Aak: —Chusul, 
txßaßon,— tißk chajnaj.
32 Ech tal veßt Aak ileß: —At 
umaßl u vechbßubßal uveß yeß 
ootzimal setaßn,— tißk Aak.
33 As ech tal veßt chajnaj ileß 
svatzaj: —¿Kam qßi estaßn? ¿Pet 
moj abßil kat eqßon tzan unbßooj 
techbßubßal Aak?— tißk chajnaj.
34 As ech tal veßt u Jesús ileß: 
—As aß veßt vechbßubßaleß uvaß la 
unbßaneß kam uveß ni tal taama 
u chajol vetzeß. As la untzojpisa 
uvaß kat tal Aak sve.
35 As netaleß uvaß: «Kajvaßten 
ichß imakax ivatz u chikoeß,» 
chßex netaleß. As ileß ni val sete, 
esajitaj bßen unqßa tenameß, tan 
ech unqßa tenameß echeß unqßa 
chikoeß uveß qßantu veßteß tiß 
imakleß.
36 As abßil uveß la molon tzan 
unqßa tenameß tiß tok itiichajil uveß 
yeßl iyaßtebßal as echeß umaßl u 

uxhchil uvaß ni makon ivatz unqßa 
chikoeß, tan la til ivatz u taqßoneß. 
As estißeß uvaß eela ichiibß unqßa 
uxhchileß uvaß ni makoneß tukß 
unqßa uxhchileß uveß kat avan.
37 As an chiteß taß u yoleß uvaß: 
«Umaßl uxhchil ni avan. As umaßt 
uxhchil ni makon,» tißk u yoleß.
38 As cheel nunchaj bßen ex tiß 
bßen emakat uveß jit ex kat avan, 
tan vaßlen kat aqßonvan sevatz. 
As cheel antu veßt ex tuk ilon 
veßt ivatz unqßa taqßon unqßa 
uxhchileß,— tißk u Jesús.

39 As yeß saach unqßa aa 
Samaria uvaß atik tu u tenam 
uvaß Sicar, as kat ikßujbßaß ikßußl 
tiß u Jesús taßn u yoleß uveß tal u 
ixojeß, tan ech maßtik talat ixoj 
ileß: —¡Tan nimal unqßa vaßlexheß 
uvaß bßanel svaßn, as kat tal Aak 
sve!— tißk ixoj.
40 As ul ijaj unqßa aa Samaria 
bßaßnil te u Jesús tiß uvaß la kaa 
Aak tu u tenameß. As kaßvaßl 
qßii atin veßt Aak xoßl unqßa aa 
Samaria.
41 As aal chit kat ikßujbßaß veßt 
unqßa uxhchileß ikßußl tiß u Jesús 
tiß unqßa yoleß uveß nik tal Aak.
42 As ech tal veßt unqßa uxhchil 
ileß te u ixoj: —Jit kuxh tiß u yoleß 
uveß kat aal sqe nu kukßujbßaßkat 
kukßußl. Pet kat qabßil veßteß, as 
kat qootzil veßteß uvaß an chiteß 
vil uvaß Aak u sotzsan tetz ipaav 
unqßa tenameß skajayil,— tißk 
unqßa uxhchileß.

Nibßaßnxisa u Jesús ikßaol 
umaßl u naj uvaß nim talcheß
43 Tu veßt ikaßv u qßiieß, as el 

veßt chßußl u Jesús tu u Samaria. 
As bßen veßt Aak tu u Galilea.

44 As atik skßußl Aak uvaß yeß 
la oksal iqßii Aak taßn unqßa 
uxhchileß tu vitenameß, tan 
maßtik talat Aak uvaß yeßl umaj 
qßajsan tetz viyol u Tiixheß la 
oksal iqßii tu vitenameß.
45 As oon veßt Aak tu u Galilea. 
As jankßal unqßa aa Galilea uveß 
maßtik tex tu u Jerusalén tiß u 
nimla qßiieß, as oora chit ikßul veßt 
ok chajnaj Aak, tan maßtik tilat 
chajnaj kam uveß kat ibßan Aak 
tu u Jerusalén.

46 As oon veßt u Jesús 
unpajte tu u tenameß uvaß Caná 
uvaß echen tu u Galilea, uvaß 
ibßensakat Aak u aßeß vinoil. 
As atik umaßl u naj tzitziß uvaß 
lochol tetz u ijlenaaleß, uvaß 
nikat ichßoßn umaßl vikßaol tu u 
Capernaúm.
47 As tul tabßi veßt naj itzibßlal 
uvaß maßtik itzaa u Jesús tu u 
Judea as maßtik toon veßt Aak tu 
u Galilea, as oon veßt naj tiß ijajat 
kuybßal te Aak uvaß la bßen Aak 
tiß ibßaßnxisal vikßaol najeß, tan 
bßiitik kuxh ikam vikßaol najeß.
48 As ech tal veßt u Jesús ileß te 
naj: —Yeß koj kat unkßuch unqßa 
texhlal u tijleßm u Tiixheß sete, 
as kamal yeßl ex taß la ekßujbßaß 
ekßußl sviß,— tißk u Jesús.
49 As ech tal veßt u lochol tetz u 
ijlenaal ileß: —Pap, bßan bßaßnil. 
Kuxh il vas unkßaoleß cheel tan 
tuk kamoj veßteß,— tißk naj.
50 As ech tal veßt u Jesús ileß te 
naj: —Kuxh veßteß. Il vakßaol ileß 
isleßle,— tißk Aak. As tul tabßi veßt 
u najeß viyol Aakeß, as inima veßt 
naj. As bßen veßt naj tu vitenameß.
51 As tul bßiitik kuxh toon naj 
tu vitenameß, as ul kßulpoj veßt 

naj tu bßey taßn kaßl unqßa ikßam. 
As ech tal chajnaj ileß: —Pap, 
¡isleßl veßt vakßaoleß cheel!— tißk 
chajnaj.
52 As ech tal veßt u lochol tetz u 
ijlenaal ileß: —¿Kam oora qßi kat 
bßaßnxi?— tißk naj. As ech tal veßt 
unqßa kßam ileß te naj: —Eßttzaneß 
txalqßu qßii yaß veßt u xamaleß tiß 
naj,— tißk chajnaj.
53 As tul tabßi veßt u lochol tetz 
u ijlenaaleß u yoleß uvaß tal unqßa 
kßameß, as ul veßt skßußl naj uvaß 
ech ooraeß uvaß tal u Jesús te naj 
uvaß: «Il vakßaol ileß isleßle,» tißk 
Aak. As kat ikßujbßaß veßt naj ikßußl 
tiß Aak tukß unqßa tatineß tikabßal.

54 As tu u Galilea ikßuchkat u 
Jesús vikaßv u kßuchbßal tetz u 
tijleßmeß vatz unqßa tenameß tul 
maßtik itzaa Aak tu u Judea.

Nibßaßnxisa u Jesús umaßl u 
aachßoßm tu u Jerusalén

5  1 As xamtik veßt stuul tul 
uvaß ilej umaßt u nimla qßii 

uveß nikat inima unqßa tiaal 
Israel tu jun yaabß, as bßex veßt u 
Jesús tu u Jerusalén unpajte.
2 As bßanik umaßl u nimla tzßaj 
tetz molbßal aß uvaß Betesda 
ibßii tu yolbßal hebreo. As aß 
echenkat najlich itziß u tapiaaleß 
uvaß tokebßal kaneeroß ibßii. As 
u nimla molbßal aßeß uveß atik jeß 
iviß as oßvaßl toj uvaß tzßaj txßapike.
3 As yeß saach unqßa aachßoßmeß 
koxhlik tziß u molbßal aßeß. At 
koßx, at tzot, ati uvaß kßoroßxhin 
tibß taßn chßoßm. As nikat itxßebß 
unqßa aachßoßmeß uvaß la tiin veßt 
u aßeß,
4 tan jit kuxh nim la ul itiinsa 
umaj ángel u aßeß. As abßiste 

kuxh u aachßoßmeß uvaß bßaxel 
la ok xeß u aßeß tul la itiinsa tibß 
u aßeß, as la bßaßnxi, kßuxh kam 
kuxh chßoßmil uvaß nik bßanon.

5 As atik umaßl u aachßoßm tziß 
u nimla molbßal aßeß uvaß maßtik 
ibßanat veßt vinaj vaaxajlaval (38) 
yaabß ixeßt chßoßnoj.
6 As til veßt u Jesús u aachßoßmeß 
uvaß koxhlik tziß u aßeß. As atik 
veßt skßußl Aak uvaß naßxnik ixeßt 
naj chßoßnoj. As ech tal veßt Aak 
ileß: —¿Ma nasaß uvaß la bßaßnx 
veßt axh?— tißk Aak.
7 Ech tal veßt naj ileß: —¡Kano, 
Pap! As yeßxhebßil ni bßanon 
bßaßnil sve tiß vaqßax bßen xeß u 
aßeß. As kßuxh nunyaßlu vibß tiß 
unkußeß tul ni tiinsa tibß u aßeß, as 
bßaxel nibßaxsa tibß umaßt uxhchil 
sunvatz,— tißk u aachßoßmeß.
8 As ech tal veßt u Jesús ileß: 
—Txakpen. Eqßo vachßachißm 
tzeßeß. As kuxh veßt takabßal,— 
tißk Aak tal te naj.
9 As yak chit bßaßnx veßt u 
aachßoßmeß. As teqßo veßt naj u 
chßachißm tzeßeß. As xaan veßteß. 
As tu u xeem qßiieß ibßaßnxisa u 
Jesús u aachßoßmeß.

10 As ech tal veßt unqßa iqßesal 
unqßa tenam ileß te u najeß uvaß 
maßtik tel u chßoßmeß stiß: —Xeem 
qßii taß cheel. As txaaeß uvaß 
ijamal kuxh vachßachißm tzeßeß,— 
tißk chajnaj te naj.
11 As ech tal veßt naj ileß: —U 
uxhchileß uveß kat bßaßnxisan 
in as aßeß kat alon sve: «Sikß 
vachßachißm tzeßeß. As kuxh 
veßteß,» tißk sve,— tißk naj.
12 As ichßoti veßt unqßa iqßesal 
unqßa tenameß itziß naj. As ech 
tal chajnaj ileß: —¿Abßil u najeß 

qßi uveß kat alon see uvaß: «Sikß 
vachßachißm tzeßeß. As kuxh veßteß,» 
taqß kat tal see?— tißk chajnaj.
13 As yeß tootzaj naj uvaß abßil 
bßaßnxisan naj, tan maßtik tel 
chßußl u Jesús xoßl unqßa tenameß 
uveß atik tzitziß.

14 As xamtik veßt stuul, ikßul 
tibß u Jesús tukß u najeß vatz 
viqßanal u tostiixheß. As ech tal 
veßt Aak ileß te naj: —Ileß tuk 
val see, tan il axh bßaßn veßt 
axh cheel. As yeß paavin veßt 
axh, aqßal uvaß yeß la ul umaßtoj 
kßaxkßo seeß uvaß nim tiß unqßa 
veeß kat apalebße,— tißk Aak.
15 As bßex tal veßt naj te unqßa 
iqßesal unqßa tenameß uveß aß u 
Jesús kat bßaßnxisan naj.
16 Estißeß uveß ibßan veßt unqßa 
iqßesal unqßa tenameß ikßußl tiß 
ichukat txumbßal tiß u Jesús, 
tan tiß uvaß ibßaßnxisa Aak u 
aachßoßmeß tu u xeem qßiieß.
17 As ech tal veßt u Jesús ileß 
te chajnaj: —As kßuxh tu u 
xeem qßiieß, yeß niyaß vunBßaaleß 
tiß ibßanat u bßaßnileß. Estißeß 
nunbßan u bßaßneß tu u xeem qßiieß 
unpajte,— tißk Aak.
18 As tabßi veßt unqßa iqßesal unqßa 
tenameß u yoleß uvaß tal u Jesús. 
As aal chit ichuk veßt chajnaj 
txumbßal tiß iyatzßax Aak. As jit 
kuxh tiß uvaß maßtik ibßaßnxisat 
Aak u aachßoßmeß tu u xeem qßiieß. 
Pet tiß uvaß «VunBßaaleß,» tißk Aak 
tiß u Tiixheß. As nik tal tibß Aak 
uvaß eela Aak tukß u Tiixheß.

Ni tal u Jesús uvaß eela 
u tijleßm Aakeß tukß u Tiixheß
19 As ech tal veßt u Jesús 

ileß te chajnaj: —Ileß jik chit 

tuk val sete tan yeßxhkam la 
uch unbßanataß sunjunal. Pet 
aß nunbßaneß uveß ni vileß uvaß 
nibßan vunBßaaleß. As jankßal 
uveß nibßan vunBßaaleß as echat 
nunbßaneß unpajte,
20 tan xoßn chit in te vunBßaaleß. 
As nikßuch Aak sve jankßal uveß 
nibßan Aak, tan nim chiteß u 
bßaßnileß uveß la ikßuch Aak sve tiß 
unqßa vißlaß. Estißeß la chit teqßo 
etaama tiß uveß la etileß,
21 tan echat la unbßaneß echeß 
uvaß nibßan vunBßaaleß. As ni 
tulsa Aak taama unqßa kamnajeß. 
As ni taqß Aak itiichajil u 
taanxelal unqßa uxhchileß. As 
echat in unpajte, tan la vaqß 
itiichajil u taanxelal unqßa 
uxhchileß kßatz Aak, as jankßal 
unqßa uxhchileß uvaß la unsaß la 
vaqß itiichajil.
22 As yeßxhebßil nibßan vunBßaaleß 
isuuchil. Pet kat ikßujbßaß veßt 
in Aak tiß uvaß in la bßanon veßt 
isuuchil unqßa tenameß skajayil,
23 aqßal uvaß la toksa unqßa 
tenameß unqßii echeß toksat 
iqßii vunBßaaleß. Tan abßil uvaß 
yeß ni oksan unqßii as yeßl iqßii 
vunBßaaleß ni toksa unpajte, as 
tul Aakeß chajol tzan vetz.

24 As ileß jik chit tuk val sete, 
u uxhchileß uveß la niman unqßa 
yoleß uvaß ni valeß as la ikßujbßaß 
ikßußl tiß u Tiixheß uvaß chajol 
tzan vetz, tan at chit itiichajil u 
taanxelaleß uveß yeßl iyaßtebßal. 
As yeßl u kßaxkßo at veßt tzan 
tiß unqßa uxhchileß, tan elnallu 
veßt vatz u kamchileß. As at veßt 
itiichajil uvaß yeßl iyaßtebßal.
25 Tan tuk chit val sete tan tuk 
ilej u qßiieß uvaß kßujleßl veßt taßn 

u Tiixheß, as ileß at veßt scheel. As 
unqßa uxhchileß uveß kamnajlu 
veßt u taanxelaleß vatz u Tiixheß 
as tuk chit tabßi u tuul unvißeß, 
tan ineß viKßaol u Tiixheß. As abßil 
uvaß la niman unqßa yoleß uvaß ni 
valeß as aßeß la isebß u taanxelaleß 
kßatz u Tiixheß,
26 tan echeß taß vunBßaaleß tan 
at itiichajil Aak sijunal. As echat 
chit in, tan kat taqß Aak sve uvaß 
at untiichajil sunjunal, tan in 
viKßaol Aakeß.
27 As kat taqß veßt Aak u vijleßmeß 
tiß unbßanat isuuchil unqßa 
tenameß skajayil, tan ineß VIKßAOL 
U NAJEß.
28 As yeß la sotz ekßußl tiß uvaß ni 
val sete, tan tuk ilej umaßl u qßii 
uvaß jankßal chit unqßa kamnajeß 
uvaß mujel tu u juleß as la tabßi u 
tuul unvißeß tul la unmolo.
29 As jankßal unqßa uxhchileß uvaß 
bßaßn kat ibßana vatz u txßavaßeß 
as la jeß veßt chßußl tu unqßa 
ijuleß tiß tul taama unpajte. As 
ech ibßen kßatz u Tiixheß, tan at 
itiichajil u taanxelaleß kßatz Aak. 
Pet ech koj unqßa uxhchileß uveß 
kat bßanon u vaßlexheß vatz u 
txßavaßeß, tan tul la ul taama, as 
aß la bßenkat tu u choobßal paaveß.

Tiixheß kßujbßaßn tetz 
u tijleßm u Jesús

30 As yeßxhkam la uch 
unbßanat isuuchil sunjunal. Pet 
kam uveß ni tal vunBßaaleß sve tiß 
unbßanat isuuchil unqßa tenameß 
skajayil as aßeß nunbßaneß. As 
jik chiteß ni val isuuchil, tan jit 
vuntxumbßaleß ni voksa. Pet aß 
vitxumbßal vunBßaaleß eqßomal 
svaßn uvaß chajol tzan vetz,

31 tan asoj an kuxh in la alon u 
vijleßmeß, as echeß la koj nimal 
in. As la koj alaxi uvaß jik chit 
vunyoleß,
32 pet Aakeß ni alon u vijleßmeß. 
As ootzimal svaßn uvaß kam chit 
uveß ni tal Aak sviß as an chiteß 
viyol Aakeß uveß ni taleß.
33 As exeß kat chajon bßen kaßl 
unqßa uxhchil tiß ichßotil itziß u 
Xhuneß. As kam chit uveß kat tal 
tzan u Xhuneß sete as jik chiteß 
uveß kat tal tzan sviß.
34 As jit iyol umaj uxhchil 
kßujbßaßn tetz u vijleßmeß. Pet ni 
val isuuchil u yoleß sexoßl, aqßal 
uvaß at veßt sotzbßal epaav.
35 Tan ech u Xhuneß echeß umaßl 
u xamal uvaß kat txijun ex. As 
kat chiibß ex tiß viyol u Xhuneß. 
As yeßxh jankßal qßii kat chiibß 
veßt ex stiß.

36 Pet an chit unqßa bßaßnileß 
uvaß nunbßaneß as aßeß ni kßuchun 
u vijleßmeß, tan nim chit talcheß 
unqßa bßaßnileß uvaß nunbßaneß tiß 
unqßa yoleß uvaß kat tal u Xhuneß 
sviß, tan aß u bßaßnileß uveß kat 
taqß vunBßaaleß sve tiß uvaß techal 
la unbßaneß, as aßeß la kßuchun u 
vijleßmeß uvaß aß vunBßaaleß kat 
chajon tzan in.
37 As vunBßaaleß uveß chajol tzan 
vetz as Aakeß ni alon isuuchil u 
vijleßmeß unpajte. Yeß atixoj etabßi 
tuul iviß Aak. As mitaßn ikaßy Aak 
kat etila.
38 Pet yeßl viyol Aakeß at koj tu 
vetaanxelaleß, as yeß nekßujbßaß 
ekßußl sviß uvaß kat ichaj tzan in 
Aak.
39 As tul bßenameen chit 
nechus etibß tiß viyol Aakeß uvaß 
tzßibßamal kan, tan aß netaleß 

ee 6.4 As jun yaabß nik tulsa unqßa tiaal Israel skßußl uvaß yeßl unqßa bßaxa ikßaol unqßa 
qßesla ibßaaleß kat yatzßpi taßn u ángel tul uvaß kat el chßußl u tenameß tu u Egipto. As 
eyen tu Éxodo 12.1-36.

uvaß at itiichajil uvaß yeßl 
iyaßtebßal, tan tiß uvaß chusel 
etibß. As tul aßeß ni alon isuuchil 
u vijleßmeß.
40 As yeß nesaß etoksat etibß 
sunkßatz. As tul ineß la aqßon 
itiichajil uvaß yeßl iyaßtebßal.

41 As yeß la voksa stuul kßuxh 
la etoksa unqßii,
42 tan ootzimal ex svaßn uvaß 
yeßl u Tiixheß xoßn koj sete tukß 
etaanxelal.
43 As kßuxh tukß vibßii vunBßaaleß 
kat ulkat in, as yeß kat ekßul in. 
Pet asoj la ul umaßtoj naj tukß 
kuxh itxumbßal, as oora chit la 
txuqßtxun ex tiß ekßulat naj.
44 As nu kuxh etoksa jeß eqßii 
sevatzaj. Pet yeß nebßaneß kam 
uvaß nisaß u Tiixheß setiß tiß 
uvaß la toksa Aak eqßii. As tul 
taßn Aakeß Tiixh. As mitaßn in 
nekßujbßaß ekßußl sviß.
45 Pet etalaki uvaß in la alon 
ok vepaaveß te vunBßaaleß, tan 
aß unqßa yoleß uveß tzßibßamal 
kan taßn u Moisés tuk alon ok 
vepaaveß, kßuxh netal jeß sete 
uvaß at kßujlebßal ekßußl tiß uvaß 
tzßibßamal kan taßn u Moisés.
46 As kat koj enima unqßa yoleß 
uveß kat tal u Moisés, as ineß taß 
kat enima in, tan ineß uvaß ni tal 
u yoleß uveß tzßibßamal kan taßn u 
Moisés.
47 Tan asoj yeß nenima unqßa 
yoleß uveß tzßibßamal kan taßn u 
Moisés, ¿as aß kol chit veßt unqßa 
veeß qßa la enima uveß ni val sete 
cheel?— tißk u Jesús.

Nitxßaßnsal oßvaßl mil 
uxhchil taßn u Jesús

Mateo 14.13-21; Marcos 6.30-44;
Lucas 9.10-17 

6  1 As xamtik veßt stuul, as 
el veßt chßußl Aak tu u 

Jerusalén. As bßen veßt Aak tu 
u Galilea, ok veßt Aak tu umaßl 
u barco. As qßax veßt Aak jalit u 
mareß uveß echen tu u Galilea 
uvaß Tiberias ibßii.
2 As aß chit mamaßla tenameß 
xekik tiß Aak, tan tiß uvaß maßtik 
tilat unqßa tenameß u kßuchbßal 
tetz vibßaßnil Aakeß uveß ibßan tiß 
unqßa aachßoßmeß.
3 As jeß veßt Aak viß umaßl u tal 
vitz. As xonebß veßt Aak tukß 
unqßa ichusulibßeß.
4 As txantik kuxh tul veßt u nimla 
qßiieß uvaß pascua ee uvaß nik 
inima unqßa tiaal Israel jun yaabß.
5 Tul til veßt Aak uvaß mamaßla 
tenam xekelik tiß Aak, as ech 

tal veßt Aak ileß: —¿Tikat la bßen 
kuloqßkat paan tiß kutxßaßnsat 
unqßa tenameß?— tißk Aak tal te 
u Pißleß.
6 As tal kuxh Aak te u Pißleß, tan 
ootzimalik taßn Aak uvaß kam 
la ibßan Aak. Pet aß isaß Aak uvaß 
kam la tal u Pißleß.
7 As ech tal veßt u Pißl ileß te 
u Jesús: —Yeß la tzßaj ijaßmil 
laval kßalal (200) qßii aqßon tiß 
qaqßat unbßooj techbßubßal unqßa 
tenameß,— tißk u Pißleß.
8 Pet umaßt u chusulibß uvaß Lixh, 
titzßin u Simón uveß Luß, as ech 
tal naj ileß te Aak:
9 —Il umaßl u xaak ilaß uvaß 
eqßomal oßvaßl paan staßn uvaß 
cebada tukß kaßvaßt tal txay. 
As echeß la koj tzßaj xoßl unqßa 
tenameß,— tißk u Lixheß.
10 As ech tal veßt u Jesús ileß te 
unqßa ichusulibßeß: —Etaltaj te 
unqßa tenameß uvaß la xonebß 
skajayil,— tißk Aak, tan echenik 
unqßa tenameß vatz umaßl u 
nimla chaqßaala. As xonebß 
veßt unqßa tenameß skajayil. As 
kamal oßvaßl mil unqßa najeß 
atike.
11 As itxey veßt u Jesús oßvaßl 
u paaneß uvaß atik xeß u xaakeß. 
As tul maßtik taqßat veßt Aak 
taßntiixh te u Tiixheß stiß, as ijatx 
veßt Aak, as taqß veßt Aak te unqßa 
ichusulibßeß. As echat chit ibßan 
Aak tukß unqßa txayeß. As aqßax 
veßt te unqßa tenameß uvaß xonlik 
vatz u chaqßaalaeß, jankßal uvaß 
nik isaß unqßa tenameß.
12 As tul maßtik itxßaßn unqßa 
tenameß sbßaßn, as ech tal veßt 
Aak ileß te unqßa ichusulibßeß: 
—Emoltaj unqßa yaßl paaneß. As 

yeßxhkam la etxaqßu kan,— tißk 
u Jesús.
13 As imol veßt chajnaj unqßa yaßl 
paaneß. As inoosa veßt chajnaj 
kabßlavat xußk u yaßl paaneß taßn 
oßvaßl unqßa paaneß uvaß atik 
cebada xoßl uveß ijatx u Jesús.
14 As til unqßa tenameß u 
kßuchbßal tetz vibßaßnil u Tiixheß 
uveß ikßuch u Jesús. As ech tal 
veßt unqßa tenam ileß svatzaj: 
—An chiteß vil. Kat ulyu veßt 
u qßajsan tetz viyol u Tiixheß 
uvaß alel kan u tulebßaleß taßn u 
Moisés,— tißk unqßa tenameß.
15 As naßlik vatz u Jesús uvaß 
nikat tal veßt unqßa tenameß 
toksal Aak ijlenaalil. As bßen 
veßt Aak viß u tal vitzeß sijunal 
unpajte.

Nixaan u Jesús viß u mar
Mateo 14.22-27; Marcos 6.45-52
16 As tul tzßotin veßteß, as kuß 

veßt chßußl unqßa ichusulibß Aakeß 
viß u tal vitzeß tiß toon tziß u 
mareß.
17 As kßuxh maßtik itzßotin 
veßteß, as yeßxnik ul u Jesús 
kßatz chajnaj. As ok veßt chajnaj 
tu umaßl u barco. As bßen veßt 
chajnaj viß u mar tiß ibßen tu u 
Capernaúm.
18 As xeßt veßt umaßl u kajiqß viß u 
mar uvaß xoßvebßal chittuß. Vaßlik 
chit ipilqßut veßt tibß u aßeß taßn u 
kajiqßeß.
19 Kamal pal tiß umaßl ißl maßtik 
ixaat ok chajnaj viß u aßeß. As aat 
kuxh til veßt chajnaj u Jesús uvaß 
nikat ixaan veßt Aak viß u mareß. 
As bßiitik kuxh tul veßt Aak kßatz 
u barco. As xoßv veßt chajnaj taßn 
Aak.

20 As ech tal veßt Aak ileß: —Yeß 
kuxh xoßv ex, tan ineß,— tißk Aak.
21 As ayaßl chit ikßußl chajnaj 
ikßul veßt jeß chajnaj Aak tu 
u barco. As aat kuxh til veßt 
chajnaj toon tukß u barco tziß 
u txßavaßeß tu uveß yakikkat 
chajnaj.

Nichuk unqßa 
uxhchileß u Jesús

22 Ech veßt qßejal stuul, as sotz 
veßt ikßußl unqßa uxhchileß uveß 
kaaik kan jalit u mareß tiß uvaß 
kam kat ibßan u Jesús tiß toon 
jalit u mar, tan ootzimalik taßn 
unqßa uxhchileß uvaß umaßl kuxh 
u barco maßtik ibßen viß u aßeß. As 
jit bßen veßt u Jesús tu u barco. 
Pet aß kuxh unqßa ichusulibß 
Aakeß bßeni.
23 As maßtik tul veßt unjoltu 
unqßa uxhchil tukß kaßt unqßa 
barco uvaß tzaa tu u Tiberias 
tiß ichukat u Jesús. As aß ulkat 
unqßa barco tziß u aßeß najlich uveß 
maßtik inachatkat u Jesús Tiixh 
tiß u paaneß, tul aßs itzujbßet Aak 
oßvaßl mil unqßa najeß.
24 As tul til veßt unqßa uxhchileß 
uvaß yeßlik u Jesús as mitaßn 
unqßa ichusulibß Aakeß atike, as 
ok veßt unqßa uxhchileß unpajte 
tu unqßa barco. As bßen veßt tu u 
Capernaúm tiß ichukat u Jesús.

Ni tal u Jesús uvaß ech Aakeß 
echeß u echbßubßaleß 

uveß ni isbßaßn unqßa uxhchileß
25 As tul ilej veßt unqßa tenameß 

u Jesús jalit u mar, as ech tal 
veßt unqßa tenam ileß: —¿Chusul, 
jatu tzan qßi ul axh tzitzaß?— tißk 
unqßa tenameß.

26 Ech tal veßt Aak ileß: —Ileß 
jik chit tuk val sete, tan nechuk 
in. As jit tiß uvaß kat etil unqßa 
kßuchbßal tetz vibßaßnil u Tiixheß 
uveß kat unbßana. Pet tiß kuxh 
uvaß kat etxßaß u paaneß as kat 
noo veßt ex sbßaßn.
27 As jit kuxh tiß u echbßubßaleß la 
etoksakat etaama uveß nimotxeß. 
Pet aß la etoksakat etaama tiß u 
echbßubßaleß uveß yeß la motxi 
uveß la aqßon etiichajil uveß yeßl 
iyaßtebßal, tan ineß la aqßon 
sete, uvaß in VIKßAOL U NAJEß, tan 
nichiibß u Kubßaal Tiixheß sviß tiß 
vaqßat sete,— tißk u Jesús.
28 As ech tal veßt unqßa tenam 
ileß te u Jesúseß: —¿Kam la 
kubßaneß qßi tiß kubßanat uveß nisaß 
u Tiixheß?— tißk chajnaj.
29 Ech tal veßt u Jesús ileß: —Aß 
nisaß u Tiixheß setiß uvaß la enima 
in, tan ineß kat ichaj tzan in Aak 
sexoßl,— tißk u Jesús.
30 As ech tal veßt unqßa tenam 
ileß: —¿Kam umaj kßuchbßal tetz 
u tijleßm u Tiixheß la akßuch 
sukuvatz tiß uvaß la kunima veßt 
axh?
31 As echeß unqßa qßesla kubßaaleß 
tan kat techbßu chajaak u maná 
tu u tzuukin txßavaßeß, echeß uvaß 
ni tal umaßl u yol uvaß tzßibßamal 
kan, tan ech ni tal ileß:

As taqß veßt kuß tzan u Tiixheß 
u echbßubßaleß tu almikaß, 
aqßal uvaß la techbßu unqßa 
tenameß, tißk u yoleß,—

tißk chajnaj tal te u Jesús.
32 As ech tal veßt u Jesús ileß: 

—Jik chit tuk val sete, tan jit u 
Moisés kat aqßon u echbßubßaleß 
uvaß kat kuß chßußl tu almikaß te 
unqßa tenameß. Pet vunBßaaleß 

uvaß kat aqßon kuß tzan u 
echbßubßaleß naßytzan, as an 
chit Aakeß ni aqßon kuß tzan u 
bßaßnla echbßubßaleß cheel, uvaß 
yeßxhkam umaßtoj la lejon stiß.
33 As u echbßubßaleß uveß ni taqß 
Aak cheel, as aßeß uvaß ni val sete 
uvaß kat kuß chßußl tu almikaß. As 
ni taqß itiichajil unqßa tenameß 
vatz u txßavaßeß,— tißk u Jesús.
34 As ech tal veßt unqßa tenam 
ileß: —Pap, aqß u echbßubßaleß sqe 
bßenameen, uveß naaleß,— tißk 
chajnaj.
35 As ech tal veßt u Jesús 
ileß: —Ineß uvaß ech vatineß 
echeß u echbßubßaleß uveß ni 
aqßon itiichajil unqßa uxhchileß 
cheel. As abßil uvaß la toksa tibß 
sunkßatz, as yeßxh jatu la vaßyi; 
as abßil uvaß la ikßujbßaß ikßußl sviß, 
as yeßxh jatueß la tzaj veßt itziß.
36 Pet kat vallu sete uvaß kßuxh 
kat etil in, as yeß nekßujbßaß ekßußl 
sviß.
37 As jankßal chit unqßa uxhchileß 
uveß ni taqß vunBßaaleß sve, as la 
toksa tibß sunkßatz. As abßil uvaß 
la toksa tibß sunkßatz, as yeß la 
uch vixvataß.
38 As la val sete, tan yeßl in 
kat koj kuß chßußl in tu almikaß 
tiß unbßanataß kam uvaß ni tal 
vaama. Pet aß tul unbßaneß kam 
uveß ni tal u chajol tzan vetzeß.
39 As aß ni tal u chajol tzan vetzeß 
uvaß yeßxhebßil la untzßej kan. Pet 
jankßal uveß kat taqß Aak sve, as 
la vulsa taama timoxtel qßii.
40 As aß ni tal u chajol vetzeß 
uvaß at itiichajil unqßa uxhchileß 
uveß yeßl iyaßtebßal, jankßal uvaß 
ni ootzin u vijleßmeß as nikßujbßaß 
ikßußl sviß. As la vulsa taama 

timoxtel qßii, in uvaß in viKßaol u 
Tiixheß,— tißk u Jesús.

41 As yan veßt viyol u Jesúseß 
tiviß unqßa iqßesal unqßa tenameß 
tiß uvaß tal Aak uvaß: —Ech vatineß 
echeß u echbßubßaleß uveß kat kuß 
chßußl tu almikaß,— tißk Aak.
42 As ech tal veßt chajnaj ileß 
svatzaj: —¿As jit kol ikßaol 
u Xhußleß qßa u Jesúseß? Tan 
ootzimaleß vibßaal najeß tukß 
vitxutx najeß sqaßn. ¿As kam qßi 
uveß ni tal naj uvaß, «Ineß kat kuß 
chßußl in tu almikaß,» taqß naj ni 
taleß?— tißk chajnaj.
43 As ech tal veßt u Jesús ileß 
te chajnaj: —Yeß kuxh eyol in 
sevatzaj,
44 tan yeßxhebßil la toksa tibß 
sunkßatz, asoj jit vunBßaaleß la 
alon, uvaß kat chajon tzan in. 
Pet jankßal unqßa uxhchileß uvaß 
la toksa tibß sunkßatz, as ineß la 
ulsan taama timoxtel qßii,
45 tan ech la ibßaneß uvaß tzßibßamal 
kan taßn unqßa qßajsan tetz viyol u 
Tiixheß uvaß ech ni tal ileß:

La chee itxumbßal unqßa 
tenameß taßn u Tiixheß, tißk 
u yoleß.

Estißeß ni val sete uvaß jankßal 
unqßa uxhchileß uveß ni abßin 
viyol vunBßaaleß as nichee 
itxumbßal staßn, as aßeß uvaß ni 
toksa tibß sunkßatz.

46 As yeßxhebßil kat ilon 
vunBßaaleß. Pet ineß kat ilon Aak, 
uvaß kßatz Aak tzaanajkat in.
47 As jik chit tuk val sete, tan 
abßil uveß nikßujbßaß ikßußl sviß, as 
at itiichajil uveß yeßl iyaßtebßal.
48 As ech vatineß echeß u 
echbßubßaleß uvaß ni aqßon 
itiichajil unqßa uxhchileß.

49 As kat techbßu unqßa qßesla 
kubßaaleß u maná tu u tzuukin 
txßavaßeß. As kat kami.
50 Pet il in at in cheel, uvaß ech 
vatineß echeß u echbßubßaleß uvaß 
kat kuß chßußl tu almikaß, aqßal 
uvaß yeßxh jatu la kam unqßa 
uxhchileß jankßal uvaß la echbßun.
51 As in uvaß kat kuß chßußl in 
tu almikaß, as ech ineß echeß 
u echbßubßaleß uvaß ni aqßon 
itiichajil unqßa uxhchileß. As abßil 
uvaß la echbßun u echbßubßaleß, as 
at itiichajil uveß yeßl iyaßtebßal. As 
u echbßubßaleß uveß la vaqßeß, as 
aß vunchißoleß uvaß la vaqß kamoj 
tiß unqßa tenameß, aqßal uvaß at 
itiichajil uveß yeßl iyaßtebßal,— 
tißk u Jesús.

52 As iyaa veßt tibß unqßa iqßesal 
unqßa tenameß svatzaj. Ech tal 
veßt chajnaj ileß: —¿Kam la tulbße 
u najeß qßi taqßat vichißoleß sqe tiß 
qechbßutaß?— tißk chajnaj.
53 As ech tal veßt u Jesús ileß te 
chajnaj tiß talat Aak isuuchil 
vikamebßaleß: —Jik chit tuk val 
sete, in uvaß VIKßAOL U NAJEß. Tan 
asoj yeß la etechbßu vunchißoleß, 
asoj yeß la etukßa vunkajaleß, as 
yeßl etiichajil ati.
54 As abßil uveß la echbßun 
vunchißoleß as la tukßa vunkajaleß, 
as at itiichajil uveß yeßl iyaßtebßal. 
As la vulsa taama timoxtel qßii.
55 As aß vunchißoleß u 
echbßubßaleß uvaß yeßxhkam 
umaßtoj la lejon stiß; as 
aß vunkajaleß u ukßaßeß uvaß 
yeßxhkam umaßtoj la lejon stiß.
56 As abßil uveß la echbßun 
vunchißoleß as la tukßa vunkajaleß, 
as la toksa taama sviß. As la 
voksa vaama stiß unpajte.

57 As aß vunBßaaleß, u aqßol tetz 
tiichajil, as Aakeß uvaß kat chajon 
tzan in. As at itiichajil Aak, 
estißeß at untiichajil. As echat 
chit la ibßan u uxhchileß uvaß ech 
vatineß svatz echeß u techbßubßaleß, 
tan tukß vuntiichajileß at veßt 
itiichajil sunkßatz.
58 As ech vatineß echeß u 
echbßubßaleß uvaß kat kuß chßußl tu 
almikaß. As jit ech ineß u maná uveß 
kat techbßu unqßa qßesla kubßaaleß 
tu u tzuukin txßavaßeß, tan kßuxh 
kat techbßu, as kat kami. Pet abßil 
uveß la echbßun u echbßubßaleß uveß 
ni valeß, as at itiichajil sunkßatz 
uveß yeßl iyaßtebßal,— tißk u Jesús.

59 As aß unqßa yoleß uvaß kat 
ichus kan u Jesús te unqßa 
uxhchileß tu u atinbßaleß tetz 
nachbßal Tiixh tu u Capernaúm.

Nimal unqßa chusulibß 
ni teesa tibß kßatz u Jesús

60 As tul tabßi veßt unqßa 
ichusulibß Aakeß unqßa yoleß uvaß 
tal Aak, as nimal chajnaj alon 
veßt svatzaj: —¡Tiß tabßil u yoleß 
uveß ni tal Aak! ¡Abßil koj la 
niman!— tißk chajnaj.

61 As ootzimal taßn u Jesús uvaß 
kat yan u yoleß tiviß chajnaj. As 
ech tal veßt Aak ileß te chajnaj: 
—¿Ma kat iyansa ex u yoleß uveß 
kat val sete?
62 Pet la pal ex stuul tul la etil 
ijeß VIKßAOL U NAJEß tu almikaß uveß 
atikkat sbßaxa.
63 As aß u Tiixhla Espíritu 
aqßol tetz u tiichajileß. As yeßl 
umaj uxhchil la olebß tiß taqßat 
etiichajil. Pet ech koj unqßa yoleß 
uvaß ni val sete, tan aßeß la aqßon 
etiichajil taßn u Tiixhla Espíritu.

64 As at kaßt ex uvaß yeß ni niman 
unqßa yoleß uvaß ni val sete,— tißk 
u Jesús, tan ootzimalik taßn Aak 
tul simolot Aak unqßa ichusulibßeß 
skßatz abßil uveß yeß nik niman 
Aak. As atik skßußl Aak uvaß 
abßiste naj la kßayin Aak.
65 As ech tal veßt Aak ileß xoßl 
unqßa uxhchileß: —Estißeß ni val 
sete uvaß yeßxhebßil chiteß taß 
la toksa tibß sunkßatz, asoj jit 
vunBßaaleß la alon,— tißk u Jesús.

66 As tabßi veßt unqßa ichusulibß 
u Jesús u yoleß uveß tal Aak. As 
nimal unqßa uxhchileß teesa veßt 
el tibß kßatz Aak. As jit xekebß 
veßt unqßa uxhchileß tiß Aak.
67 As tul til veßt Aak uvaß nik 
teesa veßt el tibß unqßa uxhchileß 
kßatz Aak, as ech tal veßt Aak ileß 
te kabßlaval unqßa ichusulibßeß: 
—¿Kano ex qßi? ¿Ma antu ex la 
eteesa veßt el etibß sunkßatz?— 
tißk u Jesús.
68 Ech tal veßt u Simón ileß 
uvaß Luß te u Jesús: —¿Pap, 
abßil umaßtoj qßi uvaß la qoksa 
qibß skßatz? Tan taßn axheß uveß 
ni alon u yoleß sqe uveß tetz 
kutiichajil uveß yeßl iyaßtebßal.
69 As kat kunima axh, tan 
ootzimal sqaßn uvaß axh u Cristo, 
viKßaol u islich Tiixheß,— tißk u 
Lußeß.
70 As ech tal veßt u Jesús 
ileß: —Ootzimaleß setaßn uvaß 
kabßlaval ex kat untxaa ex. As at 
umaßl ex uvaß ech vetxumbßaleß 
echeß u txßißlanajeß,— tißk Aak.
71 As aß u Judas uvaß Iscariote, 
vikßaol u Simón, nikat tal Aak, tan 
atik skßußl Aak uvaß naj tuk aqßon 
ok Aak tiqßabß unqßa uxhchileß uvaß 
nichßoßn taama tiß Aak.

Yeß nikat inimal viyol u Jesús 
taßn unqßa titzßineß

7  1 As xamtik veßt stuul, as 
aß nikat ixaankat veßt u 

Jesús tulaj unqßa tenameß tu u 
Galilea, tan jit isaß Aak tatin tu 
u Judea, tan nikat ichuk unqßa 
iqßesal unqßa tenameß txumbßal tiß 
iyatzßpu veßt Aak.
2 As txantik ilejat u nimla qßiieß 
uvaß nik ilak unqßa tiaal Israel 
unqßa talaj ipacheß tiß tulsat skßußl 
tiß uvaß kaßviinqil yaabß kat atin 
unqßa qßesla ibßaaleß tu u tzuukin 
txßavaßeß.
3 As ech tal veßt unqßa titzßin u 
Jesús ileß ste: —Kuxh tu u Judea, 
aqßal uvaß la til unqßa achusulibßeß 
unqßa kßuchbßal tetz vibßaßnil u 
Tiixheß uveß nabßaneß,
4 tan abßil uvaß nisaß uvaß la 
ootzil taßn unqßa tenameß as yeß 
la uch imujat tibß. As kuxh kßuch 
eebß vatz unqßa tenameß, asoj 
nim vabßaßnileß nabßaneß,— tißk 
chajnaj,
5 tan mitaßn kuxh unqßa titzßin 
Aakeß nikat niman Aak.
6 As ech tal veßt u Jesús ileß: 
—Yeß ilejeßt u qßiieß tiß unbßen 
tu u nimla qßiieß. Pet ech koj 
ex, tan kam kuxh qßiil la uch 
ebßeneß.
7 As echeß la koj tixva ex unqßa 
tenameß. Pet ech koj in, tan ni 
tixva in unqßa tenameß, tan tiß 
uvaß ni valoßk ste uvaß vaßlexh 
nibßaneß.
8 As bßenoj etiltaj u nimla qßiieß. 
Pet ech koj in, tan yeßl in la bßen 
in cheel, tan yeß ilejeßt u qßiieß 
tiß unkßuchat vibß vatz unqßa 
tenameß,— tißk u Jesús.

XHUN 6 ,  7

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



250

9 As tul yaß Aak tiß talat unqßa 
yoleß, as kaa veßt Aak tu u 
Galilea.

Ni tex u Jesús 
tu u nimla qßiieß

10 As tul kuxh bßen unqßa titzßin 
u Jesús tu u nimla qßiieß, as 
bßen veßt Aak unpajte. As yeß kat 
ikßuch Aak ibßeneß. As jit ikßuch 
tibß Aak vatz unqßa tenameß.
11 As nik ichuk veßt unqßa iqßesal 
unqßa tenameß Aak xoßl unqßa 
mamaßla tenameß tu u nimla 
qßiieß. As ech nikat tal chajnaj ileß 
svatzaj: —¿Katil atkat u najeß?— 
tißk chajnaj.

12 As nik iyolbße veßt 
unqßa tenameß u Jesús. As 
at jolol uxhchil ech nik tal 
ileß: —Chßißumal itxumbßal u 
najeß,— tißk chajnaj. Pet ech koj 
unjolte, tan ech nik tal ileß: —Yeß 
bßaßn veßt nibßan u najeß, tan nu 
kuxh iyansa naj itxumbßal unqßa 
kumooleß,— tißk chajnaj.
13 As nik kuxh ijutxi unqßa 
tenameß iyoloneß tiß u Jesús, tan 
tiß uvaß nik ixoßv chajnaj vatz 
unqßa iqßesal unqßa tenameß.

14 As tul maßtik ipokßoßchin u 
nimla qßiieß, as ok veßt u Jesús 
vatz iqßanal u tostiixheß. As ichus 
veßt Aak unqßa tenameß.
15 As sotz veßt ikßußl unqßa iqßesal 
unqßa tenameß. As ech tal veßt 
chajnaj ileß: —¿Kam kat tulbße u 
najeß tootzit viyol u Tiixheß? As 
tul yeßl naj kat ichus tibß,— tißk 
chajnaj.
16 As ech tal veßt u Jesús ileß: 
—Unqßa yoleß uveß nunchus sexoßl 
as jit ineß ni alon. Pet aß u chajol 
vetzeß ni alon.

17 As abßil uvaß la saßon ibßanat 
uveß ni tal u Tiixheß as la tootzi 
uvaß ma xeß Aak tzaanajkat unqßa 
yoleß uvaß nunchuseß, pet moj nu 
kuxh uncheesa tunviß.
18 As abßil uvaß la kuxh icheesa 
umaj chusbßal tiviß as jeßsaibßeß 
nibßaneß. Pet ech koj in tan aß u 
chajol vetzeß ni voksa iqßii, as jik 
chit nunchusuneß. As yeßl umaj 
vaßlexh nunbßan sevatz.
19 ¿As kam stiß qßi uveß netal 
unyatzßpeß? As tul at veßt u 
tzaqßiteß uvaß tzßibßamal kan 
sexoßl taßn u Moisés. As yeßl 
umaj ex ni niman, tan netal 
unyatzßpeß,— tißk Aak.
20 As ech tal veßt unqßa tenam 
ileß: —¡Subßuleß atoßk sakßatz! 
¿Abßil ni alon ayatzßpeß?— tißk 
unqßa tenameß.
21 As ech tal veßt u Jesús ileß: 
—Tiß kuxh umaßl u bßaßnil uveß 
kat unbßan tu u xeem qßiieß as kat 
teqßo etaama stiß.
22 As la val sete tul uvaß nilej 
vaaxil qßii titzßebß umaj neß 
uvaß xaak, as netzokßeßl unbßiil 
vichißoleß echeß uvaß tal kan u 
Moisés. As jit tetz u Moisés u 
yoleß, pet Tiixh kat alon te unqßa 
qßesla ebßaaleß. As kßuxh tu u 
xeem qßii ni chit ebßaneß.
23 Asoj ni tuch itzokßax el unbßiil 
ichißol umaj neß xaak tu u xeem 
qßiieß tiß uvaß yeß la epaasa tzii tiß 
u tzaqßiteß uvaß tal kan u Moisés, 
as ¿kam qßi uveß ni tul eviß sviß 
tiß uvaß kat unbßaßnxisa umaßl u 
aachßoßm tu u xeem qßiieß?
24 As jikoj chit ebßan unsuuchil. 
As ebßantaj teviß asoj bßaßn 
nunbßaneß moj yeßle,— tißk u 
Jesús.

Niyolbße unqßa 
tenameß u Jesús

25 As ech tal veßt kaßl unqßa aa 
Jerusalén ileß svatzaj tiß u Jesús: 
—¿Ma jit u najeß nichukpeß uvaß 
ni talax iyatzßpeß?
26 As il naj ileß niyolon xoßl 
unqßa tenameß. As yeßxhkam 
kuxh ni talax tiß naj. Kamal naßl 
vatz unqßa kubßooqßoleß uvaß aß u 
Cristoeß u najeß.
27 Pet ootzimal sqaßn uvaß katil 
tzaakat naj. Pet ech koj u Cristo, 
tan tul la ul Aak, as yeßxhebßil la 
ootzin katil la tzaakat Aak,— tißk 
unqßa tenameß svatzaj.
28 As tul nikat ichusun u Jesús 
vatz iqßanal u tostiixheß, as 
taqß veßt jeß Aak tuul iviß xoßl 
unqßa tenameß. As ech tal veßt 
Aak ileß: —Ootzimal in setaßn. 
As ootzimal setaßn uvaß katil 
tzaanajkat in. As yeßl uvaß kat 
kuxh koj ul in tukß untxumbßal. 
Pet aß u jikla Tiixheß kat chajon 
tzan in uvaß yeß ootzimal setaßn.
29 As ootzimal Aak svaßn, tan 
kßatz Aak tzaanajkat in. As Aakeß 
chajon tzan in,— tißk u Jesús.
30 As kßuxh nik tal veßt unqßa 
iqßesal unqßa tenameß itxeyat Aak, 
as yeßxhebßil kat txeyon Aak, 
tan yeßxnik ilejat u qßiieß uvaß la 
txeypu veßt Aak.
31 As yeß saach unqßa tenameß 
ikßujbßaß ikßußl tiß Aak. Ech nik 
tal veßt ileß svatzaj: —Asoj jit 
u Cristo u Jesúseß, asoj aßn u 
Cristoeß la uli, as ¿la kol pal 
veßt vibßaßnileß qßa tiß u mamaßla 
kßuchbßal tetz u tijleßm u Jesús 
uveß kat ibßanlu veßteß?— tißk 
unqßa tenameß.

Chajax bßen kaßl unqßa naj 
tiß itxeypu u Jesús

32 As tabßi veßt unqßa fariseo 
unqßa yoleß uvaß nik tal unqßa 
uxhchileß tiß u Jesús. As imol veßt 
tibß chajnaj tukß unqßa iqßesal 
oksan iyol tenam vatz Tiixh. As 
ichaj veßt bßen chajnaj kaßl unqßa 
xeen tetz u tostiixheß tiß itxeypu 
u Jesús.
33 As ech tal veßt u Jesús ileß xoßl 
unqßa tenameß: —Unbßiitoj kuxheß 
tuk unbßan sexoßl. As tuk qßaavoj 
veßt in kßatz u chajol vetzeß.
34 As kßuxh la echuk veßt in, as 
echeß la koj elej veßt in, tan la koj 
uch etooneß tu u atinbßaleß uveß la 
atinkat in,— tißk u Jesús.
35 As ech tal veßt unqßa fariseo 
ileß svatzaj tukß unqßa iqßesal 
unqßa nachol Tiixheß: —¿Katileß 
qßi la bßenkat u najeß uveß ni taleß, 
uvaß yeß la kulej veßt naj? ¿Ma 
aß la bßenkat naj bßa xoßl unqßa 
kumooleß uvaß jejleßl xoßl unqßa 
tenameß uvaß jit tiaal Israel? ¿Pet 
moj la bßen ichus veßt naj unqßa 
tenameß uvaß jit tiaal Israel?
36 ¿As kam ni tokkat viyol najeß 
uveß ni taleß: «Kßuxh la echuk in, 
as yeßl in la elej veßt in. As la koj 
etxßol etooneß tu u atinbßaleß uveß 
la atinkat in,» taqß kuxh naj ni 
taleß?— tißk chajnaj.

Niyolon u Jesús 
tiß u Tiixhla Espíritu

37 As timoxtebßal u nimla qßiieß 
as aß u qßiieß uveß nim talcheß tu 
u nimla qßiieß. As txakpu veßt u 
Jesús vatz unqßa tenameß. As 
taqß veßt jeß Aak tuul iviß. Ech tal 
Aak ileß: —Abßiste ex nitzaj etziß 

as etoksataj etibß sunkßatz. As 
ukßaßoj ex sunkßatz,
38 tan abßil uvaß la ikßujbßaß ikßußl 
sviß as ech la ibßaneß echeß uvaß 
tzßibßamal kan tu viyol u Tiixheß. 
Tan ech tel chßußl vunbßaßnileß tu 
u taanxelaleß echeß nibßan u aßeß 
tul ni tel chßußl tu u vitzeß uvaß ni 
aqßon tiichajil,— tißk u Jesús.
39 As aß u Tiixhla Espíritu nikat 
tal Aak, uvaß la ok veßt tu u 
taanxelal unqßa uxhchileß uvaß la 
ikßujbßaß ikßußl tiß Aak, tan yeßxnik 
ul u Tiixhla Espíritu tiß tok tu 
u taanxelal unqßa niman tetz 
Aakeß. As yeßxnik oon Aak tu u 
atinbßaleß uveß la oksalkat iqßiia 
Aak kßatz viBßaaleß.

Yeß nik ikßul tibß iyol 
unqßa uxhchileß uveß 

nichßoßn taama tiß u Jesús
40 As tul tabßi veßt unqßa 

tenameß unqßa yoleß uveß tal u 
Jesús, as ech tal veßt unjolol 
unqßa naj ileß: —An chiteß vil. 
Aß u qßajsan tetz viyol u Tiixheß 
kat ulyu veßteß uvaß alel kan u 
tulebßaleß,— tißk chajnaj.
41 As ech tal unjoltu unqßa naj 
ileß: —An chiteß. Aß u Cristo kat 
ulyu veßteß,— tißk chajnaj. As 
atik kaßt uxhchil uvaß ech tal 
ileß: —¿As tu kol u Galilea qßa la 
tzaakat u Cristo?
42 ¿As yeß kol qßa sekßußl uvaß alel 
kan tu viyol u Tiixheß uvaß tiaal 
David u Cristo la ibßaneß? Tan 
aß la tzaakat tu u Belén, uvaß 
atikkat u David,— tißk unqßa 
uxhchileß.
43 As yeß nik ikßul tibß iyol 
unqßa tenameß svatzaj tiß u 
Jesús.

44 As atik unjolol unqßa uxhchileß 
nik alon uvaß la txeyax Aak. As 
yeßxhebßil kat txeyon Aak.

Ni tal unqßa najeß kam stiß 
yeß kat itxeykat 
chajnaj u Jesús

45 As tul qßaav veßt unqßa xeen 
tetz u tostiixheß uvaß maßtik 
ichajax bßen taßn unqßa iqßesal 
oksan iyol tenam vatz Tiixh tukß 
unqßa fariseo tiß itxeypu veßt u 
Jesús, as ech alpu veßt ileß te 
chajnaj: —¿Kam tetzeß uveß yeß 
kat eteqßo tzan u Jesús?— tißk 
unqßa chajol tetz chajnajeß.
46 Ech tal veßt unqßa xeen tetz u 
tostiixh ileß: —As yeß atixoj qabßi 
iyolon umaj uxhchil uvaß achaßv 
iyoloneß echeß iyolon u najeß,— 
tißk chajnaj.
47 As ech tal veßt unqßa fariseo 
ileß te chajnaj: —¿Ma antu veßt ex 
bßa kat yanyu veßt etxumbßal taßn 
u najeß?
48 ¿As ma yeß ootzimal setaßn 
uvaß yeßl umaj unqßa kuqßesaleß ni 
niman u najeß? As mitaßn oß uvaß 
oß fariseo ni niman naj.
49 As jankßal unqßa tenameß uveß 
ni niman u najeß, as at veßt tzan 
u kßaxkßoeß stiß tan yeß ootzimal 
u tzaqßiteß taßn,— tißk unqßa 
fariseo.
50 As u Nicodemo uvaß bßex 
yolon xeß u Jesús aqßbßal, tan 
imool tibß naj tukß unqßa 
fariseo. As ech tal veßt naj ileß te 
vimooleß:
51 —Palojtaj oß stuul uvaß aß ni 
tal u kuleyeß uvaß lanal qabßi 
isuuchil bßaxa. As aßn la qal 
itxeypu umaj uxhchil tul uvaß la 
qootzi vipaaveß,— tißk naj.

52 As ech tal veßt unqßa imool naj 
ileß: —¿As ma aß nooksakat eebß 
kßatz unqßa aa Galilea? ¡Chus eebß 
sbßaßn tiß viyol u Tiixheß, tan yeßl 
umaj qßajsan tetz viyol u Tiixheß 
uvaß aa Galilea!— tißk chajnaj.
53 As ijatx veßt tibß chajnaj. As 
bßen veßt chajnaj tulaj ikabßal.

Nixochpu umaßl u ixoj 
te u Jesús

8  1 As bßen veßt u Jesús. As 
oon veßt Aak viß u tal vitzeß 

uvaß Olivos ibßii.
2 Ech qßejal stuul, as qßaav veßt 
Aak tu u tostiixheß. As mamaßla 
tenameß imol veßt tibß tiß Aak. As 
tul xonebß veßt Aak xoßl unqßa 
tenameß, as xeßt veßt Aak chusun.
3 As kaßl unqßa fariseo tukß kaßt 
unqßa uxhchil uvaß chusel tibß tiß 
unqßa tzaqßiteß, as teqßo veßt tzan 
chajnaj umaßl u ixoj uvaß bßex 
lejpoj tul nik ipaavineß tukß umaßt 
naj. As oksal veßt ok ixoj vatz u 
Jesús xoßl unqßa tenameß.
4 As ech tal veßt ok chajnaj ileß te 
Aak: —Chusul, il umaßl u ixoj ilaß 
kat kulejlaß tul nipaavin ixoj tukß 
umaßt naj.
5 ¿As kam tuk aal stiß? Tan 
tzßibßamal kan taßn u Moisés uvaß 
asoj la kulej umaj ixoj uvaß ech 
nibßaneß, as la kusuti kßubß tiß ixoj 
tiß iyatzßpeß,— tißk chajnaj,
6 tan aß nikat tal chajnaj uvaß la 
chee ipaav Aak tiß uvaß la bßen 
ixoch chajnaj Aak. As ixibßbßaß 
kuß tibß Aak. As xeßt Aak tzßibßoj 
vatz txßavaß tukß viß iqßabß.
7 As yaßltik chit chajnaj tiß ichßotil 
ok te Aak tiß u ixojeß. Txakpu 
veßt Aak. As ech tal veßt Aak ileß: 
—Abßiste umaj ex uvaß yeßl epaav 

ati as ex la sutin u kßubßeß bßaxa 
tiß u ixojeß,— tißk Aak.
8 As ixibßbßaß kuß tibß u Jesús 
unpajte. As xeßt veßt Aak tzßibßoj 
vatz u txßavaßeß.
9 As junun kuxh ibßen veßt unqßa 
xochol tetz u ixojeß. As bßaxik 
chit bßen unqßa qßesla aamaeß. As 
tul bßen chajnaj skajayil, as aß 
kuxh veßt u ixojeß kaaik kan kßatz 
u Jesús xoßl unqßa tenameß.
10 As txakpu veßt Aak unpajte. 
As ech tal veßt Aak ileß te ixoj: 
—¿Kech unqßa naj uvaß ni xochon 
axh? ¿Moj yeßxhebßil ni alon 
akameß?— tißk Aak.
11 As ech tal u ixoj ileß: —Yeßle, 
Pap. Yeßxhebßil veßteß,— tißk ixoj. 
As ech tal veßt Aak ileß: —Mitaßn 
in la alon akameß. Pet kuxh veßteß. 
As yeß paavin veßt axh,— tißk u 
Jesús.

U Jesús u txijun tetz 
u taanxelal unqßa tenameß

12 As ech tal veßt u Jesús ileß 
xoßl unqßa tenameß: —Ineß txijun 
tetz u taanxelal unqßa uxhchileß 
skajayil. Abßil uveß la xekebß sviß, 
as yeßxh jatu la xaan veßt tu u 
qßej toktoeß, tan at veßt in skßatz, 
tan ineß u txijun tetzeß uvaß la 
aqßon itiichajil u taanxelaleß,— 
tißk u Jesús.
13 As ech tal veßt unqßa fariseo 
ileß te Aak: —An kuxh axh 
nayolon jeß seeß. Estißeß uvaß aß 
chit vayoleß yeß la txakoni,— tißk 
chajnaj.
14 As ech tal veßt Aak ileß: —As 
kßuxh an kuxh in ni val jeß 
vibß, as jik chiteß nunyoloneß, 
tan ootzimal svaßn uvaß katil 
tzaanajkat in, as katißch 

unbßeneß la bßen in. Pet ech koj 
ex, tan yeß ootzimal setaßn kat 
tzaanajkat in, as katil la bßenkat 
in.
15 As vatz txßavaßilla txumbßal 
kuxheß nebßan sviß tiß ebßanat 
unsuuchil. Pet ech koj in, tan 
yeßl umaj uxhchil nunbßan 
isuuchil cheel.
16 Pet tul la unbßan isuuchil 
unqßa tenameß as jik chiteß la 
unbßan isuuchil, tan jit kuxh 
in la bßanon sunjunal. Pet anteß 
u chajol tzan vetzeß la bßanon 
isuuchil,
17 tan ech ni tal u yol ileß uvaß 
tzßibßamal kan: «Tan asoj la ikßul 
tibß iyol kaßvoßj uxhchil tiß umaj 
txumbßal, as la nimal viyoleß,» 
tißk u yoleß.
18 Estißeß uvaß jit kuxh in 
nunyolon jeß sviß. Pet anteß 
vunBßaaleß uveß kat chajon tzan 
in uveß ni alon u yoleß sviß,— tißk 
u Jesús.
19 As ech tal veßt chajnaj ileß: 
—¿Kech vabßaaleß qßi uvaß ni alon 
u yoleß seeß?— tißk chajnaj. Ech 
tal veßt Aak ileß: —Yeß netexhla 
abßiste u vijleßmeß. ¿As aß kol 
chit vunBßaaleß qßa la etexhla 
u tijleßmeß? Tan asoj la etexhla 
uvaß abßiste u vijleßmeß, as 
anteß vunBßaaleß la etexhla u 
tijleßmeß,— tißk u Jesús.
20 As aß unqßa yoleß uvaß tal veßt 
Aak tul nik ichus veßt Aak unqßa 
uxhchileß vatz u tostiixheß kßatz 
u atinbßaleß uvaß nik imolpukat 
unqßa puajeß uvaß nik toyal vatz 
u Tiixheß. As echeß abßil koj 
txeyon Aak, tan tiß uvaß yeßxnik 
ilejat u qßiieß tiß uvaß la txeypu 
veßt Aak.

Niyolon u Jesús 
tiß uvaß la jeß Aak tu almikaß
21 As ech tal u Jesús ileß: —La 

bßen in. As la echuk veßt in. As 
katil uveß la bßenkat in as echeß 
la koj uch etoon sunkßatz, tan 
aß vepaaveß la eqßon ex tu u 
kamchileß,— tißk Aak.
22 As ech tal veßt unqßa uxhchil 
ileß svatzaj uvaß nikat ichßoßn 
taama tiß u Jesús: —¿As kam ni 
tokkat viyol najeß uveß ni taleß? 
«Katil uveß la bßenkat in, as echeß 
la koj uch etoon sunkßatz,» taqß 
kuxh naj ni taleß. Kamal tuk 
kuxh iyatzß jeß tibß naj sijunal 
uveß ni taleß,— tißk chajnaj.
23 As ech tal veßt u Jesús ileß: 
—Echen vetxumbßaleß tzitzaß vatz 
u txßavaßeß. Pet ech koj in, tan 
aß tzaanajkat in tu almikaß. As 
vatz txßavaßilla txumbßal kuxheß 
eqßomal setaßn. Pet ech koj in, 
tan jit vatz txßavaßilla txumbßal 
eqßomal svaßn.
24 Ech ni valkateß sete tan an 
kuxh vepaaveß la eqßon ex tu u 
kamchileß, tan tiß uvaß yeß kat 
enima uvaß abßiste u vijleßmeß 
uveß ni val sete,— tißk Aak.
25 As ech tal veßt chajnaj ileß te 
Aak: —¿As kam eejleßm qßi uvaß 
naaleß?— tißk chajnaj. Ech tal 
veßt Aak ileß: —Jatpajux kuxh val 
u vijleßmeß sete.
26 As nimatel unqßa yoleß la val 
sete tul la unbßan esuuchil. As 
atoj sekßußl uvaß jik chit itxumbßal 
u chajol vetzeß. As kam chit 
unqßa yoleß uveß kat tal Aak sve 
as aßeß ni val sete. As ni val te 
unqßa tenameß vatz u txßavaßeß 
unpajte,— tißk Aak.

27 As echeß nikat koj ipal unqßa 
uxhchileß tu u yoleß uvaß aß u 
Kubßaal Tiixheß uveß nikat tal 
Aak.
28 Estißeß uveß ech tal Aak ileß: 
—As la etexhla veßt in uvaß 
abßiste u vijleßmeß tul uvaß la 
eteesa el in vatz u txßavaßeß. As 
aßn la pal veßt ex stuul uvaß yeßl 
umaj txumbßal nunbßan sunjunal. 
Pet aß unqßa yoleß uveß ni valeß 
uveß kat ichus vunBßaaleß sve, tan 
ineß VIKßAOL U NAJEß.
29 As at chit vunBßaaleß sviß uvaß 
kat chajon tzan in. As yeßl in ni 
taqß kan in Aak sunjunal, tan 
nunbßaneß kam uvaß bßaßn te 
Aak,— tißk u Jesús.
30 As tul tal u Jesús u yoleß, as 
yeß saach unqßa tenameß ikßujbßaß 
ikßußl tiß Aak.

Abßil uveß aß kuxh u paaveß 
nibßaneß as aßeß ikßam u paaveß
31 As ech tal veßt u Jesús ileß 

te unqßa uxhchileß uveß ni niman 
veßt Aak: —Asoj la enima unqßa 
yoleß uvaß ni val sete, as ex veßt 
unchusulibß la ibßaneß.
32 As la pal veßt ex stuul uvaß 
kam isuuchil u jikla yoleß, tan aß 
u jikla yoleß la qßalpun ex,— tißk 
u Jesús.
33 As ech tal veßt unqßa uxhchil 
ileß: —¿Kam ni tokkat vayoleß 
uveß naaleß tiß uvaß la qßalpu veßt 
oß? Tan yeß atixoj ok oß skßamil 
xeß umaj uxhchil, tan oß tiaal u 
Abraham,— tißk chajnaj.
34 As ech tal veßt Aak ileß: —Ileß 
jik chit tuk val isuuchil sete, tan 
jankßal unqßa uxhchileß uveß aß 
kuxh u paaveß nibßaneß, as aßeß 
ikßam u paaveß.

35 As yeßl u kßameß la koj jejebß 
tu u kabßaleß xeß u bßaal kabßaleß. 
Pet ech koj u kßaolaeß, tan aß 
jejleßlkat kßatz vibßaaleß tu u 
kabßaleß tiß chit ibßeneß.
36 Estißeß ni val sete, tan asoj aß 
viKßaol u Tiixheß la qßalpun ex, as 
qßalpinal chit veßt ex la ibßaneß.
37 As ootzimal svaßn uvaß ex 
tiaal u Abraham. As netal veßt 
unkameß, tan tiß uvaß yeß nepal tu 
unqßa yoleß uvaß ni val sete.
38 As unqßa yoleß uveß ni valeß, 
as aßeß uvaß kßuchel sve taßn 
vunBßaaleß. As ileß ni val sete. 
Echat kuxh ex unpajte, tan kam 
uveß netabßi taßn vebßaaleß as aßeß 
nebßaneß,— tißk u Jesús.

Ni tal u Jesús
uvaß aß tzaanajkat 

vitxumbßal unqßa uxhchileß 
xeß u txßißlanajeß

39 As ech tal veßt unqßa 
uxhchil ileß: —Oß tiaal u kubßaal 
Abraham,— tißk chajnaj. Ech tal 
veßt u Jesús ileß: —Ex koj tiaal 
u Abraham, as aß la ebßaneß uveß 
nik ibßan u Abraham.
40 Pet ech koj ex tan netal 
veßt unyatzßpeß tiß uvaß kat val 
isuuchil u jikla yoleß sete uvaß 
kat tal u Tiixheß sve. As ech koj 
kat ibßan u Abraham echeß uveß 
nebßaneß,
41 tan aß kuxh nebßaneß kam uveß 
nibßan vebßaaleß,— tißk Aak. As 
ech tal veßt chajnaj ileß: —¡Yeßl 
uvaß sikßel tzan kuxh koj oß xeß 
peß! Pet ootzimal Kubßaal sqaßn. 
As aß u Tiixheß taß u Kubßaaleß,— 
tißk chajnaj.
42 As ech tal veßt Aak ileß: —As 
aß koj chit u Tiixheß vebßaaleß, as 

xoßn ineß sete tan kßatz u Tiixheß 
tzaanajkat in. As echeß tukß kuxh 
koj untxumbßal uvaß kat ul in 
tzitzaß, pet Aakeß kat chajon tzan 
in.
43 As tuk val sete kam stiß uveß 
yeß nepal tu vunyoleß uveß ni 
valeß, tan tiß uvaß yeß nesaß etabßit 
vunyoleß,
44 tan aß u txßißlanajeß vebßaaleß. 
As kam chit uvaß nisaß vebßaaleß 
as aßeß nebßaneß, tan aßeß yatzßol 
tetz unqßa uxhchileß bßaxa yol. As 
echat chit nibßan cheel, tan yeßl u 
jikla txumbßaleß eqßomal staßn. As 
tul niyoloneß tukß vichuli yolileß, 
as aß vitxumbßaleß nikßucheß, tan 
aß u txßißlanajeß cheesan tetz u 
chuli yoleß.
45 Pet ech koj in tan ni valoßk u 
jikla yoleß sete. As yeß nenima in.
46 Asoj jik chit unqßa yoleß ni val 
sete, ¿as kam stiß qßi yeß nekßujbßaß 
ekßußl sviß? ¿Pet moj at umaj 
ex uvaß la kßuchun sve abßiste 
vunpaaveß?
47 Tan abßil uvaß aß u Tiixheß 
vibßaaleß, as ayaßl chit ikßußl nisaß 
inimat viyol u Tiixheß. Pet ech 
koj ex, tan jit u Tiixheß vebßaaleß. 
Estißeß yeß nesaß enimat viyol u 
Tiixheß,— tißk u Jesús.

Atik chit u Cristo tul 
yeßxnik itzßebß u Abraham

48 As ech tal veßt unqßa uxhchil 
ileß: —An chiteß vil uveß ni qal 
seeß, tan ¡ech axheß aa Samaria! 
¡As aß u subßuleß atoßk sakßatz!— 
tißk chajnaj.
49 Ech tal veßt u Jesús ileß: —Yeßl 
subßul atoßk sunkßatz. Pet aß 
vunBßaaleß taß ni voksa iqßii. Pet 
ech koj ex, tan neteesa unqßii.

50 As aß koj ni valeß uvaß la 
oksal unqßii setaßn. Pet at 
umaßl u oksan tetz unqßii. As 
aßeß vunBßaaleß uvaß la bßanon 
esuuchil.
51 As ileß jik chit tuk val sete, 
tan abßil uveß la niman vunyoleß 
as yeßxh jatueß la kami,— tißk 
Aak.
52 As ech tal veßt unqßa uxhchil 
ileß: —¡Ileß kat qootzil veßt cheel 
uvaß atoßk chit u subßuleß sakßatz! 
Tan kat kam u Abraham tukß 
unqßa qßajsan tetz viyol u Tiixheß. 
As naaleß uvaß, «Abßil la niman 
vunyoleß as yeßxh jatueß la kami,» 
chßaxh naaleß.
53 ¿As ma nim aalchu veßt bßa 
tiß u kubßaal Abraham? Tan kat 
kam u Abraham. As kat kam 
unqßa qßajsan tetz viyol u Tiixheß. 
¿Pet kam veßt u eejleßmeß qßi uveß 
naaleß?— tißk chajnaj.
54 As ech tal veßt u Jesús ileß: 
—Asoj an kuxh in la voksa jeß 
unqßii, as yeßl itxaßk vunyoleß. Pet 
aß vunBßaaleß ni oksan unqßii. 
As an chit vunBßaaleß taß uveß 
«kuTiixh» chßex netal stiß.
55 As tul yeßl Tiixh at tu 
vetaanxelaleß. Pet ech koj in, tan 
ootzimal chit Aak svaßn. As la 
koj valeß uvaß, «Yeß vootzaj Aak,» 
chaj koj in, tan at Aak sunkßatz. 
Asoj la valeß uvaß, «Yeß vootzaj 
Aak,» chaj in, as in chulin yoleß, 
echeß ex. Pet ootzimal Aak svaßn. 
As nimamal viyol Aakeß svaßn.
56 Pet u Abraham uvaß «kubßaal» 
chßex netal stiß, as nikat ichiibß 
veßt aak sviß. As nikat itxuqßtxun 
aak tiß itxßebßlu u qßiieß tiß u 
vulebßaleß, tan naßlik vatz aak 
uvaß la ul in,— tißk u Jesús.

XHUN 8

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



257

57 As ech tal veßt unqßa uxhchil 
ileß: —Yeßl axh taß abßaneßt lavoj 
toxkßal (50) yaabß. ¿As ma kat eel 
u Abraham bßa uveß naaleß?— tißk 
chajnaj.
58 Ech tal veßt u Jesús ileß: 
—Ileß jik chit tuk val sete, as tul 
yeßxnik itzßebß u Abraham, as atik 
chit ineß,— tißk Aak.
59 As isikß veßt unqßa uxhchileß 
kßubß tiß isutil tiß Aak. As imuj 
veßt tibß Aak tiß tel chßußl tu u 
tostiixheß xoßl chajnaj.

Nibßaßnxisa u Jesús umaßl u tzot

9  1 As tul nikat ixaan u Jesús 
tu bßey, as til veßt Aak umaßl 

u naj uvaß tzotike stitzßebßeß.
2 As ech tal veßt unqßa ichusulibß 
Aak ileß: —¿Chusul, abßil etz 
u paaveß tiß uveß tzot vas najeß 
stitzßebßeß? ¿Ma ipaav naj? ¿Pet 
moj ipaav u txutx bßaalaeß?— tißk 
chajnaj.
3 Ech tal veßt Aak ileß: —Yeßle. Jit 
ipaav najeß. As jit ipaav vitxutx 
najeß tukß vibßaal najeß uvaß tzotik 
naj stitzßebßeß, pet aqßal uvaß la 
ikßuch u Tiixheß vibßaßnileß tiß naj. 
As estißeß tzotik naj stitzßebßeß.
4 As techal chit tuk unbßan unqßa 
bßaßnileß uvaß tal tzan u chajol 
vetzeß sve tul uvaß yeßxnaj bßen 
qßii, tan tul la ok aqßbßal, as 
yeßxhebßil la uch veßt taqßonveß.
5 As tul atiltel in vatz u txßavaßeß, 
as in txijun tetz u taanxelal 
unqßa uxhchileß,— tißk Aak.
6 As tzubßik veßt kuß Aak tu txßavaß. 
Ibßan veßt Aak unbßiil u suj. As 
toksa veßt ok Aak u sujeß tziß ivatz 
u tzoteß.
7 As ech tal veßt Aak ileß te u 
tzoteß: —Kuxh txßaa vavatzeß tu u 

piilaeß uveß Siloé,— tißk Aak. As 
isuuchil u yoleß uvaß Siloé, uveß 
«chajel tzan.»

As oora chit bßex itxßaa veßt u 
tzoteß vivatzeß tu u aßeß. As tul 
qßaav veßt naj, as nik tilon veßt naj.
8 As unqßa uxhchileß uveß echen 
kßatz ikabßal naj tukß unqßa 
uxhchileß uvaß ootzinik tetz naj 
uvaß tzotik naj, as ech tal veßt 
ileß: —¿Ma jit u najeß uveß nikat 
ixonebß tiß ijoyat ipuaj?— tißk 
unqßa uxhchileß.
9 As at uxhchil nik alon: —Kano. 
Najeß taß,— tißke. As at jolte uvaß: 
—Yeßle. Jit najeß. As eela unbßiil 
tilon naj tukß u tzoteß,— tißke. As 
ech tal veßt naj ileß: —Ineß uvaß 
inik tzot,— tißk naj.
10 As ech tal veßt unqßa uxhchil 
ileß te naj: —¿Kam qßi uveß neelon 
veßt cheel?— tißk unqßa uxhchileß.
11 Ech tal veßt u naj ileß uvaß 
tzotike: —U najeß uvaß Jesús ibßii 
as kat ibßan unbßiil u suj. As kat 
toksa ok tziß unvatz. As ech tal 
ileß sve, «Kuxh txßaa vavatzeß tu 
u aßeß uvaß Siloé,» tißk sve. As kat 
bßex untxßaa veßt vunvatzeß. As 
yak kuxh ilon veßt in,— tißk u 
najeß uvaß tzotike.
12 As ech tal unqßa uxhchil 
ileß te naj: —¿Kat atkat u najeß 
qßi?— tißk unqßa uxhchileß. Ech 
tal veßt u naj ileß uvaß tzotike: 
—Yeß vootzaj,— tißk naj.

Nichßoti unqßa fariseo itziß 
u naj uvaß tzotike

13 U naj uvaß tzotike as eqßol 
veßt ok naj vatz unqßa fariseo,
14 tan tiß uvaß tu u xeem qßiieß 
uveß ibßan u Jesús u sujeß. As 
ibßaßnxisa veßt Aak vivatz u najeß.

XHUN 8 ,  9

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



258

15 As ichßoti veßt unqßa fariseo te 
u najeß tiß uvaß kam kat ibßan naj 
tiß uvaß ni tilon veßt naj. As ech 
tal veßt naj ileß: —Suj kuxheß kat 
toksa tziß unvatz. As tul kat bßex 
untxßaa vunvatzeß, as kat ilon veßt 
in,— tißk naj.
16 As ech tal veßt kaßl unqßa 
fariseo ileß: —¡Junkßu! Tan aß 
texhlal tetz uvaß jit xeß u Tiixheß 
tzaanajkat u najeß, tan nipaasa 
naj tzii tu u xeem qßiieß,— tißk 
chajnaj. Pet ech koj kaßt chajnaj: 
—Asoj aapaav u najeß, as ¿kam 
la tulbße naj qßi ikßuchat umaj 
kßuchbßal tetz tijleßm u Tiixheß 
echeß u veeß?— tißk chajnaj. As 
nik tok veßt ixoßl chajnaj svatzaj 
tiß u Jesús.
17 As ech tal veßt chajnaj ileß te 
u najeß uveß tzotike: —¿Kano 
axh qßi? ¿Kam ni tal aama 
tiß u najeß uveß kat bßaßnxisan 
vavatzeß?— tißk chajnaj. As ech 
tal veßt u naj ileß: —Ni valeß uvaß 
qßajsan tetz viyol u Tiixheß u 
najeß,— tißk naj.

18 Pet ech koj unqßa uxhchileß 
uvaß nik ichßoßn taama tiß u Jesús, 
tan yeß nik inima uvaß tzotik u 
najeß, as nik tilon veßt naj. As 
bßex mololoj veßt vitxutx najeß 
tukß vibßaal najeß.
19 As ech tal veßt chajnaj ileß te 
vitxutx najeß tukß vibßaal najeß: 
—¿Ma aß vakßaoleß u vaaß tzotike 
stitzßebßeß uveß ni tal unqßa 
tenameß? ¿As kam kat ibßan naj 
uvaß ni tilon veßt naj cheel?— tißk 
chajnaj.
20 Ech tal veßt vitxutx naj 
ileß tukß vibßaal najeß: —Taßn 
qootzajle uvaß qetz naj, as tzotik 
naj stitzßebßeß.

21 Pet yeß qootzaj kam kat ibßan 
naj uvaß ni tilon veßt naj, as abßil 
kat bßaßnxisan vivatz najeß. Pet 
echßotitaj te naj. As an kuxh najeß 
tuk alon sete, tan tzßajnajlu veßt 
iyaabß naj,— tißk chaßma.
22 Tan nikat ixoßv veßt chaßma te 
unqßa iqßesal unqßa tenameß, tan 
maßtik ikßulat tibß iyol chajnaj 
uvaß asoj abßil la niman uvaß aß u 
Cristo u Jesús, as la laqßbßal el tu 
u atinbßaleß tetz nachbßal Tiixh, 
uveß nikat tal chajnaj.
23 Estißeß tal vitxutx u najeß tukß 
vibßaal najeß uvaß: —Echßotitaj 
te naj, tan tzßajnajlu veßt iyaabß 
naj,— tißk chaßma.

24 As molol veßt u najeß uveß 
tzotike. As ech tal veßt unqßa 
iqßesal unqßa tenam ileß te naj: 
—Yeß eesa iqßii u Tiixheß tukß u 
chuli yoleß, tan ileß ootzimal 
sqaßn uvaß aapaaveß u najeß uveß 
kat bßaßnxisan vavatzeß,— tißk 
chajnaj.
25 As ech tal veßt naj ileß: 
—Yeß vootzaj bßa asoj aapaav u 
najeß moj yeßle. Pet taßn kuxh 
ootzimaleß svaßn uvaß inik tzot, 
as cheel il in ni vilon veßteß,— 
tißk naj.
26 As ech tal veßt chajnaj ileß: 
—¿Kam qßi kat tulbße axh naj 
tiß ibßaßnxisal vavatzeß?— tißk 
chajnaj.
27 As ech tal veßt u naj ileß: —As 
valleß sete. As yeß kuxh ni tok 
vunyoleß teviß. ¿As kam qßi uvaß 
nesaß etabßit unpajte? ¿Ma aß 
nesaß bßa uvaß antu veßt ex la ok 
ex sichusulibß u najeß?— tißk naj.
28 As yoqßon veßt chajnaj te u 
najeß. Ech tal veßt chajnaj ileß: 
—¡Echen nooksakat eebß kßatz 

naj! ¡Pet ech koj oß, tan aß ni 
qoksakat qibß kßatz u Moisés!
29 As ootzimal sqaßn uvaß kat 
yolon u Tiixheß tukß u Moisés, pet 
ech koj u najeß tan yeß qootzaj 
katil tzaanajkat naj,— tißk 
chajnaj.
30 As ech tal veßt naj ileß te 
chajnaj: —¡Vaßlen kuxh eyoloneß! 
Yeß etootzale katil tzaanajlukat 
Aak, as tul Aak kat bßaßnxisan 
vunvatzeß.
31 As ootzimal svaßn setukß uvaß 
yeß ni tabßi u Tiixheß viyol unqßa 
aapaaveß. Pet abßil uvaß ni niman 
Aak as nibßaneß kam uvaß ni tal 
Aak, as aß uxhchileß ni tabßi u 
Tiixheß viyoleß.
32 Pet yeß atixoj vabßi uvaß at 
umaj uxhchil la ilon umaj tzot 
staßn uvaß tzotik stitzßebßeß.
33 Asoj jit kßatz u Tiixheß 
tzaanajkat, as yeßxhkam chiteß la 
itxßol ibßanataß,— tißk naj.
34 As ech tal veßt unqßa iqßesal 
unqßa tenam ileß: —¡Axh chit 
umaßl u aapaav tul kat itzßebß 
axh! ¿As la kol achusoßk tzan oß 
qßa uvaß naaleß?— tißk chajnaj. 
As ilaqßbßa veßt el chajnaj vas 
najeß tu u atinbßaleß tetz nachbßal 
Tiixh.

Ech unqßa fariseo echeß umaj 
tzot tukß vitxumbßaleß

35 As tul tabßi veßt u Jesús uvaß 
maßtik ilaqßbßal el tzan u najeß, as 
ech tal veßt Aak ileß te naj tul ilej 
Aak naj: —¿Ma kßujleßl akßußl tiß 
viKßaol u Tiixheß?— tißk Aak.
36 As ech tal veßt naj ileß: —¿As 
abßiste viKßaol u Tiixheß qßi, tiß 
uvaß la unkßujbßaß unkßußl stiß?— 
tißk naj.

37 As ech tal veßt u Jesús ileß: 
—As ootzimal veßteß aßn, tan ineß 
uveß nunyolon see,— tißk Aak.
38 Ech tal veßt naj ileß: —¡Tuk 
unkßujbßaß veßt unkßußl seeß!— tißk 
naj. As kuß veßt naj qaaloj vatz 
Aak.
39 As ech tal veßt Aak ileß: —Estißeß 
kat ul in vatz u txßavaßeß tiß ul 
unjatxat ixoßl unqßa uxhchileß, tan 
la ilon veßt unqßa uxhchileß uvaß 
yeß ni tiloneß. Pet ech koj unqßa 
uxhchileß uveß ni tiloneß ni taleß, as 
aßeß uvaß tzot veßteß,— tißk Aak.
40 As tul tabßi veßt kaßl unqßa 
fariseo, as ech tal veßt chajnaj 
ileß: —¿As ma oß tzot bßa uveß 
naaleß?— tißk chajnaj.
41 As ech tal veßt u Jesús ileß: 
—Ex koj tzot, as yeßl epaaveß 
ati. Pet tiß uvaß netaleß uvaß, «Ni 
qiloneß,» chßex netaleß, as estißeß 
uveß eqßomal vepaaveß setaßn,— 
tißk u Jesús.

Niyolon u Jesús 
tiß unqßa kaneeroßeß

10  1 As ech tal veßt u Jesús 
ileß: —As jik chit tuk valeß, 

tan abßil uvaß jitßeßch tok tziß ipeß 
unqßa kaneeroßeß asoj ech tok viß 
u peßeß, as aßeß u elqßomeß.
2 Pet u uxhchileß uveß ech tok tziß 
ipeß unqßa kaneeroßeß, as aßeß u 
xeen tetz txooeß.
3 As nijaj veßt u vatan tetz u 
kaneeroßeß u tziß peßeß vatz u 
xeen txooeß. As junun imolot veßt 
u xeen txooeß vikaneeroßeß tukß 
vibßii txooeß, tan ni texhla veßt 
unqßa kaneeroßeß u tuul iviß u 
xeen tetzeß.
4 As tul maßt teqßot el tzan u 
xeen txooeß unqßa kaneeroßeß, 

as la bßax veßt naj vatz unqßa 
ikaneeroßeß. As la xekebß veßt 
txoo stiß, tan tiß uvaß ni texhla 
veßt txoo u tuul iviß u xeen tetzeß.
5 Pet yeß la xekebß unqßa 
kaneeroßeß tiß umaj uxhchil uvaß 
yeß ootzimal u tuul ivißeß staßn, 
tan la kuxh ooj veßt txoo svatz,— 
tißk u Jesús.
6 As u yoleß uvaß tal Aak as 
kßuchuvatz kuxheß. As echeß pal 
koj chajnaj stuul kam ni tokkat u 
yoleß uveß tal Aak.

U Jesús aßeß u bßaßnla 
xeen kaneeroß

7 As ech tal veßt u Jesús ileß: 
—Ileß jik chit tuk val sete, tan 
ineß u tziß peßeß uveß ni tokkat 
unqßa kaneeroßeß.
8 Pet unqßa najeß uveß bßaxel 
kat ul toksa tibß xeen txooil, as 
elqßomeß, tan nikat tal telqßat 
unqßa kaneeroßeß. As yeß kat 
inima unqßa kaneeroßeß viyoleß.
9 As ineß u tziß ipeß unqßa 
kaneeroßeß. As jankßal unqßa 
kaneeroßeß uvaß in la eqßon ok 
tzan as kolel veßteß svaßn. As la 
oki. As la eli. As bßaßnla chaj 
kßuach la techbßu txoo.
10 Ech koj u elqßomeß, tan aal 
kuxh la ul telqßa unqßa kaneeroßeß. 
As la iyatzßeß. As la isotzsa ivatz 
unqßa kaneeroßeß. Pet ech koj in, 
tan kat ul in tiß vaqßat itiichajil 
unqßa uxhchileß uvaß echeß unqßa 
kaneeroßeß. As at itiichajil unqßa 
uxhchileß uveß yeßl iyaßtebßal.
11 As ineß u bßaßnla xeen 
kaneeroßeß tan la vaqß vibß kamoj 
tiß unqßa unkaneeroßeß.
12 Pet ech koj u uxhchileß uvaß 
chooel tiß ixeep unqßa kaneeroßeß, 

tan aß kuxh vijaßmileß ni titzßa, 
tan jit tetz unqßa kaneeroßeß. As 
tul la til u uxhchileß tul umaj 
xoß, as la ooj veßteß. As la kuxh 
taqß veßt kan u uxhchileß unqßa 
kaneeroßeß sijunal vatz u xoßeß. 
As tul la itxey veßt u xoßeß umaj 
u kaneeroßeß, as la ipaxi veßt tibß 
unqßa kaneeroßeß skajayil.
13 As la ooj veßt u xeen tetz 
txooeß, tan tiß uvaß chooel 
kuxhtuß. As jit kuxh latzß unqßa 
kaneeroßeß stiß.

14 Pet ineß u bßaßnla xeen txoo. 
As ootzimal vunkaneeroßeß svaßn. 
As ootzimal in taßn vunkaneeroßeß 
unpajte.
15 As echat kuxh in tukß 
vunBßaaleß, tan ootzimal in taßn 
Aak. As ootzimal Aak svaßn. As 
ineß u bßaßnla xeen txoo, tan la 
vaqß vibß kamoj tiß vunkaneeroßeß.
16 As jit kuxh taßneß 
vunkaneeroßeß uvaß at tzitzaß. Pet 
atiltel txoo uvaß yeß atoßk tzan tu 
u peßeß. As tuk veqßo ok tzan txoo, 
tan tuk texhla veßt txoo u tuul 
unvißeß. As umaßl kuxh veßt peß 
la atinkat veßt txoo skajayil. As 
umaßl kuxh veßt xeen tetz txoo la 
ibßaneß.
17 As ayaßl chit unkßußl la vaqß vibß 
kamoj tiß unqßa unkaneeroßeß. As 
la ul vaama unpajte. Estißeß uvaß 
xoßn chit in te vunBßaaleß.
18 As yeßxhebßil la maon sve as 
echeneß vitiichajileß tunqßabß. La 
uchi uvaß la vaqß itiichajil as moj 
la veesa tan yeßxhibßil la eesan 
tunqßabß tan aß vunbßaaleß aqßol 
tetz sve,— tißk u Jesús.

19 As tul tabßi veßt unqßa fariseo 
unqßa yoleß uveß tal u Jesús, as ok 
veßt ixoßl chajnaj svatzaj.

20 As nimal unqßa fariseo alon 
uvaß: —¡An chiteß taß u yoleß uvaß 
kat qala, tan atoßk u subßuleß 
viß taama u najeß! ¡Chßußjileß 
elnallukat naj! ¿Kam itxaßk 
viyol najeß netabßi?— tißk unjolol 
chajnaj.
21 As ech tal unjoltu chajnaj ileß: 
—Asoj atoßk subßul kßatz umaj naj, 
as jitßeßch iyolon najeß la ibßaneß 
echeß u veeß. ¿As la kol olebß 
umaj subßul qßa tiß ibßaßnxisal 
ivatz unqßa tzoteß?— tißk chajnaj.

Ni tixval u Jesús
22 As tul maßtik tok veßt u 

qßalaeß, as nikat tuch u nimla 
qßiieß tu u Jerusalén tiß tulsat 
unqßa tenameß skßußl uvaß kat 
bßanax veßt tuch u tostiixheß, tan 
naßxnik teesat unqßa aa Roma 
iqßii u tostiixheß.
23 Atik u Jesús tu u tostiixheß, as 
tul nikat ixaan Aak tu u teenta 
uvaß Salomón ibßii,
24 as imol veßt ok tibß kaßl unqßa 
iqßesal unqßa tenameß tiß u Jesús. 
As ech tal veßt chajnaj ileß te Aak: 
—¿Jatu la aal isuuchil sqe? Asoj 
axh u Cristo, pet al sqe cheel xoßl 
unqßa tenameß,— tißk chajnaj.

25 As ech tal veßt u Jesús ileß te 
chajnaj: —Tan kat val isuuchil 
sete. As yeß nenima in. As jankßal 
unqßa bßaßnileß uveß nunbßaneß 
tukß vibßii vunBßaaleß as aßeß ni 
kßuchun u vijleßmeß.
26 Pet yeß nenima vunyoleß, 
tan tiß uvaß jit echen ex xoßl 
vunkaneeroßeß.
27 Pet ech koj vunkaneeroßeß, 
tan ni tabßi txoo tuul unviß. As 
ootzimal txoo svaßn. As nixekebß 
txoo sviß.

28 As ni vaqß itiichajil uvaß yeßl 
iyaßtebßal. As echeß jatu koj la 
sotz ivatz txoo. As yeßxhebßil la 
eesan txoo tunqßabß,
29 tan aß vunBßaaleß kat aqßon sve. 
As Aakeß uvaß nim talchu tiß unqßa 
veeß skajayil. Estißeß uvaß yeßxhebßil 
la olebß tiß teesal tiqßabß Aak.
30 As vatzul kuxh in tukß 
vunBßaaleß,— tißk u Jesús.
31 As isikß veßt unqßa uxhchileß 
kßubß unpajte tiß isutil tiß u Jesús.
32 As ech tal veßt u Jesús ileß: 
—Nimal unqßa bßaßnileß kat 
unkßuch sevatz taßn vunBßaaleß. 
¿As abßiste u bßaßnileß qßi uveß tuk 
eyatzß in stiß?— tißk Aak.
33 Ech tal veßt unqßa uxhchil 
ileß: —Jit tiß umaj bßaßnil tuk 
kuyatzßkat axh. Pet tiß uveß neesa 
iqßii u Tiixheß, tan axh kuxh 
najeß. Pet nu kuxh ooksa jeß eebß 
Tiixhil,— tißk chajnaj.
34 As ech tal veßt u Jesús ileß: 
—Ootzimal u yoleß setaßn uvaß 
tzßibßamal kan uvaß ech ni tal ileß: 
«Exeß ex tiixh,» tißk u Tiixheß tal 
te unqßa bßanol isuuchil unqßa 
tenameß naßytzan.
35 As ootzimaleß sqaßn uvaß yeß 
la uch teesal iqßii viyol u Tiixheß. 
Pet techal la nimali skajayil. 
Asoj Tiixh kat alon uvaß tiixh 
unqßa najeß la ibßaneß uvaß atik 
tijleßm taßn Aak,
36 ¿as kam qßi uvaß netal sviß uvaß 
ni veesa iqßii u Tiixheß tiß kuxh 
uvaß kat val sete uvaß, «In viKßaol 
u Tiixheß»? Tan Aakeß kat aqßon u 
vijleßmeß. As kat ichaj tzan in Aak 
xoßl unqßa tenameß.
37 Asoj yeß nunbßaneß kam uvaß 
nibßan vunBßaaleß, as yeß la 
enima in.

i 11.10 U qßii uvaß tal u Jesús, as aß isuuchil uvaß atik Aak xoßl unqßa ichusulibßeß. As 
yeß la kaßkabßin taama chajnaj tiß u kßujlebßal ikßußleß. Pet ech koj u aqßbßaleß, tan aß 
isuuchileß uvaß yeßl veßt Aak at xoßl chajnaj. As la kaßkabßin veßt taama chajnaj tiß u 
kßujlebßal ikßußleß.

38 Pet asoj nunbßaneß uvaß nibßan 
vunBßaaleß, as kßuxh yeß la enima 
in tiß unqßa yoleß uvaß ni val sete, 
as enimataj in tiß uveß nunbßaneß 
aqßal uvaß la etootzi uvaß at 
vunBßaaleß sunkßatz. As at in 
kßatz Aak,— tißk u Jesús.
39 As itxey veßt unqßa uxhchileß u 
Jesús skßußl. As ooj veßt Aak xoßl 
chajnaj.

40 As bßen veßt u Jesús jalit u 
nimla aßeß uvaß Jordán. As atik 
veßt Aak tu u tzuukin txßavaßeß 
uvaß nikat taqßkat kuß u Xhuneß 
unqßa uxhchileß xeß u aßeß tukß 
vibßii u Tiixheß.
41 Nimal unqßa tenameß oon veßt 
kßatz u Jesús. As ech tal veßt 
unqßa tenam ileß: —An chiteß vil. 
Kßuxh yeß kat ikßuch u Xhuneß 
umaj kßuchbßal tetz u tijleßm u 
Tiixheß, as jikla yol chiteß vil uveß 
kat tal u Xhuneß tiß u Jesús,— tißk 
unqßa tenameß.
42 Estißeß uvaß nimal unqßa 
tenameß kat ikßujbßaß ikßußl tiß u 
Jesús tzitziß.

Vikamebßal u Lázaro

11  1 As umaßl u naj uvaß 
Lázaro ibßii, as aachßoßmik 

naj. As echenik naj tu u tal 
tenam uvaß Betania tukß unqßa 
tanabßeß, u Taaeß tukß u Maßleß.
2 As u Maßleß uvaß tanabß u 
Lázaro, as ixojeß uvaß kat oksan u 
txßumtxßulla tzßakabßaleß tiß toj u 
Jesús. As kat itzajsa veßt ixoj taßn 
u xißl ivißeß.

3 As ichaj veßt bßen unqßa tanabß 
u Lázaro umaßl uxhchil kßatz u 
Jesús. As ech bßex alpo veßt ileß 
te Aak: —Pap, vixibßin u Taaeß 
tukß u Maßleß uvaß xoßn chit see, 
as chßoßm ni bßanon veßt naj,— 
tißk u uxhchileß tal te Aak.
4 As tul tabßi veßt u Jesúseß u yoleß 
uvaß tal bßen chaßma, as ech tal 
veßt Aak ileß: —Yeßl u chßoßmeß la 
koj chit olebß tiß ikam u Lázaro. 
Pet la oksal veßt iqßii u Tiixheß tiß 
uveß tuk ibßan u Tiixheß tiß naj. 
As la ok veßt unqßii staßn, tan ineß 
viKßaol u Tiixheß,— tißk Aak.

5 As kßuxh xoßn chit u Taaeß tukß 
u Maßleß tukß u Lázaro te Aak,
6 as tul tabßi Aak uvaß nikat 
ichßoßn u Lázaro, as yeßl uvaß 
yak kuxh koj el chßußl Aak. Pet 
kaßvaßttel qßii atin kan Aak tu 
uveß atikkat Aak.
7 As xamtik stuul, tal veßt Aak te 
unqßa ichusulibßeß: —Koßnaj sviß 
tu u Judea,— tißk Aak.
8 As ech tal veßt unqßa ichusulibß 
Aak ileß: —Chusul, ¿ma naal veßt 
abßen tu u Judea unpajte? As tul 
ni tal unqßa iqßesal unqßa tenameß 
ayatzßpeß taßn kßubß,— tißk chajnaj.
9 As ech tal veßt Aak ileß: 
—Ootzimaleß setaßn uvaß 
kabßlaval oora tuul u qßiieß. 
As abßil uveß nixaan sqßiil, as 
yeßxhkam la itxßet toj, tan at veßt 
txijun tetz vatz u txßavaßeß.
10 Pet abßil uvaß nixaan aqßbßal, 
as la itxßet toj, tan yeßl u txijun 
tetzeß at skßatz,— tißk Aak. i

11 As tul maßtik talat u Jesús u 
yoleß, as ech tal veßt Aak ileß te 
unqßa ichusulibßeß: —Kat vatyu 
vas qetz kßultzißeß. Pet bßen in tiß 
unbßeyat naj,— tißk Aak tal tiß u 
Lázaro.
12 As ech tal veßt unqßa ichusulibß 
Aak ileß: —Pap, asoj kat vatyu 
veßt naj, as tuk bßaßnxoj najeß 
bßa,— tißk chajnaj.
13 Pet aß uveß tal Aak uvaß 
maßtik ikam veßt u Lázaro. As 
ech koj unqßa ichusulibß Aakeß, 
tan vataßm chit veßt nik ibßan u 
Lázaro uvaß nik tal jeß chajnaj 
ste.
14 As tal veßt Aak isuuchil te 
chajnaj. As ech tal Aak ileß: 
—Kat kamyu u Lázaro.
15 As nuntxuqßtxun stiß uvaß 
yeßl in at in tzitziß, tan setiß la 
txakonkat tiß uvaß la ekßujbßaß 
ekßußl sviß. Pet koßnaj qila,— tißk 
Aak.
16 As ech tal veßt u Maxh ileß uvaß 
Dídimo: —Koßnaj bßa unpajte. 
Eela kukam tukß Aak,— tißk naj 
tal te unqßa imooleß.

U Jesús aqßol tetz tiichajil
17 As tul oon veßt u Jesús 

najlich u Betania, as tabßi veßt 
Aak uvaß kajvaßxnik qßii imujax 
veßt u Lázaro.
18 As pal pokßoßchil ißl ixoßl u 
Betania tukß u Jerusalén.
19 As estißeß yeß saach unqßa aa 
Jerusalén ul yakßinsan taama 
u Taaeß tukß u Maßleß tiß uvaß kat 
kam u Lázaro.
20 As tul tabßi veßt u Taaeß uvaß 
unbßiitik kuxh toon veßt u Jesús, 
as qßax tel chßußl ixoj. Bßex ikßul 
veßt ixoj u Jesús tu bßey. Pet ech 

koj u Maßleß tan kat kaa ixoj tu 
kabßal.
21 As ech tal veßt u Taa ileß te u 
Jesús: —Pap, atik koj axh tzitzaß, 
as yeßleßxh vunxibßineß kat kami.
22 Pet ootzimal svaßn uvaß kam 
kuxh bßaßnil la ajaj te u Tiixheß as 
la taqß Aak see,— tißk u Taaeß.
23 As ech tal Aak ileß: —Tuk uloj 
taamaeß vaxibßineß— tißk Aak.
24 As ech tal veßt u Taa ileß: 
—Kano qßi. Ootzimaleß svaßn 
uvaß la chit ul taama vunxibßineß 
tul la ul taama unqßa kamnajeß 
timoxtel qßii,— tißk ixoj.
25 As ech tal veßt Aak ileß: —Ineß 
la ulsan taama unqßa kamnajeß. 
As ineß aqßol tetz itiichajil. As 
jankßal unqßa uxhchileß uveß la 
ikßujbßaß ikßußl sviß as at chit 
itiichajileß, kßuxh maßt ikameß.
26 As jankßal unqßa uxhchileß uveß 
isleßle as kßujleßl ikßußl sviß, as 
yeßxh jatueß la kam u taanxelaleß 
vatz u Tiixheß. ¿Ma nanima u 
yoleß uveß ni val see?— tißk u 
Jesús.
27 As ech tal u Taa ileß: —Kano, 
Pap. Kat unnimaleß uvaß axheß u 
Cristo. As axheß viKßaol u Tiixheß 
uvaß kat ulyu vatz u txßavaßeß,— 
tißk ixoj.

Ni toqß u Jesús tiß u Lázaro
28 As tul kuxh tal u Taaeß u 

yoleß te u Jesús, as qßaav veßt ixoj 
tu kabßal. Bßex ijas veßt ok ixoj te 
u Maßleß uvaß: —Il u Chusul kat 
ulya. As nimolo axh Aak,— tißk 
u Taaeß.
29 As tul tabßi veßt u Maßleß u 
yoleß uvaß tal u Taaeß ste, as qßax 
tel veßt chßußl ixoj tiß bßen tilat u 
Jesús,

30 tan yeßxnik oon Aak tu u tal 
tenameß. Pet atiliktel Aak tu uveß 
ikßulkat tibß Aak tukß u Taaeß.
31 As tul til unqßa uxhchileß uveß 
atik tikabßal chaßma tiß iyakßinsal 
taama chaßma vatz u txumußmeß, 
uvaß qßax tel chßußl u Maßleß, 
as xekebß veßt el tzan unqßa 
uxhchileß tiß ixoj, tan kamal 
yakik ixoj tu uveß mujlukat u 
Lázaro tiß toqß sijunal uveß nikat 
tal unqßa uxhchileß.
32 As tul oon veßt u Maßleß kßatz 
u Jesús tu uveß atikkat Aak, as 
kuß veßt ixoj qaaloj vatz Aak. As 
ech tal veßt ixoj ileß: —Pap, atik 
koj axh taß tzitzaß, as yeßleßxh 
vunxibßineß kat kami,— tißk ixoj.
33 As til veßt u Jesús uvaß nik toqß 
u Maßleß tukß unqßa uxhchileß uveß 
xekik tiß ixoj. As ok veßt umaßl 
u mam txumußm tu u taanxelal 
Aak tiß uvaß kat kam u Lázaro 
taßn u chßoßmeß.
34 As ech tal veßt Aak ileß: 
—¿Katil qßi kat emujkat u 
Lázaro?— tißk Aak. Ech tal veßt 
unqßa uxhchil ileß: —Sißu, Pap. 
Koß qileß,— tißk unqßa uxhchileß.
35 As oqß veßt u Jesús.
36 As ech tal veßt unqßa uxhchil 
ileß: —Xoßnik chit najeß te Aak,— 
tißk unqßa uxhchileß.
37 Pet ech tal veßt kaßt unqßa 
uxhchil ileß: —Kat ibßaßnxisa naj 
ivatz u tzoteß. ¿As kam qßi uvaß 
yeß kat olebß naj tiß uvaß yeß koj 
kat kam u Lázaro?— tißk unqßa 
uxhchileß.

Ni tulsa u Jesús 
taama u Lázaro 

38 Aal chit kat txumun veßt u 
Jesús. As jetzßen veßt ok Aak tziß 

u juleß uvaß mujlukat u Lázaro. 
As jupik itziß u juleß taßn umaßl u 
nimla kßubß, tan kßotik ok u juleß 
vatz umaßl u pißun.
39 As ech tal veßt u Jesús ileß: 
—Eteesataj el u kßubßeß tziß u 
juleß,— tißk Aak tal te unqßa 
uxhchileß. As ech tal veßt u Taa 
ileß te u tanabß u Lázaro: —As 
xev veßteß, Pap, tan kajvaßx qßii 
imujlu veßt naj,— tißk ixoj.
40 As ech tal veßt u Jesús ileß: 
—¿Ma yeß kat val bßa see uvaß 
asoj la akßujbßaß akßußl sviß as la 
chit eeleß uvaß nim chit talcheß u 
Tiixheß?— tißk Aak.
41 As teesa veßt unqßa uxhchileß u 
kßubßeß tziß u juleß. As sajin veßt jeß 
u Jesús tu almikaß. As ech tal veßt 
Aak ileß: —Taßntiixh see, unBßaal, 
tan kat aabßil vunyoleß.
42 As ootzimal svaßn uvaß naabßi 
vunyoleß bßenameen. Pet tiß 
kuxh veßt unqßa tenameß uveß at 

ii 11.55 As jun yaabß nik tulsa unqßa tiaal Israel skßußl uvaß yeßl unqßa bßaxa ikßaol 
unqßa qßesla ibßaaleß kat yatzßpi taßn u ángel tul uvaß kat el chßußl u tenameß tu u Egipto. 
As eyen tu Éxodo 12.1-36.

sunkßatz as ni val see, aqßal uvaß 
la inima unqßa uxhchileß uvaß axh 
kat chajon tzan in,— tißk Aak.
43 As tul tzojpu veßt inachat Aak 
Tiixh, as taqß veßt jeß Aak tuul iviß. 
As sikßin veßt Aak. Ech tal Aak 
ileß: —¡Lázaro, elen chßußl tu u 
juleß!— tißk Aak.
44 As el veßt chßußl u Lázaro tu u 
juleß. As ech tal veßt Aak ileß te 
unqßa uxhchileß: —Esaaputaj naj, 
aqßal uvaß la xaan veßt naj,— tißk 
Aak, tan bßochelik naj tu u 
maantaeß tukß iqßabß tukß toj. As 
jupik ivatz naj taßn sußt unpajte.

Nikßul tibß iyol unqßa iqßesal 
unqßa tenam tiß ikam u Jesús

Mateo 26.1-5; Marcos 14.1-2;
Lucas 22.1-2

45 As tul til veßt unqßa uxhchileß 
uveß xekik tiß u Maßleß u nimla 
bßaßnileß uveß ibßan u Jesús, as yeß 
saach unqßa uxhchileß ikßujbßaß 
veßt ikßußl tiß Aak.
46 Pet ech koj kaßt unqßa 
uxhchileß, tan bßex tal veßt te 
unqßa fariseo kam uveß ibßan u 
Jesús.
47 As imol veßt tibß unqßa iqßesal 
oksan iyol tenam vatz Tiixh 
tukß unqßa fariseo tiß ibßanat 
inukßu. As ech tal veßt chajnaj 
ileß: —¿Kam tuk kubßaneß? Tan 
mamaßla kßuchbßal tetz u tijleßm 
najeß nikßuch vatz unqßa tenameß.
48 Asoj yeßxhkam kuxh tuk 
kubßaneß, as tuk mox inima 
unqßa tenameß viyol najeß. As 
tuk uloj unqßa isol u ijlenaaleß 

tu u Roma. As tuk teßpu chajnaj 
u kutostiixheß. As la sotzsal u 
kutenameß skajayil,— tißk chajnaj 
svatzaj.

49 As yolon veßt umaßl u naj 
xoßl chajnaj uvaß Caifás ibßii 
uvaß atik ok siqßesalil oksan iyol 
tenam vatz Tiixh tu u yaabßeß. 
As ech tal naj ileß: —¡Yeß etootza 
uvaß nim talcheß u yoleß!
50 ¿As ma yeß nepal stuul uvaß 
aal bßaßneß uvaß la kam umaj naj 
tiß u kutenameß, aqßal uvaß yeßl u 
tenameß la sotzi?— tißk u Caifás.
51 Echeß tal kuxh koj u Caifás u 
yoleß tukß itxumbßal. Pet tiß uveß 
naj iqßesal oksan iyol tenam vatz 
Tiixh tu u yaabßeß, estißeß kat tal 
veßt naj u yoleß taßn u Tiixheß uvaß 
la chit kam u Jesús tiß unqßa 
tenameß skajayil.
52 As jit kuxh tiß unqßa tiaal Israel 
la kamkat u Jesús. Pet tiß uvaß yeßl 
ixoßl unqßa tenameß la ibßaneß taßn 
u Jesús, aqßal uvaß unvatzul kuxh 
veßt unqßa tenameß la ibßan vatz 
u Tiixheß, kßuxh paxin tibß unqßa 
tenameß vatz u txßavaßeß.
53 Estißeß ikßujbßaß veßt unqßa 
iqßesal unqßa tenameß uvaß la kam 
u Jesús.

54 As yeß nikat ikßuch veßt tibß 
u Jesús xoßl unqßa tenameß. Pet el 
veßt chßußl Aak tu u Betania. As 
bßen veßt Aak tu umaßt u tenam 
uvaß Efraín, najlich veßt u tzuukin 
txßavaßeß. As tzitziß atinkat veßt 
Aak tukß unqßa ichusulibßeß.

55 As unbßiitik kuxh ilejat veßt 
u nimla qßiieß uvaß pascua, ii uvaß 

nikat inima unqßa tiaal Israel. As 
yeß saach unqßa uxhchileß tzaa 
tulaj itenam tiß tul tu u Jerusalén 
tiß teesat el u vaßlexheß stiß vatz u 
Tiixheß jaqß u nimla qßiieß.
56 As nikat ichuk unqßa uxhchileß 
u Jesús xoßl unqßa tenameß tu u 
tostiixheß. As ech nikat tal ileß 
svatzaj: —¿Kam ni tal etaama? 
¿Ma tul u Jesús tu u nimla qßiieß 
moj yeßle?— tißk unqßa uxhchileß,
57 tan maßtik talax el tzan te 
unqßa tenameß skajayil taßn unqßa 
iqßesal oksan iyol tenam vatz 
Tiixh tukß unqßa fariseo, uvaß: 
—Asoj at umaj ex ootzin tetz 
uvaß kat atkat u Jesús, as la etal 
sqe, aqßal uvaß jik kuxh qooneß tiß 
kutxeyat naj,— tißk chajnaj.

Ni toksa u Maßl txßumtxßulla 
tzßakabßal tiß u Jesús

Mateo 26.6-13; Marcos 14.3-9

12  1 Ech veßt vaajit qßii tul u 
nimla qßiieß uvaß pascua, 

as qßaav veßt u Jesús tu u Betania 
uveß atikkat u Lázaro uvaß kami, 
uvaß maßtik tulsat Aak taama 
unpajte.
2 As ibßan veßt unqßa tanabß u 
Lázaro tuch umaßl u bßaßnla 
txßaßoßm kußqßii tiß toksal iqßii u 
Jesús. As nikat iqßajsa u Taaeß 
unqßa taßleß. As xonlik u Lázaro 
vatz u meexhaeß tukß u Jesús tiß 
itxßaßneß.
3 As teqßo veßt tzan u Maßleß 
umaßl lemeeta u txßumtxßulla 
tzßakabßaleß uvaß jeßnal chit 
ijaßmil. As toksa ixoj tiß toj u 
Jesús, as itzajsa veßt ixoj taßn u 
xißl ivißeß. Vaßlik chit itxßumtxßul 
veßt tuul u kabßaleß taßn u 
txßumtxßulla tzßakabßaleß.

4 As ech tal veßt umaßl vichusulibß 
u Jesús ileß uvaß la kßayin Aak, u 
Iscariote uvaß Judas ibßii:
5 —¿Kam qßi uvaß kat koj kßayil 
u txßumtxßulla tzßakabßaleß? Tan 
jeßnal chit ijaßmil. Kamal oßlaval 
kßalal (300) qßii aqßon ijaßmil. As 
kat koj aqßax vijaßmileß te unqßa 
meebßaßeß,— tißk naj.
6 As yeßl uvaß aß koj chit unqßa 
meebßaßeß nikat itxum naj ivatz. 
Pet nikat telqßa naj u puajeß, tan 
naj kololik tetz u puajeß xoßl 
chajnaj.
7 As ech tal veßt u Jesús ileß te 
naj: —¡Yeßxhkam kuxh etal tiß u 
ixojeß! Tan kolel u txßumtxßulla 
tzßakabßaleß taßn ixoj. As texhlal 
tetz u qßiieß nibßan ixoj tul uvaß la 
mujlu veßt in,
8 tan echeß bßenameen koj la 
atin in sexoßl. Pet ech koj unqßa 
meebßaßeß, tan at chiteß tuk ibßan 
sexoßl,— tißk Aak.

Ni tal unqßa iqßesal unqßa 
tenam iyatzßpu veßt u Jesús 

tukß u Lázaro
9 As tul tabßi veßt unqßa 

tenameß uvaß atik u Jesús tu 
u Betania, as yeß saach unqßa 
tenameß bßex tu u Betania tiß 
bßen tilat u Jesús tukß u Lázaro, 
tan tiß uvaß maßtik tulsat Aak 
taama u Lázaro.
10 Estißeß ichuk unqßa iqßesal 
oksan iyol tenam vatz Tiixh 
txumbßal tiß iyatzßat veßt u Lázaro 
tukß u Jesús,
11 tan ipaav kuxh u Lázaro uveß 
yeß saach unqßa tenameß nikat 
teesa veßt tibß kßatz unqßa iqßesal 
unqßa nachol Tiixheß. As nikat 
ikßujbßaß veßt ikßußl tiß u Jesús.

Ni toksal iqßii u Jesús 
tu u Jerusalén

Mateo 21.1-11; Marcos 11.1-11;
Lucas 19.28-40

12 Ech veßt qßejal stuul, as 
tabßi veßt unqßa mamaßla tenameß 
uvaß la oon veßt u Jesús tu u 
Jerusalén, tan yeß saach unqßa 
tenameß maßtik toon veßt tu u 
Jerusalén tiß u nimla qßiieß.
13 As teqßo veßt unqßa tenameß 
xaj chßißm. As el veßt chßußl tu 
u Jerusalén tiß ikßulax veßt u 
Jesús tziß u tenameß. As tul til 
veßt unqßa tenameß tul Aak, as 
taqß veßt jeß tuul iviß. As ech tal 
ileß: —¡Qoksataj iqßii Aak, tan 
achvebßal chit tul Aak tukß vibßii 
u Kubßaal Tiixheß! ¡As Aakeß 
u qijlenaaleß, oß uvaß oß tiaal 
Israel!— tißk unqßa tenameß.
14 As tul ilej Aak umaßl u tal bßur, 
as jeß veßt Aak tiß txoo echeß uvaß 
alel kan tu viyol u Tiixheß, tan 
ech ni tal viyol u Tiixh ileß:
 15 Yeß kuxh xoßv ex, jankßal ex 

uvaß ex aa Sion,
tan il vetijlenaal ileß tuleß uvaß 

at jeß tiß umaßl u tal bßur, 
tißk u yoleß.

16 As jit pal unqßa ichusulibß 
Aakeß stuul kam uvaß nik 
tucheß. Pet tul oksal veßt iqßii 
Aak, as aßn ul veßt skßußl chajnaj 
uvaß tzßibßamalik kan tu viyol 
u Tiixheß uvaß kam la ulbßel 
Aak. As aßn pal veßt chajnajeß 
stuul uvaß kat chit ibßana uvaß 
tzßibßamal kan tiß Aak.

17 As unqßa uxhchileß uveß ilon 
isikßlet el tzan Aak u Lázaro 
tu u juleß, as bßex tal veßt unqßa 
uxhchileß xoßl u tenameß uveß 

jit ilon, kam uveß kat uchi tiß u 
Lázaro.
18 Estißeß el chßußl unqßa tenameß 
tiß ikßulpu u Jesús, tan tiß uvaß 
abßil itzibßlal u kßuchbßal tetz 
u tijleßm Aakeß, tan tiß uvaß ul 
taama u Lázaro taßn Aak.
19 Pet ech koj unqßa fariseo, tan 
ech tal chajnaj ileß svatzaj: «¡As 
ileß kat ikßuchlu veßteß uvaß yeß 
la olebß oß tiß u najeß, tan kajayil 
chit veßt unqßa tenameß xekel veßt 
tiß naj!» tißk chajnaj.

Nichuk kaßl unqßa uxhchil 
u Jesús uvaß jit tiaal Israel

20 As atik jolol unqßa uxhchil 
uvaß jit tiaal Israel xoßl unqßa 
tenameß uvaß maßtik toon tu u 
Jerusalén tiß inachat Tiixh tu u 
nimla qßiieß.
21 As jetzßen veßt ok unqßa 
uxhchileß kßatz u Pißleß uvaß 
tzaanaj tu u Betsaida uvaß echen 
tu u Galilea. As ech tal veßt ileß: 
—Bßan bßaßnil. Kßuch u Jesús sqe, 
tan nu kusaß qilat Aak,— tißk 
unqßa uxhchileß.
22 As bßex tal veßt u Pißleß te u 
Lixheß kam uvaß kat tal unqßa 
uxhchileß. As bßex veßt chajnaj tiß 
talat u yoleß te u Jesús.
23 As ech tal veßt u Jesús ileß te 
chajnaj: —Najli veßt u qßiieß uvaß 
la bßen veßt VIKßAOL U NAJEß kßatz 
viBßaaleß unpajte, as la oksal veßt 
iqßii.
24 Estißeß jik chit tuk val sete, 
asoj la kaa u iiaeß tetz u trigo 
tu txßavaß asoj yeß la kami as 
yeßle bßa la xalmiti, as la kuxh 
atineß bßa tzitziß. Asoj la kami as 
la xalmiti, nimal ivatzeß bßa la 
taqßeß.

25 Abßil uvaß xoßn vitiichajileß ste 
vatz u txßavaßeß, as la itzßejeß. Abßil 
uveß ni tixva vitiichajileß vatz u 
txßavaßeß, as xoßneß bßa vitiichajileß 
ste uveß yeßl iyaßtebßal.
26 As abßil uvaß la niman in as la 
xekebß sviß, tan katil uveß atkat 
in, as tzitziß la atinkat u niman 
vetzeß. As abßil uveß la niman in, 
as la toksa vunBßaaleß iqßii.

Ni tal u Jesús vikamebßal
27 As cheel tan vaßl chit 

itxumun vaama. ¿As kam qßi 
la valeß? ¿Ma ech la val ileß: 
«UnBßaal, kol in vatz u kßaxkßoeß 
uvaß kßujlu kan sviß,» ma chaj in 
la valeß? Yeßle taß, tan aß stißeß kat 
ulkat in,— tißk u Jesús.

28 As ech tal u Jesús ileß 
unpajte: —UnBßaal, kßuch kuß 
tzan u eejleßmeß vatz unqßa 
tenameß,— tißk Aak. As kat abßil 
umaßl u tuul viß tu almikaß. Ech 
tal ileß: —Kat unkßuchleß uvaß 
nivoksa aqßii vatz unqßa tenameß. 
As tuk voksa aqßii unpajte,— tißk 
u tuul vißeß.
29 As jankßal chit unqßa tenameß 
uveß atike as tabßi u tuul vißeß 
tu almikaß. As yeß kat pal stuul. 
As at unjolol unqßa uxhchileß 
kat alon uvaß: —Qßankooeß kat 
tiini,— tißke. As unjolte kat alon 
uvaß: —Umaj ángel kat yolon tukß 
u Jesús,— tißke.
30 As ech tal veßt Aak ileß xoßl 
unqßa tenameß: —Echeß sviß koj 
kat yolonkat kuß tzan u tuul vißeß. 
Pet setißeß,
31 tan kat ilejlu veßt u qßiieß uvaß 
tuk bßanaxoj veßt isuuchil unqßa 
tenameß vatz u txßavaßeß. As tuk 
laqßbßaloj el u txßißlanajeß uveß ni 

toksa tibß sbßooqßolil tiß unqßa 
tenameß uveß at vatz u txßavaßeß.
32 As tul la aqßpik jeß in vatz 
u kuruseß, as la unmutxbße 
unqßa tenameß skajayil tiß tok 
sunkßatz,— tißk Aak.
33 As tal Aak u yoleß tiß uvaß la 
pal unqßa tenameß stuul tiß uvaß 
kam ikam Aak la kami.
34 As ech tal veßt unqßa tenam 
ileß te Aak: —Tan abßimal viyol 
u Tiixheß sqaßn uvaß tul la ul u 
Cristo vatz u txßavaßeß, as la atin 
veßteß tiß chit ibßeneß. ¿As kam 
ni tokkat u yoleß qßi uveß naaleß 
uvaß: «Techal chit la aqßpik jeß 
VIKßAOL U NAJEß vatz u kuruseß,» 
chßaxh naaleß? ¿Abßiste qßi 
VIKßAOL U NAJEß uveß naaleß?— tißk 
unqßa tenameß.
35 As ech tal veßt u Jesús ileß: 
—Unbßiitoj kuxheß tuk atinoj in 
sexoßl tiß untxijut ex, tan ineß u 
txijun etetzeß. As xaanojtaj ex 
vatz u sajeß tul uvaß yeßxnaj bßen 
in, aqßal uvaß yeß la ul u qßej 
toktoeß setiß. As yeß la kaa ex tu u 
qßej toktoeß, tan abßil la xaan tu 
u qßej toktoeß, as yeß tootzaj katil 
kßajelkat staßn.
36 As ekßujbßaßtaj ekßußl sviß tul 
uvaß at in sexoßl tiß etxijuleß, 
aqßal uvaß ex la txijun veßt unqßa 
tenameß unpajte,— tißk Aak.

Yeß ninima unqßa iqßesal 
unqßa tenam u Jesús

As tul kuxh yaß u Jesús tiß 
iyoloneß, as bßen veßt Aak. As 
imuj veßt tibß Aak vatz unqßa 
tenameß.
37 As kßuxh nimal unqßa 
kßuchbßal tetz viyakßil Aakeß 
maßtik ibßanataß vatz unqßa 

tenameß, as yeß nik ikßujbßaß unqßa 
tenameß ikßußl tiß Aak.
38 As ech kat ibßaneß uvaß itzßibßa 
kan u Isaías, u qßajsan tetz viyol 
u Tiixheß, uvaß ech ni tal ileß:

Kubßaal Tiixh, yeßxhebßil chit 
ni niman vayoleß uveß ni 
val xoßl u tenameß.

As mitaßn nipal unqßa tenameß 
stuul jankßal uvaß kat 
akßuch ste, tißk u Isaías.

39 Estißeß uvaß yeß kat uch 
ikßujbßaßt unqßa tenameß ikßußl tiß 
u Jesús, tan ech kat ibßan unqßa 
tenameß echeß ni tal umaßt u yol 
uvaß itzßibßa kan u Isaías uvaß ech 
ni tal ileß:
 40 As Tiixheß kat bßanon uvaß 

yeß nikat ibßen te unqßa 
tenameß tiß unqßa kßuchbßal 
tetz vibßaßnil Aakeß.

As an chit Aakeß kat bßanon 
uvaß yeß nikat tok xeß 
taama unqßa tenameß tiß 
inimal Aak.

Estißeß uvaß ech tal Aak ileß: 
«Yeß kat til unqßa tenameß 
jankßal uvaß kat unkßuch 
ste.

As yeß kat pal stuul.
As yeß kat ijalpu vitxumbßaleß 

tiß uvaß la unsotzsa ipaav,» 
tißk u Tiixheß, taqß u yoleß 
uvaß itzßibßa kan u Isaías.

41 As tal veßt u Isaías unqßa yoleß, 
tan tiß uvaß maßtik tilat veßt u 
Isaías uvaß nim talchu u Tiixheß. 
As tal veßt kan u Isaías kaßl unqßa 
yol tiß u Jesús.

42 As kßuxh ech u yoleß uvaß 
tzßibßamal kan, as nimal unqßa 
iqßesal unqßa tenameß ikßujbßaß 
ikßußl tiß u Jesús. Pet yeß nikat tal 
tibß vatz unqßa fariseo uvaß nik 

inima chajnaj Aak, tan yeß nikat 
isaß chajnaj uvaß la laqßbßal el 
tzan chajnaj tu u atinbßaleß tetz 
nachbßal Tiixh taßn unqßa fariseo.
43 As aß nikat isaß chajnaj uvaß 
la oksal iqßii chajnaj taßn unqßa 
uxhchileß. Pet jit uvaß aß koj nisaß 
chajnaj uvaß la oksal iqßii chajnaj 
taßn u Tiixheß.

Niyolon u Jesús tiß ibßanax 
isuuchil unqßa uxhchileß

44 As taqß veßt jeß u Jesús tuul 
iviß xoßl unqßa uxhchileß. As ech 
tal veßt Aak ileß: —Jankßal unqßa 
uxhchileß uveß kßujleßl ikßußl sviß 
as jit kuxh ineß uvaß nikßujbßaß 
ikßußl sviß. Pet antu u chajol tzan 
vetzeß kat ikßujbßaß ikßußl stiß.
45 As jankßal unqßa uxhchileß uveß 
ni exhlan in as an chit u chajol 
tzan vetzeß ni texhla unpajte.
46 As ineß u txijun tetz u 
taanxelal unqßa uxhchileß 
skajayil. Estißeß kat ulkat in 
vatz u txßavaßeß, aqßal uvaß abßil 
la ikßujbßaß ikßußl sviß as yeß la 
atin veßt u taanxelaleß tu u qßej 
toktoeß.
47 Pet ech koj unqßa uxhchileß 
uveß ni abßin vunyoleß as yeß 
ninima, tan jit ineß taß la bßanon 
isuuchil, tan yeßl in kat koj ul 
in tiß unbßanat isuuchil unqßa 
tenameß. Pet kat ul in tiß iqßalpul 
unqßa uxhchileß vatz vipaaveß.
48 As abßil uvaß la ixvan in as 
yeß la inima unqßa yoleß uvaß ni 
val ste, as at umaßl u bßanol tetz 
isuuchil. As unqßa yoleß uveß 
ni valeß as aßeß la itxakonsa u 
Tiixheß tiß ibßanax isuuchil unqßa 
uxhchileß tu unqßa qßiieß uvaß tuk 
uloj,

49 tan yeßl in nunyolon tukß 
untxumbßal. Pet aß vunBßaaleß, u 
chajol tzan vetzeß, as Aakeß kat 
alon sve uvaß kam unqßa yoleß la 
ul val sexoßl.
50 As ootzimal veßt svaßn uvaß aß 
unqßa yoleß uvaß kat tal vunBßaaleß 
sve ni aqßon itiichajil uveß yeßl 
iyaßtebßal. Estißeß kam uvaß kat 
tal vunBßaaleß sve, as aßeß ni val 
sete,— tißk u Jesús tal xoßl unqßa 
tenameß.

Nitxßaa u Jesús 
tiß toj unqßa ichusulibßeß

13  1 As ech unbßiit ixeßt u 
nimla qßiieß uvaß pascua. 

As ootzimal taßn u Jesús uvaß 
bßiit kuxh ilejat u qßii tiß taqßat 
kan Aak u vatz txßavaßeß tiß iqßaav 
veßt Aak kßatz u Kubßaaleß tu 
almikaß. As ixoßni veßt Aak unqßa 
niman tetzeß uveß atik vatz u 
txßavaßeß. As yeß kat yaß Aak tiß 
ixoßnileß.
2 As tul nikat itxßaßn veßt Aak 
tukß unqßa ichusulibßeß tu u 
kußqßiieß tiß inimal u nimla qßiieß, 
as maßtik toksat veßt u txßißlanajeß 
vitxumbßaleß tu u taanxelal u 
Judas uvaß Iscariote, vikßaol u 
Simón, tiß toksal ok Aak tiqßabß 
unqßa iqßesal unqßa tenameß.
3 Tan ootzimalik taßn Aak uvaß 
maßtik taqßat u Kubßaal Tiixheß 
unqßa veeß skajayil tiqßabß Aak. 
As ootzimalik taßn Aak uvaß xeß 
u Tiixheß tzaanajkat Aak, as la 
qßaav veßt Aak kßatz u Tiixheß 
unpajte.

4 As txakpu veßt Aak. As teesa 
veßt Aak umaßl u toksaßm. As ikßal 
veßt ok Aak umaßl u ixbßußj xeß 
tuul.

5 Taqß veßt kuß Aak aß tu umaßl 
u nimla lekbßal aß. As xeßt itxßaa 
veßt Aak tiß toj unqßa ichusulibßeß. 
As itzajsa veßt Aak unqßa tiß toj 
chajnajeß taßn ixbßußj uveß kßalik 
ok xeß tuul Aak.
6 As tul oon veßt Aak kßatz u 
Simón uvaß Luß tiß itxßaat Aak 
u tiß toj najeß, as ech tal veßt u 
Luß ileß te Aak: —Yeß la ibßaneß 
taß, Pap, uvaß axh la txßaaon u tiß 
vojeß,— tißk naj.
7 As ech tal veßt Aak ileß: 
—Yeß la pal axheß stuul kam uveß 
nunbßaneß. As xamtel, as aßn la 
pal veßt axh stuul,— tißk Aak.
8 As ech tal veßt u Luß ileß: —¡Aßeß 
yeß la uchi uvaß la atxßaa u tiß 
vojeß!— tißk naj. As ech tal veßt 
Aak ileß: —Asoj yeß la untxßaa 
u tiß avoj, as yeßl ookebßal 
sunkßatz,— tißk Aak.
9 As ech tal veßt u Luß ileß: —Pap, 
jit kuxh u tiß vojeß la atxßaaeß. 
Pet antu unqßa tiß unqßabßeß tukß 
vunvißeß unpajte,— tißk naj.
10 As ech tal veßt Aak ileß: —Abßil 
uveß txßaael veßt tiß as jit tzßajinaleß 

j 13.23 As aß u Xhuneß uvaß tzßibßan tetz u ußujeß. As la ilpu kaßt unqßa yoleß uvaß an 
kuxh u Xhuneß ni tal jeß tibß unpajte tu 18.15, tu 19.26, tu 20.2-5, 8-10, as tukß 
tu 21.7, 20.

la txßaap veßt tiß skajayil. Pet taßn 
kuxh u tiß tojeß la txßaap veßteß, 
tan yeßl veßt tzßil tiß vichißoleß. 
Echeß ex tan yeßl tzßil setiß. As jik 
chit veßt etxumbßal, as kßuxh jit 
kajayil ex,— tißk Aak,
11 tan tiß uvaß ootzimal veßt 
taßn Aak uvaß abßil la aqßon 
ok Aak tiqßabß unqßa iqßesal 
unqßa tenameß. Estißeß uveß tal 
Aak: —Jit kajayil ex uvaß jik 
vetxumbßaleß,— tißk Aak. 

12 As tul bßaßnxi itxßaat veßt 
Aak u tiß toj chajnajeß, as toksa 
veßt Aak u toksaßmeß uvaß teesa 
tul sixeßt Aak tiß itxßaat u tiß toj 
chajnajeß. As xonebß veßt Aak vatz 
u meexhaeß unpajte. As tal veßt 
Aak te chajnaj: —¿Ma kat pal ex 
stuul kam uveß kat unbßan sete?
13 As an chiteß taß uveß netaleß 
uvaß in u Chusul etetzeß, as in 
veBßooqßoleß.
14 As kat untxßaa unqßa tiß etojeß. 
As tul in u Chusul etetzeß. As ineß 
veBßooqßoleß. Estißeß ni val sete 
uvaß echat la ebßaneß. As la itxßaa 
tibß tiß etoj tukß unqßa emooleß 
sevatzaj,
15 tan ileß kat unkßuchlu kan 
vuntxumbßaleß sete, aqßal uvaß la 
ebßan veßt etetz sevatzaj echeß 
uveß kat unbßan sete.
16 As jik chit tuk val sete, tan yeßl 
umaj kßam uvaß at pal koj tiß u 
bßaal aqßoneß. As yeß la lejon u najeß 
uveß la chajpi tiß u chajol tetzeß.
17 Asoj kat pal ex stuul, as ech 
la ebßaneß. As chiibßebßal chit 
etatineß la ibßaneß.

18 As jit chit kajayil ex ni val 
ex, tan ootzimal veßt ex svaßn 
tul uvaß kat untxaa veßt ex. As 
ech chit la ibßaneß echeß uveß 
tzßibßamal kan, tan ech ni tal ileß:

Umaßl u uxhchil uveß nitxßaßn 
veßt sunkßatz as nichißan 
veßt taama sviß, tißk u yoleß.

19 As ileß bßaxel ni val sete tul 
yeßxnaj ibßana. As tul uvaß la 
ibßaneß, as aßn la etootzi veßteß 
uvaß kam u vijleßmeß.
20 As jik chit la val sete, tan abßil 
la kßulun ex uvaß in ni chajon bßen 
ex, as ineß nikßul veßt in. As abßil 
uveß ni kßulun in as aß u chajol 
tzan vetzeß nikßuleß,— tißk Aak.

Ni tal u Jesús 
uvaß tuk ikßayi u Judas Aak

Mateo 26.20-25;
Marcos 14.17-21; Lucas 22.21-23
21 As tul yaß u Jesús tiß talat 

u yoleß, as vaßlik chit itxumun 
veßt taama Aak. As ech tal veßt 
Aak ileß: —Jik chit tuk val sete, 
tan at umaßl ex uvaß tuk aqßon 
ok in tiqßabß unqßa iqßesal unqßa 
tenameß,— tißk Aak.
22 As xeßt ikaßya veßt tibß unqßa 
ichusulibß Aakeß svatzaj. As ibßan 
veßt jeß chajnaj tiviß uvaß abßiste 
naj nikat tal Aak.
23 As atik umaßl vichusulibß Aak 
uvaß nikat itxßaßn txala Aak. As 
atik ok iviß naj tziß taama Aak, tan 
kßulik chit tibß iyol Aak tukß naj. j
24 As ikßuch bßen u Simón uvaß 
Luß te naj tiß uvaß la ichßoti naj te 
Aak uvaß abßil uveß nikat tal Aak,

25 tan atik ok iviß naj tziß taama 
Aak. As ech tal veßt naj ileß te 
Aak: —Pap, al sqe abßiste oß uveß 
naaleß,— tißk naj.
26 As ech tal veßt Aak ileß: 
—Abßiste ex tuk vaqß u paaneß 
sete uveß tuk vakßsa, as aß exeß 
uveß kat vala,— tißk Aak. As 
takßsa veßt Aak u paaneß. As taqß 
veßt Aak te u Judas uvaß Iscariote, 
vikßaol u Simón.
27 As tul kuxh ikßul u Judas u 
paaneß, as ok veßt u txßißlanaj tu u 
taanxelal najeß. As ech tal veßt u 
Jesús ileß te naj: —Kam uveß tuk 
abßaneß as oora kuxh abßana,— 
tißk Aak.
28 As tul tal Aak u yoleß te u 
Judas xoßl unqßa ichusulibßeß uvaß 
xonlik vatz u meexhaeß, as jit pal 
chajnaj stuul kam stiß talkat Aak 
u yoleß te u Judas.
29 As atik chajnaj nikat itzßan 
uvaß: «Kuxh loqß unbßooj 
qechbßubßal tetz u nimla qßiieß,» 
kamal tißk Aak uvaß nikat tal 
chajnaj, tan aß u Judas kololik 
tetz u puajeß. As moj tiß bßen 
taqßat naj unbßooj tetz unqßa 
meebßaßeß, uveß nikat tal jeß 
chajnaj ste.
30 As tul maßtik itzßotineß, as bßen 
veßt u Judas, tan maßtik ikßulat 
naj u paaneß.

Niyolon u Jesús 
tiß u akß tzaqßiteß

31 As tul maßtik ibßen u Judas, 
as ech tal veßt u Jesús ileß: —Kat 
oonyu veßt u qßiieß uvaß la oksal 
veßt iqßii VIKßAOL U NAJEß. As stiß la 
oksalkat veßt iqßii vunBßaaleß.
32 As tul la oksal veßt iqßii 
vunBßaaleß sviß, as la toksa 

veßt vunBßaaleß unqßii unpajte. 
As yeßxh jatvaßt qßii la ikßuch 
vunBßaaleß unqßa veeß ni val sete.

33 As ex uvaß xoßn ex sve, as 
tuk val sete uvaß unbßiit kuxh 
tuk atinoj in sexoßl. As echat chit 
la val sete echeß uvaß kat val te 
unqßa iqßesal unqßa tenameß, tan 
la bßen in. As la echuk in. As yeß 
la ibßaneß uvaß la epalebße echeß 
uveß tuk unpalebße.
34 As tuk val kan umaßl u akß 
tzaqßit sete uvaß ech ni tal ileß. 
Xoßnoj chit etibß sevatzaj. As echeß 
uvaß kat unbßan sete tiß unxoßnit 
ex, as echat la ebßaneß sevatzaj. 
As exoßnitaj etibß sevatzaj,
35 tan asoj ech la ebßaneß tiß 
exoßnit etibß sevatzaj, as la til 
veßt ex unqßa tenameß tiß uvaß 
nimamal veßt in setaßn,— tißk u 
Jesús.

Ni tal u Jesús uvaß la teesa 
tibß u Lußeß kßatz Aak

Mateo 26.31-35;
Marcos 14.27-31; Lucas 22.31-34
36 As ech tal veßt u Luß ileß uvaß 

Simón te u Jesús: —¿Pap, katileß 
qßi la bßenkat axh?— tißk naj. As 
ech tal veßt Aak ileß te naj: —As 
yeß la ibßaneß uvaß la epalebße uveß 
tuk unpalebße. Pet xamteleß la 
epalebße,— tißk Aak.
37 As ech tal veßt u Luß ileß: 
—¿Pap, kam stiß qßi uvaß yeß la 
uch unxekebß seeß cheel? Tan 
kßuxh la alpu unkameß, as techal 
la xekebß in seeß,— tißk naj.
38 As ech tal veßt u Jesús ileß: 
—¿Moj an chit naaleß uvaß la 
xekebß axh sviß, kßuxh la alpu veßt 
akameß? Ileß jik chit tuk val see, 
tan tul yeßxnaj oqß u peleßxheß, 

as oxpajul maßt eesat eebß 
sunkßatz,— tißk Aak.

Aß u Jesús u bßeyeß tiß toon 
unqßa tenameß kßatz u Tiixheß

14  1 As ech tal veßt u Jesús 
ileß: —Yeß kuxh exaansa 

etaama. As ekßujbßaßtaj ekßußl tiß u 
Tiixheß. As ekßujbßaßtaj ekßußl sviß 
unpajte,
2 tan nimal atinbßal ati xeß 
vunBßaaleß. As jitßeßch kojeß, as 
yeßleßxh la val sete. Pet bßen in 
tiß unbßanat isuuchil vetatinbßaleß 
kßatz u Kubßaaleß.
3 As tul uvaß la bßen in, as la bßen 
unbßan isuuchil vetatinbßaleß. As 
la ul in unpajte, tan la ul veqßo 
veßt ex, aqßal uvaß katil uveß la 
atinkat in as tzitziß la atinkat ex,
4 tan ootzimaleß setaßn uvaß 
katißch unbßeneß. As ootzimal 
u bßeyeß setaßn uveß la bßenkat 
in,— tißk Aak.
5 As ech tal u Maxh ileß te u 
Jesús: —Pap, as yeß qootzaj uvaß 
katil la bßenkat axh. ¿As kam la 
qulbße qootzit u bßeyeß qßi?— tißk 
naj.
6 Ech tal veßt u Jesús ileß: —Ineß 
u bßeyeß. As ineß u jikla yoleß. As 
ineß u tiichajileß, tan yeßxhebßil la 
uch tok kßatz vunBßaaleß, asoj jit 
in la oksan kßatz Aak.
7 As kat koj bßen sete kam u 
vijleßmeß, as la bßeneß sete kam 
u tijleßm vunBßaaleß unpajte. 
As cheel tuk etootzi veßt u 
tijleßm vunBßaaleß, tan il in netil 
veßt in tan eela kuxh ineß tukß 
vunBßaaleß,— tißk Aak.
8 As ech tal veßt u Pißl ileß: —Pap, 
kßuch u Kubßaal Tiixheß sqe. As 
kat ibßanleß,— tißk u Pißleß.

9 As ech tal veßt Aak ileß: 
—Naßytzaneß taß, Pißl, vatin sexoßl. 
¿As ma yeß ootzit veßt u vijleßmeß? 
Tan abßil uveß kat ilon in, as 
aß Kubßaaleß kat tillaß. ¿Kam qßi 
uvaß naal veßt sve uvaß: «Kßuch u 
Kubßaaleß sqe,» chßaxh naaleß?
10 ¿Ma yeß nanima uvaß at in 
kßatz vunBßaaleß, as at Aak 
sunkßatz? Tan jit vuntxumbßaleß 
ni voksa tiß valat unqßa yoleß sete. 
Pet aß vunBßaaleß uveß at sunkßatz 
as Aakeß ni bßanon unqßa 
kßuchbßal tetz vibßaßnileß sviß.
11 Enimataj uvaß ni valeß uvaß 
at in kßatz vunBßaaleß, as at 
vunBßaaleß sunkßatz. Pet asoj yeß 
nenima in tiß unqßa yoleß uvaß ni 
val sete, as enimataj in tiß unqßa 
bßaßnileß uveß nunbßan sexoßl.
12 As jik chit tuk val sete, tan 
abßil uvaß kßujleßl ikßußl sviß as la 
ibßan unqßa bßaßnileß echeß uvaß 
nunbßaneß. As la pal unqßa bßaßnileß 
uveß la ibßaneß tiß uveß nunbßaneß, 
tan tuk bßenoj in kßatz vunBßaaleß.
13 As kam unqßa veeß la ejaj te 
vunBßaaleß tukß vunbßiieß as la 
unbßaneß, aqßal uvaß la unkßucheß 
uvaß nitoksal iqßii vunBßaaleß taßn 
viKßaol u Tiixheß.
14 As kam chit unqßa veeß la ejaj 
tukß vunbßiieß, as la chit unbßaneß.

Ni tal u Jesús 
uvaß la ul u Tiixhla Espíritu
15 Asoj xoßn veßt in sete, as 

enimataj vuntzaqßiteß.
16 As la unjaj bßaßnil te vunBßaaleß 
tiß taqßat tzan Aak umaßt u lochol 
etetz, aqßal uvaß la atin veßt sexoßl 
tiß chit ibßeneß.
17 As aßeß u Tiixhla Espíritu uvaß 
la lochon ex tiß etootzit isuuchil 

u yoleß sviß. As yeß la uch tok 
kßatz unqßa uxhchileß uveß vatz 
txßavaßilla txumbßal vitxumbßaleß, 
tan yeßxhkam ni tileß as 
yeßxhkam ootzimal staßn. Pet 
ech koj ex, tan ootzimal veßt u 
Tiixhla Espíritu setaßn, tan at veßt 
sexoßl. As tuk atinoj veßt sekßatz.

18 As yeßl ex la koj chit velebße 
kan ex. Pet latel ul in sekßatz.
19 Yeßxh jatvaßt qßii as yeß la til 
veßt in unqßa uxhchileß uveß yeß ni 
niman in. Pet ech koj ex, tan la 
etil veßt in, tan isleßl in. As isleßl 
veßt ex sunkßatz la ibßaneß.
20 As tu veßt u qßiieß as la etootzi 
veßteß uvaß at in kßatz vunBßaaleß. 
As at ex sunkßatz. As at in 
sekßatz.
21 As abßil uvaß ootzimal veßt 
vuntzaqßiteß staßn, as ninima, as 
aßeß uveß xoßn in ste. As abßil 
uveß xoßn in ste as tuk xoßnilojeß 
taßn vunBßaaleß. As ineß la 
xoßnin veßteß. As la unkßuch 
vuntxumbßaleß ste,— tißk u Jesús.
22 As ech tal veßt u Judas uvaß jit 
u Iscariote ech ileß: —¿Pap, kam 
qßi uveß aß kuxh la akßuchkat 
vatxumbßaleß sqe, as jit te unqßa 
uxhchileß uveß yeß ni niman 
axh?— tißk naj.
23 As ech tal veßt Aak ileß: 
—Abßil uvaß la xoßnin veßt in as la 
inima veßt vunyoleß, as xoßn veßteß 
te vunBßaaleß. As la ul veßt oß 
skßatz; as la atin veßt oß skßatz.
24 Pet abßil uveß yeß xoßn in ste, 
as yeß ninima vunyoleß. As tul jit 
kuxh vetzeß u yoleß uveß ni valeß. 
Pet tetz vunBßaaleß unpajte, u 
chajol tzan vetzeß.

25 As ni val unqßa txumbßaleß 
sete, tan atiltel in sexoßl.

26 Pet la ul u lochol etetzeß 
uvaß Tiixhla Espíritu uveß tuk 
ichaj tzan vunBßaaleß, tukß 
vunbßiieß. As aß veßteß la chusun 
ex tiß etootzit isuuchil unqßa 
veeß nunbßaneß. As la tulsa veßt 
vunyoleß sekßußl uvaß kat val sete.

27 As in kuxheß la aqßon sete 
uvaß bßaßn etatin sevatzaj. As yeß 
kuxh exaansa etaama, tan in 
kuxheß la aqßon sete tiß uvaß bßaßn 
etatin sevatzaj. As yeß xoßv ex, 
tan jit eela uveß tuk vaqß sete tiß 
uvaß la taqß unqßa vatz txßavaßilla 
txumbßaleß sete.
28 As etabßileß uvaß kat val sete 
uvaß la bßen in, as la qßaav veßt in 
sekßatz unpajte. Asoj an chittuß 
uvaß xoßn in sete, as kat chiibßiy 
veßt exeß taß tiß vunyoleß uvaß bßen 
in kßatz vunBßaaleß, tan nim 
talcheß vunBßaaleß sviß.
29 As bßaxel ni val kan unqßa 
yoleß sete, aqßal uvaß tul la bßen 
ibßaneß, as la enima veßteß.

30 As yeß kuxh jankßat yol 
tuk val sete cheel, tan tul veßt 
vibßooqßol unqßa uxhchileß uveß 
yeß ni niman vunyoleß. As tul nim 
talcheß u vijleßmeß stiß.
31 As tuk chit unbßaneß kam uvaß 
kat tal vunBßaaleß sve, aqßal uvaß la 
tootzi veßt unqßa uxhchileß skajayil 
uvaß xoßn vunBßaaleß sve. As txakpoj 
ex. Koßnaj veßteß,— tißk u Jesús.

Ech u Jesús u toj u uuvaeß

15  1 As ech tal veßt u Jesús 
ileß: —Tan ech ineß echeß 

u jikla toj u uuvaeß. As ech 
vunBßaaleß echeß umaj uxhchil 
uvaß ni josqßin u uuvaeß.
2 As abßiste viqßabß u uuvaeß uvaß 
yeß la taqß ivatz, as la itzokß veßt 

el vunBßaaleß. Pet ech koj unqßa 
iqßabßeß uveß la taqß ivatz, tan la 
ijosqßi veßt Aak, aqßal uvaß nimal 
ivatz la taqß veßteß.
3 As ech kat vulbße ex, tan kat 
unjosqßi veßt vetaanxelaleß taßn 
vunyoleß uveß kat val sete.
4 As tuk chit voksa vaama setiß 
tiß chit ibßeneß. Echabßataj etoksat 
etaama sviß tiß chit ibßeneß tiß uvaß 
yeß la ebßaneß echeß umaj iqßabß u 
uuvaeß uvaß yeß atoßk tiß u tojeß, 
tan yeß la uch taqßat ivatz sijunal. 
As echat ex, tan asoj yeß la 
etoksa etaama sviß, as yeßxhkam 
la etxßol ebßanat sejunal.

5 As ineß taß u toj u uuvaeß. As 
exeß viqßabßeß. As jankßal ex uvaß 
la etoksa etaama sviß bßenameen 
as la voksa vaama setiß unpajte. 
As nimal chit veßt bßaßnil la 
ebßaneß echeß nibßan u uuvaeß 
tul nivatzin tzeß. Pet asoj yeß la 
etoksa etaama sviß, as yeßxhkam 
chit la etxßol ebßanat sejunal.
6 Abßil uveß yeß la ichabßa toksat 
taama sviß as la eesal el echeß 
teesal el umaj iqßabß u uuvaeß. 
As tul la tzaji, as la molpi. As la 
tzßeßsal veßt tu u xamaleß.

7 Asoj la etoksa etaama sviß 
as la atin unqßa unyoleß sekßußl 
bßenameen tiß ebßanat unqßa bßaßneß. 
As ejajtaj sve kam u bßaßnileß uvaß 
ni tal etaama. As la chit unbßaneß,
8 tan ech la okkat iqßii 
vunBßaaleß. As ech ekßuchateß 
uvaß ex niman vetz tiß ebßanat u 
bßaßneß echeß nibßan u uuvaeß tul 
ni taqß tzeß ivatz.
9 Tan xoßn in te vunBßaaleß. As 
echat nunbßan unpajte, tan xoßn 
ex sve. As etoksataj etaama sviß, 
tan xoßn ex sve.

10 Asoj la enima vuntzaqßiteß. As 
exoßnitaj etibß sevetzaj tan ineß ni 
aqßon u xoßniibßeß sete. As echeß 
uveß nunbßaneß tan nunnima 
vitzaqßit vunBßaaleß as nunxoßni 
vibß tukß vunBßaaleß.
11 As ni val kan unqßa yoleß sete, 
aqßal uvaß la txuqßtxun ex echeß 
nunbßaneß. As la chit atin u 
chiibßichileß tu vetaanxelaleß.

12 As aß vuntzaqßiteß uveß ni 
val sete uvaß xoßnoj chit etibß 
sevatzaj, echeß uveß kat unbßan 
sete, tan xoßn chit ex sve.
13 As yeßl umaj xoßniibß uvaß nim 
talcheß uvaß la ibßan umaj uxhchil 
tiß u tetz kßultzißeß uvaß xoßn chit 
ste, asoj yeß la taqß tibß kamoj tiß 
u tetz kßultzißeß.
14 As exeß u vetz kßultzißeß, asoj 
yeß la yaß ex tiß ebßanataß kam uveß 
ni val sete.
15 As jit veßt ex unkßam, tan yeß 
tootzaj u kßameß kam ni tal taama 
vibßaal u aqßoneß. Pet ni valeß uvaß ex 
veßteß u vetz kßultzißeß, tan ootzimal 
setaßn kam uvaß ni tal vunBßaaleß 
sve. As kat vallu veßt sete.
16 As jit exeß kat txaaon in. Pet ineß 
kat txaaon ex, tan kat unkßujbßaß kan 
ex tiß uvaß la ebßan u bßaßneß, echeß 
nibßan u uuvaeß tul nivatzineß. As kam 
la ejaj te vunBßaaleß tukß vunbßiieß as 
la taqß Aakeß sete, aqßal uvaß yeßl ex la 
yaß veßt ex tiß ebßanat u bßaßneß.
17 As ni val sete uvaß xoßnoj chit 
etibß sevatzaj.

Ni tal u Jesús uvaß la chißan 
taama unqßa uxhchil 

tiß unqßa ichusulibß Aak
18 Asoj la chißan taama unqßa 

uxhchileß setiß, as la etulsa sekßußl 
uvaß bßaxel kat chißan taama sviß.

19 As unvatzul kuxh koj ex tukß 
unqßa uxhchileß, as xoßn exeß taß 
ste, echeß uveß nibßan svatzaj. Pet 
nichißan veßt taama setiß, tan tiß uvaß 
kat untxaa ex xoßl unqßa uxhchileß.
20 As la etulsa vunyoleß sekßußl 
uveß kat val sete: «Tan yeßl umaj 
kßam uvaß at pal koj tiß u bßaal 
aqßoneß,» chßin sete. Estißeß la 
val sete uvaß kat itilu in unqßa 
uxhchileß. As echat la ulbßel ex 
unpajte. As at uxhchil kat niman 
vunyoleß. As la nimal veyoleß taßn 
unqßa uxhchileß unpajte.
21 As ech ixeßt unqßa uxhchileß 
setiß, tan tiß uvaß nenima in. As 
yeß tootzaj unqßa uxhchileß u 
chajol tzan vetzeß.

22 As yeß koj kat ul in tiß valat 
unqßa yoleß te unqßa uxhchileß, as 
yeßl ipaaveß ati. As cheel yeß la 
uch talataß uvaß yeßl ipaav ati,
23 tan abßil uveß ni chißan taama 
sviß as tiß vunBßaaleß nichißankat 
taama unpajte.
24 As yeß koj kat ul unkßuch 
unqßa bßaßnileß uveß yeßxhebßil ni 
bßanon echeß uvaß kat unbßana, as 
yeßl ipaaveß unqßa uxhchileß ati. 
As ech koj cheel tan kßuxh kat 
tillaß, as nitel ichißan taama sviß 
as tiß vunBßaaleß unpajte.
25 As aßeß kat ibßana uvaß 
tzßibßamal kan uvaß ech ni tal ileß:

As kßuxh yeßxhkam nunbßaneß,
kat chißan taama unqßa 

uxhchileß sviß, tißk u yoleß.
26 Pet la unchaj tzan u lochol 

etetzeß. As aßeß u Tiixhla Espíritu 
uvaß atoßk kßatz vunBßaaleß. As tul 
la uli, as la tal isuuchil u yoleß 
sete sviß.
27 As an chit ex la alon ok 
isuuchil unqßa yoleß sviß te unqßa 

uxhchileß unpajte, tan xekelik 
chit ex sviß, tul uvaß kat xeßt in tiß 
valat viyol vunBßaaleß.

16  1 As jankßal unqßa yoleß 
uvaß kat val sete, as aß kat 

valkateß sete tiß uvaß yeß la etzßej 
u kßujlebßal ekßußleß sviß,
2 tan la laqßbßal ex tu unqßa 
atinbßaleß tetz nachbßal Tiixh. As 
la ilej umaßl u qßii uvaß la iyatzß 
ex unqßa uxhchileß. As tul aß u 
bßaßneß nibßan unqßa uxhchileß 
uveß la tal jeß ste vatz u Tiixheß.
3 As aß nibßankat unqßa uxhchileß, 
tiß uvaß yeß nipal tu tijleßm u 
Kubßaal Tiixheß. As mitaßn nibßen 
ste kam u vijleßmeß.
4 Pet ileß kat vallu sete uvaß ech 
la ulbßel ex. As tul la ilej u qßiieß 
tiß u yoleß uvaß ni valeß, as la 
etulsa veßt sekßußl uvaß kat vallu 
kan isuuchil sete.

Ni tal u Jesús uvaß la iloch 
u Tiixhla Espíritu 

unqßa niman tetz Aakeß
5 As cheel tuk qßaavoj in kßatz 

u chajol vetzeß. Pet yeßl umaj 
ex ni chßotin sve uvaß katil la 
bßenkat in,
6 tan netxumuneß taßn unqßa yoleß 
uveß kat val sete.
7 Pet jik chit tuk val sete, tan 
aal bßaßneß la ibßan sete uvaß la 
bßen in, tan asoj yeß la bßen 
in, as echeß la koj ul u lochol 
etetzeß. Pet la bßen in. As la 
unchaj tzan u lochol etetzeß 
sekßatz.
8 As tul uvaß la ul u lochol 
etetzeß, as aßeß la ul alon isuuchil 
te unqßa tenameß tiß vipaaveß. As 
la ul tal isuuchil tiß u jikeß as tukß 
tiß u kßaxkßoeß.

9 As la ul tal u lochol etetzeß 
isuuchil tiß u paaveß, tan tiß uvaß 
yeß ninima in unqßa uxhchileß.
10 As la ul tal isuuchil tiß u jikeß, 
tan bßen veßt in kßatz vunBßaaleß. 
As yeßl in la etil veßt in vatz u 
txßavaßeß.
11 As la ul tal veßt isuuchil tiß u 
kßaxkßoeß, tan tiß uvaß at veßt kan 
vibßooqßol unqßa uxhchileß jaqß u 
kßaxkßoeß, uvaß yeß ni niman in.

12 As nimatel unqßa yoleß uveß 
la val sete. As yeßl ex la olebß ex 
cheel tiß epal stuul.
13 As tul la ul veßt u jikla Tiixhla 
Espíritu, as aßeß la eqßon ex 
tu u jikla txumbßaleß. Tan jit 
vitxumbßaleß la ul tal sete, pet aß la 
ul taleß kam uveß kat tabßi. As la ul 
taqß etxumbßal tiß uvaß kam la uli.
14 As la ul ikßuch isuuchil sete tiß 
toksal unqßii, tan aß unqßa unyoleß 
kat ul val sete, aqßal uvaß la 
etootzi vunyoleß.
15 Tan jankßal chit unqßa tetz 
vunBßaaleß as vetzeß unpajte. 
Estißeß kat vallu sete, «Kam 
unqßa unyoleß uvaß la val te u 
Tiixhla Espíritu, as aßeß la ul tal 
sete, aqßal uvaß la etootzi unqßa 
unyoleß.»

Ni tal u Jesús uvaß la bßen 
u txumußmeß schiibßichil

16 Bßiitoj kuxh tuk unbßan veßt 
sexoßl. As yeß la etil veßt in. As 
yeßxh jatvaßt qßii as la etil veßt in 
unpajte. As la bßen veßt in kßatz 
vunBßaaleß,— tißk u Jesús.
17 As ech tal veßt kaßl unqßa 
ichusulibß u Jesús ileß svatzaj: 
—Yeß la pal oß tu viyol Aakeß uveß 
ni tal sqe, «Tan unbßiitoj kuxheß 
tuk unbßan veßt sexoßl. As yeß la 

etil veßt in. As yeßxh jatvaßt qßii 
as la etil veßt in unpajte. As la 
bßen veßt in kßatz vunBßaaleß,» taqß 
kuxh Aak ni tal sqe.
18 ¿As kam ni tokkat viyol Aakeß 
u vaaß, «Bßiitoj kuxheß,» taqß Aak? 
Tan aßeß taß yeß la pal oß stuul,— 
tißk chajnaj svatzaj.

19 As naßlik vatz u Jesús uvaß 
nik isaß chajnaj ichßotit te Aak. 
As ech tal veßt Aak ileß te chajnaj: 
—¿Ma aßeß nichßoti tibß sevatzaj 
tiß uveß kat val sete uvaß: «Bßiitoj 
kuxheß tuk unbßan veßt sexoßl. As 
yeß la etil veßt in. As bßiit kuxh 
stuul as la etil veßt in unpajte,» 
chßin kat val sete?
20 As jik chit tuk val sete uvaß 
tuk oqßoj ex taßn txumußm. Pet 
ech koj unqßa uxhchileß, tan 
chiibßichil tuk ibßaneß. Pet kßuxh 
tuk txumunoj ex, as la bßen u 
txumußmeß schiibßichil,
21 echeß nibßan umaj ixoj uvaß ni 
talaneß, tan tul nichßoßn ixoj tiß u 
neßeß, as vaßl chit itxumun veßt 
ixoj, tan kat oonyu veßt ixoj vatz 
viqßiieß tiß ichßoßneß. As tul kat 
itzßebß veßt vineß ixojeß, as echeß 
nitel koj tul u chßoßmeß skßußl ixoj. 
As vaßl chit ichiibß veßt ixoj tiß u 
taleß uveß kat itzßebßi.
22 As echat kuxh tuk ebßaneß 
unpajte, tan tuk txumunoj ex. As 
tuk vil vibßeß setukß unpajte, as 
la chiibß veßt ex sviß. As yeßxhebßil 
la eesan el u chiibßichileß tu 
vetaanxelaleß.
23 As tu u qßiieß, as echeß kam 
koj la echßoti veßt sve. Pet ileß 
jik chit tuk val sete uvaß kam 
chit uveß la ejaj te vunBßaaleß 
tukß vunbßiieß, as la taqß Aakeß 
sete.

24 Tan yeßxhkam chit ejajeßt te 
vunBßaaleß tukß vunbßiieß. Pet 
tuk val sete, ejajtaj te Aak. As 
la ekßuleß, aqßal uvaß la chiibß 
vetaanxelaleß.

Niyakßinsa u Jesús 
taama unqßa ichusulibßeß

25 As kat untxakonsa unqßa 
kßuchuvatzeß tiß valat unqßa yoleß 
sete. Pet tul umaßl u qßii uvaß 
yeß la untxakonsa veßt unqßa 
kßuchuvatzeß tiß unyolon sete, tan 
jik chit la yolon veßt in sete tiß 
vunBßaaleß.
26 As tu u qßiieß, as la ejaj veßt 
te Aak tukß vunbßiieß. As jit aß ni 
valeß uvaß in la jajon te Aak setiß. 
Pet ex la jajon te Aak,
27 tan xoßn veßt ex te Aak, tan tiß 
uvaß xoßn in sete. As nenima uvaß 
aß tzaanajkat in kßatz Aak.
28 As kat el chßußl in kßatz 
vunBßaaleß. As kat ul in tzitzaß 
vatz u txßavaßeß. As tuk vaqß veßt 
kan u vatz txßavaßeß unpajte, tan 
tuk qßaavoj in kßatz vunBßaaleß,— 
tißk u Jesús.
29 As ech tal veßt unqßa ichusulibß 
u Jesús ileß: —As cheel jik chit 
nayolon veßteß, tan jit veßt tukß 
kßuchuvatz nayolonkat.
30 As kat palyu veßt oß stuul uvaß 
ootzimal unqßa txumbßaleß aßn 
skajayil. As jit kuxh tzßajinal uvaß 
la chßotil umaj yol see, tan at veßt 
sakßußl tul yeßxnaj chßotil see. As 
ech qootziteß uvaß aß tzaanajkat 
axh kßatz u Tiixheß,— tißk chajnaj.
31 As ech tal veßt u Jesús ileß: 
—¿Ma aß netaleß uvaß nenima veßt 
in cheel?
32 Pet tuk val sete uvaß unbßiit 
kuxh ilejat u qßiieß uvaß la etaqß 

veßt kan in, tan tuk tiluloj ex 
sekajayil. As katil kuxh la 
bßenkat veßt ex sejununilaj. 
As yeßl in la koj kaaik kan in 
sunjunal, tan at u Kubßaal Tiixheß 
sunkßatz.
33 Pet kat vallu kan unqßa yoleß 
sete, aqßal uvaß la yakßin veßt 
etaama sunkßatz. As kßuxh tuk 
epalebße unqßa kßaxkßoeß vatz u 
txßavaßeß, as ekßujbßaßtaj ekßußl sviß, 
tan kat olebßyu veßt in tiß unqßa 
kßaxkßoeß skajayil,— tißk u Jesús.

Ninach u Jesús Tiixh 
tiß unqßa ichusulibß

17  1 As tul yaß veßt u Jesús 
tiß talat unqßa yoleß te 

unqßa ichusulibßeß, as kaßyik veßt 
jeß Aak tu almikaß. As ech tal veßt 
Aak ileß: —UnBßaal, kat ilejlu 
veßt u qßiieß. As oksa veßt unqßii 
vatz unqßa tenameß, aqßal uvaß la 
unkßuch vatz unqßa tenameß uvaß 
nitoksal aqßii unpajte, tan ineß 
vaKßaoleß.
2 As axheß kat aqßon u vijleßmeß tiß 
unqßa tenameß skajayil, tiß uvaß la 
vaqß itiichajil uveß yeßl iyaßtebßal, 
jankßal uveß kat aal sve uvaß la 
vaqß ste.
3 As aßeß vitiichajileß uveß yeßl 
iyaßtebßal uvaß la tootzi axh uvaß 
taßn axheß u jikla Tiixheß. As 
la tootzi in unpajte, tan ineß u 
Cristo uvaß kat achaj tzan vatz u 
txßavaßeß.

4 As kat ul voksa aqßii vatz u 
txßavaßeß tiß untzojpisat uveß kat 
aal sve.
5 As cheel oksa veßt unqßii tiß 
ooksat in sakßatz unpajte echeß 
uvaß nikat unbßan sakßatz tul uvaß 
yeßxnik chee u vatz txßavaßeß.

6 As kat vallu veßt isuuchil u 
eejleßmeß te unqßa tenameß vatz u 
txßavaßeß. As unqßa uxhchileß uvaß 
kat aaqß sve as kat inimal veßt 
vayoleß, tan eetzeß unqßa uxhchileß 
uvaß kat aaqß sve.
7 As cheel kat tootzi veßt unqßa 
uxhchileß unqßa yoleß uvaß kat 
vala as tukß unqßa bßaßnileß uvaß 
kat unkßucha tiß uvaß axh kat 
aqßon sve skajayil.
8 As jankßal unqßa yoleß uvaß kat 
aal sve, as kat vallu veßt te unqßa 
uxhchileß. As kat tootzil veßteß 
uvaß aß tzaanajkat in sakßatz. As 
kat inimal veßteß uvaß axh kat 
chajon tzan in, tan kat isaß tabßil 
veßt unqßa yoleß uvaß kat val ste.

9 As nunjaj bßaßnil see tiß unqßa 
uxhchileß uvaß kat aaqß sve, tan 
eetzeß. Pet jit tiß unqßa uxhchileß 
uveß yeß kat niman vayoleß.
10 As jankßal chit unqßa uxhchileß 
uvaß vetz, as eetzeß; as jankßal 
unqßa uxhchileß uvaß eetz, as 
vetzeß. As ni toksa veßt unqßa 
uxhchileß unqßii unpajte.

11 UnBßaal, tan taßn axheß, axh 
jikla Tiixh, as kol veßt unqßa 
uxhchileß uvaß kat aaqß sve tukß 
vabßiieß, aqßal uvaß unvatzul 
kuxh veßteß echeß u qatineß, tan 
bßiit kuxh tuk atinoj veßt in vatz 
u txßavaßeß. As la bßen veßt in 
sakßatz.
12 As tul at in kßatz unqßa 
uxhchileß vatz u txßavaßeß, as ineß 
ni lochon tukß vabßiieß. As jankßal 
uveß kat aaqß sve as kolel svaßn. 
As yeßl umaj kat tzßejxi. Pet taßn 
kuxh umaßl u naj uvaß alel veßt 
kan stiß uvaß la bßen tu kßaxkßo, 
tiß uvaß la bßen ibßaneß uvaß 
tzßibßamal kan.

13 As cheel tuk qßaavoj veßt in 
sakßatz. Estißeß ni val unqßa yoleß 
te unqßa uxhchileß, aqßal uvaß la 
chiibß veßt u taanxelaleß seeß echeß 
ichiibß u vaanxelaleß seeß.
14 As kat vallu veßt vayoleß te 
unqßa uxhchileß. As ni tixval 
veßt unqßa niman vetzeß taßn 
unqßa uxhchileß uveß yeß ni 
niman vayoleß, tan tiß uvaß jit 
eela vitxumbßaleß tukß unqßa 
uxhchileß. As echat kuxh in, tan 
jit eela vuntxumbßaleß tukß unqßa 
uxhchileß uveß yeß ni niman 
vayoleß.
15 As aß koj nunjaj see uvaß la 
eesa el unqßa uxhchileß uvaß kat 
aaqß sve xoßl unqßa uxhchileß 
uveß yeß ni niman vayoleß. Pet 
aß ni valeß uvaß la akoleß vatz u 
txßißlanajeß,
16 tan jit eela vitxumbßaleß tukß 
unqßa uxhchileß uveß yeß ni niman 
vayoleß. As echat kuxh in unpajte, 
tan jit eela vuntxumbßaleß stukß.
17 As aqß iyakßil u taanxelal unqßa 
uxhchileß uvaß txaael veßt aßn taßn 
vajikla yoleß, tan taßneß vayoleß 
uveß jik chittuß.
18 Tan axheß kat chajon tzan 
in xoßl unqßa tenameß vatz u 
txßavaßeß. As echat nunbßaneß te 
unqßa uxhchileß uvaß kat aaqß sve, 
tan nunchaj veßt bßen xoßl unqßa 
tenameß unpajte.
19 As ayaßl chit unkßußl la vaqß 
vibß kamoj tiß unqßa niman vetzeß, 
aqßal uvaß ayaßl chit ikßußl unqßa 
niman vetzeß la ibßaneß tiß inimal 
vayoleß uvaß jik chittuß.

20 As jit kuxh tiß unqßa niman 
vetzeß nunjajkat bßaßnil see uveß 
ni niman in cheel. Pet tiß unjoltu 
unqßa uxhchileß uvaß aßn la 

ikßujbßaß ikßußl sviß, tul la bßen tal 
unqßa niman vetzeß vayoleß.
21 As nunjaj bßaßnil see, Kubßaal 
Tiixh, tiß unqßa niman qetzeß 
tiß uvaß unvatzul kuxh veßt la 
ibßan svatzaj echeß oß, tan at axh 
sunkßatz. As at in sakßatz. Estißeß 
unvatzul kuxh veßt oß tukß unqßa 
niman qetzeß la ibßaneß. As la 
inima veßt unqßa tenameß skajayil 
uvaß axh kat chajon tzan in,
22 as tul uvaß kat ooksa veßt 
unqßii, as kat vaqßlu veßt te unqßa 
niman qetzeß, aqßal uvaß vatzul 
kuxh veßteß la ibßaneß echeß u 
qatineß, tan unvatzul kuxh oß.
23 As at in kßatz unqßa niman 
qetzeß. As at axh sunkßatz 
unpajte, aqßal uvaß yeßxhebßil 
kuxh umaßtoj la saßvit tiß unqßa 
niman qetzeß tiß uvaß vatzul 
kuxh svatzaj la ibßaneß. As ech la 
tootzikat unqßa tenameß skajayil 
uvaß axh kat chajon tzan in, as 
xoßn unqßa niman qetzeß see echeß 
uveß nabßan sve.

24 Kubßaal Tiixh, nunsaß uvaß 
katil la atinkat in as aß la atinkat 
unqßa uxhchileß sunkßatz uvaß kat 
aaqß sve, aqßal uvaß la tileß uvaß 
kat ooksa veßt unqßii, tan tiß uvaß 
xoßn chit in see tul yeßxnik chee 
u vatz txßavaßeß.
25 Kubßaal Tiixh, tan axheß u 
jikla Tiixheß, as jankßal unqßa 
uxhchileß uveß yeß ni niman oß as 
yeß tootzaj axh. Pet ech koj in, 
tan ootzimal axh svaßn. As kat 
tootzil veßt unqßa niman qetzeß 
uvaß axh kat chajon tzan in.
26 As kat vallu veßt isuuchil 
te unqßa uxhchileß seeß. As kat 
tootzil veßt axh. As tuktel val ste 
unpajte, aqßal uvaß la ixoßni tibß 

svatzaj, echeß uveß nabßan sve. 
As at in skßatz la ibßaneß,— tißk u 
Jesús.

Nitxeypu veßt u Jesús
Mateo 26.47-56;

Marcos 14.43-50; Lucas 22.47-53

18  1 As tul kuxh tal u Jesús 
unqßa yoleß, as el veßt 

chßußl Aak tukß unqßa ichusulibßeß 
tiß iqßax jalit u xoßl vitzeß uvaß 
Cedrón ibßii, tan atik kaßl unqßa 
chiko tzitziß. As ok veßt Aak 
xoßl unqßa chikoeß tukß unqßa 
ichusulibßeß.
2 As ootzimalik u atinbßaleß taßn 
u Judas, uvaß kßayin u Jesús, tan 
jatpajul kuxh nik tex Aak tukß 
unqßa ichusulibßeß tu u atinbßaleß.
3 As teqßo veßt u Judas kaßl unqßa 
sol stiß tukß kaßt unqßa xeen tetz 
u tostiixheß uvaß kat ichaj bßen 
unqßa iqßesal oksan iyol tenam 
vatz Tiixh tukß unqßa fariseo. 
As eqßomalik chßichß taßn unqßa 
uxhchileß tukß txijubß tetz.
4 As el veßt chßußl u Jesús tiß ul 
ikßulat chajnaj, tan atik skßußl 
Aak uvaß kam la ul veßt tiß Aak. 
As ech tal veßt Aak ileß te chajnaj: 
—¿Abßil qßi nechukeß?— tißk Aak.
5 As ech tal veßt chajnaj ileß: 
—Nu kuchuk u Jesús, u aa 
Nazaret,— tißk chajnaj. —Ineß,— 
tißk Aak. As antik u Judas uvaß 
kßayin u Jesús molonik tibß tukß 
chajnaj.
6 As tul tal u Jesús uvaß: «Ineß,» 
tißk Aak, as pakßkabßan ibßen veßt 
chajnaj tu txßavaß.
7 As ech tal veßt u Jesús ileß 
tikaßpa: —¿Abßil nechukeß?— tißk 
Aak. —Aß u Jesús nu kuchukeß 
uvaß aa Nazaret,— tißk chajnaj.

8 —Ileß kat vallu sete uvaß ineß. Asoj 
in chit nechuk in, as echajputaj 
bßen unqßa unchusulibßeß uveß xekel 
sviß,— tißk Aak,
9 tiß uvaß la ibßan u yoleß uvaß maßt 
talat Aak uvaß: «Jankßal unqßa 
uxhchileß uvaß kat aaqß sve as yeßl 
umaj kat tzßejxi,» tißk Aak.
10 As u Simón uvaß Luß, as eqßomalik 
umaßl u chßichß staßn. As teqßo jeß 
tzan naj u chßichßeß tu totzotz. As 
itzokßeßl naj visebßal ixikin umaßl 
vikßam iqßesal oksan iyol tenam 
vatz Tiixh uvaß Malco ibßii.
11 As ech tal veßt u Jesús ileß te u 
Lußeß: —Aqß kuß vachßichßeß tu u 
totzotzeß, tan kam unqßa kßaxkßoeß 
uvaß kßujlu kan taßn vunBßaaleß 
uvaß la unpalebße, as techal chit 
la unpalebßeeß,— tißk Aak.

Ni teqßol u Jesús vatz u Anás
Mateo 26.57-58;

Marcos 14.53-54; Lucas 22.54
12 Unqßa soleß tukß viqßesaleß as 

tukß unqßa xeen tetz u toxtiixheß 
as itxey veßt chajnaj u Jesús, as 
ikßal veßt chajnaj Aak.
13 As bßaxa aß bßex taqßkat 
chajnaj u Jesús tu vikabßal u 
Anás, vijiß u Caifás, uvaß atik ok 
sqßesalil xoßl unqßa oksan iyol 
tenam vatz Tiixh tu u yaabßeß.
14 As aß u Caifás uveß kat alon xoßl 
unqßa iqßesal unqßa tenameß uvaß: 
«Aal chit bßaßneß uvaß la kam umaj 
naj tiß unqßa tenameß,» tißk naj.

Ni teesa veßt tibß u Luß 
kßatz u Jesús

Mateo 26.69-70;
Marcos 14.66-68; Lucas 22.55-57
15 As tul eqßol veßt ok u Jesús 

tu vikabßal u Anás, as xekik 

u Simón uvaß Luß tiß Aak tukß 
umaßt vichusulibß Aakeß. As kat 
kßulax ok vimool u Lußeß vatz 
qßanal, tan ootzimalik naj taßn 
viqßesal oksan iyol tenam vatz 
Tiixh.
16 Pet ech koj u Lußeß, tan kat 
kaaik kan naj tißeßl u kabßaleß. Tul 
til vimool u Lußeß uvaß kaaik kan 
naj, as el veßt chßußl naj. As ul 
ijaj naj bßaßnil te u ixojeß uvaß nik 
xeon u tziß kabßaleß tiß uvaß la ok 
chßußl u Lußeß vatz u qßanaleß.
17 As ech tal veßt u ixoj ileß te u 
Lußeß: —¿Ma jit axh ichusulibß 
u najeß?— tißk ixoj. —Yeßle, jit 
ineß,— tißk u Lußeß.
18 As txaklik unqßa kßameß tukß 
unqßa xeen tetz u tostiixheß vatz 
qßanal, tan maßtik toksat chajnaj 
xamal, tan vaßlik chit taqßbßu 
cheßv. As txaklik ok u Lußeß kßatz 
chajnaj tiß ileeat ok tibß vatz u 
xamaleß.

Nichßotil itziß u Jesús 
taßn u Anás

Mateo 26.59-66;
Marcos 14.55-64; Lucas 22.66-71
19 As ichßoti veßt viqßesal 

oksan iyol tenam vatz Tiixh 
itziß u Jesús tiß uvaß abßil unqßa 
ichusulibß Aakeß, as abßiste 
chusbßal nik ichus Aak te 
chajnaj.
20 As ech tal veßt Aak ileß: —As 
vatz unqßa uxhchileß skajayil 
kat yolonkat in. As kat chusun 
in tulaj unqßa atinbßaleß tetz 
nachbßal Tiixh, as vatz u 
tostiixheß, as tu uveß nimolkat 
tibß unqßa uxhchileß. As yeß atixoj 
unmuj umaj yol vatz unqßa 
uxhchileß.

21 ¿As kam qßi uveß nachßoti sve? 
Pet abßi te unqßa uxhchileß uveß 
kat abßin vunyoleß. As tuk taleß 
kam kat vala, tan ootzimaleß 
staßn,— tißk Aak.
22 As tul kuxh tal u Jesús u yoleß, 
as ul itzßichoßk umaßl u xeen tetz 
u tostiixheß qßabß jaqß ivatz Aak. 
As ech tal naj ileß te Aak: —¿Ma 
ech atzaqßbßet viqßesal oksan iyol 
tenam vatz Tiixh echeß uveß?— 
tißk naj.
23 As ech tal veßt Aak ileß: —Asoj 
vaßlexh kat vala, as etaltaj sve. 
Pet asoj jit vaßlexh kat vala, as 
¿kam qßi uveß nu kuxh aqßos 
in?— tißk Aak.
24 As tal veßt u Anás uvaß la eqßol 
bßen Aak vatz u Caifás, viqßesal 
oksan iyol tenam vatz Tiixh. 
As qitzelik ibßen veßt Aak taßn 
chajnaj.

Ni teesa tibß u Luß 
kßatz u Jesús unpajte

Mateo 26.71-75;
Marcos 14.69-72; Lucas 22.58-62
25 As antelik kuxh txaklik 

ok u Lußeß vatz u xamaleß tiß 
ileeat tibß. As ech tal veßt umaßl 
u uxhchil ileß te naj: —¿Ma jit 
axh ichusulibß u najeß?— tißk u 
uxhchileß. As ech tal veßt u Luß 
ileß: —Yeßle, jit ineß,— tißk naj.
26 As umaßl vikßam iqßesal 
oksan iyol tenam vatz Tiixh 
uvaß tatinik tibß tukß u najeß uveß 
itzokßeßl u Lußeß vixikineß, as ech 
tal veßt naj ileß te u Lußeß: —¿Jit 
kol vil axh qßa tukß u najeß xoßl 
u chikoeß?— tißk u najeß.
27 As teesa veßt tibß u Lußeß kßatz 
u Jesús titoxpa. As bßex oqßoj veßt 
u peleßxheß.

Ni teqßol bßen u Jesús 
vatz u Pilato

Mateo 27.1-2, 11-31;
Marcos 15.1-20;

Lucas 23.1-5, 13-25
28 As kußsaj chittuß, as eqßol 

el tzan u Jesús tikabßal u Caifás 
tiß ibßen Aak tu vikabßal u bßanol 
ivatz u ijlenaaleß. Pet nik tal 
unqßa iqßesal unqßa tenameß uvaß 
yeß la iyansa tibß chajnaj jaqß u 
nimla qßiieß uvaß pascua. Estißeß 
jit ok chajnaj tu vikabßal u bßanol 
ivatz u ijlenaaleß, aqßal uvaß la 
uch itxßaßn chajnaj tu u nimla 
qßiieß.
29 As el veßt chßußl u Pilato vatz 
chajnaj. As ech tal veßt naj ileß: 
—¿Kam ipaav u najeß qßi?— tißk 
naj.
30 As ech tal veßt chajnaj ileß: 
—As bßaßn koj itxumbßal naj, as 
yeßl najeß la qaqß veßt ok tzan 
savatz,— tißk chajnaj.
31 As ech tal veßt u Pilato 
ileß: —Eteqßotaj bßen naj. As 
ebßantaj isuuchil naj sexoßl tukß 
veleyeß,— tißk naj. As ech tal 
veßt unqßa iqßesal unqßa tenam 
ileß: —Yeßxhkam at tu kuqßabß 
tiß kubßanat isuuchil umaj naj tiß 
ikameß,— tißk chajnaj.
32 As kat chit bßex ibßan u yoleß 
uvaß maßtik talat u Jesús tiß uvaß 
la pal unqßa uxhchileß stuul uvaß 
kam ikam Aak la kami.

33 As qßaavik ok u Pilato tu 
u kabßaleß. As imolo veßt naj u 
Jesús. As ech tal veßt naj ileß te 
Aak: —¿Ma axh u tijlenaal unqßa 
tiaal Israel?— tißk u Pilato.
34 Ech tal veßt Aak ileß: —¿Ma 
axh kuxh ni alon sajunal? ¿Pet 

moj abßil kat alon see sviß?— tißk 
Aak.
35 As ech tal veßt u Pilato ileß: 
—¿In kol tiaal Israel qßa? ¿Kam 
kat abßana? Tan aß unqßa amooleß 
uveß kat aqßon ok tzan axh 
sunvatz, tukß unqßa iqßesal oksan 
iyol tenam vatz Tiixh,— tißk u 
Pilato.
36 Ech tal veßt u Jesús ileß: —As 
jit vatz txßavaßilla txumbßaleß 
u vijleßmeß tiß vilat isuuchil u 
tenameß. As ech kojeß, as la 
ixeßtisa vuntenameß chßaßo uveß 
atoßk sunkßatz, tiß uvaß yeß la 
oksal ok in tiqßabß unqßa iqßesal 
unqßa tenameß. Pet jitßeßch u 
vijleßmeß uvaß nunbßaneß tiß vilat 
isuuchil vuntenameß,— tißk Aak.
37 As ech tal veßt u Pilato ileß: 
—¿Ma axh ijlenaal bßa?— tißk u 
Pilato. As ech tal veßt u Jesús ileß: 
—An chiteß uveß naaleß. Estißeß 
kat itzßebß in as kat ul in vatz 
u txßavaßeß tiß ul valat isuuchil 
u jikla yoleß. As jankßal unqßa 
uxhchileß uveß at veßt u jikla 
yoleß tu u taanxelaleß, as ninima 
vunyoleß,— tißk u Jesús.
38 As ech tal veßt u Pilato ileß: 
—¿Abßiste u jikla yoleß uveß 
naaleß?— tißk u Pilato.

As tul kuxh tal naj u yoleß, as 
el veßt chßußl naj kßatz u Jesús. 
As ul veßt naj vatz unqßa iqßesal 
unqßa tenameß. As ech tal veßt naj 
ileß te chajnaj: —Yeßl umaj ipaav 
u najeß nunlejeß.
39 As chiannal veßt sete uvaß la 
unchajpu el umaßl u preexhueß 
tu u nimla qßiieß. ¿Ma la esaß 
uvaß la unchajpu u najeß uvaß ni 
toksa tibß setijlenaalil?— tißk u 
Pilato.

40 As jolol chit isikßin veßt 
unqßa tenameß. As ech tal veßt 
ileß: —¡Yeßl u najeß la achajpu! 
¡Pet aß u Barrabás la achajpu!— 
tißk unqßa tenameß. As tul elqßom 
u Barrabás.

19  1 As tal veßt u Pilato 
iqßospu u Jesús taßn 

tzßußm.
2 As ipaatxßu veßt unqßa soleß 
umaßl u chßißx koroona. As taqß 
veßt jeß chajnaj tiß iviß Aak. As 
toksa veßt ok chajnaj umaßl u 
muraßt oksaßm tiß Aak tiß itzeßlel 
Aak.
3 As ech tal veßt chajnaj ileß 
te Aak: —¡Keche, pap, axh u 
tijlenaal unqßa tiaal Israel!— tißk 
unqßa soleß tal te Aak tiß itzeßlel 
Aak. As tul itzßich chajnaj ivatz 
Aak.
4 As el veßt chßußl u Pilato 
unpajte. As ech tal veßt naj ileß: 
—Tuk veqßo el tzan naj sevatz, 
tiß uvaß la pal ex stuul uvaß yeßl 
umaj ipaav naj nunlejeß,— tißk u 
Pilato.
5 As eqßol veßt el tzan u Jesús 
tiß ikßuchax vatz unqßa tenameß. 
Atik veßt jeß u chßißx koroona tiß 
iviß Aak. As atik veßt ok u muraßt 
oksaßmeß tiß Aak. As ech tal veßt 
u Pilato ileß te unqßa tenameß: 
—Il naj ilaß. As ex la ilon kam la 
etulbße naj,— tißk u Pilato.
6 As tul til veßt unqßa iqßesal 
oksan iyol tenam vatz Tiixh 
tukß unqßa xeen tetz u tostiixheß, 
as taqß veßt jeß chajnaj tuul 
iviß. As ech tal veßt chajnaj ileß: 
—¡Yatzßpoj naj vatz u kuruseß! 
¡Yatzßpoj naj vatz u kuruseß!— 
tißk chajnaj. As ech tal veßt u 
Pilato ileß: —Sunvatz as yeßl 

ipaav naj ati. Asoj ex la alon, as 
eteqßotaj naj. As eyatzßtaj naj 
vatz u kuruseß,— tißk naj.
7 As ech tal veßt unqßa iqßesal 
unqßa tenam ileß: —At umaßl u 
tzaqßit uvaß nimamal sqaßn. As aß 
ni taleß uvaß la kam u najeß, tan 
tiß uvaß ni toksa tibß naj iKßaol u 
Tiixheß,— tißk chajnaj.
8 As tul tabßi veßt u Pilato u yoleß, 
as aal chit xoßv veßt naj.
9 As qßaavik veßt ok naj tu kabßal 
unpajte tukß u Jesús. As ech 
tal veßt naj ileß te Aak: —¿Katil 
tzaanajkat axh?— tißk naj. As jit 
tal u Jesús umaj yol te naj.
10 As ech tal veßt u Pilato ileß 
unpajte: —¿Kam qßi yeß nakßulbße 
in? ¿Ma yeß ootzimal aßn uvaß at 
tunqßabß tiß unchajput axh as tiß 
vaqßat jeß axh vatz u kuruseß?— 
tißk naj.
11 As ech tal veßt u Jesús ileß: 
—Yeß koj kat aqßax see taßn 
vunBßaaleß uvaß at tu almikaß, as 
yeßl eetzeß taß sviß. Estißeß uvaß yeß 
la lejon vapaaveß tiß vipaav u 
najeß uvaß kat aqßon ok in see,— 
tißk Aak.
12 As tul tabßi veßt u Pilato 
viyol u Jesús, as xeßt ichuk veßt 
naj txumbßal tiß ichajpul Aak. 
As aal chit taqß veßt jeß unqßa 
iqßesal unqßa tenameß tuul iviß tiß 
isikßineß. As ech tal veßt chajnaj 
ileß: —¡Asoj tuk achajpu el u 
najeß, as jit kßulel tibß ayol tukß u 
qijlenaaleß tu u Roma, tan abßil 
umaj uvaß la toksa tibß ijlenaalil 
vatz u qijlenaaleß as ni teesa naj 
iqßii u qijlenaaleß!— tißk chajnaj.
13 As tul tabßi u Pilato viyol 
chajnajeß, as teqßo veßt el tzan naj 
u Jesús unpajte. As xonebß veßt naj 

tu vixhiilaeß uveß nikat ibßankat naj 
isuuchil unqßa preexhueß vatz u 
qßanaleß uvaß lemelik kuß kßubß vatz 
uvaß Gábata ibßii tu yolbßal hebreo.
14 As ech kuxh veßt qßejal u xeem 
qßiieß tu u nimla qßiieß uvaß pascua. 
As tul maßtik ichaqßaan veßt qßii, as 
ech tal veßt u Pilato ileß te unqßa 
iqßesal unqßa tiaal Israel: —¡Il 
vetijlenaal ilaß!— tißk naj.
15 As aal chit taqß veßt jeß chajnaj tuul 
iviß tiß isikßineß. As ech tal veßt chajnaj 
ileß: —¡Eqßoloj naj! ¡Eqßoloj naj! ¡As 
yatzßpoj naj vatz u kuruseß!— tißk 
chajnaj. As ech tal veßt u Pilato ileß: 
—¿Ma aß netaleß uvaß la val iyatzßpu 
vetijlenaaleß vatz u kuruseß?— tißk 
naj. As ech tal veßt unqßa iqßesal 
unqßa nachol Tiixh ileß: —¡Yeßl 
umaßtoj qijlenaal tiß u ijlenaaleß tu u 
Roma uvaß César!— tißk chajnaj.
16 As tul tabßi veßt u Pilato u 
yoleß, as taqß veßt ok naj u Jesús 
te chajnaj. As teqßo veßt chajnaj 
Aak tiß iyatzßpu vatz u kuruseß.

Ni taqßax jeß u Jesús 
vatz u kurus

Mateo 27.32-50;
Marcos 15.21-37; 
Lucas 23.26-49 

17 As ijamal veßt u kuruseß taßn 
u Jesús tul el chßußl Aak tiß ibßen 
taßn chajnaj tu u atinbßaleß uvaß 
«Tatinbßal Bßajil Kßoßn» chßelel. As 
Gólgota ibßii tu yolbßal hebreo.
18 As tzitziß aqßpikkat jeß Aak 
vatz u kuruseß. As jeß veßt kaßvaßt 
unqßa naj vatz kaßvaßt unqßa 
kuruseß: umaßl naj jeß tisebßal 
Aak; as umaßt naj timax Aak.
19 As tal veßt u Pilato itzßibßal kaßl 
unqßa tzßibß vatz umaßl u tal aqßen 
uvaß ech nik tal ileß: Aß U JESÚS, U 

AA NAZARET, UVAß TIJLENAAL UNQßA 
TIAAL ISRAEL, tißk u yoleß uvaß kat 
aqßax jeß tiviß u kuruseß.
20 As yeß saach unqßa tiaal Israel 
sikßlen u tzßibßeß, tan najlik kuxh 
ixoßl u Jerusalén tukß u atinbßaleß 
uveß jeßkat u Jesús vatz u kuruseß. 
Tu oxvaßl yolbßal tzßibßalkat: tu 
hebreo, tu latín, as tukß tu griego.
21 As ech tal veßt unqßa iqßesal 
oksan iyol tenam vatz Tiixh 
ileß te u Pilato: —Yeß koj kat aal 
itzßibßaleß uvaß qijlenaal u Jesús. 
Pet aß koj kat aal itzßibßaleß uvaß 
ni toksa tibß naj ijlenaalil,— tißk 
chajnaj.
22 Ech tal veßt u Pilato ileß: —Yeßle, 
tan kam uveß kat val itzßibßaleß as 
yeß la uch ijalpul veßteß,— tißk naj.

23 As tul olebß veßt unqßa soleß 
tiß ijeß u Jesús vatz u kuruseß, 
as ijatx veßt chajnaj u toksaßm 
Aakeß svatzaj. As kajvaßl elkat u 
toksaßm Aakeß stuul, tan junun 
ibßen veßt vatz chajnaj. As teqßo 
tzan chajnaj umaßt u chelkin 
toksaßm Aak uvaß yeßl itzßisbßal 
atike,
24 tan ech tal veßt chajnaj ileß 
svatzaj: —Yeß la ibßaneß uvaß la 
kujatx sukuvatz. Pet tuk kubßan 
umaßl u txßakiibß. As abßiste oß 
uvaß la txßakon, as oß la eqßon,— 
tißk unqßa soleß. As aß chiteß bßex 
ibßana uvaß tzßibßamal kan uvaß 
ech ni tal ileß:

Kat ijatx chajnaj u voksaßmeß 
svatzaj.

As kat itxßak tibß stiß, tißk u 
yoleß.

As aß chiteß kat ibßan unqßa soleß.
25 As txaklik veßt vitxutx u 

Jesús kßatz u kuruseß tukß u 
titzßin vitxutx Aakeß uvaß Maßl 
ibßii, u tixqel u Cleofas, as tukß 
umaßt u Maßl uvaß tzaanaj tu u 
tenam uvaß Magdala.
26 As isaji veßt bßen u Jesús 
vitxutxeß tukß umaßl vichusulibßeß 
uveß kßulik chit tibß iyol Aak 
stukß. As ech tal veßt Aak ileß te 
vitxutxeß: —Aß veßt unchßexeleß 
vunchusulibßeß la ibßaneß,— tißk 
Aak.
27 As ech tal veßt Aak ileß te 
vichusulibßeß: —Aß veßt atxutxeß 
vuntxutxeß la ibßaneß,— tißk Aak. 
As an chit tu u qßiieß ikßul veßt 
ok vichusulibß Aakeß vitxutxeß tu 
vikabßaleß.

28 As ootzimalik taßn u Jesús 
uvaß bßiitik kuxh itzojpisat Aak 
jankßal uveß ul ibßan Aak. As ech 

tal veßt Aak ileß: —Nitzaj untziß,— 
tißk Aak. As bßex ibßan u yoleß, 
uvaß tzßibßamal kan tiß Aak.
29 As atik umaßl u xhaalo uvaß 
noonalike taßn kßayla taßl uuva. 
As takßsa veßt unqßa soleß umaßl 
u patxkin kßoo. As taqß veßt jeß 
chajnaj titziß Aak taßn umaßl u 
qßabß tzeß, uvaß hisopo ibßii.
30 Tul maßtik tukßat Aak u 
kßayla taßl uuvaeß, as ech tal veßt 
Aak ileß: —¡Kat tzojpiy veßteß 
skajayil!— tißk Aak. As ivichßqßu 
veßt tibß iviß Aak. Taqß veßt ok Aak 
u taanxelaleß te u Tiixheß. As 
kam veßt Aak.

31 As ijaj veßt unqßa iqßesal 
unqßa tenameß bßaßnil te u Pilato 
uvaß la bßen vuchßpoj unqßa ikux 
unqßa najeß uvaß atik jeß vatz 
unqßa kuruseß, aqßal uvaß oora 
kuxh la kami, tan ech veßt qßejal 
u xeem qßiieß tu u nimla qßiieß 
uvaß pascua. As la eesal kuß tzan 
unqßa kamnajeß vatz u kuruseß 
uvaß nik taleß, tan yeß la uch ikaa 
vatz u kuruseß tu u xeem qßiieß. 
As nimla yolik chit u xeem qßiieß 
te chajnaj tu u nimla qßiieß.
32 As ichaj veßt bßen u Pilato 
unqßa soleß. As bßaxel kat vuchßpu 
toj umaßl naj. As vuchßpu veßt u 
toj umaßt naj uvaß atik jeß vatz 
unqßa kuruseß txala u Jesús.
33 As tul oon veßt unqßa soleß kßatz 
Aak, as jit ivuchß veßt chajnaj u toj 
Aakeß, tan til chajnaj uvaß maßtik 
ikam veßt Aak.
34 Pet itoqß veßt jeß umaßl u sol u 
txala tuul Aakeß taßn umaßl u jutzß 
viß chßichß. As yak kuxh el veßt 
chßußl kaj tukß aß txala tuul Aak.
35 As ineß ilon kam uveß kat ibßan 
u Jesús. As ni val veßt isuuchil 

sete, tan an chiteß uveß ni val 
sete. As ootzimal svaßn uvaß 
jik chit ni valeß, aqßal uvaß la 
ekßujbßaß ekßußl tiß u Jesús,
36 tan echeß ibßan kuxh koj. Pet 
aßeß bßex ibßana uvaß tzßibßamal 
kan uvaß ech ni tal ileß:

Echeß la koj vuchßpu umaj 
vibßajil u jikla uxhchileß, 
tißk u yoleß.

37 As ech ni tal umaßt u yol ileß:
La til unqßa tenameß umaßl u 

uxhchil uvaß maßt qoplu u 
txala tuuleß taßn chßichß, tißk 
u yoleß.

Nimujlu veßt u Jesús
Mateo 27.57-61;

Marcos 15.42-47; Lucas 23.50-56 
38 As tul maßtik ikam veßt u 

Jesús, as bßex ijaj veßt u Xhußl u 
aa Arimatea bßaßnil te u Pilato 
tiß teqßol vichißol u Jesús, tan 
nimamalik u Jesús taßn u Xhußleß. 
As yeß nikat tal tibß naj, tan nikat 

k 20.1 As aßeß u tumiinkußeß.

ixoßv naj vatz unqßa imooleß uvaß 
iqßesal unqßa tenameß. As tal veßt 
u Pilato te unqßa isoleß uvaß la 
uch taqßax vichißol u Jesús te 
u Xhußleß. As bßex teqßo veßt kuß 
tzan u Xhußleß vichißol Aakeß.
39 As antik u Nicodemo uvaß bßex 
qßelun u Jesús aqßbßal, as ul veßt 
naj tukß umaßl u txßumtxßulla 
tzßakabßal uvaß mirra ibßii 
kamal viinqil aalmo talal, tan 
yuelik tibß u mirra tukß umaßt u 
tzßakabßal uvaß áloe.
40 As teqßo veßt chajnaj vichißol 
u Jesús. As toksa veßt chajnaj u 
txßumtxßulla tzßakabßaleß stiß. As 
ibßoch veßt chajnaj tu kaßl unqßa 
bßaßnla maanta, tan ech chit 
nibßan unqßa tiaal Israel tiß imujat 
unqßa ikamnajeß.
41 As atik chiko kßatz u atinbßaleß 
uveß aqßpikkat jeß u Jesús vatz u 
kuruseß. As atik umaßl u jul tzitziß 
uvaß aßn kßotike uvaß yeßxnik 
mujlu umaj kamnaj stuul.
42 As tzitziß imujkat chajnaj u 
Jesús, tan tiß uvaß aalik ixeßt veßt 
u xeem qßiieß tu u nimla qßiieß 
uvaß pascua as najlik kuxh u juleß 
uveß kamkat Aak.

U tulebßal taama u Jesús
Mateo 28.1-10; Marcos 16.1-8;

Lucas 24.1-12

20  1 As bßiitik chit isajbßeß 
tu u bßaxa qßiieß tu u 

xhemaanaeß, k as bßen veßt u Maßleß 
uveß tzaanaj tu u tenam uvaß 
Magdala kßatz u juleß uvaß mujlukat 
u Jesús. Tul oon veßt ixoj tziß u juleß, 
as til veßt ixoj uvaß maßtik teesal 
veßt u sivaneß tziß u juleß.

2 As qßax ibßen veßt ixoj. As bßex 
tal veßt ixoj te u Simón uvaß Luß 
as te umaßt vichusulibß Aakeß uveß 
kßulik chit tibß iyol Aak stukß. 
Ech bßex tal ixoj ileß: —¡Kat bßex 
eqßolyu vichißol u Kubßaal Jesús 
tu u juleß! As yeß qootzaj katil 
bßex aqßaxojkat,— tißk ixoj.

3 As el veßt chßußl u Lußeß tukß 
umaßt vichusulibß Aakeß. As bßex 
veßt chajnaj tziß u juleß.
4 Vaßlik chit toojeßl chajnaj tiß 
ibßeneß. As pal chit toojeßl vimool u 
Lußeß, tan naj oon bßaxa tziß u juleß.
5 As kßoebß naj tiß tilat ok tu u 
juleß. As jit ok naj. As aß kuxh veßt 
unqßa maantaeß tiloßk naj uvaß 
atik kan uveß bßochlukat u Jesús.
6 As tul oon veßt u Simón uvaß Luß, 
as yakik ok naj tu u juleß. As til 
veßt naj u maantaeß uvaß atik kan
7 tukß u sußteß uveß bßochlukat 
viviß u Jesús. As vaßlen 
bßalqßumalikkat veßt kan u sußteß.
8 As ok veßt vimool u Lußeß uvaß 
oon bßaxa tziß u juleß. As tul til 
naj uveß yeßlik veßt u Jesús tu u 
juleß, as yak kuxh inima veßt naj 
uvaß maßtik tul taama Aak,
9 tan yeßxnik pal chajnaj stuul 
tiß uveß tzßibßamal kan uvaß la ul 
taama u Jesús unpajte.
10 As qßaav veßt kaßvaßl vichusulibß 
Aakeß kßatz unqßa imooleß.

Nikßuch tibß u Jesús 
vatz u Maßl uveß aa Magdala

Marcos 16.9-11
11 As bßiilik kuxh stuul, as oon 

veßt u Maßleß uveß aa Magdala 
tziß u juleß unpajte. As vaßlik chit 
toqß ixoj. As tul nikat toqß ixoj, as 

XHUN 19 ,  20

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



288

kßoebß veßt ixoj tiß isajit ok tuul u 
juleß.
12 As til veßt ok ixoj kaßvaßl unqßa 
ángel uvaß vaßlik chit ipolal unqßa 
toksaßmeß. Xonlik umaßl u ángel 
viß u sivaneß uveß atikkat bßen iviß 
u Jesús. As xonlik umaßte uveß 
atikkat bßen u toj Aakeß tu uveß 
mujlukat Aak.
13 As ech tal veßt unqßa ángel 
ileß te u Maßleß: —¿Ixoj, kam 
nooqßle?— tißk unqßa ángel. Ech 
tal veßt u Maßl ileß: —Ni voqßeß, 
tan tiß uveß kat eqßoliy veßt u 
Kubßaal Jesús. As yeß vootzaj 
katil kat eqßolkat,— tißk ixoj.
14 As tul kuxh tal ixoj u yoleß, as 
isuchqßi tibß ixoj. Til veßt ixoj uvaß 
txaklik veßt ok u Jesús kßatz ixoj. 
As jit texhla ixoj Aak.
15 As ech tal veßt Aak ileß: —¿Ixoj, 
kam nooqßle? ¿Abßil nachukeß?— 
tißk Aak. Ech tal veßt ixoj ileß: 
—Pap, asoj axh kat eqßon, as al 
sve katil bßex aaqßkat. As la bßen 
veqßo,— tißk ixoj, tan kamal u 
xeen tetz unqßa chikoeß u najeß 
uvaß nik tal ixoj.
16 As ech tal veßt u Jesús ileß: 
—¡Maßl!— tißk Aak. As isuchqßi 
veßt tibß ixoj. As ech tal veßt 
ixoj ileß tu yolbßal hebreo: 
—¡Raboni!— tißk ixoj. As aß 
isuuchil u yoleß Raboni uvaß 
Chusul qetz tu kuyolbßal.
17 As ech tal veßt u Jesús ileß: 
—Chajpu in, tan yeß bßenoj in 
kßatz vunBßaaleß. Pet kuxh al 
te unqßa eetz chusulibßeß, tan 
bßen veßt in kßatz vunBßaaleß 
uvaß eBßaal, as vunTiixheß uvaß 
eTiixh,— tißk Aak.
18 As bßex veßt ixoj unpajte kßatz 
unqßa tetz chusulibßeß. As bßex 

tal veßt ixoj uvaß maßtik tilat ixoj 
Aak. As tal veßt ixoj kam uvaß kat 
tal Aak te ixoj.

Nikßuch tibß u Jesús 
vatz unqßa ichusulibßeß

Mateo 28.16-20;
Marcos 16.14-18; Lucas 24.36-49
19 As an chit tu u bßaxa qßiieß 

tu u xhemaanaeß, as molik veßt 
tibß unqßa ichusulibß Aakeß tul 
uvaß maßtik itzßotin veßteß. As 
kolimalik u kabßaleß, tan nikat 
ixoßv chajnaj vatz unqßa iqßesal 
unqßa tenameß. As ul veßt u Jesús 
txakebßoj xoßl chajnaj. As ech tal 
veßt Aak ileß: —As bßaßnoj etatin 
sevatzaj sekajayil,— tißk Aak.
20 As tul tal Aak u yoleß, as 
ikßuch veßt Aak viqßabßeß tukß u 
txala tuuleß te chajnaj. As vaßlik 
chit itxuqßtxun veßt chajnaj tul til 
chajnaj Aak.
21 As ech tal veßt Aak ileß te 
chajnaj unpajte: —Aß vibßaßnil 
u Tiixheß la atin sexoßl. As tuk 
unchaj bßen ex tiß talax vunyoleß 
echeß kat ibßan u Kubßaal Tiixheß 
sve, tan kat ichaj tzan in Aak tiß 
talax viyoleß sexoßl,— tißk u Jesús.
22 As tul tal u Jesús u yoleß, as 
ixuli bßen Aak vixeveß. As ech 
tal Aak ileß: —Ekßultaj u Tiixhla 
Espíritu,
23 tan abßil uvaß la etal isotz 
ipaav, as la sotz ipaav. Pet abßil 
uvaß yeß la etal isotz ipaav, as yeßl 
ipaav la sotzi,— tißk Aak te unqßa 
ichusulibßeß.

Nikaßkabßin taama 
u Maxh tiß u Jesús

24 As u Maxh uvaß Xußm chßelel 
uvaß atik ok xoßl kabßlaval unqßa 

kß 21.1 U mar uveß Galilea as an chiteß uvaß Tiberias ibßii.

ichusulibß u Jesús, as yeßlik naj 
tul ikßuch tibß u Jesús xoßl unqßa 
ichusulibßeß bßaxa.
25 As tul ul veßt naj, as ech tal 
veßt ok unqßa imool naj ileß ste: 
—Kat qillu veßt u Kubßaal Jesús,— 
tißk chajnaj. As ech tal veßt u 
Maxh ileß: —Lanal vil u tokebßal 
unqßa laavuxheß tu viqßabßeß, as 
lanal voksa u viß unqßabßeß stuul 
as tukß u txala tuul Aakeß uveß 
qopel, as aßn la unnimaeß,— tißk 
naj.

26 As ech vaaxit qßii stuul, as 
jupik tibß unqßa ichusulibß u 
Jesús tu u kabßal unpajte. As 
atik u Maxheß xoßl chajnaj. As 
aat kuxh til chajnaj uvaß txaklik 
veßt ok Aak xoßl chajnaj. As ech 
tal veßt Aak ileß: —Aß vibßaßnil u 
Tiixheß la kaa sexoßl,— tißk Aak.
27 As ech tal veßt Aak ileß te u 
Maxheß: —Oksa u viß aqßabßeß 
tu uveß kßaxbßinale. As oksa 
viß aqßabßeß tu u txala vuuleß 
unpajte. As yeß kuxh kaßkabßin 

aama. Pet kßujbßaß akßußl sviß,— 
tißk Aak.
28 As ech tal veßt u Maxh 
ileß: —Kubßaal Jesús, as axheß 
vunTiixheß,— tißk naj.
29 As ech tal veßt u Jesús ileß: 
—Katnal chit eel in, Maxh. 
As aßn kat anima veßt in. Pet 
achvebßal chit unqßa uxhchileß 
uveß kßuxh yeß kat til in, as 
ninima veßt in,— tißk Aak. 

Kam stiß kat tzßibßalkat 
kan u yoleß

30 As nimatel unqßa kßuchbßal 
tetz u tijleßm u Jesús kat ikßuch 
vatz unqßa ichusulibßeß. As 
yeßxhkam tzßibßamal kan tu u 
ußujeß.
31 Pet jankßal unqßa vißlaß uvaß 
tzßibßamal kan, as kat tzßibßal kan 
tiß uvaß la kukßujbßaß kukßußl tiß u 
Jesús uvaß Aak u Cristo, viKßaol 
u Tiixheß. As estißeß uvaß at veßt 
kutiichajil kßatz u Tiixheß tukß 
vibßii Aakeß, asoj kßujleßl kukßußl 
tiß Aak.

Nikßuch tibß u Jesús vatz 
unqßa ichusulibßeß unpajte

21  1 As xamtik veßt stuul, as 
ikßuch veßt tibß u Jesús 

vatz unqßa ichusulibßeß unpajte 
tziß u mar uveß Tiberias ibßii. kß As 
tul ikßuch veßt tibß Aak te chajnaj,
2 as kßulik tibß u Simón uvaß 
Luß, tukß u Maxh uvaß Xußm ni 
talpeß, tukß u Natanael uvaß aa 
Caná uvaß echen tu u Galilea, 
tukß kaßvaßt vikßaol u Zebedeo, 
as tukß kaßvaßt unqßa ichusulibß 
Aakeß unpajte.

XHUN 20 ,  21

3 As ech tal veßt u Luß ileß te 
chajnaj: —Maßt in tiß untxeyat 
txay,— tißk naj. Ech tal veßt unqßa 
imool u Luß ileß: —La bßen oß 
seeß,— tißk chajnaj. As bßen veßt 
chajnaj tiß naj. As ok veßt chajnaj 
tu umaßl u barco. As umaßl chit 
aqßbßal chajnaj tiß itxeyat txay. As 
jit olebß chajnaj tiß itxeyat umaj 
txoo.

4 As tul aalik isajbßu veßteß, as 
aat kuxh til chajnaj uvaß txaklik 
veßt u Jesús tziß u mar. As jit 
texhla chajnaj Aak.
5 As ech tal veßt bßen Aak ileß 
te chajnaj: —Keche, vitzßin 
vatzik, ¿ma at echbßubßal uvaß la 
vechbßu?— tißk Aak. —Yeßxhkam 
ati,— tißk chajnaj.
6 As ech tal veßt bßen Aak ileß te 
chajnaj: —Etaqßtaj bßen u kßacheß 
tisebßal u barco, tan tzitziß la 
elejkat txoo,— tißk Aak. As ibßan 
chajnaj kam uveß tal Aak. As 
tul teqßo veßt jeß tzan chajnaj u 
kßacheß, as echeß nikat koj tolebß 
veßt chajnaj tiß teqßot jeß tzan u 
kßacheß tukß unqßa mamaßla chaj 
txayeß xeß u aßeß.
7 As yolon veßt u chusulibßeß uvaß 
kßulik chit tibß iyol Aak stukß. As 
ech tal veßt ok naj ileß te u Lußeß: 
—¿Kam qßi? ¡Tan aß u Kubßaal 
Jesús vil!— tißk naj. As tul tabßi 

veßt u Simón uvaß Luß, as il kuxh 
toksat veßt naj u toksaßmeß, tan 
eesamalik u toksaßm najeß staßn. 
As isuti veßt tibß naj xeß u aßeß tiß 
toon kßatz u Jesús.
8 Pet ech koj unqßa imool u Lußeß, 
tan qßoon kuxh tel chßußl chajnaj 
tukß u barco, tan najlik u barco 
tziß u aßeß. As kamal kajvaßl kuxh 
kßaßj atik ok u barco tziß u aßeß. As 
tzujumal tel chßußl u kßacheß ibßan 
chajnaj, tan noonalik chit veßt u 
kßacheß taßn unqßa txayeß.

9 As tul el veßt chßußl chajnaj tu u 
barco, as til veßt chajnaj uvaß atik 
veßt txaß xamal tziß u aßeß. As atik 
jeß umaßl u txay viß u txaß xamaleß. 
As atik kaßl unqßa paan skßatz.
10 As ech tal veßt u Jesús 
ileß: —Eteqßotaj tzan kaßvoßj unqßa 
txayeß uveß aßn kat etxeya,— tißk 
Aak.
11 As jeß veßt u Simón uvaß Luß 
tu u barco. As bßex iqini veßt el 
tzan naj u kßacheß uveß noonalik 
taßn unqßa nimla chaj txayeß, tan 
oxlaval ivaaxajkßalal (153) unqßa 
txayeß atik ok tu u kßacheß. As 
yeßl u kßacheß kat ratßmi jaqß talal 
unqßa txayeß.
12 As ech tal veßt u Jesús ileß: 
—Sißunaj. Etzujbßetaj etibß,— tißk 
Aak. As echeß abßiste koj umaj 
unqßa ichusulibß Aakeß chßotin 
ste uvaß, «¿Abßiste axh qßi?» tißk 
koj chajnaj. Pet atik veßt skßußl 
chajnaj uvaß aßik u Kubßaal Jesús.
13 As itxey u Jesús u paaneß. As 
ijatx veßt Aak xoßl chajnaj. As 
echat chit ibßan Aak tiß u txayeß 
unpajte. 

14 Tan itoxpa uveß ikßuchat tibß 
Aak vatz unqßa ichusulibßeß, tan 
maßtik tul taama Aak.

XHUN 21

l 21.19 Aß isuuchil unqßa yoleß tu yolbßal griego: Xekebßen sviß.

Niyolon u Jesús tukß u Lußeß
15 As tul bßaßnxi itxßaßn chajnaj, 

as ech tal veßt u Jesús ileß te 
u Simón uvaß Luß: —¿Simón, 
ikßaol Jonás, ma xoßn in see tiß 
unqßa amooleß?— tißk Aak. Ech 
tal veßt u Luß ileß: —Kano, Pap, 
ootzimaleß aßn uvaß xoßn axh 
sve,— tißk naj. As ech tal veßt 
Aak ileß: —Loch unqßa niman 
vetzeß. As ech axeaateß echeß 
ixeep unqßa talaj kaneeroßeß,— 
tißk Aak.
16 As ech tal veßt u Jesús ileß 
tikaßpa: —¿Simón, ikßaol Jonás, 
ma xoßn in see?— tißk Aak. Ech 
tal veßt u Luß ileß: —Kano, Pap, 
ootzimaleß aßn uvaß xoßn axh 
sve,— tißk naj. Ech tal veßt u 
Jesús ileß: —As la eel unqßa 
niman vetzeß. As ech axeaateß 
echeß ixeep unqßa kaneeroßeß,— 
tißk Aak.
17 As ech tal veßt u Jesús 
ileß titoxpa: —¿Simón, ikßaol 
Jonás, ma xoßn in see?— tißk 
Aak. As txumun veßt taama u 
Lußeß, tan tiß uvaß ichßoti Aak 
te naj titoxpa tiß uvaß ma xoßn 
Aak te naj. As ech tal veßt naj 
ileß: —Pap, ootzimal chiteß aßn 
skajayil. As ootzimaleß aßn 
uvaß xoßn axh sve,— tißk naj. 
As ech tal veßt u Jesús ileß: 
—Loch unqßa niman vetzeß. As 
ech axeaateß echeß ixeep unqßa 
kaneeroßeß.
18 As jik chit tuk val see, tan 
tul uvaß txulnalik axh, as kat 
achabßa ajikßat xeß avuul taßn 
vakßalbßaleß. As kßuxh katil 

kuxh kat aalkat abßeneß as 
aß kat bßenkat axh tzitziß. Pet 
tul la qßesbßu veßt axh, as la 
oon veßt umaßl u qßii uvaß la 
aaqß veßt el aqßabß. As vaßlen 
la kßalon veßt xeß avuul. As la 
eqßol veßt bßen axh katil uvaß 
yeß la asaßkat abßeneß,— tißk Aak 
tal te u Lußeß.
19 As tal veßt u Jesús unqßa 
yoleß tiß ikßuchat veßt te u Lußeß 
uvaß kam ikam naj la kami tiß 
toksal iqßii u Tiixheß. As tul 
kuxh tal u Jesús unqßa yoleß, as 
ech tal veßt Aak ileß unpajte: 
—Aqß yakßil tiß uvaß ni val 
see,— l tißk Aak.

U Jesús tukß vichusulibß 
uvaß xoßn chit ste

20 As isuchqßi veßt tibß u Lußeß. 
As til veßt naj umaßt vimooleß 
uvaß xekik tiß u Jesús. As aß u 
chusulibßeß uvaß kßulik chit tibß 
iyol Aak stukß. As najeß uvaß atik 
ok iviß tziß taama Aak tul nik 
itxßaßn chajnaj tukß Aak. As najeß 
chßotin te Aak abßiste u najeß uvaß 
la kßayin Aak.
21 As tul til u Lußeß u najeß, as 
ichßoti veßt naj te u Jesús. As ech 
tal u Luß ileß: —¿Pap, kam tuk 
ibßan u najeß qßi?— tißk naj.
22 Ech tal veßt Aak ileß: —Ineß 
taß tiß naj. Tan asoj la valeß uvaß 
latel itxßebß in naj tiß u vulebßaleß, 
as ineß taß la alon. As yeß eetz tiß 
naj. Pet aqß yakßil tiß uvaß kat val 
see,— tißk Aak.

23 Estißeß abßil veßt umaßl u 
yol tiß u chusulibßeß xoßl unqßa 
qitzßin qatzikeß uvaß yeßl naj la 

kam veßteß. As jitßeßch viyol u 
Jesús tala tiß u najeß uvaß yeßl 
naj la kam veßteß. Pet taßn kuxh 
tal Aak uvaß: «Asoj la valeß 
uvaß latel itxßebß in naj tiß u 
vulebßaleß, as yeß eetz tiß naj,» 
tißk Aak tala.
24 As ineß taß in Xhun, vichusulibß 
u Jesús, uvaß ni alon isuuchil u 
yoleß tiß unqßa veeß kat vila. As 
ineß tzßibßan tetz unqßa yolaß. 

Estißeß uvaß ootzimal veßt setaßn 
uvaß jik chit unqßa yoleß uveß kat 
untzßibßa kan tiß Aak.

25 As yeß saach unqßa veeß kat 
ibßan u Jesús. As la koj tzßibßal 
kan unqßa veeß skajayil uvaß ul 
ibßan Aak vatz u txßavaßeß, as ni 
vitzßa uvaß yeß la tzßaj veßteß vatz 
u txßavaßeß tiß unqßa ußujeß uvaß la 
tzßibßal unqßa yoleß stuul. 
An chiteß. 

Ni tal kan u Jesús 
u tulebßal u Tiixhla Espíritu

1  1 As tul vaqß bßen u bßaxa 
ußujeß see, pap Teófilo, as 

kat untzßibßa bßen see tiß unqßa 
bßaßnileß skajayil uvaß kat ul ibßan 
u Jesús as tukß unqßa uvaß ul 
ichus kan Aak xoßl unqßa tenameß.
2 As kat bßex ilej u qßiieß tul uvaß 
kat eqßol veßt jeß Aak tu almikaß, 
tan maßtik itzaqßtik kan Aak 
taßn u Tiixhla Espíritu te unqßa 
apóstol uvaß txaaelik taßn Aak.
3 As tul maßtik ikam Aak, as kat 
ikßuch veßt tibß Aak te chajnaj tu 
kaßviinqil qßii, texhlal tetz uvaß 
maßtik tul taama Aak unpajte. 
As kat tal kan Aak isuuchil tiß u 
tenameß uvaß at jaqß u tijleßm u 
Tiixheß.

4 As tul atik veßt Aak xoßl unqßa 
apóstol, as ech tal kan Aak ileß 
te chajnaj: —Yeßl ex la el ex tu u 
Jerusalén. Pet lanal etxßebßeß uvaß 
alel kan taßn u Kubßaal Tiixheß, 
echeß uvaß kat val sete,
5 tan xeß kuxh aßeß kat taqßkat 
kuß u Xhuneß unqßa uxhchileß. Pet 
ech koj ex, tan yeß kuxh jatvaßt 
qßii stuul la ok veßt u Tiixhla 
Espíritu tu vetaanxelaleß,— tißk 
Aak.

Nijeß u Jesús tu almikaß 
6 As tul molik tibß u Jesús 

tukß unqßa niman tetzeß, as 
ech tal veßt chajnaj ileß te Aak: 
—¿Pap, ma cheel la ooksa veßt 
u kutenameß snimil tiß unjoltu 
unqßa tenameß echeß uvaß bßanik 
taßn bßaxa?— tißk chajnaj.
7 As ech tal veßt u Jesús ileß: —Jit 
etetzeß uvaß la etootzi jatu la 
ibßaneß. Pet taßn u Kubßaal Tiixheß 
ootzin tetz tukß u tijleßmeß.
8 As tul la ok u Tiixhla Espíritu tu 
vetaanxelaleß, as la ekßul veßt etijleßm. 
As la epaxsa veßt u bßaßnla yoleß 
sviß xoßl unqßa tenameß tzitzaß tu u 

Hechos
Unqßa veeß ibßan

unqßa apóstol
 

Hechos 1. 6-11c

Jerusalén, tu u Judea, as tukß tu u 
Samaria. As lanal oon ex timoxtel u 
vatz txßavaßeß skajayil,— tißk Aak.

9 As tul kuxh tal u Jesús unqßa 
yoleß, as til veßt chajnaj ijeß Aak 
tu almikaß. As sotz veßt Aak tu 
umaßl u suutzß.
10 As antelik kuxh isajin jeß 
unqßa uxhchileß tiß Aak tu 
almikaß, as aat kuxh til unqßa 
uxhchileß uvaß txaklik veßt ok 
kaßvaßl unqßa ángel skßatz uvaß 
vaßlik chit ipolal unqßa toksaßmeß.
11 Ech tal veßt unqßa ángel ileß: —Ex 
aa Galilea, ¿kam uvaß antel kuxh 
ekaßyik jeß tu almikaß? Tan tuk uloj 
u Jesús vatz u txßavaßeß unpajte. 
As kam chit ijeß Aak kat etila tu 
almikaß as echat chit tul Aak tuk 
uloj tikaßpa,— tißk unqßa ángel.

Nitxaap ichßexel u Judas
12 As tzaa veßt unqßa uxhchileß 

viß u vitz uvaß Olivos. As ul veßt tu 
u Jerusalén, tan kamal pokßoßchil 
ißl ixoßl u vitzeß tukß u Jerusalén.
13 As tul ok veßt unqßa niman tetz 
u Jesús tu u tenameß, as echik 
ijeß chajnaj tikaßv ichup u kabßaleß 
uvaß nik ivatkat u Lixh, tukß u Pißl, 
tukß u Maxh, tukß u Bartolomé, 
tukß u Mateo, tukß u Jacobo uvaß 
ikßaol u Alfeo, tukß u Simón uvaß 
Celote chßelel, as tukß u Judas uvaß 
ikßaol umaßt u Jacobo.
14 As tul nikat imol tibß unqßa 
apóstol tukß unqßa ixojeß, tukß 
unqßa titzßin u Jesús, as tukß 
u Maßleß vitxutx Aakeß, as 
unvatzulik chit unqßa uxhchileß 
skajayil tiß inachat Tiixh.

15 Tu umaßl u qßii, as kamal 
vajkßalal (120) unqßa niman 
tetz u Jesús uvaß molik tibß. As 

txakpu veßt u Lußeß xoßl unqßa 
tenameß. Ech tal veßt ileß:
16 —Vitzßin vatzik, kat chit bßex 
ibßanlu veßt u yoleß uvaß tzßibßamal 
kan uvaß tal kan u David taßn 
u Tiixhla Espíritu tiß u Judas 
uvaß naj eqßon bßey vatz unqßa 
uxhchileß uveß kat txeyon u Jesús.
17 As tul antik u Judas sukuxoßl. As 
antik naj atik tijleßm tiß u aqßoneß.
18 As kat loqßpu umaßl u txßavaß 
tiß u puajeß uvaß kat ikßul naj tiß u 
vaßlexheß uvaß kat ibßan naj. As tul 
maßt ichßuybßaßt tibß naj, as jojel 
ibßen veßt naj tu txßavaß. As qßixmu 
veßt naj spokßoßch. As motxik veßt 
el tzan u taqßitxaß najeß.
19 As pax veßt itzibßlal u yoleß xoßl 
unqßa tenameß tu u Jerusalén. 
Estißeß oksal veßt Acéldama tiß 
u txßavaßeß tu viyolbßal unqßa 
tenameß tu u Jerusalén, tan aß ni 
tokkat u yoleß uvaß «loqßel taßn 
ijaßmil kajal,» tißk u yoleß.
20 As aal chit bßaßneß uvaß la 
chukax ichßexel u Judas, tan 
ech ni tal umaßl u yol ileß uvaß 
tzßibßamal kan tu Salmo:

La kaaik kan tatinbßal naj.
As yeßl umaj uxhchil la atin 

stuul, tißk u yoleß.
As ech ni tal umaßt yol ileß tiß naj:

La ok veßt umaßt uxhchil 
sichßexel, tißk u yoleß.

21 Estißeß techal chit la ok 
umaßtoj naj sukuxoßl tiß talat 
isuuchil uvaß kat ul taama u Jesús. 
As il kaßl unqßa naj ileß xekeltel sqiß.
22 As tul antik chajnaj xekik sqiß 
tul uvaß sikuß Aak xeß u aßeß taßn 
u Xhuneß, as tul nik ixaan Aak 
sukuxoßl, as tul kat jeß veßt Aak tu 
almikaß. As il chajnaj ileß atiltel 
sukuxoßl cheel,— tißk u Lußeß.

23 As itxaa veßt chajnaj kaßvaßl 
unqßa naj. Umaßl naj Xhußl uvaß 
Barsabás as Justo chßelel naj 
unpajte. As umaßt naj Matías ibßii.
24 As ech tal chajnaj ileß tul 
inach chajnaj Tiixh tiß kaßvaßl 
unqßa najeß: —Axheß Kubßaal 
Tiixh uvaß ootzin tetz unqßa 
qaanxelaleß skukajayil, as bßan 
bßaßnil. Kßuch sqe abßiste kaßvaßl 
unqßa najeß uvaß txaael veßt s-aßn
25 tiß tok veßt sichßexel u Judas 
uvaß kat taqß kan u tijleßmeß taßn 
u paasan tziileß tiß ibßen tu u 
choobßal paaveß,— tißk chajnaj.
26 As ijaj veßt chajnaj itxumbßal 
te u Tiixheß tiß kaßvaßl unqßa najeß 
tiß uvaß abßiste naj la kaai. As aß u 
Matías kat kaa veßteß. As ok veßt 
naj xoßl junlavat unqßa apóstol.

U tulebßal u Tiixhla Espíritu 
tiß unqßa niman tetz u Jesús

2  1 As tul ilej veßt u nimla qßiieß 
uvaß Pentecostés, as kßulik 

tibß unqßa niman tetz u Jesús. 
As vatzulik chit unqßa uxhchileß 
svatzaj.
2 As aat kuxh tabßi veßt unqßa 
uxhchileß ivulun ikuß chßußl umaßl 
u vaaß echeß kajiqß tu almikaß. As 

xoßvebßal chit ivuluneß tul ok tu 
kabßaleß uvaß xonlikkat unqßa 
uxhchileß.
3 As aat kuxh til unqßa uxhchileß 
ichee umaßl u vaaß echeß taqß 
xamal. As ipaxi veßt bßen tibß 
tiibßa unqßa uxhchileß sijununila.
4 As taqß veßt u Tiixhla Espíritu 
itxumbßal unqßa uxhchileß 
skajayil tiß iyoloneß. As xeßt veßt 
yolon tu kaßt yolbßal, tan aß u 
Tiixhla Espíritu kat aqßon ste uvaß 
la yolon tu unqßa yolbßaleß. 

5 As nimal unqßa tiaal Israel 
uvaß tzaanaj tulaj unqßa tenameß 
skajayil as atik tu u Jerusalén 
tu u nimla qßiieß, tan nik toksa 
taama tiß inachat Tiixh.
6 As tul vulun ikuß chßußl tu 
almikaß uvaß echeß mam kajiqß, 
as mamaßla tenameß imol veßt 
tibß stiß. As nikat isotz veßt ikßußl 
unqßa tenameß, tan tabßi veßt 
unqßa tenameß uvaß nik iyolon 
veßt unqßa niman tetz u Jesús tu 
kaßt unqßa yolbßaleß tetz junun 
unqßa tenameß.
7 As sotz veßt ikßußl unqßa tenameß. 
As teqßo chit veßt taama. As ech 
tal veßt ileß svatzaj: —¿Jit kol 
aa Galilea unqßa najeß qßa uveß 
niyoloneß?
8 ¿As kam qßi uveß ni qabßi 
veßt iyolon chajnaj tu unqßa 
kuyolbßaleß uvaß kat kuchßiiabße?
9 Tan at uxhchil sukuxoßl uvaß 
aß kat chßiikat tu u Partia, tu 
u Media, tu u Elam, tu u 
Mesopotamia, tu u Judea, tu u 
Capadocia, tu u Ponto, tu u Asia,
10 tu u Frigia, tu u Panfilia, as 
tukß tu u Egipto. As at uxhchil 
uvaß aß tzaanajkat tu unqßa 
tenameß tu u Africa uvaß vatz 

bßen u Cirene, tukß kaßt unqßa 
uxhchileß uvaß aa Roma uveß 
jejleßl veßt tzitzaß uvaß tiaal Israel 
tukß unqßa uxhchileß uvaß jit tiaal 
Israel uvaß kat toksa tibß niman 
tetz u Tiixheß.
11 As at uxhchil sukuxoßl uvaß 
aa Creta tukß unqßa aa Arabia. 
As ni qabßi iyolbßet chajnaj u 
kuyolbßaleß tiß talax isuuchil 
vibßaßnil u Tiixheß uvaß achvebßal 
chittuß,— tißk unqßa tenameß 
svatzaj.
12 As kat teqßo veßt taama unqßa 
tenameß skajayil. As sotz veßt 
ikßußl. As ech tal veßt kaßt unqßa 
uxhchil ileß svatzaj: —¿Kam 
ni tokkat uveß ni tucheß?— tißk 
unqßa uxhchileß.
13 Pet ech koj unkaßt unqßa 
uxhchileß, tan tzeßlebßal kuxh ste. 
As ech nik tal ileß: —Qßabßareeleß 
unqßa najeß,— tißk unqßa uxhchileß.

Ni tal u Luß viyol u Tiixheß 
te unqßa tenameß

14 As txakebß veßt u Lußeß tukß 
junlavat unqßa apóstol. As taqß 
veßt jeß u Lußeß tuul iviß. Ech tal 
veßt ileß: —Ex kumool tiaal Israel 
uvaß tzißaßn tzaanajkat ex tukß 
ex uvaß jejleßl veßt ex tzitzaß tu u 
Jerusalén, etabßitaj u yoleß uvaß 
tuk val sete.
15 Tan yeßl oß qßabßareel koj oß 
echeß uveß netaleß, as tul aßn 
bßeluval oora cheel qßalaßm.
16 Pet aß uvaß ni tucheß uvaß 
tzßibßamal kan taßn u qßajsan tetz 
viyol u Tiixheß uvaß Joel, uvaß 
ech ni tal ileß:
 17 «Ech la ibßan ileß tul uvaß la 

bßen ilej unqßa qßiieß uvaß 
aßn tuleß:

Tan la vaqß veßt kuß tzan 
vunTiixhla Espíritu tiß 
unqßa tenameß skajayil.

As la tal veßt unqßa meßal 
ekßaoleß vunyoleß.

As la til veßt unqßa txul 
aamaeß unqßa veeß echeß 
vatzikß.

As la vatzkßu veßt unqßa qßesla 
chaj aamaeß,

 18 tan tu veßt unqßa qßiieß, as la 
vaqß kuß tzan vunTiixhla 
Espíritu tiß unqßa niman 
vetzeß, tiß unqßa najeß tukß 
unqßa ixojeß.

As aßeß la alon veßt vunyoleß.
 19 As la unkßuch veßt unqßa 

kßuchbßal tetz u vijleßmeß 
vatz u almikaßeß uvaß la 
teqßo veßt taama unqßa 
tenameß staßn.

As la unkßuch veßt unqßa veeß 
uvaß xoßvebßal chittuß vatz 
u txßavaßeß, as echeß kaj, 
tukß xamal, as tukß sibß uvaß 
echeß suutzß.

 20 As la tokin veßt ivatz u qßiieß.
As la kajun veßt ivatz u ichßeß,
tul yeßxnaj ilej u qßiieß tiß 

u vulebßaleß, in uvaß in 
veBßaaleß,

tan xoßvebßal chit la ibßan tu 
u qßiieß uvaß alel kan svaßn.

 21 As la unqßalpueß unqßa 
uxhchileß uveß la ootzin 
in uvaß in iTiixh,» tißk u 
Tiixheß.

22 Vitzßin vatzik, ex kumool 
uvaß tiaal Israel, etabßitaj u yoleß 
uvaß tuk val sete, tan ootzimal 
setaßn uvaß aß u Jesús, u aa 
Nazaret, uvaß kat ikßuch u Tiixheß 
u tijleßmeß sukuxoßl, tan tukß 
vibßaßnil u Jesús kat ibßankat u 

Tiixheß unqßa nimla bßaßnileß tukß 
unqßa kßuchbßal tetz u tijleßm 
Aakeß uvaß kat teqßo taama unqßa 
uxhchileß stiß.
23 As tul aß u Jesús uvaß kat 
etxeya. As kat etoksa ok tiqßabß 
unqßa bßanol vaßlexheß echeß uvaß 
kßujlu kan taßn u Tiixheß. As kat 
etaqß jeß vatz u kuruseß. As kat 
eyatzßa.
24 As an chit u Jesús kat 
eyatzßa uvaß kat ul taama taßn 
u Tiixheß. As yeß kat olebß u 
kamchileß stiß, tan kat teesa veßt 
u Kubßaal Tiixheß u Jesús tiqßabß 
u kamchileß.

25 As kat itzßibßa kan u David 
unqßa yoleß tiß u Jesús tul ech tal 
ileß:

Nik vileß uvaß at chit u 
Kubßaal Tiixheß sunkßatz.

As yeßxhebßil la xoßvisan 
in, tan echen Aak tu 
vunsebßaleß.

 26 As estißeß uvaß vaßl chit ichiibß 
u vaanxelaleß.

As vaßl chit unbßitz taßn 
chiibßichil.

As kßujleßl unkßußl seeß uvaß 
axh la aqßon itiichajil 
vunchißoleß unpajte.

 27 As yeß la aaqß kan u 
vaanxelaleß tu u atinbßaleß 
uvaß atkat unqßa kamnajeß.

As axh la bßanon uvaß yeßl 
vunchißoleß la qßeei, in uvaß 
kßujlu kan in aßn.

 28 As alel sve aßn uvaß at 
untiichajil la ibßaneß, tan la 
ul vaama unpajte.

Estißeß uvaß mamaßla 
chiibßichil at tu u 
vaanxelaleß, tan at chit axh 
sunkßatz tiß chit ibßeneß, tißk 

u yoleß uvaß itzßibßa kan u 
David.

29 As, vitzßin vatzik, tuk val 
isuuchil sete kam uvaß ibßan u 
qßesla kubßaaleß uvaß David. Tan 
kat kami, as kat mujli. As il 
vijulil ileß atiltel sukuxoßl cheel.
30 As qßajsan tetz viyol u Tiixheß 
u David. As atik skßußl u David 
uvaß maßtik talat kan u Tiixheß 
ste uvaß aß la ulkat u Cristo xoßl 
unqßa tiaal David. As la ok u 
Cristo ijlenaalil tiß u kutenameß 
echeß uvaß kat ibßan u David.
31 As tul yeßxnik ul u Cristo, as 
tal kan u David isuuchil unqßa 
yoleß, tan ikßuch veßt u Tiixheß ste 
tiß uvaß yeßl u taanxelal u Cristo 
la kaaik kan tu u atinbßaleß uvaß 
atkat unqßa kamnajeß. Pet la ul 
taama Aak. As yeßl vichißol Aakeß 
la qßeei tu txßavaßeß.
32 As aß u Jesús uvaß kat tulsa u 
Tiixheß taama. As estißeß ni qal 
isuuchil sete cheel,
33 tan kat eqßol veßt jeß u Jesús 
tu almikaß tisebßal u Tiixheß. As 
aß u Kubßaal Tiixheß kat aqßon u 
Tiixhla Espíritu te u Jesús echeß 
uvaß alel kan taßn Aak. As aß u 
Jesús kat aqßon veßt kuß tzan u 
Tiixhla Espíritu sqiß. As aßeß uvaß 
netileß as netabßi cheel.
34 Tan kßuxh yeß kat jeß veßt u David 
tu almikaß, as ech tal veßt aak ileß:

«Ech kat tal veßt u Kubßaal 
Tiixh ileß te vunBßaaleß:

Xonebßen tu vunsebßaleß,
 35 as la voksa veßt axh 

sbßooqßolil tiß unqßa 
uxhchileß uveß ni chßoßn 
taama seeß,» tißk u David.

36 Estißeß tuk val sete, jankßal 
ex uvaß ex kumool tiaal Israel, 

palojtaj ex stuul uvaß aß u Jesús 
uvaß kat etal iyatzßpu vatz u 
kuruseß, as aßeß u Cristo uvaß 
kat ikßujbßaß kan u Tiixheß. As 
kuBßooqßoleß u Jesús taßn u 
Tiixheß,— tißk u Lußeß.

37 As tul tabßi veßt unqßa 
tenameß viyol u Lußeß, as teqßo 
veßt taama skajayil. Ech tal veßt 
ileß te u Lußeß tukß te junlavat 
unqßa apóstol: —¿Qitzßin qatzik, 
kam la kubßan veßt cheel?— tißk 
unqßa tenameß.
38 As ech tal veßt u Luß ileß: 
—Ejalputaj vetxumbßaleß. As 
kußojtaj ex xeß u aßeß tukß vibßii 
u Jesucristo. As la sotz veßt 
vepaaveß. As la ul veßt u Tiixhla 
Espíritu setiß uvaß la taqß u Tiixheß 
sete,
39 tan etetz veßteß uvaß alel kan 
taßn u Tiixheß uvaß la taqß Aak 
sete. As tetz unqßa meßal ekßaoleß 
tukß unqßa uxhchileß uveß echen 
tu unjoltu unqßa tenameß, tan 
jankßal unqßa uxhchileß uvaß la 
imolo u Tiixheß tiß inimaleß, as 
tetzeß unpajte,— tißk u Lußeß.
40 As nimatel yol nikat tal u Lußeß 
xoßl unqßa tenameß tiß ibßeyat 
ste. As ech tal veßt u Luß ileß: 
—Eteesataj el tzan etibß kßatz 
unqßa uxhchileß uvaß vaßlexh 
kuxh nibßaneß,— tißk u Lußeß.

41 As jankßal unqßa uxhchileß 
uvaß kat niman u yoleß uvaß kat 
tal u Lußeß, as kat kuß veßt xeß u 
aßeß. Kamal oxvaßl mil tachul 
unqßa uxhchileß uvaß kat ok veßt 
xoßl unqßa niman tetz u Jesús tu 
u qßiieß.
42 As nik inima veßt unqßa 
uxhchileß u chusbßaleß uvaß 
nik ichus unqßa apóstol. As 

unvatzulik chit veßt vitxumbßaleß 
skajayil, tul nikat imol veßt tibß tiß 
ijatxax veßt u echbßubßaleß svatzaj. 
As nik inach veßt Tiixh.

Unqßa bßaxa niman 
tetz u Jesús

43 As kat chit ok veßt xeß taama 
unqßa uxhchileß skajayil tiß u 
Tiixheß, tan mamaßla kßuchbßal 
tetz vibßaßnil u Tiixheß nik ikßuch 
unqßa apóstoleß.
44 As unvatzulik chit itxumbßal 
unqßa niman tetz u Jesús. As 
vatzulik chit veßteß tukß unqßa 
tetzeß skajayil.
45 As nikat ikßayi veßt unqßa 
niman tetz u Jesús unqßa tetzeß. 
As nikat ijatx veßt vijaßmileß xoßl 
unqßa imooleß kam uvaß nik 
isaßvit stiß.
46 As yeß nik iyaßsa veßt unqßa 
niman tetz Aakeß ikßulat tibß jun 
qßii vatz viqßanal u tostiixheß. As 
tukß chit chiibßichil nikat ijatx 
veßt u echbßubßaleß svatzaj tulaj 
ikabßal, tan ivatz chit Tiixh 
taanxelal.
47 As nik toksa veßt iqßii u Tiixheß. 
As bßaßnik veßt itxumbßal vatz 
unqßa tenameß. As jun qßii nikat 
inaßsa veßt u Kubßaal Jesús tachul 
unqßa niman tetzeß, jankßal unqßa 
uxhchileß uveß nikat isaß Aak 
iqßalpul vatz vipaaveß.

Nibßaßnxisal umaßl u koßx

3  1 Tu umaßl u qßii, jeß veßt 
u Lußeß tukß u Xhuneß tu 

tostiixheß tiß inachat Tiixh tu 
oxvaßl oora kußqßii.
2 As xonlik umaßl u naj uvaß 
koßxik chit stitzßebßeß tziß u 
tostiixheß uvaß Bßaßnla Tziß Kabßal 

ibßii. As nikat ijoy naj ipuaj te 
unqßa tenameß uveß nik tok tu 
tostiixheß.
3 As tul til veßt u koßxeß uvaß 
aalik tok u Lußeß tukß u Xhuneß tu 
tostiixheß, as ijoy veßt naj ipuaj te 
chajnaj.
4 As isaji veßt u Lußeß tukß u 
Xhuneß u koßxeß. As ech tal veßt 
u Lußeß ileß: —¡Saji tzan oß!— tißk 
naj.
5 As tul tabßi u koßxeß u yoleß, 
as titzßa naj uvaß kamal la taqß 
chajnaj ipuaj naj uvaß tala.
6 As ech tal veßt u Luß ileß: —Yeßl 
puaj eqßomal svaßn. Pet kam 
uvaß eqßomal taßn u vaanxelaleß, 
as la vaqß see. Tan tuk val see, 
tukß vibßii u Jesucristo uvaß aa 
Nazaret, txakpen. As xaanen,— 
tißk u Lußeß.
7 As tul tal veßt u Lußeß u yoleß, 
as itxey veßt naj u sebßal iqßabß u 
najeß. As itxakpisa veßt u Lußeß 
naj. As yakßin veßt u toj najeß tukß 
u qul toj najeß.
8 As txakebß veßt naj. As yujpu 
veßt naj. As xaan veßt naj. As 

xekebß veßt ok naj tiß u Lußeß tukß 
u Xhuneß vatz iqßanal u tostiixheß. 
As nikat iyujpu veßt naj tiß toksat 
iqßii u Tiixheß.
9 As tul til veßt unqßa tenameß 
skajayil uvaß nikat ixaan veßt naj 
as nikat toksa naj iqßii u Tiixheß,
10 as texhla veßt unqßa tenameß 
naj uvaß naj uveß nikat ijoy 
ipuaj tul uvaß xonlik naj tziß 
u tostiixheß uvaß Bßaßnla Tziß 
Kabßal. As teqßo veßt taama unqßa 
tenameß, tan bßaßnik veßt naj. 

Ni tal u Luß 
viyol u Tiixheß tu u tostiixh
11 As u najeß uvaß maßtik 

ibßaßnxisaleß, as yeß nikat ichajpu 
veßt naj viqßabß u Lußeß tukß u 
Xhuneß. As teqßo veßt taama 
unqßa tenameß stiß. As imol veßt 
tibß unqßa tenameß tiß chajnaj 
tu viteentail u tostiixheß uvaß 
Salomón ibßii.
12 As tul til veßt u Lußeß, as ech 
tal veßt ileß: —Ex kumool tiaal 
Israel, ¿kam qßi uvaß vaßl kuxh 
eteqßot etaama sqiß as tiß uveß 
netileß? ¿As ma oß bßa kat olebß 
oß skujunal tiß ibßaßnxisal u najeß 
uveß netitzßa? ¿As ma tiß u bßaßneß 
uveß nu kubßaneß vatz u Tiixheß 
as kat olebß oß stiß?
13 Pet tuk val isuuchil u yoleß sete, 
tan aß u Tiixheß uvaß nik inima 
unqßa qßesla kubßaaleß u Abraham, 
tukß u Isaac, tukß u Jacob, as aßeß 
kat oksan iqßii viKßaoleß uvaß Jesús. 
Pet ech koj ex, tan kat etxey u 
Jesús. As kat etixva, tan kat 
etaqßoßk vatz u Pilato. As yeß kat 
esaß, tul kat tal u Pilato ichajpuleß.
14 As kat etixva u jikla aamaeß 
uvaß yeßl ipaav ati. Pet aß u najeß 

kat etal ichajpuleß uvaß yatzßol 
aama.
15 As aß u aqßol tetz u kutiichajileß 
kat etal iyatzßpeß. As aßeß kat 
tulsa u Kubßaal Tiixheß taama. As 
ootzimal sqaßn uvaß isleßl veßteß.
16 Tan tiß uvaß kßujleßl kukßußl tiß 
u Jesús, as kat ibßaßnxisa u Jesús 
u najeß uvaß ootzimal setaßn uvaß 
at sukuvatz. As tiß u kßujlebßal 
kukßußleß uvaß kat taqß Aak sqe as 
kat ibßaßnxisa Aak u najeß echeß 
uvaß kat etil cheel.

17 Pet ootzimal svaßn, vitzßin 
vatzik, uvaß tul kat etal iyatzßpu 
veßt u Jesús, as exeß yeß kat pal ex 
stuul tukß unqßa eqßesaleß tiß uvaß 
aß u Jesús u Cristo.
18 Pet tul kat etal iyatzßpu veßt 
u Jesús, as kat bßex ibßana uvaß 
alik kan taßn u Tiixheß tul kat tal 
kan unqßa qßajsan tetz viyoleß tiß 
uvaß la ipalebße u Cristo unqßa 
kßaxkßoeß. As techal la kami.
19 As tuk val sete, ejalputaj 
vetxumbßaleß. As ekßaxataj 
vepaaveß, aqßal uvaß la sotzsal 
vepaaveß. As la taqß veßt kuß tzan 
u Tiixheß vibßaßnileß setißaj,
20 tan la ul veßt u Jesús unpajte 
taßn u Tiixheß, tan kßujlu kan taßn 
u Tiixheß uvaß aß u Jesús u Cristo.
21 Pet tuk atinoj u Jesús tu 
almikaß, techanal la ibßan u 
Tiixheß tuch unqßa veeß skajayil 
echeß uvaß tal kan u Tiixheß, tan 
naßytzaneß ixeßtik tzan unqßa 
qßajsan tetz viyol u Tiixheß tiß 
talataß,
22 tan ech tal kan u Moisés ileß 
te unqßa qßesla kubßaaleß: «As 
la ichaj tzan u Tiixheß umaßt u 
qßajsan tetz viyoleß xoßl unqßa 
tenameß tiß talat isuuchil unqßa 

yoleß echeß uvaß nunbßaneß. As la 
enima viyoleß skajayil kam uvaß 
la ul tal sete.
23 As abßil uvaß yeß la niman 
viyoleß as la eesal el xoßl unqßa 
tenameß,» tißk u Moisés.

24 As aß kat xeßtikkat tzan 
unqßa qßajsan tetz viyol u Tiixheß 
tiß u Samuel tiß talat kan unqßa 
yoleß tiß uveß ni tuch cheel. As 
echat kat tal kan unjoltu unqßa 
qßajsan tetz viyol u Tiixheß 
skajayil.
25 As tuk val sete, vitzßin vatzik, 
uvaß exeß la kßulun u akß tzaqßiteß 
uvaß alel kan taßn unqßa qßajsan 
tetz viyol u Tiixheß. As antel 
etetzeß u yoleß uvaß alpik kan te 
u Abrahameß, tan ech tal u Tiixh 
ileß ste: «Tukß vibßaßnil umaßl 
vaviaaleß uvaß la vaqßkat kuß tzan 
vunbßaßnileß tiß unqßa tenameß 
skajayil vatz u txßavaßeß,» tißk u 
Tiixheß.
26 As setißeß kat ichajkat tzan u 
Tiixheß viKßaoleß bßaxa, tul kat ul 
vatz u txßavaßeß tiß uvaß la ekßul 
u bßaßnileß xeß Aak as tiß uvaß la 
ejalpu vetxumbßaleß. As la etaqß 
kan u vaßlexheß uvaß nebßaneß,— 
tißk u Lußeß.

Ni tal u Luß tukß u Xhun 
viyol u Tiixh xoßl unqßa iqßesal 
oksan iyol tenam vatz Tiixh 

4  1 As tul antelik kuxh iyolon 
u Lußeß tukß u Xhuneß xoßl 

unqßa tenameß, as bßex uloj veßt 
kaßl unqßa oksan iyol tenam vatz 
Tiixh tukß viqßesal unqßa xeen 
tetz u tostiixheß as tukß kaßt unqßa 
saduceo.
2 As vaßlik chit tul veßt iviß 
chajnaj tiß u Lußeß tukß u Xhuneß, 

HECHOS 3 ,  4

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



301

tan tiß uvaß nik ichusun u Lußeß 
tukß u Xhuneß xoßl unqßa tenameß. 
As nik tal veßteß uvaß tukß 
vibßaßnil u Jesús la ulkat taama 
unqßa kamnajeß unpajte.
3 As itxey veßt chajnaj u Lußeß tukß 
u Xhuneß. As toksa veßt chajnaj tu 
u kaarsa, tan ech qaleen la ibßan 
chajnaj isuuchil tan maßtik ikuß 
veßt qßii.

4 As nimal unqßa tenameß uvaß 
kat abßin u yoleß uvaß kat tal 
u Lußeß, as ikßujbßaß veßt ikßußl 
tiß u Jesús. As oon veßt oßvaßl 
mil tachul unqßa najeß uveß kat 
niman.

5 As ech eßtal veßt stuul, as 
imol veßt tibß unqßa iqßesal unqßa 
tenameß tu u Jerusalén, tukß 
unqßa bßaal tenameß, tukß kaßt 
unqßa uxhchileß uvaß chusel tibß 
tiß unqßa tzaqßiteß,
6 tukß viqßesal unqßa oksan iyol 
tenam vatz Tiixh uvaß Anás ibßii, 
tukß u Caifás, tukß u Xhun, tukß u 
Alejandro, as tukß unkaßt unqßa 
titzßin tatzikeß.
7 As imolo veßt ok chajnaj u Lußeß 
tukß u Xhuneß. Tul atik veßt ok u 

Lußeß tukß u Xhuneß tu u abßibßaleß, 
as chßotil veßt itziß. As ech tal 
veßt chajnaj ileß ste: —¿Abßil kat 
aqßon etijleßm? ¿As abßil kat alon 
sete uvaß ech la ebßaneß echeß u 
veeß?— tißk unqßa najeß.
8 As taqß veßt u Tiixhla Espíritu 
itxumbßal u Lußeß tiß iyoloneß. As 
ech tal veßt ileß: —Ex pap, as ex 
bßaal tenam,
9 as cheel nechßoti kutziß tiß umaßl 
u bßaßnil uvaß kat bßanchu te u 
najeß uvaß koßxike as tiß uvaß kam 
kat ibßan naj uvaß kat bßaßnxiy 
veßt naj.
10 As la etootzi tukß unqßa 
kumooleß skajayil uvaß tiaal 
Israel uvaß tukß vibßii u Jesucristo 
kat bßaßnxkat u najeß uvaß at veßt 
sukuxoßl. As aß u Jesús uvaß aa 
Nazaret uveß kat etaqß jeß vatz 
u kuruseß as kat tulsa u Tiixheß 
taama unpajte, as Aakeß kat 
bßaßnxisan u najeß.
11 As ech kat etulbße u Jesús 
echeß ni tulbßel u kßubßeß uvaß 
nisuti el unqßa lakol kabßaleß, tan 
tiß uvaß yeß nitxakon svatz. Tul 
aßeß xeßabß tetz u kabßaleß.
12 Pet tuk val sete, tan yeßl 
umaßtoj qßalpun qetz ati, tan 
yeßxhebßil at vatz u txßavaßeß 
uvaß tukß vibßiieß la qßalpu veßt oß 
staßn,— tißk u Lußeß.

13 As tul til veßt unqßa bßaal 
tenameß uvaß tii chit iyolon u Lußeß 
tukß u Xhuneß, as teqßo veßt taama 
chajnaj, tan ootzimalik taßn 
chajnaj uvaß yeßl u Lußeß tukß u 
Xhuneß kat ok tu umaj chusbßal tiß 
ichusat unqßa yoleß. As yeßl tijleßm 
chajnaj atike. As tulsa veßt unqßa 
bßaal tenameß skßußl uvaß xekelik u 
Lußeß tukß u Xhuneß tiß u Jesúseß.

14 As tul til veßt chajnaj u najeß 
uvaß koßxike, as yeß kat chee veßt 
iyol chajnaj, tan bßaßnik veßt u 
najeß. As txaklik veßt naj xoßl 
chajnaj.
15 As tal veßt unqßa bßaal tenameß 
te u Lußeß, tukß u Xhuneß, as tukß 
u najeß uvaß koßxike uvaß la el 
chßußl chajnaj tu abßißmeß. As kaa 
veßt unqßa bßaal tenameß tiß iyolat 
veßt svatzaj.
16 Ech tal veßt chajnaj ileß: 
—¿Kam la qulbße unqßa najeß? 
Tan yeß la uch kumujat veßt u 
yoleß, tan kat ikßuchlu veßt chajnaj 
umaßl u kßuchbßal tetz vibßaßnil 
u Tiixheß vatz unqßa tenameß. As 
kat tootzil veßt unqßa tenameß 
skajayil tzitzaß tu u Jerusalén.
17 Pet taßn kuxh la ibßaneß uvaß la 
kuyaa chajnaj tiß uvaß la iyaßsa 
chajnaj iyolbßet u Jesús cheel xoßl 
unqßa tenameß,— tißk chajnaj.
18 As imolo veßt chajnaj u Lußeß 
tukß u Xhuneß unpajte. Ech 
tal veßt chajnaj ileß ste: —Yeßl 
umaßtoj yol la uch etalat veßt tiß u 
Jesús xoßl unqßa tenameß. Mitaßn 
la uch echusuneß,— tißk chajnaj.
19 Ech tal veßt u Luß ileß tukß u 
Xhuneß: —Ebßantaj teviß ma 
bßaßn vatz u Tiixheß uvaß ex la 
kunima ex. ¿As moj aß u Tiixheß 
la kunima?
20 Tan yeß la uch kuyaßsataß, 
tan techal chit la qal isuuchil 
unqßa yoleß tiß unqßa veeß kat qila 
tukß unqßa veeß kat qabßi,— tißk 
chajnaj.
21 As tul tabßi veßt unqßa bßaal 
tenameß u yoleß uvaß tal u Lußeß 
tukß u Xhuneß, as iyaa veßt 
chajnaj u Lußeß tukß u Xhuneß tiß 
uvaß yeß la uch talat chajnaj u 

yoleß tiß u Jesús. As ichajpu veßt 
chajnaj u Lußeß tukß u Xhuneß, tan 
jit ilej chajnaj umaj txumbßal 
tiß uvaß la uch iqßospu chajnaj 
stiß. As nik ixoßva chajnaj unqßa 
tenameß, tan kajayil chit unqßa 
tenameß nikat oksan iqßii u 
Tiixheß tiß u bßaßnileß uveß kat 
ibßan Aak.
22 As tul maßtik ipal veßt kaßviinqil 
iyaabß u najeß uvaß koßxike tul 
ibßan u Tiixheß u nimla bßaßnileß tiß 
ibßaßnxisat Aak naj.

Nijaj unqßa niman tetz 
u Jesús uvaß la iyakßinsa 
u Tiixheß u taanxelaleß

23 As tul chajpul veßt u Lußeß 
tukß u Xhuneß, as imolo veßt tibß 
chajnaj tukß unqßa imooleß uvaß 
niman tetz u Jesúseß. As tal veßt 
chajnaj kam u yoleß uvaß kat 
alpu te chajnaj taßn unqßa iqßesal 
oksan iyol tenam vatz Tiixh tukß 
kaßt unqßa bßaal tenameß.
24 As tul tabßi veßt unqßa imool 
u Lußeß tukß u Xhuneß unqßa yoleß 
uveß alpu ste, as eela chit inachat 
veßt chajnaj Tiixh. As ech tal 
veßt chajnaj ileß: —Kubßaal Tiixh, 
yeßxhebßil umaßtoj la lejon seeß. 
As axheß cheesan tetz u almikaßeß, 
tukß u vatz txßavaßeß, tukß u mar, 
as tukß unqßa veeß skajayil.
25 As axheß kat alon umaßl u yol 
taßn u niman eetzeß uvaß David, 
tul ech tal ileß:

¿Kam qßi uvaß vaßl kuxh 
iveqßelkabßan unqßa tenameß 
uvaß jit tiaal Israel?

¿As kam qßi uvaß aß kuxh ni 
toksakat unqßa tenameß 
taama tiß uvaß yeß la bßen 
ibßaneß?

 26 Tan kat imol veßt tibß kaßl 
unqßa ijlenaal tukß kaßt 
unqßa iqßesal unqßa tenameß 
vatz u txßavaßeß.

As kat ikßul veßt tibß iyol 
chajnaj tiß ibßanat u 
vaßlexheß tiß u Kubßaaleß tukß 
tiß u Cristo. 

27 As tzitzaß tu u Jerusalén 
kat ikßulkat tibß iyol u Herodes 
tukß u Poncio Pilato, tukß unqßa 
kumooleß uvaß tiaal Israel, tukß 
unqßa uxhchileß uvaß jit tiaal 
Israel tiß ibßanat u vaßlexheß te 
vajikla Kßaoleß uvaß Jesús, uvaß 
kßujlu kan aßn.
28 As kat ibßan unqßa najeß echeß 
uvaß maßtik aalat kan uvaß nik tal 
aama uvaß la uchi.
29 Estißeß, Kubßaal Tiixh, nu kujaj 
bßaßnil see uvaß la akol oß vatz 
unqßa kßaxkßoeß uveß ni tal unqßa 
bßaal tenameß ibßanat sqiß. As 
loch oß tiß uvaß yeß la xoßv oß tiß 
qalat vayoleß.
30 As kßuch vayakßileß tiß 
abßaßnxisat unqßa aachßoßmeß tukß 
vibßii vajikla Kßaoleß uvaß Jesús as 
tiß akßuchat unqßa kßuchbßal tetz 
vabßaßnileß uvaß la teqßo taama 
unqßa uxhchileß stiß,— tißk unqßa 
niman tetz u Jesús.

31 As tul yaß veßt unqßa niman 
tetz u Jesús tiß inachat Tiixh, as 
tiin veßt u atinbßaleß uvaß molikkat 
tibß unqßa tenameß. As taqß veßt u 
Tiixhla Espíritu itxumbßal. As yeß 
nikat ixoßv veßt unqßa tenameß tiß 
talat viyol u Tiixheß.

Unqßa niman tetz u Jesúseß 
nijatx chajnaj unqßa 

tetzeß svatzaj
32 Jankßal unqßa niman tetz 

u Jesús as unvatzulik chit veßt 
vitxumbßaleß skajayil. As eela chit 
nik tal veßt taama skajayil. As 
yeßxhebßil nik alon uvaß tetz kuxh 
vimeebßaßleß sijunal, tan vatzulik 
chit unqßa uxhchileß tukß unqßa 
tetzeß skajayil.
33 As atik iyakßil u taanxelal 
unqßa apóstol tiß talat u yoleß 
tiß uvaß kat ul taama u Kubßaal 
Jesús. As nimal vibßaßnil u Tiixheß 
atik tiß chajnaj.
34 As yeßl umaj uxhchil xoßl unqßa 
niman tetz u Jesús uvaß nik yaßtan 
unqßa tetzeß, tan abßil uvaß atik 
itxßavaß moj ikabßal, as nik ikßayi 
veßteß. As nikat teqßo veßt tzan 
vijaßmil u tetzeß uvaß kat ikßayi.
35 As nikat tex taqß veßt u puajeß 
vatz unqßa apóstol tiß uvaß la 
jatxpu xoßl unqßa uxhchileß uvaß 
yeßl tetz ati.
36 As echat kat ibßan umaßl u 
tiaal Leví uvaß aa Chipre uvaß 
Xhußl. As oksal veßt Bernabé stiß 
taßn unqßa apóstol, tan aß isuuchil 
u yoleß uvaß Bernabé «ikßaol 
eesan txumußm,» tißk isuuchil u 
yoleß tu yolbßal griego.
37 As atik unbßiil vitxßavaß. As kat 
ikßayi veßt vitxßavaßeß. As taqß veßt 
ok u puajeß vatz unqßa apóstol.

Ni tal u Luß uvaß la kam 
u Ananías tukß u Safira

5  1 Pet ech koj u najeß uvaß 
Ananías tukß u tixqel uvaß 

Safira, tan ikßayi veßt naj umaßl u 
txßavaß.
2 As ootzimalik taßn u tixqel najeß 
uvaß teqßo kan naj unbßiil vijaßmil 
u txßavaßeß. As jit bßex toksa naj 
skajayil vatz unqßa apóstol.
3 As ech tal veßt u Luß ileß te u 
Ananías: —¿Kam qßi uveß kat 
kuxh aaqß tokebßal u Satanás tu 
u aanxelaleß tiß achulit yol te u 
Tiixhla Espíritu? ¿As kam qßi uveß 
kat kuxh eesa kan unbßiil vijaßmil 
u txßavaßeß?
4 ¿As jit kol eetz u txßavaßeß qßa, 
tul uvaß yeßxnik akßayi? ¿As kam 
qßi uveß kat kuxh ok u chuli 
yoleß tu u aanxelal? Tan jit oßeß 
nachuli oß syol. Pet vatz u Tiixheß 
nabßankat,— tißk u Lußeß.
5 As tul tabßi veßt u Ananías u 
yoleß, as pumel ibßen veßt naj tu 
txßavaß. As yak kuxh kam veßteß. 
As tul tabßi veßt unqßa tenameß, as 
xoßv veßteß.
6 As ul veßt kaßl unqßa chelem naj 
tiß ibßochlu vichißol u Ananías 
tu umaßl u ixbßußj. As ichele veßt 
chajnaj. As bßex imuj veßt chajnaj.

7 As kamal oxvaßt oora stuul, 
as ul veßt u Safira, u tixqel u 
Ananías, tan yeßlik skßußl ixoj uvaß 
maßtik ikam veßt vitzumel ixojeß.
8 As ech tal veßt u Luß ileß te u 
Safira: —Al sve. ¿Ma ech ijaßmil 
u txßavaßeß uvaß kat ekßayi?— 
tißk u Lußeß. —Kano qßi. Ech 
ijaßmileß,— tißk ixoj.
9 As ech tal veßt u Luß ileß: 
—¿Kam qßi uveß kat ikßul tibß eyol 

tiß achulit yol vatz u Tiixhla 
Espíritu? As tul il unqßa chelem 
naj ileß kat ulyu veßteß uvaß kat 
bßex mujun kan vatzumeleß. 
As bßen imuj veßt axh chajnaj 
unpajte,— tißk u Lußeß.
10 As pumel ibßen veßt ixoj tu 
txßavaß vatz u Lußeß. As yak kuxh 
kam veßt ixoj. As tul ok veßt unqßa 
chelem najeß, as til veßt chajnaj 
uvaß maßtik ikam veßt ixoj. As 
teqßo veßt chajnaj vichißol ixojeß. 
As bßex imuj veßt chajnaj ixoj 
txala vitzumeleß.
11 As xoßv veßt unqßa niman tetz 
u Jesús tukß unqßa uxhchileß uvaß 
kat abßin u yoleß.

Nimal unqßa kßuchbßal 
tetz vibßaßnil u Tiixheß 
nibßan unqßa apóstol

12 As nimal unqßa kßuchbßal 
tetz u tijleßm u Tiixheß nik ibßan 
unqßa apóstol uvaß nik teqßo 
taama unqßa uxhchileß staßn. As 
unvatzulik chit unqßa niman 
tetz u Jesús tiß imolat tibß tu 
viteentail u tostiixheß uvaß 
Salomón ibßii.
13 As unqßa uxhchil uvaß yeß nik 
niman u Jesús, as nik ixoßv veßteß 
tiß tok kßatz unqßa niman tetz 
Aakeß. Pet ech koj kaßt unqßa 
tenameß, tan nik toksa veßt iqßii 
unqßa niman tetz Aakeß.
14 As nikat inaß veßt tachul unqßa 
niman tetz u Kubßaal Jesús. As 
nimal unqßa najeß tukß unqßa 
ixojeß nikat niman veßteß.
15 As kat chelel veßt el tzan unqßa 
aachßoßmeß tu bßey viß chßachißm 
tzeß, tan aß nikat isaß unqßa 
tenameß uvaß tul la pal u Lußeß tu 
bßey, as aal kuxh koj vichiußm 

u Lußeß la pal tiibßa unqßa 
aachßoßmeß tiß ibßaßnxisaleß.
16 As nimal unqßa uxhchileß nikat 
itzaa veßt tulaj unqßa tenameß 
uveß najlich u Jerusalén. As nikat 
teqßo veßt tzan unqßa uxhchileß 
unqßa aachßoßmeß tukß unqßa 
veeß atik subßul skßatz. As nikat 
ibßaßnx veßteß.

Ni toksal u Luß 
tukß u Xhun tu u kaarsa

17 As nik ichßoßn taama 
viqßesal oksan iyol tenam vatz 
Tiixh tukß kaßt unqßa imooleß 
uvaß saduceo tiß uveß nik imol 
tibß unqßa tenameß kßatz unqßa 
apóstol.
18 As itxey veßt chajnaj unqßa 
apóstol. As toksa veßt chajnaj tu 
u kaarsaeß.
19 As ul ijaj veßt el tzan umaßl u 
ángel unqßa apóstol tu u kaarsaeß 
aqßbßal. As ech tal veßt u ángel 
ileß:
20 —As bßenojtaj ex txakebßoj 
xoßl unqßa tenameß vatz viqßanal 
u tostiixheß tiß etalat isuuchil 
unqßa yoleß tiß uvaß la uch taqßax 
itiichajil unqßa uxhchileß kßatz u 
Tiixheß,— tißk u ángel.

21 As tul tabßi veßt chajnaj 
unqßa yoleß uveß tal u ángel, as 
bßen veßt chajnaj vatz viqßanal 
u tostiixheß sqßalaßm. As xeßt 
veßt chajnaj chusun xoßl unqßa 
tenameß. As ul veßt vibßooqßol 
iqßesal oksan iyol tenam vatz 
Tiixh tukß unqßa imooleß. As 
imolo veßt chajnaj unqßa bßaal 
tenameß skajayil tu u abßibßaleß. 
As tal veßt chajnaj uvaß la bßen 
eqßoloj el tzan unqßa apóstol tu u 
kaarsaeß uvaß nik taleß.

22 As tul oon veßt unqßa xeen 
tetz u tostiixheß tu u kaarsaeß, as 
yeßlik veßt unqßa apóstol. As qßaav 
veßt chajnaj tiß talat u yoleß te 
unqßa bßaal tenameß.
23 Ech tal veßt chajnaj ileß: 
—Chabßamal chit ijuplu u 
kaarsaeß tul uvaß kat oon oß. As 
tul xeemal taßn unqßa soleß. ¡Pet 
tul kat kujaj veßt u kaarsaeß, as 
yeßxhebßil atik veßteß!— tißk unqßa 
mayuleß.
24 As tul tabßi veßt viqßesal unqßa 
mayuleß tukß unqßa iqßesal oksan 
iyol tenam vatz Tiixh u yoleß uvaß 
ul tal unqßa mayuleß, as ichßoti 
veßt chajnaj svatzaj tiß uvaß kam 
tuk yaßojkat u yoleß uveß kat tal 
unqßa mayuleß.
25 As oon veßt umaßl u naj xoßl 
chajnaj tu u abßibßaleß. As ech 
tal naj ileß: —¡Unqßa naj uvaß 
kat etoksa tu u kaarsa eßte, as 
il chajnaj ileß nichusun xoßl 
unqßa tenameß vatz viqßanal u 
tostiixheß!— tißk naj.

26 As tul tabßi veßt viqßesal 
unqßa soleß u yoleß, as bßex 
veßt naj tukß unqßa xeen tetz u 
tostiixheß. As tukß kuxh isuuchil 
bßex itxey veßt chajnaj unqßa 
apóstol, tan nik ixoßv chajnaj 
vatz unqßa tenameß, tan tiß uvaß jit 
kuxh nim la isuti unqßa tenameß 
kßubß tiß chajnaj uvaß nik taleß.
27 As tul eqßol veßt unqßa apóstol 
tu u abßibßaleß, as ech tal veßt 
viqßesal unqßa oksan tetz iyol 
tenam vatz Tiixh ech ileß:
28 —¿Ma yeß kat qal bßa sete uvaß 
yeß la chusun veßt ex tukß vibßii 
u najeß uvaß Jesús? Pet ech koj 
uveß nebßaneß, tan aal kuxh kat 
epaxsal veßt u yoleß tiß naj tzitzaß 

tu u Jerusalén. As netal cheel 
uvaß oß ni ijlen ikam u najeß,— 
tißk chajnaj.
29 As ech tal veßt u Luß ileß tukß 
unqßa imooleß: —Bßaxel chiteß 
uvaß la kunima viyol u Tiixheß tiß 
viyol unqßa najeß.
30 Tan aß viTiixh unqßa qßesla 
kubßaaleß kat ulsan taama u 
Jesús uvaß kat etal ijeß vatz u 
kuruseß. As ex kat alon ikameß.
31 Pet kat eqßol veßt jeß u Jesús 
tu almikaß tisebßal u Tiixheß, tan 
Aakeß viKßaol u Tiixheß. As kat 
toksa veßt u Tiixheß Aak qßalpun 
tetz unqßa tenameß skajayil, aqßal 
uvaß la ikßaxa tibß unqßa tiaal 
Israel tiß vipaaveß. As la sotzsal 
veßt ipaav.
32 As oßeß kat ilon uvaß kam kat 
uchi as tukß u Tiixhla Espíritu 
uvaß kat toksa veßt u Tiixheß 
tulaj qaanxelal, oß uvaß niman 
tetz u Jesús. Estißeß techal la qal 
isuuchil sete tiß u Jesús,— tißk 
veßt u Lußeß tukß unqßa imooleß.

33 As tul tabßi veßt unqßa bßaal 
tenameß u yoleß, as txßißtzißltu veßt 
chajnaj. As tal veßt chajnaj ikam 
unqßa apóstol.
34 As txakebß veßt umaßl u fariseo 
uvaß Gamaliel xoßl chajnaj. As nik 
toksa veßt unqßa tenameß iqßii naj, 
tan chuselik tibß naj tiß u tzaqßiteß 
uvaß tzßibßamal kan. As tal veßt 
naj uvaß la el unbßooj unqßa 
apóstol tißeßl u abßibßaleß.
35 As ech tal veßt naj ileß te 
unqßa imooleß: —Ex kumool tiaal 
Israel, ebßantaj teviß kam uvaß tuk 
ebßaneß tiß unqßa najeß,
36 tan ateß sekßußl uvaß kat ibßan 
umaßl u naj uvaß naßytzan uvaß 
Teudas. Tan kat tal naj uvaß nim 

talchu naj uveß nik tal jeß ste. As 
kaßviinqil kßalal (400) unqßa najeß 
uveß kat toksa tibß kßatz naj. As 
tul kat yatzßpu naj, as kat kuxh 
ipaxi veßt tibß unqßa najeß uvaß 
imool naj. As kat kuxh yaß veßt 
iyolbßel naj.

37 As xamtik stuul, as mamaßla 
tenam kat toksa tibß kßatz umaßt 
u naj uvaß Judas uvaß echen tu 
u Galilea tul uvaß kat achpu 
unqßa tenameß skajayil. As tul kat 
yatzßpu naj unpajte, as kat kuxh 
ipaxi tibß unqßa uxhchileß uveß 
kat toksa naj yol tiviß.
38 Estißeß ni val sete, yeßxhkam 
kuxh ebßan tiß unqßa najeß. As 
etaqßtaj kan chajnaj, tan asoj 
itxumbßal kuxh umaj naj nichus 
chajnaj tukß uveß nibßan chajnaj, 
as tuk kuxh yaßoj chajnajeß.
39 Pet asoj Tiixh ni alon te 
chajnaj, as yeß la olebß ex tiß 
iyaßsal te chajnaj. As yeßxhkam 
kuxh ebßan tiß unqßa najeß, tan 
la ibßaneß uvaß tukß u Tiixheß 
la ebßankat chßaßo,— tißk u 
Gamaliel.

40 As inima veßt kaßt viqßesal 
unqßa tenameß viyol u Gamaliel. 
As imolo veßt chajnaj unqßa 
apóstol unpajte. As tal chajnaj 
iqßospeß. As yaan veßt unqßa bßaal 
tenameß te unqßa apóstol tiß uvaß 
yeß unpajte la tal veßt u yoleß tiß u 
Jesús. As kat chajpul veßteß.
41 As tul el veßt chßußl unqßa 
apóstol tu u abßibßaleß, as vaßlik 
chit ichiibß veßt chajnaj, tan Tiixh 
kat aqßon te chajnaj tiß ipalebßet 
unqßa kßaxkßoeß, tan tiß uvaß nik 
ipaxsa chajnaj u yoleß tiß u Jesús.
42 As jun qßii nikat imol veßt tibß 
unqßa apóstol tu u tostiixheß as 

tukß tulaj ikabßal unqßa uxhchileß. 
As yeß nikat iyaßsa veßt chajnaj 
ichusuneß tiß talat u yoleß tiß u 
Jesucristo.

Nichukpu vujvaßl unqßa 
lochol tetz unqßa apóstol

6  1 As tu unqßa qßiieß, as nikat 
inaß veßt tachul unqßa niman 

tetz u Jesús. As nikat kuxh iyaa 
veßt tibß unqßa tiaal Israel uvaß 
nikat niman Aak uvaß griego 
viyolbßaleß, tukß unqßa imooleß 
uvaß hebreo viyolbßaleß, tan nik 
tal unqßa griego uvaß yeßl unqßa 
txakay ixojeß nik ilochpeß tijikil 
xoßl chajnaj tiß unqßa echbßubßaleß 
uveß nik ijatxpu jun qßii.
2 As imolo veßt kabßlaval unqßa 
apóstol unqßa imooleß uvaß nik 
niman u Jesús. As ech tal veßt 
ileß: —As jit bßaßneß uvaß la 
kuyaßsa qalat viyol u Tiixheß tiß 
kuxh kujatxat unqßa echbßubßaleß 
xoßl unqßa txakay ixojeß.
3 Pet txaapoj vujvoßj unqßa qitzßin 
qatzikeß sukuxoßl uvaß bßaßn 
iyolbßeleß as aqßel itxumbßal taßn 
u Tiixhla Espíritu. As chajnaj la 
kßujebß kan tiß tilat isuuchil unqßa 
echbßubßaleß tul la jatxpu xoßl 
unqßa ixojeß.
4 Pet ech koj oß, tan yeß la yaß 
oß tiß kuchusuneß sexoßl tiß viyol 
u Tiixheß as tiß kunachat Tiixh 
unpajte,— tißk chajnaj.
5 As bßaßn u yoleß uveß kat tabßi 
unqßa qitzßin qatzikeß, uvaß kat tal 
unqßa apóstol. As kat txaap veßt u 
Esteban uvaß aqßik itxumbßal taßn 
u Tiixhla Espíritu as kßujlik chit 
ikßußl naj tiß u Kubßaal Tiixheß. 
As kat txaap veßt u Pißl, tukß u 
Prócoro, tukß u Nicanor, tukß u 

Timón, tukß u Parmenas, as tukß 
u Kul uvaß tzaanaj tu u Antioquía 
uvaß maßtik toksat tibß tiß inimat 
unqßa tzaqßiteß uvaß kßujlu kan 
taßn u Tiixheß te unqßa tiaal 
Israel.
6 As aß chajnajeß uvaß eqßol veßt ok 
vatz unqßa apóstol. As taqß veßt jeß 
unqßa apóstol iqßabß tiß chajnaj tul 
kat nachpu Tiixh tiß chajnaj.

7 As pax veßt itzibßlal u yoleß 
tiß u Kubßaal Jesús xoßl unqßa 
tenameß. As naß veßt tachul unqßa 
niman tetz Aakeß tu u Jerusalén. 
As nimal unqßa oksan iyol tenam 
vatz Tiixh niman u yoleß tiß u 
Jesús.

Nitxeypu u Esteban
8 As nikat ikßuch u Esteban 

unqßa kßuchbßal tetz vibßaßnil 
u Tiixheß uvaß nik teqßo taama 
unqßa uxhchileß staßn, tan atik 
iyakßil vibßaßnil u Tiixheß stiß.
9 As kat yan veßt tiviß kaßl unqßa 
tiaal Israel uvaß nik ikßul tibß 
tu u atinbßaleß tetz nachbßal 
Tiixh «Tetz unqßa uxhchileß uvaß 
chajpumal veßteß» chßelel, tan at 
uxhchil tzaa tu u Cirene, tu u 
Alejandría, tu u Cilicia, as tu u 
txßavaßeß uvaß Asia. As aß chajnajeß 
uvaß iyaa veßt tibß tukß u Esteban.
10 As jit olebß chajnaj tiß u Esteban, 
tan atik itxumbßal u Esteban tul 
nik iyoloneß taßn u Tiixhla Espíritu.

11 Pet ichoo veßt chajnaj kaßl 
unqßa chulin yol tiß u Esteban. 
As ech tal veßt unqßa chulin yol 
ileß: «Kat qabßi teesat naj iqßii u 
Moisés tukß u Tiixheß,» tißk unqßa 
chulin yoleß.
12 As toksa veßt chajnaj xeß 
taama unqßa tenameß tukß unqßa 

bßaal tenameß as tukß unqßa 
uxhchileß uvaß chusel tibß tiß 
unqßa tzaqßiteß, tiß uvaß la ul iviß 
unqßa tenameß tiß u Esteban. 
As itxey veßt unqßa tenameß u 
Esteban. As eqßol veßt tu u 
abßibßaleß.
13 As ichuk veßt chajnaj kaßt 
unqßa cheesan tetz ipaav u 
Esteban. As ech tal unqßa 
cheesan paav ileß: —U naj ilaß, 
tan yeß niyaßsa naj teesal iqßii u 
tiixhla atinbßaleß as tukß unqßa 
yoleß uveß kßujlu kan sukuxoßl taßn 
u Moisés.
14 Tan kat qabßi talat naj uvaß la 
teßpisa u Jesús uvaß aa Nazaret u 
kutostiixheß. As la ijalpu u Jesús 
unqßa tzaqßiteß uvaß tzßibßamal 
kan taßn u Moisés,— tißk chajnaj.
15 As kajayil unqßa najeß uveß 
xonlik ok tu u abßibßaleß as isaji 
veßt chajnaj ivatz u Esteban. As 
til veßt chajnaj uvaß ech veßt ikaßy 
u Esteban echeß ikaßy umaj ángel.

Ni tal u Esteban isuuchil 
viyol u Tiixh tu u abßibßal

7  1 As ech tal veßt viqßesal 
unqßa oksan iyol tenam vatz 

Tiixh ileß te u Esteban: —¿Ma an 
chit uveß ni talpu seeß?— tißk naj.
2 As ech tal veßt u Esteban ileß: 
—Ex ibßaal kutenam tukß ex 
vitzßin vatzik, etabßitaj u 
yoleß uvaß tuk val sete, tan u 
Tiixheß uvaß nim talcheß, as 
Aakeß kat ul ikßuch tibß vatz u 
kubßaal Abraham tul atik tu u 
Mesopotamia tul uvaß yeßxnik 
oon tu u Harán.
3 Ech tal Aak ileß te u Abraham: 
«La aaqß veßt kan vatxßavaßeß tukß 
unqßa eetzßin aatzikeß. As la qßax 

veßt axh tu umaßt u txßavaß uvaß 
in la kßuchun see,» tißk u Tiixheß.
4 As el veßt chßußl u Abraham xoßl 
unqßa aa Caldea. As qßax veßt tu 
u Harán. As tul kam veßt vibßaaleß 
tzitziß, as tal veßt u Tiixheß uvaß la 
el chßußl u Abraham tiß tul tu u 
txßavaßeß uvaß atkat oß cheel.
5 As kßuxh yeßl unbßooj itxßavaß 
kat taqß u Tiixheß ste as mitaßn 
kuxh unbßooj uvaß la jejebßkat aak, 
as kat taltziß u Tiixheß uvaß tetz 
aak u txßavaßeß la ibßaneß. As tetz 
unqßa tiaal aakeß la ibßaneß, kßuxh 
yeßlik meßal ikßaol aak atike.
6 As ech tal veßt u Tiixh ileß te 
u Abraham unpajte: «La bßen 
veßt unqßa aviaaleß tu umaßt 
tenam. As la ok veßt skßamil. 
As la bßuchlu veßteß taßn unqßa 
uxhchileß. As viinqil kßalal (400) 
yaabß la bßuchli.
7 As ineß la bßanon isuuchil unqßa 
tenameß uveß la bßuchun unqßa 
aviaaleß. As tul maßt ipal viinqil 
kßalal yaabß, as la el veßt chßußl. 
As la ul toksa veßt unqßii tzitzaß 
tu u txßavaßeß,» tißk u Tiixheß tal 
kan te u Abraham.
8 As ikßujbßaß kan u Tiixheß u 
tzaqßiteß te u Abraham tiß uvaß la 
tzokßax el unbßiil vichißol unqßa 
neß xaakeß. As tul itzßebß vikßaol u 
Abraham uvaß Isaac, as itzokßeßl 
unbßiil vichißol vikßaoleß tul 
ibßan vaaxil qßii tiß titzßebßeß. As 
ech ibßan u Isaac te u Jacob. As 
echat ibßan u Jacob te kabßlaval 
vikßaoleß.

9 As chßoßn veßt taama unqßa 
ikßaol u Jacob tiß u titzßineß uvaß 
Xhußl. As ikßayi veßt bßen chajnaj 
u Xhußleß tu u Egipto. As atik 
vibßaßnil u Tiixheß kßatz u Xhußleß,

10 tan iloch veßt Aak u Xhußleß, 
tul ipalebße veßt unqßa kßaxkßoeß 
tu u Egipto. As Tiixh kat bßanon 
uvaß bßaßn itxumbßal u Xhußleß 
vatz u ijlenaaleß. As toksa veßt 
u ijlenaaleß u Xhußleß ilol tetz 
isuuchil unqßa tenameß tukß tiß 
unqßa tetz u ijlenaaleß, tan tiß uvaß 
atik itxumbßal u Xhußleß.

11 As ul veßt umaßl u mam vaßy 
tu u Egipto as tukß tu u Canán. 
As mam kßaxkßo ipalebße veßt 
unqßa qßesla kubßaaleß, tan yeßlik 
veßt techbßubßal atike.
12 As tul tabßi veßt u Jacob uvaß 
atik echbßubßal tu u Egipto, as 
ichaj veßt bßen aak unqßa ikßaoleß 
tu u Egipto.
13 As ikßuch veßt tibß u Xhußleß te 
unqßa tatzikeß tul oon veßt chajnaj 
tikaßpa. As tabßi veßt u ijlenaaleß 
uvaß kam tenamil u Xhußleß.
14 As ichaj tzan u Xhußleß unqßa 
tatzikeß tiß uvaß la teqßo bßen 
chajnaj vibßaaleß uvaß Jacob tukß 
unqßa tatineß skajayil. As oßlaval 
imutxß (75) ixaan aak tul oon 
aak tu u Egipto.
15 As ech toon u Jacob tu u 
Egipto. As tzitziß kamkat veßteß. 
As echat ibßan unqßa ikßaoleß 
unpajte.
16 As eqßol veßt tzan vichißol u 
Jacob tukß unqßa ikßaoleß tu u 
Siquem. As aß mujlukat tu u txßavaß 
uvaß maßtik iloqßat u Abraham te 
vikßaol u Hamor, tan nimal puaj 
taqß u Abraham tiß u txßavaßeß.

17 Tul nimax nik veßt yaabß 
stuul, as bßiitik kuxh ilejat veßt u 
qßiieß tiß itzojpisat veßt u Tiixheß 
kam unqßa uvaß maßtik talat kan 
Aak te u Abraham tiß vitenameß, 
as ech kat ibßan u Tiixheß. Tul 

maßtik inaß veßt tachul unqßa tiaal 
Israel tu u Egipto.
18 As ok veßt umaßt u ijlenaal tu u 
Egipto uvaß yeß kat ootzin u Xhußleß.
19 As vaßlen veßt vitxumbßal u 
ijlenaaleß ibßana, tan ichuk veßt 
naj txumbßal tiß unqßa qßesla 
kubßaaleß. As tal veßt naj uvaß la 
yatzßpu veßt unqßa talaj neß xaakeß 
uvaß aßn chit ni titzßebßeß.
20 As an chit tu unqßa qßiieß 
itzßebß u tal neßeß uvaß Moisés. As 
achaßvik chit u tal neßeß vatz u 
Tiixheß. As oxvaßl ichß chßiisal u 
tal neßeß tikabßal vibßaaleß.
21 As tul uvaß maßtik taqßax veßt 
kan u tal neßeß tiß ikameß, as bßex 
uloj veßt vimeßal u ijlenaaleß uvaß 
Faraón. As ilej veßt ixoj u tal 
neßeß. As ichßiisa veßt ixoj. As ech 
veßteß tal ixoj kat ibßana.
22 As chuspu veßt vitxumbßal 
unqßa aa Egipto te u Moisés. 
Estißeß nimal itxumbßal u Moisés 
atike tiß iyoloneß as tukß tiß unqßa 
veeß nik ibßaneß.

23 As tul maßtik ibßanat u 
Moisés kaßviinqil yaabß kßatz u 
ijlenaaleß, as ok veßt xeß taama tiß 
bßen tilat unqßa qßesla kubßaaleß 
uvaß tiaal Israel.
24 As tul til veßt u Moisés umaßl 
u kumool uvaß tiaal Israel uvaß 
nik ibßuchax taßn umaßl u aa 
Egipto, as taqß veßt tibß u Moisés 
stiß. As iyatzß veßt u Moisés u aa 
Egipto tiß ilochax unqßa titzßin 
tatzikeß.
25 As aß nik tal u Moisés uvaß la 
pal unqßa qßesla kubßaaleß stuul 
uvaß Tiixh nik lochon u Moisés tiß 
ilochax unqßa titzßin tatzikeß vatz 
u kßaxkßoeß uveß nik ipalebße. As 
jit pal unqßa qßesla kubßaaleß stuul.

26 As tu veßt umaßt qßii, as pal 
veßt u Moisés kßatz kaßvaßt u 
titzßin tatzikeß uvaß nikat iqßos 
tibß. As ijatx veßt u Moisés ivatz 
chajnaj. As ech tal veßt u Moisés 
ileß: «¿Kam uveß nu kuxh eqßos 
etibß? Tan etitzßin etatzik veßt 
etibßeß,» tißk u Moisés.
27 As jit ibßan te u najeß uvaß nik 
qßoson vimooleß. As ech tal naj 
ileß te u Moisés: «¿Abßil kat aqßon 
eejleßm tiß abßanat kusuuchil?
28 ¿Ma aß naaleß uvaß la ayatzß 
veßt in echeß uvaß kat abßan eßte te 
u aa Egipto?» tißk naj.
29 As tul tabßi veßt u Moisés 
u yoleß, as oojik veßt bßen tu u 
txßavaßeß uvaß Madián. As eyenik 
veßt u Moisés xoßl unqßa tenameß 
uveß yeß ootzinik tibß aak stukß. 
As itzßebß veßt kaßvaßl ikßaol aak 
tzitziß.

30 Tul pal kaßviinqit yaabß, as 
atik veßt u Moisés tu u tzuukin 
txßavaßeß najlich u vitz uvaß Sinaí. 
As ul ikßuch veßt tibß umaßl u 
ángel te u Moisés tu umaßl u 
xamal uvaß nik toypeß tiß umaßl u 
vokkin chßißx.
31 As tul til veßt u Moisés itzßeß 
u vokkin chßißxeß, as teqßo veßt 
taama. As tul jetzßen veßt ok tiß 
tilataß, as tabßi veßt umaßl u yol 
uvaß tal u Kubßaal Tiixheß. Ech 
tal ileß:
32 «Ineß viTiixh unqßa qßesla 
ebßaaleß, viTiixh u Abraham, 
viTiixh u Isaac, viTiixh u Jacob,» 
tißk u Tiixheß. As xoßv veßt u 
Moisés. As vaßlik chit itßuntßuch 
veßteß. As yeß nikat itxßak veßt tilat 
uvaß atikkat u Tiixheß.
33 As ech tal veßt u Kubßaal Tiixh 
ileß te u Moisés: «Eesa vaxaßpeß 

tavoj, tan tiixhla atinbßaleß uveß 
atkat axh.
34 Pet sißu, tan tuk unchaj bßen 
axh tu u Egipto, tan kat ulyu 
veßt in tiß veesat vuntenameß 
vatz unqßa kßaxkßoeß, tan kat 
villu veßteß uvaß vaßl ibßuchax 
vuntenameß. As kat vabßil veßt 
toqßeß,» tißk u Tiixheß.

35 As tul aß u Moisés uvaß 
maßtik tixvaleß taßn unqßa 
tenameß, tan ech alpu ileß ste: 
«¿Abßil kat aqßon eejleßm tiß 
abßanat kusuuchil?» tißk unqßa 
uxhchileß ste. As tul aß u Moisés 
uvaß taqß u Tiixheß u tijleßmeß tiß 
teesal el tzan unqßa tenameß vatz 
u kßaxkßoeß tukß u ángel uvaß kat 
ikßuch tibß tu u xamal uvaß nik 
toypeß tiß u vokkin chßißxeß.
36 As aß u Moisés eqßon el tzan 
unqßa qßesla kubßaaleß tu u Egipto. 
As ikßuch kan unqßa kßuchbßal 
tetz vibßaßnil u Tiixheß tukß 
unqßa veeß xoßvebßalik chittuß tu 
u Egipto as tu u mar uvaß Kaj 
ibßii. As echat ibßan tu u tzuukin 
txßavaßeß tu kaßviinqil yaabß.
37 As ech tal kan u Moisés ileß 
te unqßa qßesla kubßaaleß: «As la 
ichaj tzan u Kubßaal Tiixheß umaßt 
u qßajsan tetz viyoleß xoßl unqßa 
tenameß echeß uvaß nunbßaneß. As 
la enima viyoleß skajayil kam uvaß 
la ul tal sete,» tißk u Moisés.
38 As jit isaß unqßa qßesla 
kubßaaleß inimat viyol u Moisés 
tul atik xoßl unqßa tenameß tu 
u tzuukin txßavaßeß, as kßuxh 
xekelik veßt u ángel stiß uvaß nik 
alon unqßa yoleß ste viß u vitz 
uvaß Sinaí tiß uvaß la aqßax kan 
sukuxoßl. As tul aß u yoleß la 
aqßon kutiichajil kßatz u Tiixheß.

39 As tixva veßt unqßa qßesla 
kubßaaleß u Moisés. As tal veßt 
iqßaav tu u Egipto, tan yeß nik 
inima u yoleß uvaß tal u Moisés.
40 As ech tal veßt unqßa qßesla 
kubßaal ileß te u Aarón: «Bßan 
kaßvoßj kutiixh uvaß la xekebß oß 
stiß, tan yeß qootzaj kam kat ibßan 
u Moisés uvaß kat eqßon el tzan oß 
tu u Egipto,» tißk unqßa tenameß.
41 As bßanchu veßt umaßl u 
tzeß tiixh uvaß ech tiloneß echeß 
vaakaxh. As vaßlik ichiibß veßt 
unqßa tenameß, tul ibßan veßt 
umaßl u nimla qßii tiß toksal iqßii 
u tzeß tiixheß uvaß kat bßanchi. As 
iyatzß veßt u Aarón unqßa txokopeß 
vatz u tzeß tiixheß.
42 Estißeß teesa veßt tibß u Tiixheß 
kßatz unqßa tenameß. As jit imaj 
veßt Aak ivatz unqßa tenameß tiß 
iqaaebß vatz unqßa txßumileß, as 
vatz u qßiieß tukß u ichßeß uvaß at 
tu almikaß, tan ech ni tal u yol 
ileß uveß tzßibßamal kan taßn u 
qßajsan tetz viyol u Tiixh ileß:

As jit sveeß la etaqßkat unqßa 
txooeß tukß unqßa oyeß, tul 
uvaß kat atin ex kaßviinqil 
yaabß tu u tzuukin txßavaßeß, 
ex uvaß ex tiaal Israel.

 43 Pet kat etija veßt u atinbßaleß 
uvaß atkat ok vetiixheß uvaß 
Moloc ibßii, tukß ivatzibßal 
umaßt vetiixh uvaß ech 
tiloneß txßumil uvaß Renfán 
ibßii, as tukß kaßt unqßa 
vatzibßaleß uveß bßanel 
setaßn uveß netoksa iqßii.

Estißeß la aqßpik veßt bßen ex 
vatz bßen u Babilonia svaßn, 
tißk u Tiixheß.

44 As atik u atinbßaleß uvaß 
nik inachpukat Tiixh xoßl unqßa 

qßesal kubßaaleß tul atik tu u 
tzuukin txßavaßeß, tan maßtik talat 
u Tiixheß te u Moisés uvaß la 
bßanchu u atinbßaleß echeß uvaß 
maßtik ikßuchat u Tiixheß te u 
Moisés.
45 As tul maßtik ibßanchu veßt u 
atinbßaleß uvaß tetz nachbßal Tiixh, 
as kat teqßo veßt unqßa qßesla 
kubßaaleß stiß, tul aßik veßt u Josué 
eqßon tetz unqßa tenameß. As kat 
ul unqßa qßesla kubßaaleß jejebßoj 
tu u txßavaßeß tzitzaß uvaß atikkat 
unjoltu unqßa tenameß. As Tiixheß 
kat eesan el unqßa tenameß tu u 
txßavaßeß. As atiktel u atinbßaleß 
uvaß ninachpukat Tiixh xoßl unqßa 
qßesal kubßaaleß, tul bßex okoj veßt 
u David ijlenaalil tiß unqßa tenameß.
46 As atik vibßaßnil u Tiixheß tiß u 
David. As ijaj veßt u David bßaßnil 
te Aak tiß uvaß la taqß Aak ste tiß 
ibßanat u David umaßl u kabßal 
uvaß la atinkat Aak xoßl unqßa 
tiaal u Jacob.
47 As tul aß vikßaol u David uvaß 
Salomón kat lakon u kabßaleß.
48 As jit aß nijejebßkat u Kubßaal 
Tiixheß tu umaj kabßal uvaß bßanel 
taßn unqßa najeß, tan echen Aakeß 
tu almikaß echeß uvaß itzßibßa kan 
u qßajsan tetz viyol u Tiixheß, tul 
ech tal ileß:
 49 «¿Kam la etulbße qßi tiß elakat 

umaj unkabßal?
Tan aß u almikaßeß 

vunxonlebßaleß.
As aß u txßavaßeß tatinbßal u 

vojeß.
¿As kam kabßalil uvaß la 

atinkat in uveß netaleß?
 50 ¿As ma jit in bßa kat bßanon 

unqßa veeß skajayil?» tißk u 
Tiixheß.

51 As estißeß tuk val sete, ¡tan yeß 
ni tok yol teviß tiß etabßit u yoleß! 
¡As ech vetxumbßaleß echeß unqßa 
uxhchileß uvaß yeß ni niman Tiixh! 
¡As echat nebßaneß echeß uvaß nik 
ibßan unqßa qßesla kubßaaleß, tan 
neteesa iqßii u Tiixhla Espíritu!
52 ¡Tan yeßl umaj unqßa qßajsan 
tetz viyol u Tiixheß uvaß yeß koj 
kat laqßbßali taßn unqßa qßesla 
kubßaaleß! Tan aß unqßa qßesla 
kubßaaleß kat alon iyatzßpu unqßa 
uxhchileß uvaß kat ul alon u 
tulebßal u jikla aamaeß. As tul 
kat uli, as ex kat oksan ok tiqßabß 
unqßa yatzßol aamaeß. As ex kat 
alon ikameß,
53 jankßal ex uvaß yeß ni niman 
unqßa itzaqßit u Tiixheß uvaß tal 
kan unqßa ángel,— tißk u Esteban 
tal te unqßa bßaal tenameß tu u 
abßibßaleß.

Niyatzßpu veßt u 
Esteban taßn kßubß 

54 As tul tabßi veßt unqßa bßaal 
tenameß viyol u Esteban, as 
chßoßn veßt u yoleß te chajnaj. As 
aal chit txßißtzißltu veßt chajnaj. As 
jachßkabßan veßt tee chajnaj taßn 
txßißtzißl.
55 As taqß veßt u Tiixhla Espíritu 
itxumbßal u Esteban tiß iyoloneß. 

As sajin veßt jeß u Esteban tu 
almikaß. As til veßt ilitzßloßlan 
u Kubßaal Tiixheß. As tila uvaß 
txaklik veßt u Jesús tisebßal u 
Kubßaal Tiixheß.
56 As ech tal veßt u Esteban 
ileß: —Ni vileß uvaß jajleßl veßt 
u almikaßeß. As ni vil VIKßAOL U 
NAJEß, as ileß at veßt tisebßal u 
Kubßaal Tiixheß,— tißk u Esteban.
57 As ijup veßt chajnaj ixikin, tan 
jit isaß chajnaj tabßit u yoleß. As 
xoßvebßal chit isikßin chajnaj. As 
eela chit ibßen chajnaj tiß itxeyat 
u Esteban.
58 As teqßo veßt el chajnaj tißeßl u 
tenameß. As xeßt isuti veßt chajnaj 
kßubß stiß. As taqß veßt kan unqßa 
cheesan tetz ipaav u Esteban 
vixheerkaeß vatz umaßl u naj uvaß 
Saulo.
59 As tul nik isuti chajnaj kßubß 
tiß u Esteban, as ech tal veßt ileß, 
tul nik isikßineß: —Kubßaal Jesús, 
kßul veßt u vaanxelaleß,— tißk u 
Esteban.
60 As qaaebß veßt kuß. As sikßin 
veßteß. Ech tal veßt ileß: —Kubßaal 
Jesús, ooksak vipaav unqßa 
uxhchileß stuul,— tißk u Esteban. 
As kam veßteß.

Nilaqßbßa u Saulo unqßa 
niman tetz u Jesús

8  1 As bßaßnik veßt te u Saulo 
uvaß yatzßpu u Esteban.

As an chit tu u qßiieß, as xeßt 
veßt unqßa bßaal tenameß tiß itilul 
unqßa niman tetz u Jesús tu u 
Jerusalén. As ooj veßt skajayil 
tiß ibßen tu u Judea tukß tu u 
Samaria. As ech koj unqßa 
apóstol, tan kaaik kan tu u 
Jerusalén.

2 As bßex veßt kaßl unqßa naj uvaß 
nik toksa taama tiß inachat Tiixh 
tiß imujlu u Esteban, tan nik 
itxum chajnaj ivatz. As vaßlik 
chit toqß veßt chajnaj tiß uvaß kat 
yatzßpu u Esteban.

3 Pet ech koj u Saulo, tan itilu 
veßt naj unqßa niman tetz u Jesús. 
As nikat tok naj tulaj kabßal tiß 
teqßot el tzan unqßa najeß tukß 
unqßa ixojeß tiß toksal tu u kaarsa.

Nipaxsal u bßaßnla yol tiß 
u Jesús tu u Samaria

4 As unqßa niman tetz u Jesús 
uvaß kat laqßbßal el tu u Jerusalén, 
as aal chit ipaxsa veßt u bßaßnla 
yoleß tiß Aak tulaj unqßa tenameß 
uvaß nik ipalkat.
5 As bßen veßt u Pißleß tu u 
Samaria. As nikat tal veßt u yoleß 
tiß u Cristo te unqßa tenameß 
tzitziß.
6 As nimal unqßa tenameß nikat 
taqß jeß ixikin tiß tabßit viyol u 
Pißleß, tan nikat til unqßa tenameß 
unqßa kßuchbßal tetz vibßaßnil u 
Tiixheß uvaß nik ibßan u Pißleß,
7 tan nimal unqßa tenameß uvaß 
atik ok subßul skßatz as nikat 
tel unqßa subßuleß. As vaßlik chit 
isikßin u subßuleß tiß teleß. As nimal 
unqßa koßxeß tukß unqßa aachßoßmeß 
uveß tzeßunik tibß vichißoleß taßn 
chßoßm, as nik ibßaßnx veßteß.
8 As vaßlik chit ichiibß veßt unqßa 
uxhchileß tu u tenameß tiß uveß 
nik tileß.

9 As atik umaßl u naj tu u 
Samaria uvaß Simón. As nik 
toksa tibß naj snimla najil 
vatz unqßa tenameß. As nikat 
imaxtibße naj unqßa uxhchileß, 
tan nikat iqßiian naj.

10 As nimal unqßa tenameß nikat 
abßin viyol u Simón, talaj intxaß 
tukß qßesla aama. As ech nik 
tal ileß svatzaj: —Nimal bßaßnil 
nibßan u Simón taßn vibßaßnil u 
Tiixheß,— tißk unqßa tenameß.
11 As nik tabßi unqßa tenameß 
viyol u Simón, tan nimaxnik 
qßii maßtik imaxtibßet naj unqßa 
tenameß tukß u qßiiaßmeß.
12 As tul nik ipaxsa veßt u Pißleß u 
bßaßnla yoleß tiß u tenameß uvaß at 
jaqß u tijleßm u Tiixheß, as inima 
veßt unqßa tenameß u yoleß uvaß 
tal u Pißleß tiß u Jesús. As kuß veßt 
unqßa najeß tukß unqßa ixojeß xeß u 
aßeß tiß inimal viyol u Tiixheß.
13 As antu veßt u Simón niman 
viyol u Tiixheß. As kuß veßt naj 
xeß u aßeß. As xekebß veßt naj 
tiß u Pißleß. As tul til naj unqßa 
kßuchbßal tetz vibßaßnil u Tiixheß 
uvaß nikat ibßan u Pißleß, as yak 
chit teqßo veßt taama naj.

14 Tan atik kan unqßa apóstol 
tu u Jerusalén. As tul tabßi 
veßt chajnaj uvaß nimal unqßa 
aa Samaria kat niman viyol u 
Tiixheß, as ichaj veßt bßen chajnaj 
u Lußeß tukß u Xhuneß.
15 As tul oon chajnaj tu u Samaria, 
as inach veßt chajnaj Tiixh tiß uvaß 
la ok veßt u Tiixhla Espíritu tu u 
taanxelal unqßa aa Samaria,
16 tan kßuxh maßtik ikuß unqßa 
aa Samaria xeß u aßeß tukß vibßii 
u Jesús, as yeßxnik ok u Tiixhla 
Espíritu tu u taanxelaleß.
17 As taqß veßt jeß u Lußeß iqßabß 
tukß u Xhuneß tiß unqßa uxhchileß. 
As ok veßt u Tiixhla Espíritu tu u 
taanxelal unqßa uxhchileß.

18 As tul til u Simón uvaß 
nik tok u Tiixhla Espíritu tu u 

taanxelal unqßa uxhchileß tul nik 
taqß jeß unqßa apóstol iqßabß tiß 
unqßa uxhchileß, as taltziß veßt naj 
puaj te u Lußeß tukß u Xhuneß.
19 As ech tal naj ileß: —Etaqßtaj 
vibßaßnil u Tiixheß sve, tan aß ni 
valeß uvaß abßil uveß la vaqß jeß 
unqßabß stiß as la ok veßt u Tiixhla 
Espíritu tu u taanxelaleß svaßn,— 
tißk naj.
20 Ech tal veßt u Luß ileß: —¡Eela 
kuxh asotzeß tukß vapuajeß, tan tiß 
uvaß aß kuxh neetzßa uvaß la uch 
aloqßat uveß sqe uveß oyamal sqe 
taßn u Tiixheß!
21 ¡As axh chit yeßl ookebßal tiß 
uveß naaleß, tan yeßl u aanxelaleß 
jik koj vatz u Tiixheß!
22 Pet kßaxa eebß tiß u vaßlexheß 
uveß neetzßa. As kamal la isotzsa 
Aak apaav. Pet jaj bßaßnil te Aak,
23 tan ileß ni vileß uvaß qitzel 
kuxh axh taßn u paaveß as 
kßaybßinal kuxh aama,— tißk u 
Lußeß.
24 As ech tal veßt u Simón ileß: 
—Bßan bßaßnil sve. Enachtaj Tiixh 
sviß, aqßal uvaß yeß la unpalebße 
unqßa veeß netaleß,— tißk naj.

25 As tal veßt u Lußeß, tukß u 
Xhuneß, tukß u Pißleß u bßaßnla 
yoleß tiß u Jesús tulaj unqßa 
tenameß tu u Samaria. As qßaav 
veßt chajnaj tu u Jerusalén.

Niyolon u Pißl tukß 
umaßl u aa Etiopía 

26 As yolon veßt umaßl u ángel 
te u Pißleß. As ech tal ileß: —Bßan 
oocheß. As kuxh veßt tu u bßeyeß 
uveß ni tel tu u Jerusalén tiß toon 
tu u Gaza,— tißk u ángel. As 
ech ipal u bßeyeß tu u tzuukin 
txßavaßeß.

27 As oora chit ibßan u Pißleß 
tucheß. As bßen veßteß. As aalik 
ibßen veßt umaßl u aa Etiopía tu 
bßey uvaß atik tijleßm taßn umaßl u 
ixoj uvaß Candace, u ijlenaal tu u 
Etiopía. As naj kololik tetz vipuaj 
u ijlenaaleß. As maßtik tul naj tu 
u Jerusalén tiß inachat Tiixh.
28 As xonlik veßt naj tu vikareßteß 
uvaß kaay eqßon tetz, tan aalik 
iqßaav veßt naj tu vitenameß. As 
nikat isikßle naj umaßl u ußuj uveß 
tzßibßamal kan taßn u Isaías, u 
qßajsan tetz viyol u Tiixheß.
29 As ech tal veßt u Tiixhla 
Espíritu ileß te u Pißleß: —Jetzßen 
ok kßatz u kareßteß. As yolon te u 
najeß,— tißk u Tiixhla Espíritu.
30 As tul jetzßen veßt ok u Pißleß, 
as tabßi veßt u Pißleß uvaß nikat 
isikßle u najeß u ußujeß uveß 
tzßibßamal kan taßn u Isaías. As 
ech tal veßt u Pißl ileß te naj: 
—¿Ma napal tu u yoleß uveß 
nasikßle?— tißk u Pißleß.
31 As ech tal veßt u aa Etiopía 
ileß: —¿Kam la vulbße unpal tu 
u yoleß? Tan yeßxhebßil ni alon 
isuuchil sve,— tißk naj. As ijaj 
veßt naj bßaßnil te u Pißleß uvaß 
la jeß u Pißleß xonloj kßatz naj tiß 
talax isuuchil u yoleß ste.

32 As ech nik tal u yol ileß uvaß 
nikat isikßle naj:

As kat eqßol veßt u najeß echeß 
umaj tal kaneeroß tu u 
atinbßaleß uvaß niyatzßpukat 
unqßa txooeß.

As ech u najeß echeß umaj tal 
kaneeroß uvaß yeß nitiineß 
tul ni tel ixißl txoo.

As aß chiteß yeß kat ijaj itziß.
 33 As kat teesa chajnaj iqßii. As 

yeß kat bßanax isuuchil 
tijikil.

As yeßl veßt tachul unqßa 
tiaaleß la ibßaneß,

kßuxh la eesal el vitiichajileß 
vatz u txßavaßeß, tißk u yoleß.

34 As ech tal veßt u aa Etiopía 
ileß te u Pißleß: —Bßan bßaßnil. Al 
sve, ¿abßil uveß ni tal u yoleß? 
¿Ma an chit u Isaíaseß uvaß ni tal 
jeß tibß? ¿Pet moj at umaßtoj naj 
uveß ni tal u Isaías?— tißk naj.
35 As tal veßt u Pißleß isuuchil 
u bßaßnla yoleß tiß u Jesús. As aß 
xeßtkat tiß talat isuuchil tiß u yoleß 
uvaß nik isikßle u najeß.

36 As tul bßen veßt chajnaj tu 
bßey, as bßex paloj veßt chajnaj tziß 
umaßl u aß. As ech tal veßt u aa 
Etiopía ileß: —Il aß ileß at tzitzaß. 
¿As kam umaßtoj la unbßaneß tiß 
uvaß la kuß in xeß u aßeß?— tißk 
naj.
37 As ech tal veßt u Pißl ileß: 
—Asoj ayaßl chit akßußl la anima 
u Jesús, as la uch akußeß xeß u 
aßeß,— tißk u Pißleß. As ech tal u 
naj ileß: —Kano, nunnimaeß uvaß 
iKßaol u Tiixheß u Jesucristo,— 
tißk naj.
38 As tal veßt naj itxakbßaßl 
u kareßteß uvaß eqßomik taßn 
u kaayeß. As kuß veßt chajnaj 

skaabßil xeß u aßeß. As taqß veßt kuß 
u Pißleß u najeß xeß u aßeß.

39 As tul jeß veßt chßußl chajnaj 
xeß u aßeß, as eqßol veßt u Pißleß taßn 
u Tiixhla Espíritu. As jit til veßt u 
aa Etiopía u Pißleß. As vaßlik chit 
ichiibß veßt naj tul bßen veßt naj tu 
vitenameß.
40 As aß oonkat veßt u Pißleß tu u 
Azoto taßn u Tiixhla Espíritu. As 
pal tal veßt u Pißleß u bßaßnla yoleß 
tulaj unqßa tenameß techal toon 
veßt tu u Cesarea.

Nijalpu veßt u Tiixheß 
vitxumbßal u Saulo

Hechos 22.6-16; 26.12-18 

9  1 As u naj uvaß Saulo tan yeß 
nikat iyaßsa naj ixeßt tiß unqßa 

niman tetz u Jesúseß, tan nik tal 
naj iyatzßataß. As bßex naj vatz 
viqßesal unqßa oksan iyol tenam 
vatz Tiixh.
2 As ijaj veßt u Saulo umaßl u 
ußuj ste tiß uvaß la bßen ikßuch naj 
te unqßa bßanol isuuchil unqßa 
atinbßaleß tetz nachbßal Tiixh tu 

u Damasco, tan aß nik titzßa naj 
uvaß la bßen ilej naj unqßa najeß 
tukß unqßa ixojeß uvaß ni niman 
u bßaßnla chusbßaleß uvaß alel kan 
taßn u Jesús. As la itxey naj tiß 
teqßol tu u Jerusalén.

3 As tul nik ixaan u Saulo tu 
bßey, as bßiitik kuxh toon veßt naj 
tu u Damasco. As aat kuxh til 
naj isutqßit tibß ikuß chßußl umaßl 
u xamal tu almikaß, uvaß vaßl chit 
ilitzßkabßaneß.
4 As pumel ibßen veßt naj tu 
txßavaß. As tabßi veßt naj umaßl 
u tuul viß uvaß ech nik tal ileß: 
—¿Saulo, Saulo, kam qßi uvaß nu 
kuxh alaqßbßa in?— tißk u yoleß.
5 Ech tal veßt u Saulo ileß: 
—¿Abßiste axh qßi, Pap?— tißk naj. 
As ech tal veßt u yol ileß: —Ineß in 
Jesús uvaß nalaqßbßa in. Pet axh 
kuxheß nakßaxbßisa jeß eebß tukß 
uveß nabßaneß,— tißk u yoleß te naj.
6 As yak chit xoßv veßt u Saulo. 
As tßuntßuch veßt naj. As ech tal 
veßt naj ileß: —¿Kam qßi nasaß uvaß 
la unbßaneß?— tißk naj. As ech tal 
veßt u yol ileß: —Txakpen. Kuxh 
tu u tenam. As tzitziß la alpukat 
see kam uveß la abßaneß,— tißk u 
yoleß.
7 As tul tabßi veßt kaßl unqßa naj 
u yoleß uvaß xekik tiß u Saulo, as 
yak kuxh txakebß veßt chajnaj tu 
bßey, tan xoßv chit chajnaj. As tul 
tabßi chajnaj u yoleß, as yeßxhebßil 
kat til chajnaj.
8 Txakpu veßt u Saulo tu txßavaß. 
As tul ijaj veßt naj ivatz, as yeßl 
naj nik tilon veßteß. As chßijimalik 
ibßen veßt u Saulo tu u Damasco 
ibßan chajnaj.
9 As oxvaßl qßii atin u Saulo 
tzitziß. As yeß nik tilon veßteß. 

As yeßxhkam nik itxßaßneß. As 
yeßxhkam nik tukßaßeß.

10 As atik umaßl u niman tetz u 
Jesús tu u Damasco uvaß Ananías 
ibßii. As ikßuch u Tiixheß ste echeß 
umaj vatzikß, as ech tal Aak ileß 
ste: —Ananías,— tißk Aak. As 
ech tal u Ananías ileß: —Il in ilaß, 
Kubßaal Jesús,— tißk u Ananías.
11 As ech tal veßt u Kubßaal 
Jesús ileß: —Txakpen. As kuxh 
tu u bßeyeß uvaß Jikla Bßey ibßii. 
As kuxh chuk umaßl u naj uvaß 
Saulo uvaß tzaanaj tu u Tarso, 
tan echen naj tikabßal u Judas. 
As il naj niqaa veßt tibß sunvatz 
cheel.
12 As kat unkßuchlu veßt te naj 
uvaß axh la aqßon jeß aqßabß tiß naj. 
As la ilon veßt naj unpajte,— tißk 
u Jesús.
13 As ech tal veßt u Ananías ileß: 
—Pap, nimal uxhchil kat alonyu 
veßt sve tiß unqßa vaßlexheß uveß 
kat ibßan u najeß tu u Jerusalén tiß 
vatenameß tzitziß.
14 As kat ulyu veßt naj tzitzaß, 
tan kat aqßax veßt tijleßm naj taßn 
unqßa iqßesal oksan iyol tenam 
vatz Tiixh, tiß uvaß la teqßo veßt 
oß naj preexhuil uveß ni taleß, 
jankßal oß uvaß nimamal vabßiieß 
sqaßn,— tißk u Ananías.
15 As ech tal veßt u Kubßaal Jesús 
ileß: —Kuxh ila, tan txaael veßt 
najeß svaßn tiß uvaß la bßen tal 
naj isuuchil u yoleß sviß vatz 
unqßa tenameß uveß jit tiaal Israel 
as vatz unqßa ijlenaaleß as tukß 
sevatz, ex uvaß ex tiaal Israel, 
tulaj unqßa tenameß.
16 As tuk unkßuch te u 
Saulo tiß unqßa kßaxkßoeß uvaß 
techal la ipalebße, tan nimal 

unqßa kßaxkßoeß la ipalebße tiß 
vunbßiieß,— tißk u Jesús.

17 As bßen veßt u Ananías. As 
ok veßt tu u kabßaleß uveß atikkat 
u Saulo. As taqß veßt jeß iqßabß tiß 
u Saulo. As ech tal ileß: —Vitzßin 
vatzik Saulo, kat ichaj tzan in 
u Kubßaal Jesús uvaß kat ikßuch 
tibß see tu bßey tul uvaß kat ul 
axh, aqßal uvaß la ilon veßt axh 
unpajte. As la taqß veßt u Tiixhla 
Espíritu atxumbßal tiß abßanataß 
kam uvaß ni tal u Kubßaal Tiixheß 
see,— tißk u Ananías.
18 As tul tal u Ananías u yoleß, as 
yak chit chajpik el kaßl unqßa vaaß 
tivatz u Saulo uvaß ech tiloneß 
echeß tiß u txayeß. As ilon veßt u 
Saulo unpajte. As txakpu veßteß. 
As aqßpik veßt kuß xeß u aßeß tukß 
vibßii u Tiixheß.
19 As tul maßtik itxßaßn veßteß, as 
yakßin veßteß. As kaaik veßt kan 
kaßt qßii xoßl unqßa niman tetz u 
Jesús uveß atik tu u Damasco.

Ni tal u Saulo 
viyol u Tiixh tu u Damasco
20 As yak kuxh xeßt veßt u 

Saulo tiß talat isuuchil u yoleß tiß 
u Jesucristo tu unqßa atinbßaleß 
tetz nachbßal Tiixh. As tal veßt u 
Saulo uvaß iKßaol Tiixh u Jesúseß.
21 As sotz veßt ikßußl unqßa 
uxhchileß uveß kat abßin viyol u 
Saulo. As ech tal veßt ileß svatzaj: 
—¿Ma jit u najeß uveß nik tilun 
unqßa niman tetz u Jesús tu u 
Jerusalén? As kat ulyu naj tzitzaß 
tu u Damasco tiß ul itxeyat unqßa 
uxhchileß. As la bßen toksa ok naj 
vatz viqßesal unqßa oksan iyol 
tenam vatz Tiixh tu u Jerusalén 
uvaß ni taleß,— tißk unqßa tenameß.

22 As aal chit nik taqß u Saulo 
yakßil tiß talat isuuchil u yoleß 
tiß u Jesús uvaß Cristo. As sotz 
veßt ikßußl unqßa tiaal Israel tu 
u Damasco. Tan nik tabßi as yeß 
nikat ipal stuul.

Nikßul tibß iyol kaßl unqßa 
tiaal Israel uvaß yeß nik niman 

u Jesús tiß iyatzßpu u Saulo
23 As nimal veßt qßii stuul, as 

imol veßt tibß unqßa tiaal Israel 
uvaß yeß nik niman u Jesús. As 
ikßul veßt tibß iyol chajnaj tiß 
iyatzßpu u Saulo.
24 As tabßi veßt u Saulo uvaß 
nik ichuk chajnaj txumbßal 
tiß iyatzßpeß, tan xeemalik veßt 
unqßa tziß u tapiaaleß taßn chajnaj 

sqßiil as aqßbßal, tan nikat itxßebß 
chajnaj tel chßußl u Sauloeß.
25 As tul tabßi veßt unqßa niman 
tetz u Jesús, as taqß veßt kuß 
chajnaj u Saulo tu umaßl u nimla 
xußk. As aqßbßal taqß veßt pal 
chajnaj tißeßl u tapiaaleß. 

Nibßen u Saulo tu u Jerusalén
26 As tul oon veßt u Saulo tu 

u Jerusalén, as aß tala uvaß la 
ikßul tibß tukß unqßa niman tetz u 
Jesús. Pet ech koj unqßa niman 
tetz u Jesús, tan nik ixoßv veßt te 
u Saulo, tan yeß nikat inima uvaß 
maßtik inimat u Saulo u Jesús.
27 Pet bßex teqßo veßt tzan u 
Bernabé u Saulo vatz unqßa 
apóstol. As tal veßt u Bernabé 
uvaß maßtik ikßuchat tibß u 
Kubßaal Jesús te u Saulo tu bßey. 
As maßtik iyolon veßt Aak te u 
Saulo. As tal veßt u Bernabé uvaß 
tii chit taama u Saulo tiß talat 
isuuchil u bßaßnla yoleß tiß u Jesús 
tu u Damasco.
28 As atin veßt u Saulo kßatz 
unqßa apóstol tu u Jerusalén. 
As yeßxhkam nik ixoßv veßteß tiß 
ixaan xoßl unqßa tenameß.
29 As tii chit veßt taama tiß 
talat isuuchil u bßaßnla yoleß tiß 
u Kubßaal Jesús. As tul nikat 
iyolbße veßt u Saulo u Jesús te 
kaßt unqßa tiaal Israel uvaß griego 
viyolbßaleß, as tal veßt chajnaj 
iyatzßat u Saulo.
30 As tul tabßi veßt unqßa qitzißin 
qatzikeß, as bßex taqß veßt kan 
chajnaj u Saulo tu u Cesarea tiß 
ibßen tu u Tarso.

31 As bßaßnik veßt tatin unqßa 
niman tetz u Jesús tu u Judea 
tukß tu u Galilea as tukß tu u 

Samaria. As nik iyakßin veßt 
taanxelal tiß inimal viyol u 
Tiixheß. As jik chit nik ixoßva u 
Kubßaal Jesús. As nik inaß veßt 
tachul unqßa niman tetz u Jesús, 
tan aß u Tiixhla Espíritu nik 
yakßinsan.

Nibßaßnxisa u Luß u Eneas
32 As tul bßex ibßana uvaß nik 

iqßelu veßt u Lußeß unqßa qitzßin 
qatzikeß skajayil, as oon veßt u 
Lußeß tiß iqßelul unqßa niman tetz 
u Jesús uvaß jejlik tu u tenam 
uvaß Lida.
33 As oon u Lußeß xeß umaßl u 
naj uvaß Eneas ibßii, uvaß maßtik 
ibßanat vaaxil yaabß ikuß vatz 
chßach. As tzeßunik tibß vichißoleß 
taßn u chßoßmeß.
34 As ech tal veßt u Luß ileß: 
—Eneas, tuk ibßaßnxisa axh u 
Jesucristo. As txakpen. As bßan 
kan tuch vachßacheß,— tißk u 
Lußeß. As yak kuxh txakpu veßt u 
Eneas.
35 As tul til veßt unqßa aa Lida 
tukß unqßa aa Sarón uvaß bßaßnik 
veßt u Eneas, as ikßujbßaß veßt 
unqßa uxhchileß ikßußl tiß u 
Kubßaal Jesús.

Ni tulsal taama u Dorcas
36 As tu unqßa qßiieß as atik 

umaßl u niman tetz u Jesús uvaß 
Tabita ibßii as Dorcas tu yolbßal 
griego. As aß atikkat tu u tenam 
uvaß Jope. As bßenameen nik 
iloch ixoj unqßa meebßaßeß. As nik 
ibßan ixoj bßaßnil tiß ilochat unqßa 
uxhchileß.
37 As tu unqßa qßiieß as chßoßn veßt 
u Dorcas. As kam veßteß. As tul 
maßtik itxßaap veßt tiß vichißoleß, 

as pakßbßaßl veßt tu u nimla 
kabßaleß.
38 As echen u Jope najlich u 
tenam uvaß Lida. As tul tabßi 
veßt unqßa qitzßin qatzikeß uvaß 
echenik u Lußeß tu u tenam uvaß 
Lida, as ichaj veßt bßen chajnaj 
kaßvaßl u naj tiß ijajat bßaßnil te u 
Lußeß. As ech bßex tal chajnaj ileß: 
—Bßan bßaßnil. ¡Koßon sqiß cheel 
tu u Jope!— tißk chajnaj tala.
39 As yak kuxh bßen veßt u Lußeß 
tiß chajnaj. As tul oon veßt u Lußeß, 
as eqßol veßt ok tu u kabßaleß uveß 
atikkat u kamnajeß. As nimal 
unqßa txakay ixojeß molik veßt ok 
tibß kßatz u kamnajeß. As vaßlik 
chit toqß chaßma. As nik ikßuch 
veßt chaßma unqßa oksaßmeß uvaß 
nikat ibßan u Dorcas tul uvaß 
isliktele.
40 As tal veßt u Lußeß uvaß la el 
chßußl unqßa uxhchileß skajayil 
kßatz u kamnajeß. As kuß veßt u 
Lußeß qaaloj tiß inachat Tiixh. As 
isaji veßt bßen u Lußeß u kamnajeß. 
As ech tal veßt ileß: —¡Tabita, 

txakpen!— tißk u Lußeß. As ijaj 
veßt ixoj ivatz. As tul til veßt ixoj 
u Lußeß, as xonebß veßt ixoj.
41 As itxey veßt u Lußeß iqßabß u 
ixojeß. As txakpu veßteß. As imolo 
veßt u Lußeß unqßa niman tetz u 
Tiixheß tukß unqßa txakay ixojeß. 
As ikßuch veßt u Lußeß u ixojeß 
vatz unqßa uxhchileß, tan maßtik 
tul taama ixoj unpajte. 

42 As tul pax veßt itzibßlal u 
yoleß tu u Jope, as nimal unqßa 
uxhchileß kat niman veßt u 
Kubßaal Jesús.
43 As nimal qßii atin veßt u Lußeß 
tu u Jope tikabßal umaßt u naj uvaß 
Simón uvaß nitzaqßsan tzßußm.

U Luß tukß u Cornelio

10  1 Atik umaßl u naj tu u 
tenam uvaß Cesarea uvaß 

Cornelio ibßii. As naj iqßesal 
oßkßalal (100) sol uvaß «Italiano» 
chßelelike.
2 As ayaßl chit ikßußl u Cornelio 
nik toksa taama tiß inachat 
Tiixh, tan nik ixoßva naj u Tiixheß 
tukß unqßa tatineß tikabßal. As 
bßenameen nik inach naj Tiixh. 
As nimal lochbßal nik ibßan naj te 
unqßa uxhchileß.

3 As tu umaßl u kußqßii tu oxvaßl 
oora, as ikßuch veßt tibß tivatz u 
Cornelio uvaß kat ok veßt umaßl 
u ángel kßatz naj. As ech tal ileß: 
—Cornelio,— tißk u ángel.
4 As yak kuxh samun veßt u 
Cornelio taßn xoßvichil. As isaji 
veßt naj u ángel. As ech tal naj 
ileß: —¿Kam nasaß, pap?— tißk 
naj. As ech tal veßt u ángel 
ileß: —As at skßußl u Tiixheß 
uvaß naloch unqßa meebßaßeß, as 
bßenameen nanach Tiixh.

5 As chaj bßen kaßvoßj uxhchil tu 
u tenam uvaß Jope. As la bßen 
eqßoloj tzan umaßl u naj uvaß 
Simón uvaß «Luß» chßelel.
6 As aß atkat naj tikabßal umaßt u 
naj uvaß Simón uvaß nitzaqßsan 
tzßußm. As aß jejleßlkat naj tziß u 
mar. As la tal u Simón uvaß «Luß» 
chßelel as la tal isuuchil see kam 
uveß la abßaneß,— tißk u ángel.

7 As tul bßen veßt u ángel uvaß 
yolon te u Cornelio, as imolo veßt 
naj kaßvaßl vikßam tukß umaßt u 
sol uvaß kßujleßl ikßußl naj stiß, tan 
ayaßl chit ikßußl u soleß nik inach 
Tiixh.
8 As tal veßt u Cornelio isuuchil 
te chajnaj tiß uvaß kat ikßuch 
tibß te naj. As ichaj veßt bßen naj 
chajnaj tu u Jope.

9 Tu veßt umaßt qßii kamal 
chaqßaal qßii, as tul bßiitik toon 
unqßa najeß tu u Jope, as jeß veßt 
u Lußeß viß u kabßaleß tiß inachat 
Tiixh.
10 As nik isaß veßt u Lußeß itxßaßneß, 
tan vaßlik chit ivaßy veßteß. As 
tul nikat ibßanchu tuch u 
echbßubßaleß, as ikßuch veßt tibß 
tivatz u Lußeß uvaß echeß vatzikß.
11 As til veßt u Lußeß uvaß jajlik 
veßt u almikaßeß. As kuß veßt chßußl 
echeß umaßl u nimla ixbßußj uvaß 
kßalel junun ixoobß. As kuß veßt 
chßußl vatz u txßavaßeß uveß til u 
Lußeß.
12 As atik kuß kaßl unqßa txoo 
stuul uvaß kajvaßl toj, tukß unqßa 
txooeß uveß nijuxu tibß vatz 
txßavaß, tukß unqßa tzßikineß.
13 As tabßi veßt u Lußeß umaßl 
u tuul viß uvaß ech tal ileß: 
—Txakpen, Luß. As yatzß unqßa 
txooeß. As echbßu,— tißk u yoleß.

14 As ech tal veßt u Luß ileß: 
—Yeßle, Pap, tan yeß atixoj 
vechbßu umaj txoo uveß yeß la uch 
techbßuleß,— tißk u Lußeß.
15 As ech tal veßt u yol ileß 
tikaßpa te u Lußeß: —Jankßal uvaß 
ni valeß uvaß la uch techbßuleß, 
as yeß la uch aalataß uvaß yeß la 
echbßuli,— tißk u yoleß.
16 Oxpajul chit ibßana. As eqßol 
veßt jeß u nimla ixbßußjeß tu 
almikaß.

17 As teqßo veßt taama u Lußeß, 
tan yeß nikat ipal stuul uvaß kam 
isuuchil uveß kat tila. As tul 
titzßa veßt naj, as bßex oonoj unqßa 
najeß tziß u kabßaleß uvaß ichaj 
bßen u Cornelio, tan maßtik tabßit 
chajnaj katil atikkat vikabßal u 
Simón uvaß tzaqßsan tzßußm.
18 As ichßoti veßt chajnaj te u 
bßaal kabßaleß. As ech tal chajnaj 
ileß: —¿Ma aß atkat u Simón 
tzitzaß uvaß «Luß» chßelel?— tißk 
chajnaj.
19 As tul nik titzßa veßt u Lußeß 
uvaß kam kat ikßuch tibß tivatz, 
as ech tal veßt u Tiixhla Espíritu 
ileß ste: —Il oxvaßl unqßa naj 
nichukun seeß.
20 As txakpen. Kuxh ila. As 
yeß la kaßkabßin aama tiß abßen 
tiß chajnaj, tan ineß chajol tetz 
chajnaj,— tißk u Tiixhla Espíritu.
21 As tul kuß veßt chßußl u Lußeß 
viß u kabßaleß, as ul til veßt u 
Lußeß unqßa najeß uvaß ichaj tzan 
u Cornelio. As ech tal veßt u 
Luß ileß: —As kat alpu sve uvaß 
in nechuk in. ¿As kam ni tal 
etaama?— tißk u Lußeß.
22 As ech tal veßt unqßa naj 
ileß: —Kat ichaj tzan oß u 
kuqßesaleß uvaß Cornelio, tan 

jik chit itxumbßal. As ninima u 
Tiixheß. As bßaßn iyolbßeleß vatz 
unqßa tiaal Israel uveß Cesarea. 
As nisaßbßela axh u Cornelio 
Luß, tan kat ikßuch tibß umaßl u 
ángel ste. As aßeß kat alon ste 
uvaß la ul kumolo axh tiß abßen 
tu vikabßaleß, tan nisaß tabßit u 
Cornelio vayoleß kam uvaß la 
aaleß,— tißk chajnaj te u Lußeß.
23 As teqßo veßt ok u Lußeß chajnaj 
tu vikabßaleß. As aqßpu veßt 
ivatbßal chajnaj.

As tu veßt umaßt qßii, as bßen 
veßt u Lußeß tiß chajnaj tukß kaßt 
unqßa qitzßin qatzikeß uveß atik tu 
u Jope.
24 As tu veßt umaßt qßii, as oon 
veßt chajnaj tu u Cesarea uvaß 
nik itxßebßonkat u Cornelio, tukß 
unqßa titzßin tatzikeß, tukß unqßa 
tetz kßultzißeß uvaß maßtik imolataß.
25 As tul bßiitik kuxh toon veßt u 
Lußeß tu vikabßal u Cornelio, as 
ul ikßul veßt u Cornelio u Lußeß. 
As kuß veßt u Cornelio qaaloj tiß 
toksal iqßii u Lußeß.
26 Ech tal veßt u Luß ileß: 
—Txakpen, tan in kuxh najeß, 
echeß axh,— tißk u Lußeß.
27 As txakpu veßt u Cornelio. 
As yolon veßt chajnaj tul ok veßt 
chajnaj tu kabßal. As tul til veßt u 
Lußeß uvaß nimal tenam molik veßt 
tibß tu kabßaleß,
28 as ech tal veßt ileß: —Ateß 
sekßußl uveß ni qaleß uvaß oß tiaal 
Israel uvaß yeß la uch kumolot 
qibß setukß, tan jit ex tiaal Israel. 
As mitaßn la uch qok tekabßal. Pet 
ech koj cheel, tan kat ikßuchlu u 
Tiixheß sve uvaß yeß la uch voksat 
veßt ixoßl unqßa uxhchileß vatz u 
Tiixheß.

29 Estißeß uvaß oora kat tzaa in tul 
kat emolo in. As yeß kat unpißu 
vibß tiß untzaaeß. As nunsaß uvaß 
la vootzi kam stiß kat emolokat 
in,— tißk u Lußeß.
30 As ech tal veßt u Cornelio 
ileß: —Kat ibßanlu veßt kajvaßl 
qßii cheel ech ooraeß u vaaß, as 
nikat unkuy unvaßy. As tu oxvaßl 
oora kußqßii tul atik in tzitzaß tu 
vunkabßaleß tiß unnachat Tiixh, as 
aat kuxh vil ikßuchat tibß umaßl u 
uxhchil tunvatz uvaß vaßlik chit 
ilitzßkabßan u toksaßmeß.
31 As ech tal ileß sve: «Cornelio, 
kat tabßil u Tiixheß vayoleß uveß 
naaleß. As at skßußl u Tiixheß uvaß 
naloch unqßa meebßaßeß.
32 As chaj bßen umaj uxhchil tu 
u tenam uvaß Jope tiß bßen teqßol 
tzan u Simón uvaß Luß ni talpeß. 
Aß echenkat tu vikabßal umaßl u 
tzaqßsan tzßußm uvaß Simón, uvaß 
echen tziß u mar,» tißk sve.
33 Estißeß uvaß oora chit kat 
unchaj bßen kaßl unqßa unkßam tiß 

bßen eeqßol tzan. As kat abßanlu 
bßaßnil tiß ooleß. As il oß molel veßt 
qibß skukajayil vatz u Tiixheß. 
As nu kusaß uvaß la aal sqe kam 
uvaß kat tal u Tiixheß see,— tißk u 
Cornelio. 

Ni tal u Luß viyol u Tiixheß 
tu vikabßal u Cornelio

34 As ech tal veßt u Luß ileß: 
—Cheel kat palyu veßt in stuul 
uvaß yeßl ixoßl unqßa uxhchileß 
nibßan u Tiixheß,
35 tan nitxuqßtxun u Tiixheß tiß 
unqßa uxhchileß uveß ni xoßvan 
Aak, kßuxh kam kuxh tenamil. 
As nibßan u bßaßneß tukß u jikeß 
vatz u Tiixheß.
36 Tan kat ikßujbßaß kan u Tiixheß 
viyoleß sukuxoßl uvaß oß tiaal 
Israel. As kat tal kan Aak u 
bßaßnla yoleß tiß uvaß bßaßn qatin 
sukuvatzaj taßn u Jesucristo, tan 
Aakeß u Kubßaaleß uvaß at sqiß 
skukajayil.
37 As ootzimaleß u yoleß setaßn 
uvaß bßaxik paxsal tu u Galilea 
tul maßtik ixeßt u Xhuneß tiß talax 
te unqßa tenameß uvaß la kuß xeß 
u aßeß tukß vibßii u Tiixheß. As 
aßn paxsal u yoleß xoßl unqßa aa 
Judea.
38 As aßeß u yoleß tiß u Jesús uvaß 
aa Nazaret uvaß kat taqß veßt 
u Tiixheß tijleßm taßn u Tiixhla 
Espíritu. As ootzimaleß setaßn 
uvaß katil nikat ipalkat u Jesús, 
as nikat ibßan u bßaßneß. As nik 
ibßaßnxisa Aak unqßa uxhchileß 
uveß nik palebßen unqßa kßaxkßoeß 
taßn unqßa subßuleß, tan atik u 
Tiixheß kßatz Aak.
39 As ni qal veßt isuuchil tiß uvaß 
kat qila uvaß kat ibßan u Jesús 

tu u Judea tukß tu u Jerusalén. 
As kat tal unqßa tenameß uvaß la 
aqßpik jeß u Jesús vatz u kuruseß. 
As kat yatzßpi.
40 As kat tulsa veßt u Tiixheß 
taama u Jesús titoxvu qßii. As kat 
ikßuch veßt tibß Aak uvaß isleßl veßt 
Aak taßn u Tiixheß.
41 As yeß kat ikßuch tibß u Jesús 
te unqßa tenameß skajayil. Pet 
sukuvatz kuxh kat ikßuchkat tibß 
Aak, tan maßtik ikßujbßaßt kan oß 
u Tiixheß tiß bßen qalat isuuchil 
uvaß kat qila, tan kat txßaßn oß, as 
kat ukßaß oß tukß Aak tul maßtik 
tul taama Aak unpajte.
42 As Tiixheß kat chajon veßt oß 
tiß bßen qalat veßt u yoleß te unqßa 
tenameß uvaß aß u Jesús uvaß kßujlu 
kan taßn u Tiixheß tiß ibßanax 
isuuchil unqßa tenameß uveß 
kamnajle tukß unqßa veeß isleßle.
43 As tiß u Jesús kat yolonkat kan 
unqßa qßajsan tetz viyol u Tiixheß 
tiß uvaß jankßal unqßa tenameß 
uvaß la ikßujbßaß ikßußl tiß Aak as 
aßeß la sotz ipaav taßn Aak,— tißk 
u Lußeß te unqßa uxhchileß uvaß 
atik tikabßal u Cornelio.

Ni tok u Tiixhla Espíritu tu 
u taanxelal unqßa uxhchil 

uvaß jit tiaal Israel
44 As antelik kuxh iyolon u 

Lußeß tul bßex okoj veßt u Tiixhla 
Espíritu tu u taanxelal unqßa 
uxhchileß skajayil uveß nik abßin 
u yoleß.
45 As unqßa uxhchileß uvaß xekik 
tiß u Lußeß uvaß maßtik itzokßax 
el unbßiil vichißoleß, as teqßo veßt 
taama tiß uvaß kat ul u Tiixhla 
Espíritu tiß unqßa uxhchileß uveß 
jit tiaal Israel,

46 tan nikat tabßi veßt chajnaj 
iyolon unqßa uxhchileß tu umaßt 
yolbßal uvaß yeß ootzimalik staßn. 
As nik toksa veßt unqßa uxhchileß 
iqßii u Tiixheß.
47 As ech tal veßt u Luß ileß: 
—¿Abßil qßi la majon ivatz unqßa 
uxhchileß tiß ibßen xeß u aßeß tukß 
ibßii u Tiixheß? Tan kat ulyu veßt 
u Tiixhla Espíritu stiß echeß uvaß 
kat ibßan sqe, oß uvaß oß tiaal 
Israel,— tißk u Lußeß.
48 As tal veßt u Lußeß uvaß la kuß 
unqßa uxhchileß xeß u aßeß tukß 
vibßii u Kubßaal Jesús. As ijaj veßt 
unqßa uxhchileß bßaßnil te u Lußeß 
uvaß la kaaik kan kaßtoj qßii.

Ni tal u Luß tiß u bßaßnil uvaß 
kat ibßan u Tiixh te u Cornelio

11  1 As tabßi veßt unqßa 
apóstol tukß kaßt unqßa 

qitzßin qatzikeß uvaß atik tu u 
Judea tiß uvaß antu veßt unqßa 
uxhchileß uveß jit tiaal Israel kat 
niman veßt viyol u Tiixheß.
2 As tul oon veßt u Lußeß tu u 
Jerusalén, as xeßt veßt unqßa 
imooleß stiß, uvaß tiaal Israel.
3 As ech tal veßt chajnaj ileß tukß 
yaa: —¿Kam kat bßex abßanoßk 
tikabßal unqßa uxhchileß uveß jit 
tiaal Israel? As kat txßaßn axh tukß 
unqßa uxhchileß,— tißk chajnaj.
4 As ech tal veßt u Luß ileß tiß talat 
isuuchil kam chit uvaß kat ibßana:
5 —Tul atik in tu u tenam uvaß 
Jope as tul nik unnach Tiixh, as 
kat ikßuch tibß sve echeß umaj 
vatzikß. As kat vil umaßl u vaaß 
echeß nimla ixbßußj uvaß kat 
kuß chßußl tu almikaß. As kajvaßl 
ixoobß kat vila tul kat kuß chßußl. 
As ech tul sunvatz kat uli.

6 As tul kat unsaji kam uvaß 
atik stuul, as kat vil kaßl unqßa 
txoo uveß kajvaßl toj, tukß kaßt 
unqßa txoo uveß xoßvebßal chittuß, 
tukß kaßt unqßa txoo uveß nijuxu 
tibß vatz txßavaß, tukß kaßt unqßa 
tzßikin uveß nixichßan tu almikaß.
7 As vabßi veßt umaßl u tuul viß 
uvaß ech tal ileß sve: «Txakpen, 
Luß. As yatzß unqßa txooeß. As 
echbßu,» tißk u yoleß.

8 As ech val veßt ileß: «Pap, tan 
yeß atixoj ok umaj kam tuntziß 
uvaß kam kuxh echbßubßalil. As 
mitaßn uveß yeß la uch techbßuleß,» 
chßin kat vala.
9 As yolon veßt kuß tzan sve tu 
almikaß unpajte. As ech tal ileß: 
«Kam uveß kat tal u Tiixheß uvaß 
la echbßuli, as yeß la uch aalataß 
uvaß yeß la echbßuli,» tißk u yoleß.
10 As oxpajul chit ibßana. As 
eqßol veßt jeß u nimla ixbßußjeß tu 
almikaß.

11 As tul maßtik teqßol veßt jeß 
u ixbßußjeß, as bßex oonoj veßt 
oxvaßl unqßa naj tu u kabßaleß uvaß 
atikkat in, tan chajelik chajnaj 
taßn umaßl u naj uvaß tu u Cesarea.
12 As maßtik talat u Tiixhla 
Espíritu sve uvaß yeß la kaßkabßin 
vaama tiß unbßen tiß chajnaj. As 
kat bßen vaajit unqßa qitzßin 
qatzikeß sviß. As kat ok veßt oß tu 
vikabßal u najeß.
13 As kat tal veßt naj sqe uvaß 
maßtik tilat naj umaßl u ángel 
uvaß txaklik veßt tikabßal naj. As 
ech tal veßt ileß te naj: «As chaj 
bßen kaßvoßj naj tu u tenam uvaß 
Jope tiß bßen teqßol tzan u Simón 
uvaß Luß ni talpeß,
14 tan aß u Simón la alon isuuchil 
see tiß uvaß la sotz apaav tukß 

unqßa uxhchileß uveß at takabßal,» 
tißk u ángel tal te naj.
15 As tul nik val veßt viyol u 
Tiixheß, as kat ul veßt u Tiixhla 
Espíritu tiß unqßa uxhchileß echeß 
uvaß kat ibßan sqiß bßaxa.
16 As kat ul veßt sunkßußl uvaß 
kat tal kan u Kubßaal Jesús, tul 
ech tal Aak ileß: «Echeß u Xhuneß 
tan xeß kuxh u aßeß ni taqßkat 
bßen unqßa uxhchileß. Pet ech koj 
ex, tan tuknal okoj u Tiixhla 
Espíritu tu vetaanxelaleß,» tißk 
Aak.
17 ¿As kam veßt vijleßm qßi uvaß la 
unmaj veßt ivatz u Tiixheß? Tan u 
txßajaßmeß uvaß kat taqß u Tiixheß 
sqe, jankßal oß uvaß oß niman 
tetz u Kubßaal Jesucristo, as an 
chiteß kat taqß veßt Aak te unqßa 
uxhchileß unpajte,— tißk u Lußeß.

18 As tul tabßi veßt unqßa qitzßin 
qatzikeß u yoleß uveß tal u Lußeß, 
as bßaßn uveß kat ibßan ste. As 
toksa veßt unqßa qitzßin qatzikeß 
iqßii u Tiixheß. Ech tal veßt ileß: 
—¡As jit kuxh oß bßa la uch 
kukßaxat qibß tiß u kupaaveß vatz 
u Tiixheß! ¡Pet antu veßt unqßa 
uxhchileß uveß jit tiaal Israel la 
sotz ipaav tiß taqßax itiichajil 
kßatz u Tiixheß!— tißk unqßa 
qitzßin qatzikeß.

Ninimal viyol u Tiixh 
tu u Antioquía

19 As tul maßtik iyatzßpu u 
Esteban, as ooj veßt unqßa niman 
tetz u Jesús tu unjoltu unqßa 
tenameß, tan tiß uvaß nik itilul 
veßteß. At uxhchil kat oojik bßen 
tu u Fenicia tukß tu u Chipre tukß 
tu u Antioquía. As yeßxh katil nik 
talkat unqßa uxhchileß u bßaßnla 

yoleß tiß u Jesús. Pet te kuxh veßt 
unqßa imooleß uvaß tiaal Israel.
20 Pet ech koj kaßt unqßa niman 
tetz u Jesús uvaß nik itiluleß, tan 
tzaa veßt chajnaj tu u Chipre tukß 
tu u Cirene. As tul oon veßt tu u 
Antioquía, as tal veßt chajnaj u 
bßaßnla yoleß tiß u Kubßaal Jesús 
te unqßa uxhchileß uvaß jit tiaal 
Israel.
21 As atik veßt vibßaßnil u Kubßaal 
Jesús tiß unqßa qitzßin qatzikeß. 
As nimal uxhchil kat ijalpu veßt 
vitxumbßaleß, tan kat inima veßt 
unqßa uxhchileß u Kubßaal Jesús.

22 As tul tabßi veßt unqßa 
niman tetz u Jesús uveß atik tu 
u Jerusalén tiß uvaß nik tuch tu 
u Antioquía, as ichaj veßt bßen 
chajnaj u Bernabé tiß uvaß la bßen 
tu u Antioquía.
23 As tul oon veßt u Bernabé, 
as vaßlik chit ichiibß veßteß, tan 
til veßteß uvaß nimal vibßaßnil u 
Tiixheß atik tiß unqßa niman tetz 
u Jesús. As ibßeya veßt u Bernabé 
te unqßa uxhchileß skajayil uvaß 
tukß chit taanxelal la inima viyol 
u Kubßaal Jesús.
24 As nimal chit unqßa tenameß 
ikßujbßaß ikßußl tiß u Kubßaal Jesús 
tan chßißumal chit itxumbßal u 
Bernabé, tan aqßel itxumbßal taßn 
u Tiixhla Espíritu tiß ibßanataß 
kam uvaß ni tal u Tiixheß ste. As 
kßujleßl chit ikßul tiß u Tiixheß.

25 As xamtik veßt stuul, as bßen 
veßt u Bernabé tu u Tarso tiß bßen 
ichukat u Saulo. As tul ilej veßt u 
Bernabé u Saulo, as teqßo veßt u 
Bernabé u Saulo stiß tiß ibßen tu u 
Antioquía.
26 As umaßl yaabß atin veßt xoßl 
unqßa niman tetz u Jesús tu 

a 12.4 As jun yaabß nik tulsa unqßa tiaal Israel skßußl uvaß yeßl unqßa bßaxa ikßaol unqßa 
qßesla ibßaaleß kat yatzßpi taßn u ángel tul uvaß kat el chßußl u tenameß tu u Egipto. As 
eyen tu Éxodo 12.1-36.

u Antioquía. As nimal unqßa 
tenameß nik ichus veßteß. As bßaxa 
chit oksal veßt ibßii unqßa niman 
tetz u Jesús uvaß «cristiano» 
chßelel, taßn unqßa aa Antioquía.

27 As tu unqßa qßiieß as bßen 
veßt kaßl unqßa qßajsan tetz viyol 
u Tiixheß tu u Jerusalén. As oon 
veßt tu u Antioquía.
28 As txakebß veßt umaßl naj uvaß 
Agabo ibßii xoßl unqßa qitzßin 
qatzikeß tiß talat umaßl u yol taßn 
u Tiixhla Espíritu tiß uvaß la ibßan 
umaßl u mamaßla vaßy vatz u 
txßavaßeß. As aßs ibßana tul atik ok 
u Claudio ijlenaalil.
29 As tul tabßi veßt unqßa qitzßin 
qatzikeß u yoleß uvaß tal u Agabo, 
as iyolbße veßt chajnaj uvaß la 
taqß bßen umaßl u lochbßal te 
unqßa qitzßin qatzikeß tu u Judea, 
jankßoj uvaß la uch taqßataß.
30 As ech ibßaneß, tan ichaj veßt 
bßen unqßa qitzßin qatzikeß u 
Bernabé tukß u Saulo tiß iqßajsal u 
lochbßaleß te unqßa iqßesal unqßa 
qitzßin qatzikeß uveß atik tu u 
Judea.

Niyatzßpu u Jacobo as
ni toksal u Luß tu u kaarsa

12  1 As tu unqßa qßiieß as tal 
veßt u Herodes itxeypu 

kaßl unqßa niman tetz u Jesús tiß 
uvaß la kßaxbßisali.
2 As tal veßt naj iyatzßpu veßt u 
Jacob, u titzßin u Xhuneß, taßn 
chßichß.
3 As tul til u Herodes uvaß 
txuqßtxun veßt unqßa iqßesal unqßa 

tiaal Israel tiß uveß ibßan naj, as 
tal veßt naj itxeypu u Lußeß. As 
tu u nimla qßiieß ibßan naj, uvaß 
nitxßaßpkat u paaneß uveß yeßl 
levadura nikuß xoßl.
4 As tul maßtik itxeypu u Lußeß, as 
oksal veßt tu u kaarsa. As ikßujbßaß 
veßt u Herodes kaa tßuubßul unqßa 
soleß uvaß kajvaßl sol tiß jun tßuubßul 
tiß ixeeat u Lußeß, tan aß nik tal 
naj uvaß la ikßuch veßt naj u Lußeß 
vatz unqßa tenameß tul maßt ipal u 
nimla qßiieß uvaß pascua a ibßii.

5 As yeß nik iyaß veßt unqßa 
niman tetz u Jesús tiß inachat 
Tiixh tiß u Lußeß, tan atik ok u 
Lußeß tu u kaarsa. As chabßamalik 
chit ixeep naj taßn sol.

Ni teqßo el tzan umaßl 
u ángel u Luß tu u kaarsa

6 As ech veßt qßejal la eqßol veßt 
el tzan u Lußeß vatz unqßa tenameß 
uvaß nik tal u Herodes, as an chit 
tu u aqßbßaleß as vatik u Lußeß. As 
xeemalik taßn kaßvaßl sol, tan 
kßalik u Lußeß taßn kaßvaßl kateena. 
As xeemalik u tziß kaarsaeß taßn 
kaßt unqßa soleß.
7 As aat kuxh til u Lußeß ikßuchat 
tibß umaßl u ángel uvaß tetz u 
Kubßaal Tiixheß svatz. As txijul 
veßt tuul u kaarsaeß staßn. As ikan 
veßt ok u ángel txala tuul u Lußeß 
tiß ibßeyleß. As ech tal veßt u ángel 
ileß: —¡Oora kuxh txakpen!— tißk 
u ángel. As yak kuxh el unqßa 
kateenaeß tiß iqßabß u Lußeß.
8 As ech tal u ángel ileß: —Oksa 
ooksaßm. As oksa axaßp,— tißk u 

ángel. As ibßan veßt u Lußeß kam 
uvaß tal u ángel ste. As ech tal 
veßt u ángel ileß unpajte: —Oksa 
vaxheerkaeß. As xekebßen sviß,— 
tißk u ángel.
9 As el veßt chßußl u Lußeß tiß u 
ángel. As yeß nik ibßen te u Lußeß 
uvaß yijla yol chit uveß nik ibßan 
u ángel, tan kamal vatzikß nik 
ibßan u Lußeß uveß nik taleß.
10 As tul maßtik ipal veßt u Lußeß 
tukß u ángel vatz tßuubßul u soleß 
uvaß nik xeon u Lußeß, as pal 
vatz tßuubßte. As oon veßt tziß u 
kabßaleß uveß chßichß chittuß tiß 
toon tu bßey. As ijaj kuxh veßt tibß 
u tziß kabßaleß svatz. As oon veßt 
tu bßey. As tul maßtik ixaat u Lußeß 
umaßl juß peß tukß u ángel, as taqß 
veßt kan u ángel u Lußeß sijunal.

11 As aßn bßen veßt te u Lußeß. As 
ech tal veßt ileß: «Cheel kat palyu 
veßt in stuul uvaß yijla yol chiteß 

vil uvaß kat taqß tzan u Kubßaaleß 
u ángel tiß veesal tiqßabß u 
Herodes. As kat ikol in u Tiixheß 
vatz unqßa vaßlexheß uvaß nik 
titzßa unqßa tenameß ibßanat sviß,» 
tißk u Lußeß.
12 As tul maßtik ipal veßt u Lußeß 
stuul, as oon veßt tikabßal u Maßleß, 
vitxutx u Xhun uvaß «Marcos» 
chßelel. As nimal uxhchil molik 
tibß tzitziß tiß inachat Tiixh.
13 Tul nik itßokon ok u Lußeß tziß 
u kabßaleß uveß tu bßey, as ul til 
umaßl u ixoj uvaß Rode tiß uvaß 
abßil nik itßokoneß.
14 Tul texhla ixoj tuul iviß u 
Lußeß, as teqßo chit taama ixoj 
taßn chiibßichil. As jit ijaj ixoj u 
tziß kabßaleß. Pet oojeßl tok ixoj tiß 
talataß uvaß: —Il u Luß ileß at veßt 
tziß kabßal,— tißk ixoj.
15 As ech alpu veßt ileß te ixoj: 
—Kamal chßußjil elnallukat 
axh,— tißk unqßa uxhchileß te 
ixoj. As tal veßt ixoj uvaß yol 
chit te ixoj. As ech tal veßt unqßa 
uxhchil ileß: —¡Aß u ángel uvaß 
ni xeen u Lußeß kat til ixoj!— tißk 
unqßa uxhchileß. 

16 As antelik kuxh itßokon ok u 
Lußeß tziß u kabßaleß. As ul ijaj veßt 
unqßa uxhchileß u tziß kabßaleß. 
As til veßteß uvaß aßik u Lußeß. As 
teqßo veßt taama unqßa uxhchileß.
17 As kßuchun veßt u Lußeß tukß 
iqßabß tiß uvaß yeß la tiin unqßa 
uxhchileß. As tal veßt u Lußeß uvaß 
kam kat ibßan u Kubßaaleß tiß 
teesal el tzan tu u kaarsaeß. As 
ech tal veßt u Luß ileß: —Bßen 
etaltaj te u Jacobo tukß unqßa 
qitzßin qatzikeß kam kat ibßan u 
Tiixheß sve,— tißk u Lußeß. As bßen 
veßt u Lußeß tu umaßt atinbßal.

18 As tul sajbßu veßteß, as sotz 
veßt ikßußl unqßa soleß, tan yeß 
tootzajlu chajnaj uvaß kam kat 
ibßan u Lußeß tiß tel chßußl tu u 
kaarsaeß.
19 As tal veßt u Herodes ichukpu 
u Lußeß. As tul jit lejpu u Lußeß, as 
aß veßt unqßa soleß kat ijlen uveß 
xeenik tetz u kaarsaeß. As tal veßt 
u Herodes iyatzßpu veßt unqßa 
soleß. As tul bßaßnxi, as el veßt 
chßußl u Herodes tu u Judea. As aß 
atinkat veßt tu u Cesarea.

Nikam u Herodes
20 As maßtik tul iviß u Herodes 

tiß viqßesal unqßa tenameß uvaß 
Tiro tukß u Sidón. As ikßul veßt 
tibß iyol unqßa iqßesal unqßa 
tenameß tiß ichukat txumbßal tiß 
ikuß iviß u Herodes stiß. As olebß 
chajnaj tiß iyolon tukß umaßl u 
nimla lochonaal uvaß Blasto ibßii 
kßatz u Herodes tiß ijajat bßaßnil te 
u Herodes tiß unqßa tenameß, tan 
tiß uvaß aß u Herodes nik lochon 
unqßa tenameß.
21 As ikßujbßaß veßt u Herodes 
umaßl u qßii tiß ikßulat tibß tukß 
unqßa tenameß. As tu u qßiieß as 
toksa veßt u Herodes umaßl u 
bßaßnla oksaßm. As xonebß veßt naj 
tu vixonlebßaleß. As xeßt veßt naj 
yolon.
22 As tul tabßi veßt unqßa tenameß, 
as sikßin veßteß tiß toksal iqßii u 
Herodes. As ech tal veßt ileß: —U 
tuul vißeß uveß ni qabßi, as jit tetz 
umaj naj. Pet tetz u Tiixheß,— 
tißk unqßa tenameß.
23 As tul kuxh nik isikßin veßt 
unqßa tenameß, as ok veßt umaßl u 
chßoßm tiß u Herodes taßn umaßl u 
ángel uvaß tetz u Kubßaal Tiixheß 

tan tiß uvaß jit toksa naj iqßii u 
Tiixheß. As tul kat kam veßt naj, 
as txitxbßil kuxh kat txßakon veßt 
naj.

24 Pet ech koj viyol u Kubßaal 
Tiixheß, tan aal chit nik iyakßin 
veßteß tu u taanxelal unqßa niman 
tetz u Jesús. As nik ipaxsal veßt 
tulaj unqßa tenameß.

25 As u Bernabé tukß u Saulo 
as tul maßt taqßat kan chajnaj 
u lochbßaleß uveß chajel chajnaj 
stiß tu u Jerusalén, as qßaav veßt 
chajnaj tu u Antioquía. As teqßo 
veßt bßen chajnaj u Xhuneß stiß 
uvaß Marcos chßelel.

Nixeßt u Bernabé tukß u Saulo 
tiß ipaxsal viyol u Tiixh

13  1 As xoßl unqßa niman tetz 
u Jesús tu u Antioquía 

as atik kaßl unqßa qßajsan tetz 
iyol u Tiixheß. As atik kaßt unqßa 
uxhchil uveß nik chusun iyol 
u Tiixheß. As u Bernabé tukß u 
Simón uvaß Niger chßelel, tukß u 
Lucio uvaß tzaanaj tu u Cirene, 
tukß u Manaén uvaß eela ichßiieß 
tukß u Herodes uvaß tijlenaal u 
Galilea as tukß u Saulo.

2 As nik inach unqßa niman tetz 
u Jesús Tiixh tu u Antioquía. As 
nikat ikuy ivaßy tiß inachat Tiixh, 
as ech tal veßt u Tiixhla Espíritu 
ileß: —Etxaataj u Bernabé tukß 
u Saulo tiß uvaß la ibßan chajnaj 
kam uveß kat unmolo chajnaj 
stiß,— tißk u Tiixhla Espíritu.
3 As tul maßtik ikuyat unqßa 
qitzßin qatzikeß ivaßy tiß inachpu 
Tiixh, as taqß veßt jeß iqßabß tiß u 
Bernabé tukß u Saulo. As ichaj 
veßt bßen unqßa qitzßin qatzikeß u 
Bernabé tukß u Saulo.

4 As bßen veßteß, tan aß u Tiixhla 
Espíritu kat alon uvaß la chajax 
bßen. As bßen veßt u Bernabé tukß 
u Saulo tu u Seleucia. As ok veßt 
tu umaßl u barco tiß toon tu u tal 
txßavaß uvaß Chipre.

5 As tul oon veßt u Bernabé 
tukß u Saulo tu u tenam uvaß 
Salamina, as tal veßt viyol u 
Tiixheß xoßl unqßa imooleß uvaß 
tiaal Israel uvaß molik tibß tu 
unqßa atinbßaleß tetz nachbßal 
Tiixh. As antik u Xhuneß nik 
ilochoneß.

6 As xaan veßt stoj, techal toon 
tu u tenameß uvaß Pafos uvaß 
echen jalit el itziß u tal txßavaßeß. 
As ilej veßt chajnaj umaßl u aaqßii 
uvaß tiaal Israel uvaß Barjesús 
ibßii. As nik toksa tibß naj qßajsan 
tetz viyol u Tiixheß, pet chulin 
yolik naj.
7 As atik naj kßatz u Sergio Paulo 
uvaß atik ok ibßooqßol unqßa 
tenameß, tan jikik chit itxumbßal 
naj. As imolo veßt naj u Bernabé 
tukß u Saulo, tan nik isaß naj 
tabßit viyol u Tiixheß.
8 As u Barjesús uvaß Elimas 
ibßii tu griego. As imaj naj ivatz 
u Bernabé tukß u Saulo, tan aß 
nikat tal naj uvaß yeß la inima u 
bßooqßol tenameß u yoleß uveß nik 
tal u Saulo tukß u Bernabé.
9 As u Saulo uvaß Pablo as 
taqß veßt u Tiixhla Espíritu 
itxumbßal tiß iyoloneß. As 
isaji veßt bßen u Pablo ivatz u 
aaqßiieß.
10 As ech tal veßt u Pablo ileß: 
—¡Chulin yol! ¡As paasan tzii! 
¡Tan nichßoßn aama tiß u bßaßneß, 
tan axh ikßaol txßißlanaj! ¿As jatu 
la yaß axh tiß isotzsal ikßußl unqßa 

uxhchileß uveß nisaß inimat viyol 
u Tiixheß?
11 As cheel tuk taqß tzan u 
Kubßaal Tiixheß umaßl u kßaxkßo 
seeß, tan tuk tzotqßoj axh. As 
nimal qßii uvaß yeß la eel veßt 
u qßiieß,— tißk u Pablo. As yak 
chit tzotqßu veßt u Elimas. As 
ichuk veßt naj umaßl u uxhchil tiß 
ichßijileß.
12 As tul til veßt vibßooqßol unqßa 
tenameß itzotqßu u Elimas, as 
teqßo chit veßt taama naj tiß u 
yoleß uvaß tabßi naj tiß u Kubßaal 
Jesús. As ikßujbßaß veßt naj ikßußl 
tiß u Jesús.

Ni talpu veßt viyol u Tiixh 
tu u Antioquía 

uvaß echen tu u Pisidia
13 As tul el veßt chßußl u Pablo 

tukß unqßa imooleß tu u tenameß 
uvaß Pafos, as bßen veßt tu u 
barcoeß tiß toon tu u Perge uvaß 
echen tu u Panfilia. As tzitziß 
ijatxkat veßt tibß u Xhuneß tukß 
chajaak. As qßaavik veßt bßen tu u 
Jerusalén.

14 As el veßt chßußl u Bernabé 
tukß u Pablo tu u Perge. As bßen 
veßt tu u Antioquía uvaß echen 
tu u Pisidia. As tu umaßl u xeem 
qßii, as ok veßt chajnaj tu u 
atinbßaleß tetz nachbßal Tiixh taßn 
unqßa tiaal Israel. As xonebß veßt 
chajnaj.
15 Tul tzojpu veßt isikßlel viyol u 
Tiixheß uveß tzßibßamal kan, as 
ech tal veßt viqßesal u atinbßaleß 
tetz nachbßal Tiixh ileß te u 
Pablo tukß u Bernabé: —Qitzßin 
qatzik, asoj at umaj eyol cheel 
tiß iyakßinsal taanxelal unqßa 
tenameß, as etaltaj,— tißk naj.

16 As txakebß veßt u Pablo. As 
kßuchun veßt tukß iqßabß uvaß 
yeßxhebßil la tiini. Ech tal veßt ileß: 
—Ex kumool tiaal Israel, tukß ex 
uvaß ni xoßvan u Tiixheß, etabßitaj 
uveß tuk val sete
17 tan kat itxaa u Kubßaal Tiixheß 
unqßa qßesla kubßaaleß. As kat 
inaßsa Aak tachul tul atik tu u 
Egipto, kßuxh jitik aa Egipto. As 
tukß viyakßil Aakeß kat teqßo el 
tzan Aak tu u Egipto.
18 As kaßviinqil yaabß kat ikuy u 
Tiixheß unqßa qßesla kubßaaleß tu 
u tzuukin txßavaßeß.
19 As kat isotzsa Aak unqßa 
uxhchileß tu vujvaßl unqßa nimla 
tenameß tu u Canán, tiß taqßat 
Aak u txßavaßeß te unqßa qßesla 
kubßaaleß.

20 As tu 450 yaabß uvaß sixeßtik 
tzan tiß unqßa qßesla kubßaaleß, as 
kat ikßujbßaß kan u Tiixheß bßanol 
tetz isuuchil unqßa tenameß, 
techal kat bßex ilej u qßii tul uvaß 
atik u Samuel uvaß nik qßajsan 
viyol u Tiixheß.
21 As ijaj veßt unqßa qßesla 
kubßaaleß umaßl u tijlenaal te 
u Tiixheß. As ikßujbßaß veßt Aak 
umaßl u ijlenaal uvaß Saulo, 
vikßaol u Cis uvaß echen xoßl 
itiaal u Benjamín. As kaßviinqil 
yaabß kat ibßan u ijlenaaleß xoßl 
unqßa qßesla kubßaaleß.
22 As kat teesa veßt u Tiixheß 
u Saulo ijlenaalil. As aß veßt 
u David kat ok ijlenaalil taßn 
Aak. As ech tal Aak ileß: «Tan 
ootzimaleß u David svaßn, vikßaol 
u Isaí, tan aß najeß uvaß la ikßul 
tibß unyol stukß. As ayaßl chit 
ikßußl la ibßaneß kam uvaß nunsaß,» 
tißk u Tiixheß.

23 As an chit xoßl unqßa tiaal 
David kat ulkat u Jesús tiß 
isotzsal ipaav unqßa tiaal Israel, 
echeß uvaß alel kan taßn u Tiixheß.
24 Tul uvaß yeßxnik ul u Jesús, 
as tal u Xhuneß viyol u Tiixheß 
xoßl unqßa tiaal Israel, tiß uvaß 
la ikßaxa tibß tiß vipaaveß. As la 
kuß veßt xeß u aßeß tukß vibßii u 
Tiixheß.
25 As tul aalik itzojpu veßt u 
Xhuneß tiß ibßanataß kam uvaß kat 
tal u Tiixheß ste, as ech tal veßt 
ileß: «¿As kam vijleßm qßi uvaß 
netaleß? Tan jit ineß uvaß netitzßa. 
Pet at umaßt u uxhchil uvaß xekel 
tzan sviß uvaß yeß la uch in stukß 
tiß unsaaput vikßaßjil vixaßpeß,» tißk 
u Xhuneß tala.

26 Vitzßin vatzik, ex tiaal 
Abraham, tukß ex uvaß ni xoßvan 
u Tiixheß kßuxh jit ex tiaal Israel, 
as etetzeß unqßa yoleß uveß ni 
talpu sete, tan aßeß la qßalpun ex 
vatz u paaveß.
27 As ech koj unqßa tenameß uveß 
at tu u Jerusalén tukß unqßa 
iqßesaleß, tan yeß kat texhla uvaß 
abßiste u Jesúseß. As kßuxh tu jun 
xeem qßii nik isikßlel u yoleß viß 
unqßa tenameß, as yeß kat pal tu 
u yoleß uveß tzßibßamal kan taßn 
unqßa qßajsan tetz viyol u Tiixheß. 
As an chit unqßa tenameß kat 
tzojpisan u yoleß tul kat tal unqßa 
tenameß ikam u Jesús.
28 As kßuxh yeß kat lejpu umaj 
ipaav Aak uvaß la kam Aak stiß, 
as kat ijaj unqßa tenameß te u 
Pilato tiß uvaß la yatzßpu veßt Aak.
29 As tul maßtik itzojpisataß 
jankßal uvaß tzßibßamal kan tiß 
Aak, as kat eqßol kuß tzan vatz u 
kuruseß. As kat mujlu veßteß.

30 As kat tulsa u Tiixheß taama 
Aak unpajte.
31 As jatpajul kuxh kat ikßuch tibß 
u Jesús vatz unqßa uxhchileß uvaß 
xekelik stiß tul uvaß kat el Aak tu 
u Galilea tiß toon tu u Jerusalén. 
As aß unqßa uxhchileß ni alon 
isuuchil unqßa yoleß te unqßa 
tenameß tiß uvaß kat tila.

32 As echat nu kubßaneß, tan ni 
qal veßt u bßaßnla yoleß sete kam 
uvaß tal kan u Tiixheß te unqßa 
qßesla kubßaaleß.
33 As aßeß uvaß kat uch sukuxoßl 
taßn u Tiixheß, jankßal oß uvaß oß 
tiaal unqßa qßesla kubßaaleß, tan 
kat tulsa u Tiixheß taama u Jesús 
unpajte echeß uvaß tzßibßamal kan 
tikaßv u Salmo, uvaß ech ni tal ileß:

«Tan axheß axh vunKßaoleß,
tan kat unkßuchlu veßt vatz 

unqßa tenameß
uvaß in aBßaal, as axh 

unKßaol,» tißk u Tiixheß tu 
Salmo.

34 As estißeß kat tulsa u Tiixheß 
taama u Jesús tiß uvaß yeßl Aak la 
kam veßt unpajte, as la bßen ibßan 
u yoleß uvaß tal u Tiixheß tul ech 
tal ileß:

«As unqßa bßaßnileß uvaß kat 
val kan te u David uvaß la 
chit unbßaneß,

as aßeß u jikla bßaßnileß la 
unbßan sexoßl,» tißk u 
Tiixheß, tißk u yoleß.

35 As ech ni tal umaßt u yol ileß 
uvaß tzßibßamal kan tu Salmo:

«As yeß la aaqß vichißol u jikla 
aamaeß qßeeoj uvaß kßujleßl 
aßn,» tißk u David te u 
Tiixheß.

36 As jit u David ni tal jeß tibß tul 
ni tal u yoleß, tan kat pal u David 

ijlenaalil xoßl unqßa tenameß 
uvaß tiaal Israel. As tul maßtik 
ibßanataß kam uvaß tal u Tiixheß 
ste, as kam veßteß. As tul mujlu 
veßt u David kßatz unqßa qßesla 
kubßaaleß uvaß kamnajle. As kat 
qßee vichißoleß.

37 Pet ech koj u Jesús, tan yeßl 
vichißoleß kat qßeei, tan kat tulsa 
u Tiixheß taama unpajte.
38 Estißeß ni val sete, vitzßin 
vatzik, palojtaj ex tu u bßaßnla 
yoleß uvaß ni val sete, tan aßeß uvaß 
ni taleß uvaß tiß vibßaßnil u Jesús 
la sotzsalkat epaav.
39 As yeß kat olebß ex tiß etok 
jikla aamail vatz u Tiixheß tul 
kat enima unqßa tzaqßiteß uvaß 
tzßibßamal kan taßn u Moisés. Pet 
abßil uvaß la ikßujbßaß ikßußl tiß u 
Jesús, as aßeß la ok jikla aamail 
vatz u Tiixheß.
40 As atoj enachbßal, aqßal uvaß 
yeß la ul setiß echeß uvaß alel kan 
taßn unqßa qßajsan tetz viyol u 
Tiixheß, tan ech ni tal ileß:
 41 La etitzßa etibß, jankßal ex uvaß 

ex ixvanaal.
As teqßotaj chit etaama; as 

oojojtaj ex,
tan tuk vaqß bßen umaßl u 

kßaxkßo tu u qßiieß.
As kßuxh la alpu sete kam 

uvaß la uchi,
as yeß la enima, taqß u yoleß,—

tißk u Pablo.
42 As tul el veßt chßußl u Pablo 

tukß unqßa imooleß tu u atinbßaleß 
tetz nachbßal Tiixh, as ijaj veßt 
unqßa uxhchileß kuybßal te chajnaj 
uvaß la ul tal chajnaj unbßiitoj u 
yoleß tu umaßt xeem qßii.
43 As tul maßtik itzojpu veßt 
u nukßueß tu u atinbßaleß tetz 

nachbßal Tiixh, as nimal unqßa 
tiaal Israel tukß kaßt unqßa jit 
tiaal Israel uveß nik toksa taama 
tiß inachat Tiixh, as xekebß veßt 
tiß u Pablo tukß u Bernabé. As 
tal veßt u Pablo tukß u Bernabé 
te unqßa uxhchileß uvaß yeß la 
kaßkabßin taama tiß u bßaßnileß uveß 
nibßan u Tiixheß.

44 As tu umaßt xeem qßii, as 
unbßiit kuxh yeß kat oon unqßa 
tenameß skajayil tu u atinbßaleß 
tetz nachbßal Tiixh tiß tabßit viyol 
u Kubßaal Tiixheß.
45 As tul til veßt viqßesal unqßa 
tiaal Israel unqßa tenameß uvaß 
nik abßin u yoleß uveß nik tal 
u Pablo, as chßoßn veßt taama 
chajnaj. As vaßlen veßt tel u yoleß 
nikat tal chajnaj tiß u Pablo. As 
nik iyoqßon tiß unqßa yoleß uveß 
nik tal u Pabloeß.
46 Pet aal chit yakßin veßt taama 
u Pablo tukß u Bernabé tiß talat 
isuuchil u yoleß. As ech tal 
chajnaj ileß: —As kat qal viyol u 
Tiixheß sete bßaxa, tan etetzeß u 
tiichajileß uveß yeßl iyaßtebßal uveß 
ni tal Aak. Pet kat etixva, tan yeß 
kat esaß etabßitaß. As estißeß uvaß 
la bßen veßt oß unpajte xoßl unqßa 
uxhchileß uvaß jit tiaal Israel tiß 
qalat isuuchil u yoleß.
47 Tan ech tal kan u Kubßaal 
Tiixh ileß:

«Kat unkßujbßaß kan ex echeß 
umaj txijubßal xoßl unqßa 
uxhchileß uvaß jit tiaal 
Israel,

tiß bßen aalat isuuchil vatz 
u txßavaßeß skajayil tiß uvaß 
la uch isotzsal veßt ipaav 
unqßa tenameß skajayil,» 
taqß u Tiixheß,—

tißk chajnaj.
48 As tul tabßi veßt unqßa 

uxhchileß uveß jit tiaal Israel, as 
chiibß veßteß. As toksa veßt iqßii 
viyol u Tiixheß. As ikßujbßaß veßt 
ikßußl tiß Aak, jankßal uvaß aqßel 
veßt ste taßn Aak uvaß at itiichajil 
uveß yeßl iyaßtebßal.
49 As ech ipaxsal veßt viyol 
u Tiixheß tulaj unqßa tenameß 
uveß najlik kuxh ixoßl tukß u 
Antioquía.
50 As unqßa tiaal Israel uvaß yeß 
nik niman u Jesús, as ipit veßt 
chajnaj kaßl unqßa ixoj uvaß atik 
tijleßm uvaß nik toksa taama tiß 
inachat Tiixh. As kat ipit chajnaj 
kaßt unqßa naj uvaß atik tijleßm. 
As xeßt veßt unqßa uxhchileß tiß u 
Pablo as tiß u Bernabé unpajte. 
As laqßbßal veßt el tzan tu u 
tenameß.
51 As tul el veßt chßußl u Pablo 
tukß u Bernabé, as ichitu veßt kan 
chajnaj u pojoeß tiß unqßa tojeß, 
texhlal tetz uvaß yeß kat isaß unqßa 
tenameß tabßit viyol u Tiixheß. As 
bßen veßt chajnaj tu u Iconio.
52 As jankßal unqßa niman tetz 
u Jesús, as vaßlik chit ichiibßeß, 
tan atik itxumbßal taßn u Tiixhla 
Espíritu.

Ni tal u Pablo tukß u Bernabé 
viyol u Tiixh tu u Iconio

14  1 As tul atik u Pablo tukß 
u Bernabé tu u Iconio, 

as ok veßt tu u atinbßaleß tetz 
nachbßal Tiixh taßn unqßa tiaal 
Israel. As tul tal veßt chajnaj 
isuuchil viyol u Tiixheß, as nimal 
unqßa uxhchileß niman veßt viyol 
u Tiixheß uvaß tiaal Israel as tukß 
unqßa jit tiaal Israel.

2 Pet ech koj kaßt unqßa tiaal 
Israel uvaß yeß nik niman u Jesús, 
tan toksa veßt chajnaj ixoßl unqßa 
uxhchileß uveß jit tiaal Israel 
tukß u Pablo as tukß u Bernabé 
unpajte.
3 As nimaltel qßii kaaik veßt kan 
chajnaj tzitziß. As yeß nik ixoßv veßt 
tiß iyoloneß, tan kßujlik chit ikßußl 
tiß u Kubßaal Jesús. As nik ikßuch 
Aak uvaß jik chit u yoleß uvaß nik 
tal chajnaj tiß vibßaßnil Aakeß, 
tan kat taqß veßt Aak te chajnaj 
tiß ikßuchat unqßa kßuchbßal tetz 
vibßaßnil Aakeß uvaß la teqßo taama 
unqßa uxhchileß stiß.
4 As yeß nik ikßul tibß iyol unqßa 
tenameß, tan atik uxhchil aß ni 
toksakat tibß kßatz unqßa tiaal 
Israel uvaß yeß nik niman u Jesús. 
As at uxhchil aß echenikkat kßatz 
u Pablo tukß u Bernabé.
5 As tul ikßul veßt tibß iyol unqßa 
iqßesal unqßa tenameß tukß unqßa 
uxhchileß uvaß tiaal Israel uvaß yeß 
nik niman u Jesús as tukß unqßa 
uxhchileß uveß jit tiaal Israel, 
as nik titzßa veßt unqßa tenameß 
uvaß la kßaxbßisal u Pablo tukß u 
Bernabé. As la sutil veßt kßubß stiß 
uveß nik tal unqßa tenameß.
6 As tabßi veßt u Pablo tukß u 
Bernabé. As ooj veßt chajnaj tiß 
ibßen tu u Listra, tukß tu u Derbe 
uvaß echen tu u Licaonia, as tukß 
tu kaßt unqßa tenameß uvaß echen 
najli.
7 As tzitziß talkat veßt chajnaj u 
bßaßnla yoleß tiß u Jesús.

Nisutil kßubß 
tiß u Pablo tu u Listra

8 As atik umaßl u naj tu u 
Listra uveß xonlik kuxhtuß. As yeß 

nik itxßol ixaaneß, tan koßxik naj 
stitzßebßeß.
9 As tul nik iyolon u Pablo, as 
tabßi veßt u koßxeß. As isaji veßt 
bßen u Pablo u koßxeß. As til u 
Pablo uvaß kßujlik chit ikßußl naj 
tiß u Jesús tiß uvaß la el u chßoßmeß 
tiß naj.
10 As taqß veßt jeß u Pablo tuul 
iviß. Ech tal ileß: —Txakpen. Bßan 
atxakebßeß,— tißk u Pablo. As 
yujpu veßt u najeß. As xaan veßt 
naj.
11 As tul til unqßa aa Licaonia 
uveß ibßan u Pablo, as sikßin veßteß 
tu viyolbßaleß. As ech tal veßt ileß: 
—Kat ulyu veßt kaßl unqßa tiixh 
sukuxoßl uveß ech tiloneß echeß 
naj,— tißk unqßa tenameß.
12 As toksa veßt unqßa tenameß 
ibßii vitiixheß uvaß Júpiter tiß u 
Bernabé. As tukß umaßt vitiixheß 
uvaß Mercurio as toksa veßt 
vibßiieß tiß u Pablo, tan tiß uvaß 
aß u Pablo nik iyolon xoßl unqßa 
tenameß.
13 As ul veßt u bßaal vatz tiixheß 
uvaß nik iqaa tibß vatz u Júpiter 
tu u tostiixheß uvaß eyenik tziß u 
tenameß. As teqßo veßt tzan naj 
kaßl unqßa tooroß tukß kaßt unqßa 
xußm, tan aß nik tal naj tukß unqßa 
tenameß uvaß la yatzßpu unqßa 
tooroßeß tiß toksal iqßii u Pablo 
tukß u Bernabé.

14 As tul tabßi veßt u Pablo 
tukß u Bernabé, as iqßix veßt u 
toksaßmeß. As ok veßt xoßl unqßa 
tenameß. As taqß veßt jeß chajnaj 
tuul iviß.
15 As ech tal veßt chajnaj ileß: 
—¿Ex tenam, kameß qßi uveß 
nebßaneß? Tan oß kuxh najeß echeß 
ex. As oß kuxh alol tetz isuuchil 

u bßaßnla yoleß sete tiß uvaß la 
eyaßsa unqßa txumbßaleß uvaß 
eqßomal setaßn. As la enima u 
islich Tiixheß uveß cheesan tetz 
u almikaßeß tukß u vatz txßavaßeß 
tukß u mar as tukß unqßa veeß 
skajayil.
16 Tan bßaxa yol as yeß kat imaj u 
Tiixheß unqßa tenameß tiß ibßanataß 
kam ni tal taama.
17 As kat taqß kan u Tiixheß unqßa 
kßuchbßal tetz vibßaßnileß sqe, 
tan kat taqß kuß tzan Aak unqßa 
jabßaleß tu almikaß aqßal uvaß 
nimal ivatz unqßa kuchikoeß la 
ibßaneß tiß uvaß at qechbßubßal. As 
la txuqßtxun oß stiß,— tißk chajnaj.
18 As kßuxh tal u Pablo unqßa 
yoleß tukß u Bernabé, as yeß nik 
tok veßt yol tiviß unqßa tenameß tiß 
uvaß yeß la iyatzß chajnaj unqßa 
tooroßeß tiß toksal iqßii u Pablo 
tukß u Bernabé.

19 As bßex uloj veßt kaßl unqßa 
tiaal Israel uvaß yeß nik niman 
u Jesús uvaß tzaanajlik tu u 
Antioquía tukß tu u Iconio. As 
toksa chajnaj tiviß unqßa tenameß 
tiß uvaß la sutil kßubß tiß u Pablo. 
As ibßan veßt unqßa tenameß te 
u Pablo. As ijiti veßt el chajnaj 
tzißeßl u tenameß, tan kamnajlik 
veßt u Pablo uvaß nik tal unqßa 
tenameß.
20 As bßex isep veßt ok tibß unqßa 
niman tetz u Jesús tiß u Pablo. As 
tul txakpu veßteß, as ok veßt tu u 
tenameß unpajte. As tu umaßt qßii, 
as bßen veßt u Pablo tu u Derbe 
tukß u Bernabé.

21 As tul tal veßt chajnaj 
isuuchil u bßaßnla yoleß xoßl unqßa 
tenameß tu u Derbe, as nimal 
unqßa uxhchileß kat niman u yoleß 

tiß u Jesús. As qßaav veßt u Pablo 
tukß u Bernabé tu u Listra tukß 
tu u Iconio tukß tu u Antioquía 
unpajte.
22 As ibßeya veßt kan chajnaj 
te unqßa niman tetz u Jesús tiß 
uvaß yeß la kaßkabßin taama tiß 
u kßujlebßal ikßußleß. As ech tal 
kan u Pablo ileß tukß u Bernabé: 
—Techal la kupalebße mamaßla 
kßaxkßo vatz u txßavaßeß oß uvaß 
niman tetz u Tiixheß tul yeßxna 
ok oß jaqß u tijleßm u Aakeß,— tißk 
chajnaj.
23 As ikßujbßaß veßt kan chajnaj 
iqßesal unqßa niman tetz u Jesús tu 
junun tenam. As tul maßtik ikuyat 
chajnaj ivaßy tiß inachat Tiixh, 
as ijaj veßt kan chajnaj bßaßnil te 
u Kubßaal Jesús tiß unqßa iqßesal 
unqßa niman tetz u Jesús, tan 
maßtik ikßujbßaßt ikßußl tiß u Jesús.

Niqßaav u Pablo tukß Bernabé 
tu u Antioquía uvaß 

echen tu u Siria
24 Pal veßt chajnaj tu u Pisidia. 

As oon veßt chajnaj tu u Panfilia.
25 As tul maßtik talat veßt chajnaj 
viyol u Tiixheß tu u Perge, as 
bßen veßt chajnaj tu u Atalia.
26 As ok veßt chajnaj tu umaßt u 
barco tiß toon tu u Antioquía uvaß 
chajlikkat bßen chajnaj bßaxa tiß 
ipaxsat vibßaßnil u Tiixheß.
27 As tul oon veßt chajnaj tu u 
Antioquía, as imol veßt chajnaj 
unqßa niman tetz u Jesús. As tal 
veßt chajnaj isuuchil tiß uvaß kam 
vibßaßnil u Tiixheß kat ibßan tiß 
chajnaj as tiß uvaß kam kat ibßan 
u Tiixheß tiß uvaß la ikßujbßaß veßt 
unqßa uxhchileß ikßußl tiß u Jesús 
uvaß jit tiaal Israel.

28 As nimal qßii atin veßt u Pablo 
tukß u Bernabé xoßl unqßa niman 
tetz u Jesús.

Nibßanchu umaßl u nimla 
nukßu tu u Jerusalén

15  1 As tzaa kaßl unqßa 
niman tetz u Jesús tu 

u Judea, uvaß tiaal Israel. As 
oon tu u Antioquía. As xeßt 
veßt chajnaj chusun xoßl unqßa 
niman tetz u Jesús uvaß jit tiaal 
Israel. As ech tal veßt chajnaj ileß: 
—Asoj yeß la tzokßax el unbßiil 
vechißoleß, ex naj, echeß uvaß alel 
kan taßn u Moisés, as yeß la uch 
isotzsal epaav,— tißk chajnaj.
2 As tul tabßi veßt u Pablo tukß u 
Bernabé u yoleß uvaß tal chajnaj, 
as yeß nik ikßul veßt tibß iyol 
chajnaj tukß unqßa najeß uvaß 
tzaa tu u Judea. As iyaa veßt tibß 
chajnaj svatzaj tiß u yoleß. As 
kßujbßaßl veßteß uvaß la bßen veßt u 
Pablo, tukß u Bernabé, tukß kaßt 
unqßa niman tetz u Jesús uvaß 
echen tu u Antioquía, tiß bßen 
ichßotit te unqßa apóstol tukß te 
kaßt unqßa iqßesal unqßa niman 
tetz u Jesús tu u Jerusalén, tiß 
uvaß abßiste u yoleß la nimali.

3 As chajax veßt bßen u Pablo 
tukß u Bernabé taßn unqßa niman 
tetz u Jesús. As tul pal veßt 
chajnaj tu u Fenicia tukß tu u 
Samaria, as tal veßt chajnaj xoßl 
unqßa niman tetz u Jesús uvaß 
tiaal Israel tiß uvaß nimal veßt 
unqßa uxhchileß uvaß jit tiaal 
Israel kat niman veßt u Jesús. 
As tul tabßi veßt unqßa qitzßin 
qatzikeß, as txuqßtxun veßteß.

4 As tul oon veßt u Pablo tukß u 
Bernabé tu u Jerusalén, as bßaßn 

ikßulpu chajnaj taßn unqßa apóstol, 
tukß unqßa iqßesal unqßa niman 
tetz u Jesús, as tukß unqßa niman 
tetz Aakeß skajayil. As tal veßt 
chajnaj kam unqßa bßaßnileß uvaß 
nikat ibßan chajnaj taßn u Tiixheß.
5 As txakpu veßt kaßl unqßa 
fariseo uvaß maßtik inimat u 
Jesús. As ech tal veßt chajnaj ileß: 
—As techal chiteß la tzokßax el 
unbßiil vichißol unqßa najeß uveß 
jit tiaal Israel. As la alpu veßt te 
chajnaj uvaß techal chit la inima 
chajnaj u yoleß uvaß tzßibßamal 
kan taßn u Moisés,— tißk chajnaj.

6 As imol veßt tibß unqßa apóstol 
tukß unqßa iqßesal unqßa niman 
tetz u Jesús tiß iyolbßet chajnaj u 
yoleß uvaß nik tal unqßa najeß uvaß 
fariseo.
7 As tul yaß veßt chajnaj tiß iyolat 
u yoleß, as txakpu veßt u Lußeß. 
As ech tal veßt ileß: —Ex, vitzßin 
vatzik, ootzimaleß setaßn uvaß kat 
itxaa in u Tiixheß naßytzan, tiß 
uvaß la bßen val u bßaßnla yoleß 
xoßl unqßa tenameß uvaß jit tiaal 
Israel. As la inima u yoleß uvaß la 
valeß.
8 As Tiixheß ootzin tetz unqßa 
taanxelal unqßa tenameß skajayil, 
tan kat ikßuch Aak uvaß antu 
unqßa tenameß uveß jit tiaal Israel 
la ootzin u bßaßnla yoleß, tan kat 
taqß tzan Aak u Tiixhla Espíritu 
stiß echeß uvaß kat ibßan Aak sqe.
9 As yeßl kuxoßl kat ibßan u 
Tiixheß tukß unqßa uxhchileß uvaß 
jit tiaal Israel, tan kat itxßaa Aak 
unqßa taanxelaleß tiß uvaß kat 
ikßujbßaß ikßußl tiß Aak.
10 ¿As kam qßi uveß nu kuxh 
echuk txumbßal tiß epaasat etibß 
vatz u Tiixheß? Tan aß kuxh 

netaleß uvaß latel kuxh inima 
unqßa jit tiaal Israel u tzaqßiteß 
uvaß alel kan taßn u Moisés. As 
tul mitaßn oß tukß unqßa qßesla 
kubßaaleß kat olebß oß tiß inimaleß.
11 As ileß nimamal veßt sqaßn uvaß 
sotznal veßt kupaav taßn vibßaßnil 
u Kubßaal Jesús. As echat kuxh 
unqßa uxhchileß uvaß jit tiaal 
Israel,— tißk u Lußeß.
12 As tul tabßi veßt unqßa tenameß 
uvaß kßulik tibß, as jit yolon veßteß. 
Pet aß veßt u yoleß kat tabßi uveß 
tal u Pablo tukß u Bernabé tiß 
uvaß kat ibßan chajnaj xoßl unqßa 
jit tiaal Israel taßn u Tiixheß, tan 
mamaßla kßuchbßal tetz vibßaßnil u 
Tiixheß kat ikßucha uvaß nik teqßo 
taama unqßa uxhchileß staßn.

13 Tul yaß veßt chajnaj tiß 
iyoloneß, as ech tal veßt u Jacobo 
ileß: —Vitzßin vatzik, etabßitaj 
vunyoleß.
14 As kat tal u Simón sqe uvaß aßn 
chit ibßaxa kat ikßuch u Tiixheß 
vibßaßnileß te unqßa uxhchileß uvaß 
jit tiaal Israel, tiß uvaß at uxhchil 
xoßl unqßa jit tiaal Israel uvaß la 
ok sitenamil Aak tiß toksal iqßii 
Aak.
15 As echat ni tal unqßa yoleß uvaß 
tzßibßamal kan taßn unqßa qßajsan 
tetz viyol u Tiixheß, tan ech ni 
tal ileß:
 16 «Tul maßtik ipal veßt unqßa 

qßiieß, as la ul veßt in 
unpajte.

As la ul voksa umaßt u 
ijlenaal uvaß ech la ibßaneß 
echeß uvaß kat ibßan u 
David.

As kßuxh yeßl veßt u ijlenaaleß 
ati,

as in la oksan umaßte,

 17 tiß uvaß jankßal unqßa tenameß 
la itzßan in, uvaß in iBßaal,

as jankßal unqßa uxhchileß 
uvaß jit tiaal Israel uvaß 
txaael veßt svaßn tiß tok 
suntenamil,»

 18 tißk u Kubßaaleß, tan Aakeß 
ootzin tetz u yoleß tul uvaß 
yeßxnik xeßt u qßii sajeß.

19 As ni vileß uvaß yeß la uchi 
uvaß la kuxh kutxumunsa unqßa 
uxhchileß uveß jit tiaal Israel uvaß 
ni toksa tibß niman tetz u Tiixheß.
20 Pet aal bßaßneß la kutzßibßa 
bßen tu umaj ußuj sete tiß uvaß la 
eteesa etibß kßatz unqßa vaßlexhla 
txumbßaleß uveß la yansan 
vetaanxelaleß. As yeß la enima 
unqßa tzeß tiixheß. As yeß la ebßan 
etetz echeß uveß nibßan unqßa 
uxhchileß uveß nikuß tu paav 
tukß umaßt uxhchil taßn tachaßv 
vichißoleß. As yeß la uch etechbßut 
unqßa txooeß uveß ni tikßa tibß, tan 
yeßl vikajaleß kat eesali. As mitaßn 
la uch etechbßut vikajal txooeß.
21 Tan naßytzaneß xeßt ichuspu veßt 
viyol u Moiséseß xoßl unqßa tenameß, 
tan at uxhchil ni sikßlen u yoleß tu 
unqßa atinbßaleß tetz nachbßal Tiixh 
tu jun xeem qßii,— tißk u Jacob.

22 As bßaßn uveß bßex ibßan te 
unqßa apóstol, tukß unjoltu unqßa 
iqßesal unqßa niman tetz u Jesús, 
as tukß unqßa qitzßin qatzikeß 
skajayil uvaß la txaap kaßvoßj 
uxhchil. As la chajax bßen tu u 
Antioquía tukß u Pablo tukß u 
Bernabé. As kat txaap u Judas 
uvaß Barsabás tukß u Silas, tan 
bßaßn iyolbßel chajnaj xoßl unqßa 
qitzßin qatzikeß.
23 As ech tal u ußuj ileß uvaß bßen 
tiß u Judas tukß u Silas uvaß: «As 

oß uvaß oß apóstol, tukß kaßt unqßa 
iqßesal unqßa niman tetz u Jesús, 
as tukß unqßa kumooleß skajayil 
uvaß ni niman u Jesús tzitzaß tu u 
Jerusalén, as tuk qaqß bßen kutzii 
sete jankßal ex uvaß jit ex tiaal 
Israel uvaß echen tu u Antioquía, 
tukß tu u Siria, as tukß tu u 
Cilicia. Tiixh la lochon ex tzitziß.
24 Tan kat qabßil yol tiß kaßl unqßa 
uxhchil uvaß kat el sukuxoßl 
tzitzaß. As kat bßex itxumunsa 
ex chajnaj, tan kat iyansa 
vetxumbßaleß tukß vichusbßaleß, 
tan aß ni tal chajnaj uvaß techal 
la tzokßax el unbßiil vichißol unqßa 
najeß sexoßl. As techal la nimal 
unqßa yoleß uvaß tzßibßamal kan 
taßn u Moisés, uvaß ni tal chajnaj. 
As jit oß kat chajon bßen chajnaj 
tiß uvaß la bßen alpo u yoleß sete.
25 Estißeß kat ikßullu veßt tibß 
kuyol tzitzaß skukajayil tiß 
kutxaat kaßl unqßa naj tiß uvaß la 
kuchaj bßen sexoßl tukß u Pablo as 
tukß u Bernabé uvaß xoßn chit sqe,
26 tan aß chajnajeß uvaß ayaßl chit 
ikßußl tiß u Kubßaal Jesucristo, 
kßuxh mamaßla kßaxkßo kat 
ipalebße chajnaj.
27 As tuk kuchaj bßen u Judas 
tukß u Silas tiß bßen talat isuuchil 
unqßa yoleß sete skajayil kam uvaß 
kat kutzßibßa bßen tu u ußujeß uvaß 
eqßomal taßn chajnaj.
28 Tan bßaßn veßt te u Tiixhla 
Espíritu as bßaßn veßt sqe unpajte 
uvaß taßn la qaleß sete uvaß techal 
chit la enima unqßa yoleß
29 uvaß yeß la uch techbßul unqßa 
echbßubßaleß uveß maßt toksal vatz 
unqßa tzeß tiixheß. As mitaßn u 
kajaleß la uch etechbßutaß. As yeßl 
unqßa txooeß la etechbßu uveß kat 

tikßa tibß, tan yeßl vikajaleß kat 
eesali. As la eyaßsa ekuß tu paav 
tukß umaßt uxhchil taßn tachaßv 
vechißoleß. Asoj ech la ebßaneß, as 
bßaßneß te u Tiixheß. As Tiixheß la 
lochon ex,» tißk u yoleß tu u ußujeß.

30 As tul maßtik ichajax unqßa 
uxhchileß tiß ibßen tiß u Pablo 
tukß u Bernabé, as bßen veßt tu 
u Antioquía. As tul oon veßt 
chajnaj, as imolo veßt chajnaj 
unqßa niman tetz u Jesús skajayil. 
As taqß veßt ok chajnaj u ußujeß te 
unqßa iqßesal unqßa niman tetz u 
Jesús.
31 As tul maßt isikßlel u ußujeß 
taßn unqßa qitzßin qatzikeß tu u 
Antioquía, as txuqßtxun veßteß, 
tan yakßin veßt taama taßn unqßa 
yoleß.
32 As nimaltel yol tal veßt u 
Judas tukß u Silas tiß iyakßinsal 
taama unqßa qitzßin qatzikeß, 
tan an chit qßajsan tetz viyol u 
Tiixheß chajnaj. As kßujebß veßt 
ikßußl unqßa qitzßin qatzikeß taßn 
unqßa yoleß uvaß kat tal chajnaj.
33 As tul maßtik ibßanat chajnaj 
nimal qßii tzitziß, as achaßvik chit 
tatin chajnaj svatzaj tul uvaß ijatx 
veßt tibß chajnaj tukß unqßa qitzßin 
qatzikeß. As qßaav veßt chajnaj 
tu u Jerusalén kßatz kaßt unqßa 
qitzßin qatzikeß uvaß chajon bßen 
chajnaj.
34 Ech koj u Silas, tan bßaßnik ste 
uvaß la kaa veßt tzitziß.
35 As echat u Pablo tukß u 
Bernabé, tan kaatel chajnaj tu u 
Antioquía tiß ichusuneß tiß viyol 
u Kubßaaleß. As tukß kaßt unqßa 
niman tetz u Jesús as tal veßt 
chajnaj u bßaßnla yoleß tiß u Jesús 
xoßl unqßa tenameß.

Nijatx tibß u Pablo 
tukß u Bernabé

36 Tul pal veßt kaßl unqßa qßii, 
as ech tal veßt u Pablo ileß te u 
Bernabé: —Koß qil unqßa qitzßin 
qatzikeß unpajte. As koß tulaj 
unqßa tenameß skajayil katil uvaß 
kat qalkat viyol u Kubßaaleß, aqßal 
uvaß la qootzi kam toolel unqßa 
qitzßin qatzikeß tzitziß,— tißk u 
Pabloeß.
37 As nik isaß u Bernabé uvaß la 
bßen u Xhuneß tiß chajnaj uvaß 
Marcos chßelel.
38 As yeß kat ibßan te u Pablo uvaß 
la bßen u Xhuneß, tan tiß uvaß kat 
qßaavik kan naj tu u Jerusalén 
tul uvaß atik chajnaj tu u Panfilia. 
As jit bßen naj tiß chajnaj tiß talpu 
viyol u Tiixheß.
39 As jit ikßul tibß iyol u Pablo 
tukß u Bernabé svatzaj. As ijatx 
veßt tibß chajnaj skaabßil. As teqßo 
veßt u Bernabé u Xhuneß stiß uvaß 
Marcos. As bßen veßt tu u Chipre.
40 As itxaa veßt u Pablo u Silas. 
As tul maßtik ijajat veßt unqßa 
qitzßin qatzikeß vibßaßnil u Kubßaal 
Tiixheß tiß chajnaj, as bßen veßt 
chajnaj.
41 As tul pal veßt chajnaj tu 
u Siria tukß tu u Cilicia, as 
iyakßinsa veßt kan chajnaj taama 
unqßa niman tetz u Jesús tulaj 
unqßa tenameß uvaß nik ipalkat 
chajnaj.

Nibßen u Timoteo 
tiß u Pablo tukß u Silas

16  1 As oon veßt chajnaj tu u 
Derbe tukß tu u Listra. As 

atik umaßl u niman tetz u Jesús 
tzitziß uvaß Timoteo, tal umaßl u 

ixoj uvaß tiaal Israel uvaß kßujleßl 
ikßußl tiß u Jesús. As ech koj 
vibßaal u Timoteo, tan jit tiaal 
Israel naj.
2 As bßaßnik veßt iyolbßel u 
Timoteo taßn unqßa qitzßin 
qatzikeß tu unqßa tenameß uveß tu 
u Listra tukß tu u Iconio.
3 Aß tal u Pablo uvaß la teqßo u 
Pablo u Timoteo stiß. As estißeß tal 
u Pablo itzokßax el unbßiil vichißol 
u Timoteo sbßaxa, aqßal uvaß yeß 
la ul iviß unqßa tiaal Israel uveß 
atik tu u tenameß, tan ootzimalik 
chit vibßaal u Timoteo taßn unqßa 
tiaal Israel uvaß jit tiaal Israel naj.
4 As tul nikat ipal chajnaj tulaj 
unqßa tenameß, as nikat tal kan 
chajnaj isuuchil unqßa yoleß xoßl 
unqßa tenameß uvaß kat ikßul tibß 
iyol unqßa apóstol stiß tukß unqßa 
iqßesal unqßa niman tetz u Jesús 
uvaß echen tu u Jerusalén.
5 As nikat iyakßin veßt unqßa 
niman tetz u Jesús tiß u kßujlebßal 
ikßußleß. As naßchil chit nik ibßan 
veßt tachul jun qßii.

Nikßuch tibß umaßl 
u aa Macedonia vatz u Pablo
6 As tul pal veßt chajnaj tu u 

txßavaßeß uvaß Frigia tukß tu u 
Galacia, as kat majax chajnaj taßn 
u Tiixhla Espíritu tiß uvaß yeß la bßen 
tal chajnaj viyol u Tiixheß tu u Asia.
7 As tul oon chajnaj tu u Misia, 
as tal chajnaj ibßen tu u Bitinia. 
As kat imaj u Tiixhla Espíritu 
chajnaj unpajte.
8 As yakik pal chajnaj tu u Misia, 
tan aalik ikuß chajnaj tu u Troas 
tziß u mar.
9 As ikßuch tibß umaßl u naj aa 
Macedonia tivatz u Pablo tu 

umaßl u aqßbßal. As til veßt u 
Pablo uvaß txaklik naj tul nik 
ijaj bßaßnil te u Pablo. As ech 
tal ileß: «¡Ul axh; loch oß tu u 
Macedonia!» tißk u najeß uveß 
ikßuch tibß tivatz u Pablo.
10 As tul maßtik ikßuchat tibß u 
najeß tivatz u Pablo, as kubßan 
veßt qucheß tiß kubßen tu u 
Macedonia, tan naßl sukuvatz 
uvaß aß u Tiixheß ni molon bßen oß 
tiß bßen qalat u bßaßnla yoleß tu u 
Macedonia.

Ni talpu viyol 
u Tiixh tu u Filipos

11 As bßen veßt oß tu umaßt u 
barco tiß qoon tu u Troas. As 
jikik kubßeneß tu u tal txßavaß uvaß 
Samotracia. As tu umaßt qßii oon 
veßt oß tu u Neápolis.
12 As yakik veßt oß tu u tenam 
uvaß Filipos, uvaß tatinbßal unqßa 
soleß tetz u Roma uvaß maßtik tel 
tiß solil. As nimal qßii bßex kubßan 
tzitziß, tan aß u tenameß uvaß nim 
iyolbßeleß tu u Macedonia.
13 As tul ilej u xeem qßiieß, as el 
veßt chßußl oß tziß u tenameß najlich 
umaßl u aß uvaß nik inachpukat 
Tiixh. As tul xonebß oß, as qal veßt 
u bßaßnla yoleß te kaßl unqßa ixoj 
uvaß molik tibß tzitziß.
14 As nik tabßi umaßl u ixoj viyol 
u Pablo. As Lidia ibßii u ixojeß 
uvaß aß tzaanajkat tu u tenam 
uvaß Tiatira. As nikat ikßayi ixoj 
bßaßnla chaj ixbßußj uvaß muraßt 
chit tiloneß. As kßuxh jit tiaal 
Israel ixoj, as atik ok taama ixoj 
tiß inachat Tiixh. As toksa veßt u 
Kubßaal Jesús xeß taama ixoj tiß 
uvaß la inima ixoj unqßa yoleß uveß 
nik tal u Pablo.

15 As tul maßtik ikuß veßt ixoj 
tukß unqßa titzßin tatzikeß xeß u 
aßeß, as ech tal veßt ixoj ileß sqe: 
—Asoj netil sviß uvaß kat chit 
unnima u Kubßaal Jesús, as okoj 
chßußl ex. As atinoj unbßooj ex tu 
vunkabßaleß,— tißk ixoj. As kat 
atin veßt unbßiil oß tikabßal ixoj, 
tan jatpajul kuxh kat tal ixoj sqe.
16 As ibßan unpajul tul uvaß kat 
bßen oß tu u atinbßaleß uvaß nik 
kunachkat Tiixh, as kat kukßul 
qibß tukß umaßl u ixoj uvaß atik ok 
subßul skßatz. As nik iqßiian ixoj. 
As mamaßla puaj nik taqß ixoj te 
unqßa najeß uvaß kßamin tetz ixoj 
tiß u qßiiaßmeß.
17 As xekelik kuxh veßt ixoj sqiß. 
As ech nik tal veßt ixoj ileß tul 
nik isikßin ixoj: —¡As u Tiixheß 
uveß yeßxhebßil la lejon stiß, as 
ikßam Aakeß unqßa najeß tan ni 
tal chajnaj isuuchil tiß uvaß at 
sotzbßal paav!— tißk ixoj.
18 As ech kuxh nik ibßan ixoj jun 
qßii. As pal veßt ikßußl u Pablo. 
As isuchqßi veßt tibß u Pablo. As 
ech tal veßt ileß: —Tukß vibßii u 
Jesucristo la val see uvaß la el 
axh kßatz u ixojeß,— tißk u Pablo. 
As yak kuxh el veßt u subßuleß 
kßatz ixoj.

19 As tul til veßt unqßa najeß uveß 
kßamin tetz u ixojeß uvaß yeßl veßt 
ipuaj chajnaj la ikßul tiß ixoj, as 
itxey veßt chajnaj u Pablo tukß 
u Silas. As teqßo veßt chajnaj u 
Pablo tukß u Silas vatz tatinbßal 
unqßa bßaal tenameß.
20 As toksa veßt chajnaj u Pablo 
tukß u Silas vatz unqßa bßanol 
tetz isuuchil unqßa tenameß. As 
ech tal veßt chajnaj ileß: —As 
unqßa naj ilaß uveß tiaal Israel, 

as nisotzsa chajnaj ikßußl unqßa 
tenameß,
21 tan nichus chajnaj umaßt 
u chusbßal uvaß yeß la uch 
kunimataß tan oß aa Roma,— tißk 
chajnaj.
22 As txakpu veßt unqßa tenameß tiß 
chajnaj. As tal veßt u bßaal tenameß 
uvaß la eesal u toksaßm chajnajeß, 
as la qßospu veßt chajnaj taßn unqßa 
ibßaara unqßa bßaal tenameß.
23 As tul maßtik iqßospu chajnaj 
sbßaßn, as oksal veßt chajnaj tu 
u kaarsa. As alpu veßt te u xeen 
tetz u kaarsaeß uvaß la chabßal 
ixeep chajnaj.
24 As tul alpu te u najeß, as toksa 
veßt ok naj u Pablo tukß u Silas tu 
u kaarsa tu umaßl u atinbßal uvaß 
jetzßennal ok. As toksa veßt naj u 
toj chajnajeß tu umaßl u tzeß uvaß 
bßanel tuul itziß. As ikßapu veßt u 
tzeßeß u toj chajnajeß aqßal uvaß yeß 
la ooj chajnaj. 

25 As pokßoßch aqßbßal as nik 
inach u Pablo Tiixh, tukß u Silas. 
As nik ibßitza chajnaj unqßa bßitzeß 
tetz Tiixh. As nik tabßi unqßa 
preexhueß.
26 As aat kuxh tabßi chajnaj tul 
umaßl u kabßlaano. As yak kuxh 

iyiku tibß u kaarsaeß. As ijaj 
veßt tibß itziß unqßa kaarsaeß. As 
chajpik veßt el unqßa kateenaeß tiß 
iqßabß unqßa preexhueß skajayil.
27 As tul ul veßt taama u xeen 
tetz u kaarsaeß, as til veßt naj uvaß 
jajlik veßt u kaarsaeß. As teqßo 
veßt jeß tzan naj vichßichßeß tu u 
totzotzeß tiß iyatzßat tibß uvaß nik 
tal jeß ste, tan kamal kat oojiy 
veßt unqßa preexhueß uveß nik tal 
naj.
28 As sikßin veßt u Pablo. As 
ech tal veßt ileß ste: —¡Yeß abßan 
jeß vaßlexh see, tan il oß at oß 
skukajayil tzitzaß!— tißk u Pablo.
29 As ijaj veßt u xeen tetz u 
kaarsaeß xamal tiß tok tu uveß 
atikkat chajnaj. As vaßlik chit 
itßuntßuch veßt naj taßn xoßvichil. 
As kuß veßt naj qaaloj vatz u 
Pablo tukß u Silas.
30 As teqßo veßt el tzan naj 
chajnaj tu u atinbßaleß. As ech 
tal veßt naj ileß: —¿Ex pap, kam 
la unbßaneß tiß uvaß la sotz 
unpaav?— tißk veßt naj.
31 As ech tal veßt chajnaj ileß: 
—Nima u Kubßaal Jesucristo. 
As la sotz veßt apaav tukß unqßa 
aatineß tu vakabßaleß,— tißk u 
Pablo tukß u Silas.
32 As tal veßt chajnaj u bßaßnla 
yoleß tiß u Kubßaal Jesúseß te naj 
as tukß te unqßa tatin najeß uvaß 
atik tikabßal.
33 As an chit tu aqßbßaleß, as 
teqßo veßt u xeen tetz u kaarsaeß 
u Pablo tukß u Silas tiß itxßaat 
uveß kßaxbßinik te chajnaj taßn u 
bßaaraeß. As tul bßaßnxi, as yak 
kuxh aqßax veßt kuß u xeen tetz 
u kaarsaeß xeß u aßeß tukß vibßii u 
Tiixheß tukß unqßa tatineß tikabßal.

34 As teqßo veßt naj u Pablo tukß 
u Silas tikabßal. As taqß veßt naj 
itxßix. As vaßlik chit ichiibß veßt 
naj tukß unqßa tatineß, tiß uvaß kat 
inima chajaak u Tiixheß.

35 As tul sajbßu veßteß, as ichaj 
veßt bßen unqßa bßaal tenameß 
kaßl unqßa xeen tetz u tostiixheß 
tiß bßen talat te u xeen tetz u 
kaarsaeß tiß uvaß la chajpul veßt 
el tzan u Pablo tukß u Silas tu u 
kaarsaeß.
36 As ech tal veßt u xeen tetz u 
kaarsa ileß te u Pablo: —Kat alpiy 
veßt sve taßn kaßl unqßa xeen tetz u 
tostiixheß uvaß la unchajpu veßt el 
ex. As la el veßt chßußl ex, tan la 
uch ebßen veßt tibßaßnil,— tißk naj.
37 As ech tal veßt u Pablo ileß: 
—As tul yeßxnaj bßanax kusuuchil, 
as kat tal unqßa bßaal tenameß 
kuqßospeß vatz unqßa tenameß. As 
kat toksa ok tzan oß chajnaj tu u 
kaarsa. As tul an chit oß aa Roma. 
As yeß la uchi uvaß la kuxh ijutxi 
chajnaj kuchajpuleß. As oßeß yeß la 
el oß tzitzaß. Pet lanal ul chajnaj 
tiß ul teesat el oß,— tißk u Pablo 
te u xeen tetz u kaarsaeß tukß te 
unqßa mayuleß.
38 As bßex tal veßt unqßa xeen 
tetz u tostiixheß u yoleß te unqßa 
bßaal tenameß. As tul tabßi veßt 
unqßa bßaal tenameß uvaß an chit 
aa Roma u Pablo tukß u Silas, as 
xoßv veßt chajnaj taßn u yoleß.
39 As tul oon veßt unqßa bßaal 
tenameß kßatz u kaarsaeß, as ijaj 
veßt chajnaj sotzbßal ipaav te u 
Pablo tukß u Silas. As tal veßt 
chajnaj uvaß la el veßt chßußl u 
Pablo tukß u Silas tu u kaarsa. 
As ijaj veßt unqßa bßaal tenameß 
bßaßnil te chajnaj uvaß yeß la atin 

chajnaj tu u tenameß. Pet la bßen 
chajnaj.

40 As tul el chßußl u Pablo tukß 
u Silas tu u kaarsa, as pal iqßelu 
veßt chajnaj u Lidia tu vikabßaleß 
tukß unqßa qitzßin qatzikeß uvaß 
molik tibß tzitziß. As tul maßt 
iyakßinsat veßt kan chajnaj taama 
unqßa qitzßin qatzikeß, as el veßt 
chßußl chajnaj tu u tenameß.

Niveqßelkabßan unqßa 
aa Tesalónica tiß u 

Pablo tukß tiß u Silas

17  1 As pal veßt u Pablo tukß 
u Silas tu u tenam uvaß 

Anfípolis tukß tu u Apolonia. As 
oon veßt chajnaj tu u Tesalónica 
uvaß atikkat umaßl u atinbßaleß 
tetz nachbßal Tiixh taßn unqßa 
tiaal Israel.
2 As tu xeem qßii, as bßex veßt u 
Pablo tu u atinbßaleß tetz nachbßal 
Tiixh, tan chiannalik chit ste uvaß 
la bßen iyolbße viyol u Tiixheß te 
unqßa imooleß uvaß tiaal Israel 
uvaß nik imol tibß tzitziß. As ech 
kat ibßan u Pabloeß tu jun xeem 
qßii tu oxvaßl xhemaana,
3 tan nikat tal u Pablo isuuchil 
tiß unqßa yoleß uvaß tzßibßamal kan 
tiß uvaß la chit kam u Cristo. As 
la chit ul taama unpajte. As ech 
nik tal u Pablo ileß: —An chit u 
Jesús u Cristo uvaß ni val u yoleß 
stiß,— tißk naj.
4 As at kaßl unqßa tiaal Israel uvaß 
kat niman veßt u yoleß uvaß kat tal 
u Pablo. As nimal unqßa uxhchileß 
uveß niman tetz u Tiixheß kßuxh jit 
tiaal Israel, as nik toksa taama tiß 
inachat Tiixh, as tukß unqßa ixojeß 
uvaß nim iyolbßeleß. As kat imolo 
veßt tibß tukß u Pablo tukß u Silas.

5 Pet ech koj kaßt unqßa tiaal 
Israel uvaß yeß nik niman, as 
chßoßn veßt taama chajnaj. As 
imolo veßt chajnaj kaßt unqßa 
uxhchil uveß txßißla aama chittuß 
uveß nu kuxh ixaan tu bßey 
tukß kaßt unqßa tenameß. As 
veqßelkabßan veßteß. As ok veßt kaßl 
chajnaj tu vikabßal u Jasóneß, tan 
aß nik tal chajnaj uvaß la itxey el 
tzan chajnaj u Pablo tukß u Silas 
tiß tel chßußl vatz unqßa tenameß.
6 Pet jit ilej chajnaj u Pablo 
tukß u Silas. As ijiti veßt el tzan 
chajnaj u Jasóneß tukß kaßt unqßa 
qitzßin qatzikeß. As bßex taqß veßt 
chajnaj u Jasóneß tukß kaßt unqßa 
qitzßin qatzikeß vatz unqßa bßaal 
tenameß. As sikßißm veßt unqßa 
tenameß tiß iveqßelkabßaneß. As 
ech tal ileß: —¡Aß unqßa najeß uvaß 
ni yansan unqßa tenameß skajayil 
vatz u txßavaßeß, as il chajnaj 
kat ulyu tzitzaß tiß iyansal u 
kutenameß!
7 ¡As aß u Jasóneß ni kßulun 
chajnaj tikabßal! ¡As ni teesa 
chajnaj iqßii viley u qijlenaaleß 
uvaß César, tan ni tal chajnaj 
uvaß at umaßt ijlenaal uvaß Jesús 
ibßii!— tißk unqßa tenameß.

8 As tul tabßi veßt unqßa bßaal 
tenameß u yoleß, as txakpu veßt 
iviß tukß unqßa tenameß skajayil.
9 As ijaj veßt unqßa bßaal tenameß 
puaj te u Jasóneß tukß te unqßa 
qitzßin qatzikeß tiß tel chßußl. As 
tul ichoo veßteß, as chajpul veßt 
chajnaj.

Ni tal u Pablo tukß u Silas 
viyol u Tiixh tu u Berea

10 As an chit tu u aqßbßaleß, 
as ichaj veßt bßen unqßa qitzßin 

qatzikeß u Pablo tukß u Silas 
tiß ibßen tu u Berea. As tul oon 
u Pablo tukß u Silas, as bßen 
veßt chajnaj tu u atinbßaleß tetz 
nachbßal Tiixh taßn unqßa tiaal 
Israel.
11 As chßißumalik chit itxumbßal 
unqßa tiaal Israel nik ibßan tzitziß 
tiß unqßa uxhchileß uveß tu u 
Tesalónica, tan ayaßlik chit ikßußl 
kat ikßul viyol u Tiixheß. As jun 
qßii nikat ichus viyol u Tiixheß tiß 
uvaß ma an chit u yoleß uvaß nik 
tal u Pablo ste tukß u Silas.
12 As nimal chit unqßa tiaal 
Israel kat niman u yoleß tukß 
unqßa ixojeß uveß jit tiaal Israel 
uvaß nim talcheß. As echat unqßa 
najeß, tan nimal chajnaj kat 
niman u yoleß unpajte.
13 As tabßi veßt unqßa tiaal Israel 
uveß echen tu u Tesalónica uvaß 
nik tal u Pablo viyol u Tiixheß 
xoßl unqßa imooleß uvaß echen 
tu u Berea. As ul veßt chajnaj 
tu u Berea tiß toksat yol tiviß 
unqßa imooleß tiß uvaß yeß la ikßul 
chajnaj u Pablo tukß u Silas. As 
veqßelkabßan veßt unqßa tenameß 
tu u Berea tiß unqßa yoleß uvaß ul 
tal chajnaj ste.
14 As oora chit tal veßt unqßa 
qitzßin qatzikeß te u Pablo uvaß la 
bßen tu u tzßaßla vitzeß uvaß tziß u 
mar. Pet ech koj u Silas tukß u 
Timoteo, tan kaa veßt chajnaj tu 
u Berea.
15 As tul el veßt chßußl u Pablo 
tu u Berea, as xekelik kaßl unqßa 
qitzßin qatzik stiß. As bßex iqßajsa 
kan chajnaj u Pablo tu u tenam 
uvaß Atenas. As qßaav veßt chajnaj 
tiß bßen talat umaßl u yol uvaß tal 
tzan u Pablo tiß chajnaj, tan aß 

tal u Pablo uvaß la toojela tibß u 
Silas tukß u Timoteo tiß ul ilejat 
chajnaj u Pablo tu u Atenas.

Ni tal u Pablo 
viyol u Tiixh tu u Atenas

16 As tul nikat itxßebßon u 
Pablo tiß tul u Silas tukß u 
Timoteo tu u Atenas, as til veßteß 
uvaß aß kuxh unqßa tzeß tiixheß 
nik toksa unqßa tenameß iqßii. As 
chßoßn veßt te u Pablo tul tila uvaß 
nik ibßan unqßa tenameß.
17 As nik tal veßt u Pablo isuuchil 
viyol u Tiixheß te unqßa imooleß 
uvaß tiaal Israel as tukß te kaßt 
unqßa uxhchileß uvaß nik toksa 
taama tiß inachat Tiixh uvaß jit 
tiaal Israel uvaß nik ikßul tibß tu u 
atinbßaleß tetz nachbßal Tiixh. As 
echat nik ibßan jun qßii xoßl unqßa 
uxhchileß uvaß nik ikßul tibß tu u 
kßayibßaleß.

18 Pet nik iyaa veßt tibß kaßl 
unqßa naj tukß u Pablo, tan 
chuselik tibß unqßa najeß tiß unqßa 
txumbßal uvaß nik ichus unqßa 
epicúreo as tukß kaßt unqßa 
estoico. As ech nik tal kaßl 
chajnaj ileß svatzaj: —¿Kam ni 
tokkat u mamaßla yoleß uveß ni 
tal u najeß?— tißk chajnaj. Pet 
kaßt chajnaj ech nik tal ileß: —Pet 
texh alol tetz iyol unjoltu tiixh 
naj uvaß tetz umaßt tenam,— tißk 
chajnaj, tan tiß uvaß nik tal u 
Pablo u bßaßnla yoleß tiß u Jesús, 
as tiß u tulebßal taama u Jesús 
unpajte.
19 As itxey veßt chajnaj u Pablo. 
As toksa veßt ok chajnaj u Pablo 
vatz unqßa bßaal tenameß viß u 
umaßl u tal vitz uvaß Areópago 
ibßii uvaß at pokßoßch u tenameß. 

As ech tal veßt chajnaj ileß: —Al 
sqe kam chusbßalil uveß eqßomal 
tzan aßn, tan nu kusaß qootzitaß,
20 tan vaßlen kuxh u yoleß uveß 
naal ok tzan sqe uveß ni qabßi. As 
nu kusaß la aal isuuchil sqe kam 
ni tokkat u yoleß uveß naaleß,— 
tißk chajnaj.
21 (Tan jankßal unqßa uxhchileß 
uveß aa Atenas as tukß unqßa 
uxhchileß uveß vaßlen tenam 
tzaanalkat uvaß jejlik tu u Atenas 
unpajte, as chiannallu kuxh 
ste uvaß aß kuxh umaßl u akß 
txumbßal la iyoleß as la tabßi, uvaß 
aßn cheenajle.) 

22 As txaklik veßt u Pablo xoßl 
unqßa bßaal tenameß viß u vitzeß 
uvaß Areópago. As ech tal veßt 
ileß: —Ex aa Atenas, as ni vileß 
uvaß atoßk chit etaama tiß unqßa 
uqßibßaleß,
23 tan tul kat pal in tu unqßa 
atinbßaleß uveß nenachkat unqßa 
etiixheß, as kat vil umaßl u 
atinbßal uvaß tzßibßamalkat umaßl 
u tzßibß uvaß ech ni tal ileß: «U 
atinbßaleß u vaaß, tan tetz u Tiixheß 
uvaß yeß ootzimal sqaßn» tißk u 
tzßibßeß. As an kuxh u Tiixheß uvaß 
nenacheß kßuxh yeß ootzimal 
setaßn, aßeß tuk val isuuchil sete.

24 As aß u Tiixheß uvaß cheesan 
tetz u vatz txßavaßeß tukß unqßa 

uveß at vatz u txßavaßeß skajayil, 
as Aakeß ni bßooqßolin jankßal 
uvaß at tu almikaß as tukß u vatz 
txßavaßeß. Pet jit eyen Aakeß tu 
umaj kabßal uvaß bßanel taßn umaj 
uxhchil.
25 As jit tzßajinal la lochpu 
Aak taßn umaj uxhchil. As 
yeßxhkam nisaßvit tiß Aak, tan 
Aakeß ni aqßon u kutiichajileß 
tukß u kajiqßeß as tukß unqßa veeß 
skajayil.
26 As icheesa kan Aak umaßl u 
naj vatz u txßavaßeß sbßaxa. As tiß 
naj kat cheekat unqßa tenameß, 
aqßal uvaß la atin vatz u txßavaßeß 
skajayil. As an kuxh Aak kat 
kßujbßaßn kan uvaß jatvaßl qßii 
la ibßan junun ijlenaal vatz u 
txßavaßeß tukß vitenameß as jankßal 
txßavaß la tetzi unpajte.
27 As ech ibßan Aakeß, aqßal uvaß 
la toksa unqßa tenameß taama tiß 
Aak, kßuxh ech Aakeß vatz unqßa 
tenameß echeß umaj kam uvaß la 
ichuk umaj tzot tukß iqßabß. As 
najli kuxh Aakeß sukukßatz,
28 tan ibßaßnil kuxh Aakeß uvaß 
isleßl oß, as nu kuxaaneß, as at 
oß. Echeß uvaß alel kan taßn kaßl 
unqßa naj uvaß tzßibßan tetz unqßa 
txumbßaleß sexoßl uvaß ech ni tal 
ileß: «Tan Aakeß cheesan qetz,» 
tißk chajnaj.
29 Estißeß yeß la uchi uvaß la qaleß 
uvaß ech u Tiixheß echeß umaj 
vatzibßal uveß bßanel taßn qßan 
chßichß uvaß ooroß, moj bßanel 
taßn umaßt bßaßnla chßichß, moj 
taßn umaj bßaßnla kßubß uvaß 
kat ibßan umaj naj tukß kuxh 
u taqßonbßeßneß as tukß kuxh 
vitxumbßaleß, tan aß u Tiixheß 
cheesan qetz.

30 As yeß kat toksa veßt u Tiixheß 
vipaav unqßa tenameß stuul tiß 
uvaß yeß kat toksa taama tiß Aak 
naßytzan. Pet cheel ni tal veßt u 
Tiixheß te unqßa tenameß skajayil 
uvaß la ikßaxa tibß, as la toksa 
taama tiß Aak,
31 tan at umaßl u qßii kßujlu kan 
taßn Aak tiß ibßanax isuuchil 
unqßa tenameß skajayil, tan at 
umaßl u uxhchil uvaß txaael taßn 
Aak uvaß la bßanon kusuuchil. As 
Aakeß kat kßuchun u uxhchileß 
sqe tul kat tulsa Aak taama 
unpajte tul maßtik ikameß,— tißk 
u Pablo.
32 As tul tabßi veßt unqßa bßaal 
tenameß u yoleß uvaß tal u Pablo 
tiß tul taama unqßa kamnajeß 
unpajte, as at chajnaj tzeßlebßalik 
kuxh ste. Pet ech koj kaßt chajnaj, 
tan ech tal veßt ileß: —As xamtel 
la qabßi unbßiitoj isuuchil u yoleß 
uveß naaleß,— tißk chajnaj.

33 As el veßt chßußl u Pablo xoßl 
chajnaj.
34 As at uxhchil niman u yoleß 
uvaß tal u Pablo. As kat imolo 
veßt tibß chajnaj tukß u Pablo 
tu u Areópago. As antik veßt u 
Dionisio kat niman u yoleß, as tukß 
umaßt u bßaßnla ixoj uvaß Dámaris, 
as tukß kaßt unqßa uxhchileß.

Nibßen u Pablo tu u Corinto

18  1 As el veßt chßußl u Pablo 
tu u Atenas. As bßen veßt 

tu u Corinto.
2 As tzitziß ikßulkat tibß u Pablo 
tukß umaßt vimool uvaß tiaal 
Israel, uvaß Aquila ibßii. As aß 
echenikkat tu u nimla tenameß 
uvaß Ponto. As tul yeßxh jatvaßl 
qßii tel chßußl tu u Italia tukß u 

tixqel uvaß Priscila, tan tiß uvaß 
maßtik talat u ijlenaal uvaß 
Claudio tel chßußl unqßa tiaal 
Israel skajayil tu u Roma. As bßex 
iqßelu veßt u Pablo u Aquila tukß 
u Priscila.
3 As atin veßt u Pablo xeß u 
Aquila tukß u Priscila, tan tiß uvaß 
eela kuxh u taqßon u Pablo tukß 
u Aquila, tan nik itzßis chajnaj 
tzßußm tiß uvaß nitxakon tiß unqßa 
lakich pacheß. As nik iloch tibß 
chajnaj svatzaj tiß u aqßoneß.
4 As tu jun xeem qßii, as nik tex u 
Pablo tu u atinbßaleß tetz nachbßal 
Tiixh. As nik iyolbße veßteß tukß 
unqßa imooleß uvaß tiaal Israel as 
tukß unqßa uxhchileß unpajte uveß 
jit tiaal Israel tiß toksal tiviß uvaß 
aß u Jesús u Cristo.

5 As tzaa veßt u Silas tukß u 
Timoteo tu u Macedonia tiß ibßen 
kßatz u Pablo tu u Corinto. As tul 
oon chajnaj, as til chajnaj uvaß 
ayaßl chit ikßußl u Pablo nik tal 
isuuchil u yoleß tiß u Jesucristo te 
unqßa imooleß uvaß tiaal Israel.
6 Pet yoqßon unqßa tenameß, tan 
tiß uvaß yeß nik isaß tabßit u yoleß 
uveß nik tal u Pablo. As ichitu 
veßt el u Pablo u pojoeß tiß u 
toksaßmeß kßuchbßal tetz uvaß yeß 
bßaßn vitxumbßal unqßa tenameß. 
As ech tal veßt u Pablo ileß: 
—Etetz veßteß u paaveß. As yeß veßt 
unpaav setiß. As la vaqß veßt kan 
ex cheel, tan la bßen val veßt u 
yoleß xoßl unqßa tenameß uveß jit 
tiaal Israel,— tißk u Pablo.

7 As el veßt chßußl u Pablo tu u 
atinbßaleß tetz nachbßal Tiixh. As 
ech toon tikabßal umaßl u naj 
uvaß Ticio Justo, uvaß jit tiaal 
Israel. As nik ixoßva naj u Tiixheß. 

As echenik ikabßal naj txala u 
atinbßaleß tetz nachbßal Tiixh.
8 As u naj uvaß Crispo, viqßesal u 
atinbßaleß tetz nachbßal Tiixh, as 
inima veßt naj u Kubßaal Jesús, 
tukß unqßa tatineß. As ech kat 
ibßan unjoltu unqßa aa Corinto, 
tan tul kat tabßi veßt u bßaßnla 
yoleß tiß u Jesús, as nimal uxhchil 
kat niman veßteß. As kat kuß veßt 
xeß u aßeß tukß vibßii u Jesús.

9 As ibßan tu umaßl aqßbßal, as 
ikßuch tibß umaßl u vaaß tivatzikß 
u Pablo. As ech tal veßt ileß: «Yeß 
xoßv axh tiß talax vunyoleß. As 
ayaßsak ayoloneß tiß aalat isuuchil 
u yoleß,
10 tan at ineß seeß. As yeßxhebßil 
la bßanon umaj vaßlexh see, tan 
nimal uxhchil at tzitzaß tu u 
tenameß uvaß ni niman in,» tißk u 
Jesús.
11 As umaßl yaabß tukß vaajil ichß 
kat atin u Pablo tu u Corinto tiß 
ichusat viyol u Tiixheß te unqßa 
uxhchileß.

12 As tu unqßa qßiieß, as atik ok 
u Galión bßanol ivatz u ijlenaaleß 
tu u Acaya. As imol veßt tibß 
unqßa tiaal Israel uvaß yeß nik 
niman u yoleß uvaß tal u Pablo 
tiß u Jesús. As teqßo veßt chajnaj 
u Pablo vatz u bßanol ivatz u 
ijlenaaleß tiß ibßanat naj isuuchil 
u Pablo.
13 As ech tal veßt chajnaj ileß: 
—As u najaß, as nu kuxh iyansa 
naj iviß unqßa tenameß tiß uvaß yeß 
la inima u kuleyeß tiß toksal iqßii 
u kuTiixheß,— tißk chajnaj.

14 As tul aalik ixeßt veßt u Pablo 
yolon tiß iqßalat tibß, as ech tal u 
Galión ileß te unqßa xochol tetz u 
Pablo: —Ex tiaal Israel, as tiila 

paav koj u tetz u najeß as paasaibß 
koj kat ibßan naj vatz u leyeß, as 
la uchi uvaß la unkuy ex tiß vabßit 
isuuchil veyoleß.
15 Pet eyoltaj sevatzaj, tan yeß 
nunsaß uvaß la voksa ok vibß 
sexoßl tiß ibßanchu esuuchil, 
tan ni vileß uvaß tiß kuxh unqßa 
echusbßaleß as tiß kuxh ibßii umaj 
uxhchil as tiß kuxh unqßa eleyeß 
neyaakat etibß,— tißk u Galión.
16 As itilu veßt el tzan naj unqßa 
uxhchileß tu u abßibßaleß.
17 As itxey veßt unqßa uxhchileß u 
Sóstenes uvaß iqßesal u atinbßaleß 
tetz nachbßal Tiixh. As vatz chit 
u Galión ikßaxbßisakat veßt unqßa 
uxhchileß u Sóstenes. As jit kuxh 
toksa u Galión stuul kam uvaß 
nik ibßan unqßa tenameß te u 
Sóstenes.

18 As nimatel qßii atin u Pablo 
tu u Corinto. As xamtel veßt 
stuul, as taqß veßt kan u Pablo 
unqßa qitzßin qatzikeß tiß iqßaavik 
bßen tu u Siria unpajte. As bßen 
veßt u Priscila tukß vitzumel u 
Aquila stiß. As tul yeßxnik ok tu 
u barco tu u Cencrea tiß ibßen tu 
u Siria, as teesa veßt u Pablo u 
xißl ivißeß skajayil texhlal tetz uvaß 
maßtik itzojpisal umaßl u yol uvaß 
maßtik talat vatz u Tiixheß.

19 As ok veßt u Pablo tu u barco, 
tukß u Priscila as tukß u Aquila. 
As tul bßen veßteß, as oon veßt tu 
u Éfeso. As taqß veßt kan u Pablo 
u Priscila tukß u Aquila tzitziß. 
As ok veßt u Pablo tu u atinbßaleß 
tetz nachbßal Tiixh tiß iyolbßel 
u yoleß tiß u Jesús tukß unqßa 
imooleß uvaß tiaal Israel.
20 As ijaj veßt unqßa uxhchileß 
bßaßnil te u Pablo tiß uvaß nimaltel 

qßii la atin kan tu u Éfeso. As jit 
isaß u Pablo ikaaik kan.
21 As ijatx veßt tibß tukß unqßa 
uxhchileß. As ech tal kan u Pablo 
ileß: —Asoj la ibßan Tiixh bßaßnil, 
as latel ul unqßelu ex unpajte,— 
tißke. As ok veßt u Pablo tu u 
barco unpajte. As el veßt chßußl tu 
u Éfeso.

Ni toon u Pablo tu
u Antioquía unpajte 
uvaß echen tu u Siria

22 As tul oon u Pablo tu 
u Cesarea, as bßen veßt tu u 
Jerusalén tiß bßen iqßelut unqßa 
qitzßin qatzikeß. As bßen veßt tu u 
Antioquía.
23 As tul nimal qßii maßtik tatin 
veßt u Pablo tu u Antioquía, as 
junun chit bßex iqßelut veßt unqßa 
tenameß uveß echen tu u Galacia 
as tukß tu u Frigia tiß iyakßinsal 
kan taama unqßa qitzßin qatzikeß.

Ni tal u Apolo viyol 
u Tiixh tu u Éfeso

24 As oon veßt umaßt u tiaal 
Israel uvaß Apolo tu u Éfeso, 
uvaß tzaanaj tu u Alejandría. As 
chßißumal iyolon naj, tan chuselik 
tibß naj tiß viyol u Tiixheß uveß 
tzßibßamal kan.
25 As ayaßlik chit ikßußl naj tiß 
ichusuneß. As kßuxh aß kuxh 
ootzimalik taßn naj uvaß nik 
taqßax kuß unqßa uxhchileß xeß u 
aßeß taßn u Xhuneß, as jik chit nik 
tal naj isuuchil u yoleß tiß inimal 
u bßaßnla chusbßaleß uvaß alel kan 
taßn u Kubßaal Jesús, tan maßtik 
ichusax naj tiß viyol Aakeß.
26 As aß chit u Apolo yeß nik 
ixoßveß tiß ichusuneß tu u atinbßaleß 

tetz nachbßal Tiixh. As tul tabßi 
veßt u Priscila tukß u Aquila, as 
bßex teqßo veßt el tzan chaßma u 
Apolo sijunal. As tal veßt chaßma 
unbßiit isuuchil te naj tiß inimal 
unqßa chusbßaleß tiß viyol u Tiixheß.
27 As tul tal u Apolo ibßen tu u 
Acaya, as toksa veßt unqßa qitzßin 
qatzikeß xeß taama. As itzßibßa 
veßt bßen umaßl u ußuj te unqßa 
qitzßin qatzikeß tzitziß, tiß uvaß la 
kßulpu u Apolo tibßaßnil tul la 
oon tu u Acaya. As tul oon veßt 
u Apolo tu u Acaya, as iloch veßt 
naj unqßa qitzßin qatzikeß uvaß 
maßtik ikßujbßaßt ikßußl tiß u Jesús 
tukß vibßaßnil u Tiixheß,
28 tan vatz chit unqßa tenameß 
nikat tal u Apolo isuuchil u yoleß 
tiß u Jesús. As tul tabßi unqßa 
tenameß u yoleß, as jit chee veßt 
iyol, tan aß chit isuuchil viyol u 
Tiixheß nik taleß uveß tzßibßamalik 
kan uvaß aß u Jesús u Cristo.

Nibßen u Pablo 
tu u Éfeso unpajte

19  1 As tul atik u Apolo tu u 
Corinto, as bßex iqßelu u 

Pablo unqßa qitzßin qatzikeß tulaj 
unqßa tenameß tu u Galacia tukß 
tu u Frigia. As tul bßaßnxi, as oon 
veßt u Pablo tu u Éfeso, uvaß kat 
bßex ilejkat kaßl unqßa niman tetz 
u yoleß uveß nik tal u Xhuneß.
2 As ech tal veßt u Pablo ileß 
ste: —¿Ma kat ekßul u Tiixhla 
Espíritu tu vetaanxelaleß tul kat 
enima viyol u Tiixheß uveß kat 
tal u Xhuneß sete?— tißk u Pablo. 
Ech tal veßt unqßa uxhchil ileß: 
—Yeß atixoj qabßi yol tiß uvaß at u 
Tiixhla Espíritu uveß naaleß,— tißk 
naj.

3 As ech tal u Pablo ileß: —¿As 
kam kat alpu qßi sete tul kat kuß 
ex xeß u aßeß?— tißk u Pablo. As 
ech tal unqßa uxhchil ileß: —Kat 
kunima u yoleß uvaß kat tal u 
Xhuneß sqe tiß kukuß xeß u aßeß 
tukß vibßii u Tiixheß,— tißk unqßa 
uxhchileß.
4 As ech tal veßt u Pablo ileß: 
—Kat taqß kuß ex u Xhuneß xeß u 
aßeß kßuchbßal tetz uvaß kat ekßaxa 
etibß tiß vepaaveß. As kat tal u 
Xhuneß sete tukß te unqßa tenameß 
uvaß la enima umaßl u uxhchil 
uvaß aßn la uli. As tul aß u Jesús 
uveß Cristo nik tal u Xhuneß,— 
tißk u Pablo.
5 As tul tabßi veßt unqßa uxhchileß 
u yoleß uveß nik tal u Pablo, as kuß 
veßt xeß u aßeß tukß vibßii u Kubßaal 
Jesús taßn u Pablo.
6 As tul taqß jeß u Pablo iqßabß 
tiß unqßa uxhchileß, as ok veßt u 
Tiixhla Espíritu tu u taanxelaleß. 
As tal veßt unqßa uxhchileß umaßt 
yolbßal uvaß yeß ootzimalik staßn 
tiß talat unqßa yoleß uvaß nik tal u 
Tiixhla Espíritu ste.
7 As kabßlaval u tachul unqßa 
najeß uveß atike.

8 As oxvaßl ichß uvaß nik tex 
u Pablo tu u atinbßaleß tetz 
nachbßal Tiixh tu u Éfeso, as yeß 
nik ixoßveß. Tan nik tal isuuchil 
te unqßa uxhchileß tiß u tijleßm u 
Tiixheß. As nik toksa u Pablo xeß 
taama unqßa uxhchileß tiß uvaß la 
ok xoßl unqßa tenameß uvaß at jaqß 
u tijleßm u Tiixheß.
9 Pet at uxhchil uvaß yeß nik 
inima u yoleß uvaß tal u Pablo, 
tan jit isaß tabßitaß. As vatz chit 
unqßa tenameß nik teesakat unqßa 
uxhchileß iqßii u akß chusbßaleß tiß 

u Jesús. Estißeß kat teesa veßt el 
tibß u Pablo kßatz unqßa uxhchileß. 
As kat imolo veßt tibß tukß unqßa 
niman tetz u Tiixheß tu umaßt u 
kabßal uvaß nik ichusunkat umaßl 
u naj uvaß Tiranno ibßii. As jun 
qßii nik iyolbße u Pablo u yoleß tiß 
u Jesús.
10 As ech nik ibßan u Pablo tu 
kaßvaßl yaabß. Estißeß uvaß nimal 
unqßa uxhchileß tu u Asia, kat 
abßin isuuchil u yoleß tiß u 
Kubßaal Jesús, kßuxh tiaal Israel 
as moj jit tiaal Israel.
11 As nimal chit unqßa nimla 
bßaßnileß kat ikßuch u Tiixheß taßn 
u Pablo. As kat chit teqßo taama 
unqßa tenameß staßn.
12 As at uxhchil kat eqßon veßt 
bßen kaßl unqßa ixbßußj as tukß 
unqßa vatz kux uvaß nik ibßanbße 
u Pablo. As tul kat oksal tiß unqßa 
aachßoßmeß, as kat bßaßnxiy veßt 
unqßa aachßoßmeß. As kat el veßt 
unqßa subßuleß tiß unqßa uxhchileß 
unpajte.

13 As atik kaßl unqßa tiaal 
Israel uvaß nik ixaan tulaj unqßa 
tenameß tiß teesal el unqßa 
subßuleß kßatz unqßa uxhchileß. As 
aß tal chajnaj uvaß tukß vibßii u 
Kubßaal Jesús la el unqßa subßuleß. 
As ech tal chajnaj ileß te unqßa 
subßuleß: —Tukß vibßii u Jesús 
uvaß ni tal u Pablo la val sete uvaß 
la el ex tiß unqßa uxhchileß,— tißk 
chajnaj.
14 As ech nik ibßan vujvaßl vikßaol 
u naj uvaß Esceva uvaß an chit 
tiaal Israel. As naj umaßl viqßesal 
oksan iyol tenam vatz Tiixh.
15 As tul maßtik talat vujvaßl 
vikßaol u Esceva te umaßl u 
subßul, as ech tal u subßul ileß: 

—Ootzimaleß u Jesúseß svaßn. As 
ateß sunkßußl uvaß abßil u Pablo. 
Pet ech koj ex, tan ¿abßiste 
ex?— tißk u subßuleß.
16 As yak kuxh isuti bßen tibß 
u najeß tiß chajnaj uveß atik u 
subßuleß skßatz. As olebß veßt naj tiß 
chajnaj, tan atik veßt iyakßil naj 
taßn u subßuleß. As ooj veßt unqßa 
najeß tu u kabßaleß, tan maßtik 
ikßaxbßisaleß as maßtik iqßixmu 
unqßa toksaßmeß taßn u najeß uvaß 
atik u subßuleß skßatz.

17 As tul tabßi veßt unqßa 
tenameß tu u Éfeso kam uvaß 
uchi, as xoßv veßteß, kßuxh tiaal 
Israel as kßuxh jit tiaal Israel. As 
ok veßt iqßii u Kubßaal Jesúseß taßn 
unqßa tenameß.
18 As nimal unqßa uxhchileß uveß 
kat niman veßt u Jesúseß, as 
ixoch veßt tibß vatz u Tiixheß tiß 

uvaß kam u vaßlexheß uveß maßtik 
ibßanataß.
19 As echat ibßan unqßa uxhchileß 
uvaß nik bßanon u txßißlaßmileß, 
tan nimal uxhchil kat teqßo 
veßt tzan unqßa tußujeß tetz u 
txßißlaßmileß. As tul kat ixmali, as 
laval toxkßal (50) mil puaj ijaßmil. 
As kat tzßeßsal veßt vijaßmileß vatz 
unqßa tenameß.
20 As pax veßt itzibßlal u yoleß 
tiß u Kubßaal Jesúseß. As ech 
iyakßin veßt vibßaßnileß xoßl unqßa 
tenameß. 

21 As tul maßtik ipal unqßa veeß 
uchi, as tal veßt jeß u Pablo ste tiß 
uvaß la bßen veßt tu u Jerusalén, 
tul uvaß maßtik tolebß tiß iqßelut 
unqßa qitzßin qatzikeß uveß at tu 
u Macedonia tukß tu u Acaya. As 
ech tal veßt jeß ileß ste: «As la atin 
unbßooj in tu u Jerusalén. As aßn 
la bßen veßt in tu u Roma,» tißke.
22 As ichaj veßt bßen u Pablo 
kaßvaßl unqßa lochol tetz tu u 
Macedonia, u Timoteo tukß u 
Erasto. As nimatel qßii ibßan kan 
u Pablo tu u Asia.

Niveqßelkabßan 
unqßa tenam tu u Éfeso

23 As tu unqßa qßiieß, as 
xoßvebßal chit iveqßelkabßan unqßa 
tenameß tu u Éfeso tiß unqßa 
chusbßaleß uveß nik tal u Pablo, 
tiß uvaß la inima unqßa tenameß u 
Jesús.
24 As ech ixeßt veßt unqßa tenameß 
veqßelkabßanoj. Tan atik umaßl 
u txeqßol chßichß uvaß Demetrio 
ibßii uvaß nik bßanon vivatzibßal u 
kabßaleß uvaß nik inachkat unqßa 
tenameß umaßl u tiixh uvaß Diana. 
As nimal puaj nik itxßak naj tukß 

unqßa imooleß uveß nik taqßonvu 
kßatz naj.
25 As imol veßt naj unqßa imooleß 
tukß unqßa uxhchileß uvaß eela 
u taqßon najeß stukß. As ech tal 
u Demetrio ileß: —Ootzimaleß 
setaßn uvaß tiß u qaqßoneß nu 
kutxßakkat u kupuajeß.
26 As abßimaleß setaßn as netileß 
uvaß nibßan u najeß uvaß Pablo, 
tan vaßl ixaan naj tiß talataß uvaß 
jit tiixh uveß nu kubßaneß. As 
nimax unqßa tenameß ipit naj. As 
jit kuxh tzitzaß tu u Éfeso. Pet 
echat chit nibßan naj tu unjoltu 
unqßa tenameß uvaß echen 
sukunajlich.
27 As la ibßaneß uvaß tuk tzßejxo 
oß tukß u kukßaßyeß. As jit kuxh 
oß uvaß tuk iyansa oß naj. Pet 
tuk eloj iqßii u kabßaleß uvaß 
ninachpukat u kutiixheß uvaß 
Diana. As la yaß veßt toksal 
iqßii. As tul aßeß ni qoksa iqßii 
tiß kunachataß tzitzaß tu u Asia. 
As echat nibßan unqßa tenameß 
skajayil vatz u txßavaßeß,— tißk u 
Demetrio.

28 As tul tabßi veßt unqßa najeß, 
as aal chit ul veßt iviß. As sikßin 
veßt chajnaj. As ech tal veßt ileß: 
—¡Nim iyolbßeleß u kutiixheß uveß 
Diana tzitzaß tu u Éfeso!— tißk 
chajnaj.
29 As oora kuxh imol veßt tibß 
unqßa tenameß, kßuxh yeß tootzaj 
kam stiß kßulikkat tibß. As yak 
kuxh bßex itxey veßt unqßa 
tenameß kaßvaßl u aa Macedonia 
uvaß Gayo tukß Aristarco, tan tiß 
uvaß xekik chajnaj tiß u Pablo. As 
iqini veßt ok chajnaj unqßa imool 
u Pablo tu uveß nimolkat tibß 
unqßa tenameß.

30 As tal veßt u Pablo uvaß la bßen 
tal isuuchil te unqßa tenameß. As 
jit isaß unqßa qitzßin qatzikeß.
31 As jit isaß kaßl unqßa iqßesal 
unqßa tenameß uvaß atik tu u Éfeso, 
tan tetz kßultziß tibß chajnaj tukß u 
Pablo. As taqß bßen chajnaj yol te 
u Pablo uvaß yeß la bßen toksa tibß 
u Pablo xoßl unqßa tenameß.
32 As unqßa tenameß uvaß molik 
tibß as at uxhchil vaßlen kuxh 
nikat taleß tul nik isikßineß. Pet 
ech koj unjolte, tan vaßlen nik tal 
unpajte, tan tiß uvaß yeß tootzaj 
kam stiß nik tuchkat u molibßeß.
33 As itxaa veßt unqßa tiaal Israel 
umaßl vimool uvaß Alejandro. As 
ijojpi veßt ok chajnaj vatz unqßa 
tenameß uvaß nik isikßineß. As taqß 
veßt jeß u Alejandro iqßabß tiß uvaß 
la yaß unqßa tenameß tiß isikßineß, 
tan nik isaß naj talat isuuchil te 
unqßa tenameß uvaß yeßl tokebßal 
unqßa tiaal Israel uvaß jejleßl tu u 
Éfeso tiß uveß nik ibßan u Pablo.
34 As tul texhla veßt unqßa 
tenameß uvaß an chit tiaal Israel 
u Alejandro, as aal chit sikßin veßt 
unqßa tenameß unpajte. As kamal 
kaßvaßl oora ibßana tiß isikßineß. As 
ech nik tal ileß: —¡Nim talcheß u 
kutiixheß uvaß Diana tzitzaß tu u 
Éfeso!— tißk unqßa tenameß.

35 As tul maßtik ipal veßt kaßvaßl 
oora, as olebß veßt u aatzßibßeß tiß 
ikuß iviß unqßa tenameß. As ech tal 
naj ileß: —Ex tenam tzitzaß tu u 
Éfeso, ootzimaleß sqaßn skukajayil 
uvaß oß xeol tetz u atinbßaleß uvaß 
ninachpukat u kunimla tiixheß 
uvaß Diana, tan aß kußkat chßußl 
vivatzibßal tu almikaß.
36 As yaßojtaj ex, tan yeßxhebßil 
la alon uvaß jit tiixh, tan 

ootzimaleß sqaßn skukajayil. 
As eyaßsataj uveß nebßaneß. As 
yeßxhkam kuxh ebßana tukß 
oojela tzii,
37 tan unqßa najeß uvaß kat eteqßo 
tzan, as yeßl iqßii u kutiixheß ni 
teesa chajnaj. As mitaßn umaj 
vaßlexh nibßan chajnaj tu u 
tatinbßal u kutiixheß.
38 Asoj at ipaav unqßa najeß 
vatz u Demetrio tukß kaßt unqßa 
imooleß uvaß txeqßol chßichß, as 
ech itxaßk unqßa bßanol tetz 
kusuuchileß ati. As bßenoj ixoch 
u Demetrio chajnaj vatz unqßa 
bßanol tetz kusuuchileß, tan aß 
chajnajeß la bßanon isuuchil.
39 Asoj at umaßtoj yol uvaß la 
exoch unqßa najeß stiß, as aß la 
bßen etalkat tijikil tu u atinbßaleß 
tetz nachbßal Tiixh uvaß kßujlu 
kan taßn u kuleyeß.
40 ¿As kam qßi la qaleß asoj la 
chßotil kutziß tiß u vaßlexheß uveß 
nu kubßaneß? As la ibßaneß uvaß la 
alax sqiß uvaß oß kuxh aachßaßo, 
tan jit kuxh ivatz uveß nu 
kubßaneß,— tißk u aatzßibßeß.
41 As tul maßtik talat naj u 
yoleß, as ech tal veßt naj ileß: 
—Bßenojtaj ex tekabßal,— tißk naj. 
As ijatx veßt tibß unqßa tenameß 
skajayil.

Nipal u Pablo tu u Macedonia 
tiß toon tu u Grecia

20  1 As tul yaß veßt 
iveqßelkabßan unqßa 

tenameß tu u Éfeso, as imolo veßt 
u Pablo unqßa qitzßin qatzikeß 
tiß iyakßinsal kan. As tul maßtik 
iqßalut veßt tibß u Pablo tukß unqßa 
qitzßin qatzikeß, as bßen veßt u 
Pablo tu u Macedonia.

2 As pal iqßelu veßt u Pablo unqßa 
qitzßin qatzikeß tu unqßa tenameß 
tu u Macedonia tiß iyakßinsaleß. 
As oon veßt tu u Grecia.
3 As oxvaßl ichß bßex ibßan u Pablo 
tzitziß. As tul tal veßt u Pablo tok 
tu u barco tiß ibßen tu u Siria, as 
alpu veßt ste uvaß nikat ichuk 
unqßa tiaal Israel txumbßal tiß 
itxeypeß, tan tiß uvaß yeß nikat 
isaß uvaß la ipaxsa u Pablo u 
yoleß tiß u Jesús. As tal veßt u 
Pablo uvaß la qßaavik bßen stoj 
vatz u txßavaßeß. As pal veßt tu u 
Macedonia unpajte.
4 As bßen veßt u Sópater stiß 
uvaß echen tu u Berea, tukß u 
Aristarco, tukß u Segundo uvaß 
tzaanaj tu u Tesalónica, tukß u 
Gayo uvaß tzaanaj tu u Derbe, 
tukß u Timoteo, tukß u Tíquico, 
tukß u Trófimo uvaß tzaanaj tu u 
Asia.
5 As bßax veßt unqßa qitzßin 
qatzikeß. As aß itxßebßkat oß tu u 
Troas.
6 As tul pal veßt unqßa qßiieß uvaß 
nik itxßaßpkat u paaneß uvaß yeßl 
levadura nikuß xoßl, as el veßt 
chßußl oß tukß u Pablo tu u Filipos 
tu u barco. As oßvaßl qßii stuul as 
bßex kukßul veßt qibß tukß unqßa 
qitzßin qatzikeß tu u Troas. As 
vujvaßl qßii atin veßt oß tzitziß.

Nipal iqßelu u Pablo unqßa 
niman tetz u Jesús tu u Troas
7 Tu bßaxa qßii tetz u 

xhemaanaeß as kumool veßt 
qibß tukß unqßa qitzßin qatzikeß 
tiß kujatxat u paaneß. As tul nik 
ichusun veßt u Pablo xoßl unqßa 
qitzßin qatzikeß, as yeß nik iyaß 
veßt tiß ichusuneß techal oon 

pokßoßch aqßbßal, tan ech veßt 
qßejal bßen veßt oß tukß u Pablo.
8 As atik oß titoxvu ichup u 
kabßaleß. As kalabß chit xamal 
matxike tu u kabßaleß.
9 As xonlik umaßl u chelem naj 
uvaß Eutico tu vitokebßal saj u 
kabßaleß. As tzaa veßt ivataßm u 
chelem najeß, tan antelik kuxh 
iyolon u Pablo. As vat veßt u 
chelem najeß tziß u tokebßal sajeß. 
As chajpik veßt tzan naj titoxvu 
ichup u kabßaleß. Tul ul xekpoj 
veßteß, as maßtik ikam veßteß.
10 As kuß veßt chßußl u Pablo. 
Jojebß veßt jeß tiibßa u chelem 
najeß. As ijele veßt u Pablo naj. As 
ech tal ileß: —Yeß kuxh xoßv ex, 
tan kat ulyu taama naj,— tißk u 
Pablo.
11 As qßaavik veßt jeß u Pablo. As 
tul maßtik ijatxpu veßt u paaneß 
sukuxoßl as maßtik kutxßaßn veßteß 
tukß unqßa qitzßin qatzikeß, as xeßt 
veßt u Pablo yolon techal isajbßu 
veßteß. As aßn bßen veßt oß.
12 As bßex aqßaxoj kan u chelem 
najeß tikabßal, tan isliktel naj. As 
chiibß veßt taama unqßa qitzßin 
qatzikeß.

Ni tel chßußl u Pablo 
tu u Troas as ni toon 

tu u Mileto
13 As bßax veßt oß tiß kubßen tu u 

barco. Tul oon veßt oß tu u Asón 
tiß pal qeqßot u Pablo, tan ech 
uvaß maßtik kuyolataß uvaß yeß la 
bßen u Pablo viß u aßeß. Pet stoj 
kuxh la bßenkat.
14 As tul kat pal qeqßo u Pablo 
tu u Asón, as jeß veßt u Pablo 
sukukßatz tu u barco. As ul veßt oß 
tu u Mitilene.

15 El veßt oß tu u Mitilene. As tu 
veßt umaßt qßii pal veßt oß najlich u 
Quío. As tu umaßl qßii as oon veßt 
oß tu u Samos uvaß tziß u mar. As 
umaßt qßii kuxaa viß u mar. As pal 
unbßiil oß tu u Trogilio. As oon 
veßt oß tu u Mileto,
16 tan atik ok tiviß u Pablo uvaß 
yaklu pal oß vatz u Éfeso, tan aß 
nik taleß uvaß yeß la kubßal qibß tu 
u Asia. As nik toojela tibß tiß toon 
tu u Jerusalén tiß uvaß la bßen til 
u nimla qßiieß uveß Pentecostés.

Niqßiila kan u Pablo unqßa 
iqßesal unqßa niman tetz 

u Jesús uvaß echen tu u Éfeso
17 Tul atik u Pablo tu u Mileto, 

as tal veßt bßen uvaß la ul unqßa 
iqßesal unqßa qitzßin qatzikeß uvaß 
echen tu u Éfeso tiß uvaß la ul 
yolon tukß u Pablo.
18 As tul ul veßt unqßa qitzßin 
qatzikeß uvaß tzaa tu u Éfeso, as 
ech tal u Pablo ileß: —Ootzimaleß 
setaßn kam kat unbßan sexoßl tul 
uvaß kat ul in tzitzaß tu u Asia 
uvaß bßaxa,
19 tan tul uvaß atik in sexoßl, 
as tukß chit bßaßnla aamail kat 
unnima kam uvaß kat tal u 
Kubßaal Jesús sve, as kßuxh tukß 
oqßel kat unkuy unqßa kßaxkßoeß 
uveß kat ul sviß taßn unqßa 
kumooleß uvaß tiaal Israel uvaß ni 
ixvan u Jesús.
20 As ootzimaleß setaßn uvaß yeß 
kat kaßkabßin unkßußl tiß valat u 
bßaßnla yoleß sete uvaß la txakon 
setiß. As kat chusun in tulaj 
kabßal as tulaj bßey unpajte.
21 As kßuxh tiaal Israel as kßuxh 
jit tiaal Israel, as kat val isuuchil 
te unqßa uxhchileß tiß uvaß la 

ikßaxa tibß tiß vipaaveß, as la qßaav 
kßatz u Tiixheß, as la ikßujbßaß 
ikßußl tiß u Kubßaal Jesús.
22 As cheel niyaßlu veßt in u 
Tiixhla Espíritu tiß uvaß la bßen 
in tu u Jerusalén. As yeß vootzaj 
kam ni txßebßon sviß tul la oon in.
23 Pet taßn kuxh ootzimal svaßn 
uvaß tul nunpal tulaj unqßa 
tenameß, as kat tal u Tiixhla 
Espíritu sve uvaß ni txßebßon u 
kaarsaeß sviß tukß unqßa mamaßla 
kßaxkßoeß.
24 As jankßal unqßa yoleß uvaß 
ni vabßi, as yeßl in nunxoßv 
staßn. As mitaßn vuntiichajileß la 
yaßsan sve. Pet aß ni valeß uvaß 
tukß chiibßichil la olebß kat in tiß 
unbßanat uveß kat tal u Kubßaal 
Jesús sve. As techal tuk unpaxsa 
u bßaßnla yoleß uvaß ni alon 
isuuchil vibßaßnil u Tiixheß sqe.

25 As tuk val sete, tan 
ootzimal svaßn uvaß jankßal ex 
uvaß kat atin in sexoßl tiß valat 
isuuchil u yoleß sete tiß u tenameß 
uvaß at jaqß u tijleßm u Tiixheß, as 
yeßl unpajte la qil veßt qibß.
26 Estißeß tuk val sete cheel, asoj 
yeß la enima u yoleß uveß kat val 
sete, as yeßl unpaav setiß,
27 tan yeß kat unmuj unqßa yoleß 
tiß valat sete kam unqßa bßaßnileß 
uvaß alel kan sqiß taßn u Tiixheß.
28 As tuk val sete uvaß la chit etil 
etibß sevatzaj. As la etil unqßa 
qitzßin qatzikeß uveß ni niman u 
Jesús uvaß kat ikßujbßaß kan ex 
u Tiixhla Espíritu stiß, tiß uvaß la 
elocheß tan aß u Kubßaal Jesúseß 
kat loqßon unqßa uxhchileß tukß 
vikajaleß.
29 Tan vootzajle tul uvaß yeßl veßt 
in, as la ul veßt kaßl unqßa uxhchil 

sexoßl uvaß ech vitxumbßaleß echeß 
unqßa xoßeß tiß iyansal etxumbßal. 
As yeß la yaß veßteß tiß teesal unqßa 
qitzßin qatzikeß tu bßey.
30 As at uxhchil uvaß at sexoßl 
cheel uvaß la xeßt veßt chusun tiß 
ijalpul isuuchil u bßaßnla yoleß, 
tan aß isaß uvaß la xekebß veßt 
unqßa qitzßin qatzikeß stiß.
31 Estißeß ni val sete uvaß atoj chit 
enachbßal. As la etulsa sekßußl 
uvaß oxvaßl yaabß kat atin in 
sexoßl. As kat unbßeya sete sqßiil 
as aqßbßal. As chajpuul nik voqß 
setiß sejununila.

32 Cheel, vitzßin vatzik, ni 
voksa kan ex tiqßabß u Tiixheß. 
As ni val kan isuuchil u bßaßnla 
yoleß sete tiß vibßaßnil u Tiixheß, 
tan aß vibßaßnil u Tiixheß la aqßon 
sete tiß eyakßinsat etibß sevatzaj. 
As Tiixh la bßanon uvaß la qootzi 
kuvaatzil kßatz Aak, jankßal ex 
uvaß txaael veßt ex taßn u Tiixheß.
33 As ootzimal setaßn uvaß yeß 
atixoj unjaj voksaßm te umaj 
uxhchil. As mitaßn unpuaj nunjajeß.
34 Pet ateß sekßußl uvaß kat 
aqßonvu veßt in tukß vunqßabßeß tiß 
unchukat unpuaj uvaß la txakon 
sviß tukß unqßa qitzßin qatzikeß 
uveß xekel sviß.
35 Tan jankßal uvaß kat unbßan 
sexoßl as kat unchus kan ex uvaß 
ech la ebßaneß echeß uvaß kat 
unbßana, tan la aqßonvu veßt ex 
tiß elochat unqßa uxhchileß uvaß 
meebßaß. As la qulsa sukukßußl 
uvaß tal kan u Kubßaal Jesús 
uvaß ech tal ileß: «Achvebßal chit 
oß uvaß oß la oyan tiß uvaß oß la 
kßulun,» tißk Aak,— tißk u Pablo 
te unqßa iqßesal unqßa qitzßin 
qatzikeß uvaß echen tu u Éfeso.

36 As tul tzojpu veßt u Pablo 
tiß iyoloneß, as kuß veßt qaaloj. As 
inach veßt Tiixh tukß unqßa qitzßin 
qatikeß skajayil.
37 As oqß veßteß. As iqßalu veßt 
unqßa qitzßin qatzikeß u Pabloeß. 
As itzßubß veßt txala itziß,
38 tan txumun veßt unqßa qitzßin 
qatzikeß tiß u yoleß uvaß tal u 
Pablo uvaß yeßl unpajte la til veßt 
tibß ivatz. As bßex chajpuloj veßt 
kan tu u barco.

Ni toon veßt u Pablo 
tu u Jerusalén

21  1 Tul qaqß veßt unqßa 
qitzßin qatzikeß, as jeß 

veßt oß tu u barco. As jikik chit 
kubßen tu u tenam uvaß Cos. As 
tu umaßt qßii as bßen veßt oß tu u 
Rodas. As el oß tzitziß. As oon veßt 
oß tu u Pátara.
2 Tul bßex kulej umaßl u barco 
uveß yakik tu u Sirofenicia, as ok 
veßt oß tu u barco. As bßen veßt oß.
3 As tul pal oß viß u mar, as 
qil veßt bßen u tal txßavaßeß uveß 
Chipre. As aß kaakat tu kumax. 
Kukßaj veßt qibß tu u Siria. As oon 
veßt oß tu u Tiro, tan tiß uvaß kat 
pal kaaoj u ijatzeß tzitziß.
4 As bßex kukßul qibß tukß unqßa 
qitzßin qatzikeß uvaß ni niman u 
Jesús. As vujvaßl qßii atin oß tzitziß. 
As tal veßt unqßa qitzßin qatzikeß 
te u Pablo uvaß yeß la bßen tu u 
Jerusalén, tan aß u Tiixhla Espíritu 
kat alon te unqßa qitzßin qatzikeß.

5 Tul pal vujvaßl u qßiieß, as el 
veßt chßußl oß tu u Tiro, tukß unqßa 
ixojeß, tukß unqßa talaj intxaßeß, 
tan ul iqßajsa veßt el tzan oß tziß 
u tenameß uveß tziß u mar. As kuß 
veßt oß qaaloj tiß kunachat Tiixh.

6 As kuqßalu veßt qibß sukuvatzaj 
tiß kuqßiilat kan unqßa qitzßin 
qatzikeß. As jeß veßt oß tu u 
barco. As qßaav veßt unqßa qitzßin 
qatzikeß tulaj ikabßal.

7 As tul el veßt chßußl oß tu u 
Tiro, as kukßaj veßt qibß viß u 
mar unpajte. As oon veßt oß tu u 
Tolemaida. As kuqßiila veßt qibß 
tukß unqßa qitzßin qatzikeß. As 
umaßl qßii kubßan tzitziß.
8 As ech qßejal stuul, el veßt oß 
tukß u Pablo. As oon veßt oß tu u 
Cesarea. As bßen veßt oß tikabßal 
u Pißleß uvaß nik paxsan u bßaßnla 
yoleß xoßl unqßa tenameß. As aß 
kaakat oß tikabßal naj, tan naj 
umaßl uveß at xoßl vujvaßl unqßa 
locholik tetz unqßa apóstol.
9 As aß u Pißleß vibßaal kajvaßl 
unqßa ixoj uvaß yeßlik itzumel. As 
nik iqßajsa chaßma viyol u Tiixheß 
xoßl unqßa qitzßin qatzikeß.

10 As tul atin veßt oß kaßl qßii 
tikabßal u Pißleß, as bßex uloj 
umaßt u qßajsan tetz viyol u 
Tiixheß uvaß tzaa tu u Judea. As 
Agabo ibßii naj.
11 As tul ul veßt u Agabo, as itxey 
veßt naj vikßalbßal u Pablo. As 
ikßal naj iqßabß tukß toj. As ech tal 
naj ileß: —Ech ni tal u Tiixhla 
Espíritu ileß: «Tan tul la oon 
vibßaal u kßalbßaleß tu u Jerusalén, 
as la kßalpu taßn unqßa tiaal Israel 
uveß yeß ni niman u Jesús. As la 
aqßpik ok tiqßabß unqßa uxhchileß 
uveß jit tiaal Israel,» tißk sve,— 
tißk u Agabo.
12 As tul qabßi u yoleß uvaß tal 
u Agabo, oß tukß unqßa qitzßin 
qatzikeß tu u Cesarea, as kubßeya 
te u Pablo tiß uvaß yeß la bßen tu u 
Jerusalén.

13 Ech tal u Pablo ileß sqe: 
—¿Kam qßi uvaß nu kuxh etoqßeß 
as netxumunsa in? Tan kßujleßl 
chit svaßn uvaß jit kuxh tiß uvaß la 
kßalpu veßt in, pet kßuxh la kam 
in tu u Jerusalén tiß talpu vibßii u 
Kubßaal Jesús,— tißk u Pablo.
14 As tul jit olebß oß tiß tok u yoleß 
tiviß, as ech qal veßt ileß: —Ibßan 
u Kubßaal Jesús kam uvaß ni tal 
taama seeß,— chßoß qal veßt ste.

15 As tul pal veßt unqßa qßiieß, as 
kubßan veßt qucheß. As bßen veßt oß 
tu u Jerusalén.
16 As bßen veßt kaßl unqßa qitzßin 
qatzik sqiß uveß echen tu u 
Cesarea. As eqßol veßt oß tikabßal 
u Mnasón, u aa Chipre, tan 
naßxnik inimat naj viyol u 
Tiixheß. As naj aqßon kuvatbßal.

Nitxeypu veßt u Pablo 
vatz iqßanal u tostiixh

17 Tul oon oß tu u Jerusalén, as 
chiibß veßt unqßa qitzßin qatzikeß 
tiß ikßulat oß.
18 Tu veßt umaßt qßii as bßex veßt oß 
tukß u Pablo tiß iqßelul u Santiago. 
As tzitziß kßulikkat tibß unqßa 
iqßesal unqßa qitzßin qatzikeß.
19 As tul maßtik itiixhin u Pablo, 
as xeßt tal veßteß kam chit uvaß 
kat ibßan u Tiixheß xoßl unqßa 
uxhchileß uveß jit tiaal Israel. As 
junun chit talat veßt u Pablo ste 
kam kat ibßan taßn u Tiixheß.
20 As tul tabßi veßt unqßa iqßesal 
unqßa qitzßin qatzikeß viyol u 
Pablo, as toksa veßt iqßii u Tiixheß.

As ech tal ileß te u Pablo: 
—Ootzimaleß aßn uvaß mamaßla 
tenam kat nimanyu viyol u 
Tiixheß, jankßal oß tiaal Israel. As 
aß ni tal chajnaj uvaß techal la 

nimal u yoleß uvaß tzßibßamal kan 
taßn u Moisés.
21 As kat alpiy te chajnaj seeß 
uvaß naal te unqßa kumooleß uvaß 
tiaal Israel uvaß echen tulaj kaßt 
unqßa tenameß tiß uvaß yeß la 
nimal u tzaqßiteß uvaß tzßibßamal 
kan taßn u Moisés. As naaleß uvaß 
yeßl unbßiil vichißol unqßa talaj 
xaakeß la tzokßax el. As yeß la 
xekebß unqßa kumooleß tiß joltu 
unqßa txumbßaleß.
22 ¿Kam tuk kubßaneß? Tan tuk 
tabßi unqßa tenameß uvaß kat ulyu 
veßt axh. As tuk imol veßt tibß 
unqßa tenameß seeß.
23 Pet aal bßaßneß uvaß la anima 
kam uvaß la qal see. Tan at 
kajvaßl u naj uveß at sukuxoßl uvaß 
techal tuk bßen itzojpisa viyoleß 
uvaß alel staßn uvaß la ibßaneß.
24 As eqßo chajnaj seeß tu u 
tostiixheß. As la bßen abßan oocheß 
tukß chajnaj. As la bßen achoo 
unqßa oyeß tetz chajnaj aqßal uvaß 
la uch itzokßat chajnaj u xißl ivißeß. 
As tzitziß la ilpukat uvaß jitßeßch 
u yoleß uvaß ni talpu seeß. Pet 
axh niman tetz u tzaqßiteß uvaß 
tzßibßamal kan taßn u Moisés.
25 As unqßa uxhchileß uveß jit 
tiaal Israel uvaß kat niman viyol 
u Tiixheß, tan kat kutzßibßal bßen 
ste kam uvaß kat kukßujbßaß. As yeß 
la uch techbßul unqßa chibßeß uvaß 
ni toyal vatz unqßa tzeß tiixheß. 
As mitaßn u kajaleß la echbßuli. 
As yeß la echbßul vichibßil unqßa 
txooeß uveß maßt tikßat tibß. As yeß 
la teesa tibß umaj naj tu bßey tukß 
umaßtoj ixoj,— tißk unqßa iqßesal 
unqßa qitzßin qatzikeß te u Pablo.

26 As teqßo veßt u Pablo kajvaßl 
u najeß stiß. As tu veßt umaßt qßii 

as ibßan veßt chajnaj tucheß. As 
ok veßt chajnaj vatz iqßanal u 
tostiixheß tiß bßen talataß uvaß 
jatu la itzojpisa chajnaj kam uvaß 
tal chajnaj te u Tiixheß as jatu 
la bßen taqß chajnaj unqßa oyeß 
sijununila.

27 As tul bßiitik kuxh itzojpu 
veßt vujvaßl u qßiieß, as ilpu veßt u 
Pablo vatz viqßanal u tostiixheß 
taßn kaßl unqßa tiaal Israel uvaß 
tzaa tu u Asia. As veqßelkabßan 
veßt chajnaj tukß unqßa tenameß tiß 
u Pablo. As itxey veßt chajnaj u 
Pablo.
28 As sikßin veßt chajnaj. As ech 
tal veßt chajnaj ileß: —¡Ex kumool 
tiaal Israel, elochtaj oß! ¡Tan aß 
najeß u vißlaß uvaß nixaan tulaj 
unqßa tenameß tiß ichusat umaßt 
txumbßal te unqßa kumooleß tiß 
teesal iqßii u kutenameß tukß u 
kutostiixheß as tukß unqßa yoleß 
uvaß tzßibßamal kan taßn u Moisés! 
¡As cheel kat teqßol ok tzan naj 
kaßt unqßa naj uvaß jit kumool 
qibß stukß tu u kutostiixheß! 
¡As ni teesa naj iqßii u tiixhla 

atinbßaleß!— tißk unqßa najeß tul 
nik isikßineß,
29 tan maßtik tilat chajnaj u 
Pablo tukß u Trófimo, u aa Éfeso, 
tu u Jerusalén. As titzßa chajnaj 
uvaß kamal maßtik teqßot ok u 
Pablo u Trófimo vatz viqßanal u 
tostiixheß uveß nik tal chajnaj.
30 Estißeß veqßelkabßan veßt unqßa 
tenameß skajayil tu u Jerusalén. 
As qßax toon veßt unqßa tenameß 
tiß itxeypu u Pablo. As ijitil veßt 
el tißeßl viqßanal u tostiixheß. As 
oora chit ijup veßt chajnaj unqßa 
bßeyeß uvaß ni tokkat unqßa 
tenameß. 

31 As tul aalik chit iyatzßpu veßt 
u Pablo taßn unqßa tenameß, as 
bßex alpo te viqßesal unqßa soleß 
tetz u Roma, tan kajayil chit 
unqßa tenameß tu u Jerusalén nik 
iveqßelkabßan veßteß.
32 As imolo veßt viqßesal unqßa 
soleß visoleß tukß kaßt unqßa 
imool uveß atik tijleßm. As qßax 
ibßen veßt chajnaj tu uveß nikat 
iveqßelkabßankat unqßa tenameß. 
As tul til unqßa tenameß tul 
viqßesal u soleß tukß unqßa soleß, 
as iyaßsa veßt unqßa tenameß 
iqßosat u Pablo.
33 As tul oon veßt viqßesal u 
soleß tukß unqßa isoleß xoßl unqßa 
tenameß, as itxey veßt naj u Pablo. 
As tal veßt naj uvaß la kßalpu u 
Pablo taßn kaßvaßl kateena. As 
tul maßtik ikßalpu u Pablo, as 
ichßoti veßt viqßesal unqßa soleß te 
u Pablo uvaß kam ibßii as kam 
ipaav uvaß kat ibßana.
34 As yeß nik ipal veßt viqßesal 
u soleß stuul, tan tul nikat 
iveqßelkabßan unqßa tenam, as 
vaßlen nikat tal unjolol. As vaßlen 

nikat tal unjolte. Estißeß tal veßt 
viqßesal unqßa soleß teqßol u Pablo 
tu u tatinbßal unqßa soleß.
35 As tul oon veßt chajnaj tu 
uveß tankalte tu u tatinbßal unqßa 
soleß, as chelel veßt jeß u Pablo 
taßn unqßa soleß, tan tiß uvaß yeß la 
itxey veßt unqßa tenameß u Pablo 
unpajte,
36 tan xekelik unqßa tenameß 
stiß. As ech nik tal unqßa tenam 
ileß tul nik isikßineß: —¡Yatzßpoj 
naj!— tißk unqßa tenameß.

Niqßal tibß u Pablo vatz 
unqßa tenameß

37 As tul aalik toksal veßt u 
Pablo tu u tatinbßal unqßa soleß, 
as ech tal veßt u Pablo ileß te 
viqßesal unqßa soleß: —¿Ma la uch 
unyolon unbßooj seeß?— tißk u 
Pablo. As ech tal viqßesal unqßa 
sol ileß: —¿Ma nayolon bßa tu 
yolbßal griego?
38 ¿As ma jit axh u aa Egipto 
uvaß kat imol kajvaßl mil (4,000) 
unqßa najeß uvaß naßytzan tiß ibßen 
tu tzuukin txßavaßeß tiß ul ibßanat 
chßaßo?— tißk naj.
39 As ech tal veßt u Pablo ileß: 
—Yeßle, tan in tiaal Israel. As 
aß itzßebßnalkat in tu u Tarso, u 
tenam uvaß nim iyolbßeleß uvaß 
echen tu u Cilicia. Pet bßan 
bßaßnil sve uvaß la yolon unbßooj 
in xoßl unqßa tenameß,— tißk u 
Pablo.
40 As tul tal veßt viqßesal 
unqßa soleß uvaß la uch iyolon 
u Pablo, as txakebß veßt u 
Pablo tu uveß tankalte. As 
kßuchun veßt tukß iqßabß tiß 
uvaß la yaß veßt iveqßelkabßan 
unqßa tenameß. As tul yaß unqßa 

tenameß, as yolon veßt u Pablo 
tu yolbßal hebreo.

22  1 Ech tal ileß: —Vitzßin 
vatzik tukß ex bßaal 

tenam, etabßitaj u yoleß uveß tuk 
val sete tiß valat isuuchil u yoleß 
uveß netal sviß,— tißk u Pablo.
2 Tul tabßi unqßa tenameß iyolon 
u Pablo tu yolbßal hebreo, as aal 
chit yeß tiin veßt unqßa tenameß.
3As ech tal veßt u Pablo ileß 
ste: —As jik chit tuk val sete, 
tan in tiaal Israel echeß ex. As 
aß itzßebßnalkat in tu u Tarso uveß 
tu u Cilicia. As aß kat chßiikat 
in tzitzaß tu u Jerusalén. As kat 
ichus kan in u Gamaliel tiß unqßa 
chusbßaleß uvaß kßujlu kan taßn 
unqßa qßesla kubßaaleß. As ayaßl 
chit unkßußl kat unnima uveß ni 
tal viyol u Tiixheß echeß uveß 
nebßan cheel.

4 As nik untilu unqßa uxhchileß 
tiß iyatzßpeß uveß xekelik tiß u 
bßaßnla yoleß. As nikat untxeyeß. 
As kßuxh naj as kßuxh ixoj as nik 
voksa tu u kaarsa.
5 As ootzimalik taßn viqßesal 
oksan iyol tenam vatz Tiixh 
as ootzimalik taßn unqßa bßaal 
tenameß unpajte, tan chajaakeß 
kat aqßon unqßa ußujeß sve uvaß 
bßex unkßuch te unqßa kumooleß 
tu u Damasco. As oon in tu u 
Damasco tiß untxeyat tzan unqßa 
niman tetz u Jesúseß, aqßal uvaß 
la qßospi as la oksal tu u kaarsa.

Ni tal u Pablo tiß uvaß kam kat 
ibßana uvaß kat inima u Jesús

Hechos 9.1-19; 26.12-18
6 As aßeß nik unbßaneß tul 

nik unxaan tu bßey. As tul 
uvaß unbßiitik kuxh voon tu 

u Damasco, as chaqßaal chit 
qßii. As aat kuxh vil ikuß chßußl 
umaßl u saj uvaß xoßvebßal chittuß 
tu almikaß, tan vaßlik chit 
ilitzßkabßaneß. As itxiju veßt in.
7 As pumel unbßen veßt tu txßavaß. 
As vabßi veßt umaßl u tuul viß uvaß 
ech tal ileß sve: «¿Saulo, Saulo, 
kam qßi uveß nu kuxh atilu in?» 
tißk u yoleß.
8 As ech val veßt ileß: «¿Abßil axh 
qßi, Pap?» chßin vala. As ech tal 
veßt ileß: «Ineß in Jesús uvaß aa 
Nazaret. As ineß uvaß natilu in,» 
tißke.
9 As jik chit la val sete, tan yak 
kuxh xoßv veßt unqßa uxhchileß 
uveß xekelik sviß tul til u sajeß. As 
jit tabßi u yoleß uveß alpu sve.
10 As ech val veßt ileß: «¿Kam qßi, 
Pap, la unbßaneß uvaß naaleß?» 
chßin vala. As ech tal veßt ileß: 
«Txakpen. Kuxh tu u Damasco, 
tan tzitziß la alpukat isuuchil see 
kam uvaß kßujlu kan seeß uvaß la 
abßaneß,» tißk u yoleß tal sve.
11 As ichßiji veßt bßen in unqßa 
unmooleß uvaß xekelik sviß, tan 
maßtik itzotqßisat in u sajeß uveß 
nik ilitzßloßlaneß. As oon veßt oß tu 
u Damasco.

12 As bßex til veßt in umaßl u naj 
uvaß Ananías. As nik toksa taama 
tiß inachat Tiixh, as nik inima 
uvaß tzßibßamal kan taßn u Moisés. 
As bßaßnik iyolbßel veßt naj taßn 
unqßa kumooleß uvaß jejlik tzitziß.
13 As tul bßex til in u Ananías, 
as ech tal veßt ileß sve: «Keche, 
vitzßin vatzik Saulo, tuk bßaßnxojeß 
vavatzeß,» tißk sve. As tul kuxh 
tal u yoleß sve, as yak kuxh ilon 
veßt in unpajte. As unsaji veßt u 
Ananías.

14 As ech tal veßt ileß sve unpajte: 
«Txaael veßt axh taßn u kuTiixheß 
uvaß nikat inima unqßa qßesla 
kubßaaleß, aqßal uvaß la pal axh 
stuul kam uvaß ni tal taama Aak. 
As la eel u jikla Jesús. As la aabßi 
u tuul iviß Aakeß tul la yolon Aak 
see.
15 As axh la bßen alon isuuchil 
te unqßa tenameß skajayil tiß uvaß 
kam la tal Aak see as tukß uvaß 
kam la ikßuch Aak see.
16 ¿As kam natxßebßeß? Pet oora 
bßan oocheß. As kußen xeß u aßeß 
tukß vibßii u Tiixheß. As jaj bßaßnil 
te u Tiixheß, aqßal uvaß la josqßil 
el u paaveß tu u aanxelaleß,» tißk 
u Ananías tal sve.

17 As qßaav veßt in tu u 
Jerusalén. As tul nik unnach 
Tiixh tu u tostiixheß, as ikßuch 
tibß umaßl u vaaß sve echeß vatzikß 
tunvatz.
18 As ech tal ileß sve: «Oora chit 
el axh tu u Jerusalén, tan yeß la 
inima unqßa uxhchileß u yoleß 
uveß la aal sviß,» tißk sve.
19 Ech val ileß: «Ootzimal in, Pap, 
taßn unqßa uxhchileß skajayil uvaß 
nik vex tulaj unqßa atinbßaleß tetz 
nachbßal Tiixh tu unqßa tenameß 
tiß unchukat unqßa niman eetzeß, 
as tiß voksat tu u kaarsa, as tiß 
iqßospeß.
20 As tootzi veßt unqßa uxhchileß 
uvaß antik in tul uvaß aßs iyatzßpu 
u Esteban uvaß nik alon isuuchil 
vayoleß. As bßaßnik sve uvaß la 
yatzßpu veßt u Esteban, tan kat 
unxee kan u toksaßm chajnajeß 
tul nik iyatzß chajnaj u Esteban,» 
chßin kat val te Aak.
21 As ech tal veßt ileß sve: «Kuxh, 
tan tuk unchaj bßen axh xoßl 

unqßa tenameß uveß jit tiaal 
Israel uvaß naach echenkat,» tißk 
Aak sve,— tißk u Pablo te unqßa 
tenameß.

Ni tal viqßesal unqßa sol 
iqßospu veßt u Pablo

22 As tul tabßi unqßa tenameß u 
yoleß uvaß tal u Pablo tiß uvaß kat 
ichaj bßen u Jesús u Pablo xoßl 
unqßa tenameß uvaß jit tiaal Israel, 
as xeßt veßt unqßa tenameß sikßin 
unpajte. As ech tal ileß: —¡U 
najeß as yeß la uchi uvaß la isebß 
naj! ¡Pet sotzoj ivatz naj vatz u 
txßavaßeß!— tißk unqßa tenameß.
23 As tul til veßt viqßesal unqßa 
soleß uvaß antelik kuxh isikßin 
unqßa tenameß, as nik ichitu u 
toksaßmeß, as nik isuti jeß u pojoeß 
tu kajiqßeß,
24 as tal veßt viqßesal unqßa soleß 
toksal ok u Pablo tu u tatinbßal 
unqßa soleß. As tal veßt naj iqßospeß 
tiß uvaß la tal u Pablo uvaß kam 
stiß nik isikßinkat unqßa tenameß 
stiß.

25 As tul ikßal veßt unqßa soleß u 
Pablo tiß iqßospeß, as ech tal veßt 
u Pablo ileß te u soleß uvaß atik 
tijleßm: —¿Ma at bßa teqßabß uvaß 
la eqßos in? Tan in aa Roma. As 
tul yeßxnaj bßanchu unsuuchil,— 
tißk u Pablo.
26 As tul tabßi u najeß uvaß atik 
tijleßm, as ech bßex tal naj ileß te 
viqßesal unqßa soleß: —¿Kam la 
abßan tukß u najeß? Tan aa Roma 
u najeß,— tißk naj.
27 As bßex veßt viqßesal unqßa soleß 
kßatz u Pablo. As ech tal veßt naj 
ileß: —¿Ma an chittuß uvaß axh 
aa Roma?— tißk naj. —Kanoj, an 
chiteß,— tißk u Pablo.

28 As ech tal veßt viqßesal unqßa 
sol ileß: —As mamaßla puaj 
kat unsotzsa tul kat ok in aa 
Romail,— tißk naj. Ech tal u 
Pablo ileß: —Ech koj in, tan aß 
itzßebßkat in tu u Roma,— tißk u 
Pablo.
29 As ijetzß veßt el tibß unqßa soleß 
kßatz u Pablo. As echat ibßan veßt 
viqßesal unqßa soleß tul tabßi naj 
uvaß aa Roma u Pablo, tan xoßv 
veßt naj tiß uvaß kat ikßal naj u 
Pablo. As yeßl u Pablo kat qßospu 
veßteß.

Ni toksal u Pablo vatz unqßa 
iqßesal unqßa tenameß

30 As tu veßt umaßt qßii, nik isaß 
veßt viqßesal unqßa soleß tootzitaß 
uvaß kam stiß nik ixochonkat 
unqßa tiaal Israel tiß u Pablo. As 
teesa veßt naj unqßa kateenaeß tiß 
u Pablo. As imolo veßt naj unqßa 
iqßesal oksan iyol tenam vatz 
Tiixh tukß kaßt unqßa iqßesal unqßa 
tenameß tiß ibßanat isuuchil u 
Pablo. As oksal veßt ok u Pablo 
vatz chajnaj.

23  1 As isaji veßt u Pablo 
unqßa iqßesal unqßa 

tenameß uveß molik tibß. As ech 
tal veßt u Pablo ileß: —Vitzßin 
vatzik, jik chit nunbßan vatz u 
Tiixheß tul kat chßii in. As echat 
nunbßan cheel,— tißk u Pablo.
2 As tal veßt bßen u Ananías, 
viqßesal unqßa oksan iyol tenam 
vatz Tiixh, te unqßa uxhchileß 
uvaß at kßatz u Pablo uvaß la 
tzßichon ok qßabß viß itziß u Pablo.
3 As tul maßtik itzßichpu ivatz u 
Pablo, as ech tal veßt ileß: —¡U 
Tiixheß la bßanon ichßexel see 
kam uvaß noolbße in! Tan axh 

kuxh kaßvatz, tan il axh xonleßl 
axh tzitzaß tiß abßanat unsuuchil 
echeß uvaß ni tal u kuleyeß. As 
yeß nabßaneß kam uvaß ni tal u 
kuleyeß, tan kat aal unqßospeß,— 
tißk u Pablo.
4 As ech tal veßt unqßa uxhchil 
ileß uveß atik kßatz u Pablo: —¿Ma 
yeß naxoßveß tiß atzaqßbßet viqßesal 
unqßa oksan iyol tenam vatz 
Tiixh?— tißk chajnaj.
5 Ech tal veßt u Pablo ileß: 
—Vitzßin vatzik, esotzsataj 
unpaav, tan yeß vootzaj asoj 
aak viqßesal unqßa oksan iyol 
tenam vatz Tiixh, tan ech ni tal 
umaßl u yol ileß uvaß tzßibßamal 
kan: «Atzaqßbßek umaj u bßaal 
tenameß,» tißk u yoleß,— tißk u 
Pabloeß.

6 As tul til veßt u Pablo uvaß 
at uxhchil uvaß saduceo as at 
uxhchil uvaß fariseo, as taqß 
veßt jeß tuul iviß. Ech tal veßt 
ileß: —¡Vitzßin vatzik, tiß uvaß 
nunnima uvaß la ul taama unqßa 
kamnajeß unpajte as kßujleßl 
unkßußl stiß, as estißeß nebßankat 
unsuuchil, tan in fariseo, tan 
fariseo vunbßaaleß!— tißk u Pablo.

7 As tul tal u Pablo u yoleß, as 
xeßt iyaa veßt tibß unqßa fariseo tukß 
unqßa saduceo. As ok veßt ixoßl 
unqßa tenameß uvaß molik tibß,
8 tan ni tal unqßa saduceo uvaß 
yeßl unqßa kamnajeß la ul taama 
unpajte. As yeßl ángel ati, mitaßn 
espíritu. Pet ech koj unqßa 
fariseo, tan ninima chajnaj uvaß 
at unqßa ángel tukß unqßa espíritu. 
As la ul taama unqßa kamnajeß 
unpajte uvaß ni tal chajnaj.
9 As mamaßla sikßißm uchi. As 
txakpu veßt kaßl unqßa uxhchil 

uvaß fariseo uvaß chusel tibß tiß 
unqßa tzaqßiteß. Ech tal chajnaj 
ileß: —As yeßl umaj vaßlexh 
nibßan u najeß ni qileß. As 
yeßxhkam kuxh kubßan vatz u 
Tiixheß, tan kamal umaj ángel 
kat yolon te naj. As moj umaj 
espíritu,— tißk chajnaj.
10 Tul til veßt viqßesal unqßa soleß 
uvaß aal chit niyaa veßt tibß unqßa 
tenameß svatzaj, as xoßv veßt naj, 
tan titzßa veßt naj uvaß kamal la 
iyatzß veßt unqßa tenameß u Pablo 
uveß nik tal naj. As imolo veßt naj 
kaßl unqßa sol tiß bßen teqßol el 
tzan u Pablo xoßl unqßa tenameß 
as tiß toksal ok tu u tatinbßal 
unqßa soleß unpajte.

11 Tu veßt umaßt aqßbßal, as 
ikßuch veßt tibß u Kubßaal Jesús te 
u Pablo. As ech tal veßt Aak ileß: 
—Bßan atiaal, Pablo, tan kam chit 
uvaß naal te unqßa tenameß sviß 
tzitzaß tu u Jerusalén, as echat 
tuk abßan tu u Roma,— tißk Aak.

Nichuk kaßl unqßa tiaal Israel 
txumbßal tiß iyatzßat u Pablo
12 As tu veßt umaßt qßii, as ikßul 

veßt tibß iyol kaßl unqßa tiaal Israel 
tiß iyatzßat u Pablo. As taltziß veßt 
tibß chajnaj uvaß techal la ul 
umaj kßaxkßo tiß chajnaj asoj la 
txßaßn chajnaj as la ukßaß chajnaj 
as tul yeßxnaj kam u Pablo uveß 
tal chajnaj.
13 As pal tachul tiß kaßviinqil 
unqßa najeß uveß ikßul tibß viyoleß 
tiß uvaß la iyatzß chajnaj u Pablo.
14 As bßex veßt chajnaj vatz 
unqßa iqßesal oksan iyol tenam 
vatz Tiixh tukß vatz unqßa bßaal 
tenameß. As ech tal veßt chajnaj 
ileß: —Kat qaltzißl veßt qibß tiß uvaß 

techal tul umaj kßaxkßo sqiß asoj 
la txßaßn oß as la ukßaß oß, as tul 
yeßxnaj kuyatzß u Pablo, uvaß ni 
qaleß.
15 Pet kulochtaj qibß cheel. As ex 
tukß unjoltu unqßa iqßesal unqßa 
tenameß la alon te viqßesal unqßa 
soleß uvaß la oksal ok u Pablo 
unpajte sevatz qßejal sqßalaßm. As 
la etaleß uvaß la echßoti kaßtoj yol 
te naj tiß uvaß kam nibßan naj. As 
tul il oß nu kutxßebßon tu bßey tiß 
kuyatzßat naj,— tißk chajnaj.

16 As nik tabßi ok u tal u tanabß 
u Pablo u yoleß uveß nik tal unqßa 
najeß. As bßex tal veßt naj te u 
Pablo tu u tatinbßal unqßa soleß.
17 As imolo veßt u Pablo umaßl u 
sol uvaß at tijleßm. Ech tal ileß: 
—Bßan bßaßnil. Eqßo u chelem 
najeß vatz vaqßesaleß, tan at umaßl 
u yol la bßen tal naj ste,— tißk u 
Pablo.
18 As teqßo veßt ok u soleß uvaß 
at tijleßm u chelem najeß vatz 
viqßesaleß. Ech tal naj ileß: —Kat 
imolo in u preexhueß uvaß Pablo. 
As kat ijaj bßaßnil sve uvaß la 
veqßo tzan u chelem najeß savatz, 
tan at umaßl u yol tuk tal naj 
see,— tißk u soleß tala.
19 As itxey veßt viqßesal unqßa 
soleß iqßabß u chelem najeß. As 
eqßol veßt ok naj sijunal. As ech 
tal viqßesal unqßa sol ileß: —¿Kam 
qßi tuk aal sve?— tißk naj.
20 Ech tal veßt u chelem naj ileß: 
—Kat ikßullu tibß iyol kaßl unqßa 
naj uvaß an kuxh tiaal Israel tiß 
ijajpu see uvaß qßejal qßalaßm la 
eqßol bßen u Pablo vatz unqßa 
iqßesal unqßa tenameß unpajte tiß 
ichßotil kaßtoj yol te u Pablo tiß 
uvaß kam nibßaneß.

21 As animak u yoleß uveß la ul 
alpu see, tan pal tachul chajnaj 
tiß kaßviinqil uveß tuk txßebßon u 
Pablo tu bßey. As kat taltzißl tibß 
chajnaj tiß uvaß techal tul umaj 
kßaxkßo tiß chajnaj asoj la txßaßn 
chajnaj as la ukßaß chajnaj as tul 
yeßxnaj iyatzß chajnaj u Pablo uveß 
ni taleß. As ni txßebßon chajnaj 
tiß uvaß kam qal aaleß,— tißk u 
chelem najeß.
22 As tul ichajpu veßt el tzan 
viqßesal unqßa soleß u chelem 
najeß, as tal veßt naj te u chelem 
najeß uvaß yeßxhebßil la tal naj ste 
kam uvaß at skßußl naj.

Niqßajsal u Pablo vatz u Félix
23 As imolo veßt viqßesal unqßa 

soleß kaßvaßt unqßa soleß uvaß at 
tijleßm. As tal veßt naj te chajnaj 
uvaß la bßanchu tuch laakßalal 
(200) sol uvaß la bßen stoj, as lavat 
imutxß (70) u soleß uvaß la bßen tiß 
kaay, tukß laakßalat (200) sol uvaß 
la bßen tukß chßichß. As la bßen tu u 
Cesarea tu bßeluval oora aqßbßal.
24 As tal veßt viqßesal unqßa 
soleß uvaß la bßanchu veßt tuch 
kaßt unqßa kaay unpajte uvaß la 
jeß u Pablo stiß, tan aß tal naj uvaß 
tiichal kuxh toon u Pablo tul la 
oon vatz u Félix uvaß bßanol ivatz 
u ijlenaaleß.
25 As itzßibßa bßen viqßesal unqßa 
soleß umaßl u yol tu ußujeß uveß 
ech tal ileß:

26 «As ineß in Claudio Lisias, 
as ni vaqß bßen untzii see. As tuk 
untzßibßa bßen umaßl u ußuj see, 
pap Félix, tan nim ayolbßeleß, tan 
axh bßanol ivatz u ijlenaaleß.
27 As tuk vaqß bßen umaßl u 
naj see uvaß kat itxey unqßa 

tiaal Israel, tan aal iyatzßat veßt 
chajnaj u najeß. As tul kat vabßi 
uvaß aa Roma u najeß, as kat 
bßex veesa el tzan naj xoßl unqßa 
tenameß tukß unqßa unsoleß.
28 As kat voksa ok naj xoßl unqßa 
iqßesal unqßa tenameß tiß ibßanax 
isuuchil naj, tan nik unsaß uvaß la 
vootzi kam stiß nixochpukat naj 
taßn chajnaj.
29 As kat pal veßt in stuul uvaß 
tiß kuxh viley chajnajeß vil 
nibßankat. As yeßl umaj ipaav 
u najeß uvaß la kam naj stiß as 
mitaßn uvaß la oksal naj tu u 
kaarsa.
30 As tul kat alpu umaßl u yol 
sve uvaß nichuk unqßa tiaal Israel 
txumbßal tiß iyatzßpu naj, as yak 
kuxh ni vaqß bßen naj see. As 
kat vallu te unqßa najeß uveß ni 
cheesan ipaav naj uvaß la bßen tal 
chajnaj see uvaß kam ipaav naj,» 
tißk u ußujeß uvaß itzßibßa bßen 
viqßesal unqßa soleß.
31 As ibßan unqßa soleß kam uvaß 
alpu te chajnaj. As teqßo veßt 
chajnaj u Pablo aqßbßal. As oon 
veßt chajnaj tu u Antípatris.

32 As tul sajbßu veßteß, as qßaav 
veßt unqßa soleß uvaß nik ixaan 
stoj tu u tatinbßal unqßa soleß tu 
u Jerusalén. Ech koj unqßa soleß 
uvaß atik jeß tiß kaay, tan ikßaj veßt 
tibß chajnaj tu u Cesarea tukß u 
Pablo.
33 Tul oon veßt unqßa soleß tu u 
Cesarea, as taqß veßt ok chajnaj 
u ußujeß te u bßanol ivatz u 
ijlenaaleß. As taqß veßt ok chajnaj 
u Pablo unpajte.
34 As tul maßtik isikßlet u bßanol 
ivatz u ijlenaaleß u ußujeß, as 
ichßoti veßt naj uvaß abßiste tenam 

tzaanajkat u Pablo. As tul tootzi 
veßt naj uvaß aß tzaanajkat u 
Pablo tu u Cilicia,
35 as ech tal veßt naj ileß: —La 
vabßi vayoleß tul uvaß tuk uloj 
unqßa xochol eetzeß,— tißk naj. As 
tal veßt naj uvaß la xeep u Pablo 
tu umaßl u kaarsa uvaß atik tu 
vikabßal u Herodes.

Nixochax u Pablo vatz u Félix

24  1 Pal veßt oßvaßl qßii stuul. 
As oon veßt u Ananías tu 

u Cesarea uvaß bßooqßol iqßesal 
oksan iyol tenam vatz Tiixh. As 
antik kaßt unqßa bßaal tenam 
tukß umaßt u oksan tetz yol 
uvaß Tértulo. As ok veßt chajnaj 
skajayil vatz u bßanol ivatz u 
ijlenaaleß tiß ixochat u Pablo.
2 As tul eqßol veßt ok u Pablo, 
as xeßt ixoch veßt ok u Tértulo 
u Pablo. As ech tal naj ileß te 
u Félix: —Taßntiixh see, pap 
Félix, tiß unqßa bßaßnla txumbßaleß 
uveß kat abßana. As estißeß nu 
kutxuqßtxun seeß, tan bßaßn kuxh 
qatineß. As tukß kuxh vabßaßnla 
aamaileß kat abßanlu bßaßnil te u 
kutenameß.
3 Axh pap Félix uvaß bßaßn 
ayolbßeleß, tan kat kuxh la 
kßulpukat axh tibßaßnil. As kßuxh 
kam kuxh qßii la kßulpu veßt axh 
tibßaßnil, tan ni qaqß taßntiixh see 
tiß vabßaßnileß.
4 As yeß kusaß uvaß la kubßal axh. 
Pet nu kujaj bßaßnil see uvaß la 
aabßi oß tukß unbßiil vas kuyoleß, 
tan tiß uvaß qootzajle uvaß bßaßn 
atxumbßal.
5 As u najeß vißleß, tan niyansa 
naj u kutenameß. As katil kuxh 
nitoonkat naj as ni toksa naj 

chßaßo xoßl unqßa tenameß vatz 
u txßavaßeß skajayil, tan naj ni 
bßooqßolin unqßa uxhchileß uvaß ni 
toksa tibß kßatz umaßl u naj uvaß 
aa Nazaret.
6 As kat tal naj teqßot ok unqßa 
uxhchileß uveß jit tiaal Israel tiß 
iyansal u kutostiixheß. Estißeß kat 
kutxey naj. As aß kat qala uvaß la 
kubßan isuuchil naj kam uvaß ni 
tal u kuleyeß.
7 Pet kat toksa veßt tibß viqßesal 
unqßa soleß uveß Lisias. As tukß 
chit veßt chßaßo kat imaa veßt naj 
u najeß tu kuqßabß.
8 As kat tal veßt naj uvaß see la 
ul kuxochkat u najeß. As an chit 
axh tuk ootzin isuuchil tul tuk 
abßan isuuchil u najeß,— tißk u 
Tértulo.
9 As kaßl unqßa tiaal Israel uvaß 
atik kßatz u Tértulo, as iyakßinsa 
veßt ok chajnaj u yoleß uveß tal u 
Tértulo. As ech tal chajnaj ileß: 
—As ech chiteß skajayil,— tißk 
chajnaj.

10 As tul kßuchun veßt u bßanol 
ivatz u ijlenaaleß tukß iqßabß 
uvaß la yolon u Pablo, as yolon 
veßt u Pablo. As ech tal ileß: 
—Ootzimaleß svaßn uvaß nimax 
veßt yaabß ook tiß abßanat isuuchil 
u kutenameß. As ayaßl chit unkßußl 
la unqßal vibß savatz.
11 As la uch aabßit untzibßlal uvaß 
aßn kuxh kabßlavax qßii vul tu u 
Jerusalén tiß unnachat Tiixh.
12 As jit yaaibß kat unbßana, tul 
kat txeypu veßt in. As yeßl unqßa 
tenameß kat veqßelkabßan svaßn 
tu u tostiixheß, as mitaßn tu unqßa 
atinbßaleß tetz nachbßal Tiixh, as 
mitaßn vatz unqßa tenameß tu 
bßey.

13 As yeß la chee iyol chajnaj 
uvaß jik chittuß tiß unxochpik ok 
savatz.
14 Pet tuk val isuuchil see, u 
Tiixheß uvaß nik inach unqßa 
qßesla kubßaaleß, as aßeß uveß 
nunnacheß tul nunnima u 
txumbßaleß. As kßuxh ni tal 
unqßa xochol vetzeß uvaß vaßlexh 
nunbßaneß, as nunnima jankßal 
viyol u Tiixheß uvaß tzßibßamal 
kan.
15 As kßujleßl unkßußl tiß u Tiixheß 
tiß uvaß la ul taama unqßa 
kamnajeß unpajte, echeß uvaß ni 
tal unqßa najeß. As la ul taama 
unqßa jikla aamaeß tukß unqßa 
txßißla aamaeß.
16 Estißeß nunyaßlu vibß tiß uvaß 
bßaßn chit untxumbßal la ibßan 
vatz u Tiixheß as vatz unqßa 
tenameß unpajte.

17 As kat ul in tu u Jerusalén 
tiß voksat bßiil u oy tu u tostiixheß 
as tiß vaqßat u lochbßaleß te unqßa 
qitzßin qatzikeß, tan nimal yaabß 
kat el in.
18 As aßeß nik unbßaneß tul bßex 
ilej in kaßl unqßa unmool uvaß 
tiaal Israel uvaß tzaa tu u Asia, 
tan nik unbßan vucheß vatz 
iqßanal u tostiixheß. As jik kuxh 
kat bßex in tu u tostiixheß, tan 
yeßl unqßa tenameß xekelik sviß. As 
yeßxhebßil nik iveqßelkabßan sviß.
19 Asoj at unpaav vatz chajnaj, 
as chajnajeß la ul savatz tiß tul 
ixochat in.
20 As la tal chajnaj kam umaj 
vaßlexh kat unbßana tul kat oksal 
ok in vatz unqßa bßaal tenameß tu 
abßißmeß.
21 Aateß bßa, asoj kat vaqß jeß 
unbßooj tuul unviß xoßl unqßa 

bßaal tenameß tul uvaß kat vala tiß 
u tulebßal taama unqßa kamnajeß 
unpajte, as estißeß uvaß la abßan 
unsuuchil cheel,— tißk u Pablo.

22 Tul tabßi u Félix u yoleß 
uvaß tal u Pablo, as tal veßt 
naj uvaß xamtel la ibßan naj 
isuuchil u Pablo, tan maßtik 
tabßit naj isuuchil u yoleß tiß u akß 
txumbßaleß. As ech tal naj ileß: 
—Lanal ul u Lisias, viqßesal unqßa 
soleß. As aßn la unbßan esuuchil tiß 
veyoleß uvaß netaleß,— tißk u Félix.
23 As tal veßt u Félix te viqßesal 
unqßa soleß uvaß la kaa u Pablo tu u 
kaarsa. As la uch ul tilat unqßa tetz 
kßultzißeß tiß ilochpeß. As yeßxhebßil 
la majli tul la ul qßeluloj.

24 As tu veßt kaßt qßii, as oon 
veßt u Félix tukß u tixqeleß uvaß 
Drusila, tan tiaal Israelik ixoj. As 
tal veßt naj imolol veßt u Pablo. 
As tabßi veßt naj u yoleß uveß nik 
tal u Pablo tiß u kßujlebßal kßußleß 
tiß u Jesucristo.
25 As tul tal u Pablo isuuchil u 
yoleß tiß uvaß la iyaßlu tibß unqßa 
uxhchileß tiß ibßanat u jikla 
txumbßaleß as tiß imajat jeß tibß tiß 
ibßanat u vaßlexheß, as xoßv veßt u 
Félix tul tabßi naj umaßt u yoleß 
uvaß tal u Pablo tiß u kßaxkßoeß 
uvaß tuk uloj tiß unqßa uxhchileß 
uvaß yeß ni niman. As ech tal u 
Félix ileß: —Kuxh veßteß. As jatu 
la uch sunvatz, as aßn la unmolo 
veßt axh unpajte,— tißk naj,
26 tan aß nikat tal naj uvaß la taqß 
u Pablo ipuaj naj. As la ichajpu 
el tzan naj u Pablo. As estißeß uvaß 
jatpajul kuxh nik imolo naj u 
Pablo tiß iyolon stukß.

27 Tul pal veßt kaßvaßl yaabß, as 
el veßt u Félix tiß u tijleßmeß. As aß 

veßt u Porcio Festo kaa sichßexel 
u Félix. As taqß veßt kan u Félix 
u Pablo tu u kaarsa, tan aß nik 
isaß naj uvaß la oksal iqßii naj taßn 
unqßa iqßesal unqßa tenameß uvaß 
tiaal Israel.

Ni toksal u Pablo vatz u Festo

25  1 As tul oon veßt u 
Festo tu u tenameß uvaß 

Cesarea tiß ikßulat u tijleßmeß, as 
oxvaßl qßii stuul as bßex veßt naj 
tu u Jerusalén.
2 As unqßa iqßesal oksan iyol 
tenam vatz Tiixh tukß kaßt unqßa 
tiaal Israel uveß atik tijleßm, as 
ul veßt chajnaj vatz u Festo tiß 
ixochat u Pablo.
3 As ul ijaj veßt chajnaj bßaßnil te 
u Festo uvaß la tal naj teqßol tzan 
u Pablo tu u Jerusalén, tan aß tal 
chajnaj uvaß la ichaj bßen chajnaj 
kaßt unqßa naj tiß iyatzßpu u Pablo 
tu bßey.
4 As ech tal u Festo ileß: —At veßt 
ok u Pablo tu u kaarsaeß tu u 
Cesarea. As tul yeß kuxh jatvaßt 
qßii tuk qßaavoj in tzitziß.
5 As la uch ibßen kaßvoßj ex sviß, 
ex iqßesal unqßa tenameß. Asoj at 
umaj ipaav u najeß kat ibßana, as 
tzitziß la exochkat naj sve,— tißk 
u Festo.

6 As kaa veßt u Festo vaaxit qßii 
moj lavat qßii. As aßn qßaav veßt 
naj tu u Cesarea. As tu umaßt 
qßii stuul tul maßtik toon naj tu 
u Cesarea, as xonebß veßt naj tu 
vixonlebßaleß tu u abßibßaleß. As 
tal veßt naj teqßol tzan u Pablo.
7 Tul ok veßt u Pablo, as imol veßt 
ok tibß unqßa tiaal Israel tiß u 
Pablo uvaß tzaa tu u Jerusalén. 
As mamaßla chit ipaav u Pablo 

uvaß kßaxkßo talcheß kat icheesa 
chajnaj. As jit kuxh ivatz u yoleß 
uveß nik tal chajnaj.
8 As ech tal u Pablo ileß tiß iqßalat 
tibß: —Yeßl unpaav ati tiß viley 
unqßa tiaal Israeleß. As mitaßn tiß 
teesal iqßii u tostiixheß. As mitaßn 
vatz u ijlenaaleß uvaß César 
nunpaavinkat,— tißk u Pablo.
9 As ech tal veßt u Festo ileß: 
—¿Ma la asaß uvaß la bßen axh 
sviß tu u Jerusalén tiß ibßanchu 
asuuchil sunvatz tzitziß tiß unqßa 
yoleß uveß ni talpu seeß?— tißk u 
Festo, tan aß nik isaß naj uvaß la 
oksal iqßii naj taßn unqßa iqßesal 
unqßa tenameß uvaß tiaal Israel.
10 Ech tal veßt u Pablo ileß: —Il 
oß at oß tzitzaß tu umaßl u abßibßal 
uvaß kßujlu kan taßn u ijlenaal 
tu u Roma uvaß César. As la 
uchi uvaß tzitzaß la bßanchukat 
unsuuchil. As ootzimal chiteß aßn 
uvaß yeßl umaj vaßlexh nunbßan 
vatz unqßa iqßesal unqßa tenameß.
11 Tan asoj at unpaav uvaß ni tal u 
leyeß uvaß la kam in stiß, as kamojnu 
veßt in, tan yeß la unpißu vibß tiß 
unkameß. Pet asoj yeßl unpaav ati tiß 
uveß ni tal chajnaj sviß, as yeß la uchi 
uvaß la oksal ok in tiqßabß chajnaj. 
Pet aß u ijlenaaleß tu u Roma la 
bßanon unsuuchil,— tißk u Pablo.
12 As tul maßtik ichßotit u Festo te 
unqßa najeß uvaß nik aqßon itxumbßal 
u Festo, as ech tal veßt naj ileß te u 
Pablo: —Tan tiß uvaß kat aal abßen 
vatz u ijlenaaleß tu u Roma, as tzitziß 
la bßanchukat asuuchil,— tißk naj.

Ni toksal u Pablo 
vatz u Agripa

13 As tul pal veßt kaßl unqßa 
qßii, as ul veßt umaßt u bßanol 

ivatz u ijlenaaleß uvaß Agripa tukß 
u tixqeleß uvaß Berenice tiß ul 
iqßelut u Festo tu u Cesarea.
14 As nimal chit qßii atin u 
Agripa tukß u tixqeleß tu u 
Cesarea. As tal veßt ok u Festo 
isuuchil u yoleß tiß u Pablo te u 
Agripa. As ech tal naj ileß: —At 
umaßl u naj uvaß kaaik kan tu u 
kaarsa taßn u Félix.
15 As tul kat bßex in tu u 
Jerusalén, as oon veßt unqßa 
iqßesal oksan iyol tenam vatz 
Tiixh tukß kaßt unqßa iqßesal unqßa 
tiaal Israel. As ijaj chajnaj sve 
uvaß la vaqß unyol tiß iyatzßpu u 
Pablo.
16 As kat val te chajnaj uvaß 
yeß la uchi uvaß la qal iyatzßpu 
umaj uxhchil, as tul yeßxnaj ul 
unqßa xochonaaleß svatz tiß talpu 
vipaaveß ste. As lanal yolon u 
aapaaveß tiß iqßalat tibß unpajte.
17 As tu umaßt qßii tul kat ul 
unqßa najeß tzitzaß, as yeß kat 
unbßal vibß tiß unbßanat isuuchil. 
Pet kat xonebß veßt in tu u 
abßibßaleß. As kat val teqßol tzan 
u najeß.
18 As tul ul veßt unqßa najeß uveß 
nik ixoch naj, as yeßl umaj ipaav 
naj kat tal chajnaj echeß uvaß nik 
vitzßa.
19 Pet aß kuxh unqßa yoleß ul tal 
chajnaj sve tiß unqßa txumbßaleß 
tiß uvaß kam inachat chajnaj 
Tiixh as tiß umaßt u naj uvaß Jesús 
uvaß kamyu veßteß. Pet aß ni tal u 
Pablo uvaß isleßltel u Jesús.
20 As kat kaßkabßin vaama tiß uveß 
kam la unbßaneß. As kat unchßoti 
veßt te naj tiß uvaß ma la isaß naj 
ibßen tu u Jerusalén tiß ibßanchu 
isuuchil naj.

21 As an chit u najeß kat jajon 
uvaß aß u César uvaß Augusto 
la bßanon isuuchil naj. As kat 
vala uvaß la kaaik kan naj tu u 
kaarsaeß. As la val ibßen naj vatz 
u César,— tißk u Festo.
22 As ech tal veßt u Agripa ileß: 
—Aß ni valeß uvaß la vabßi kam la 
tal u najeß,— tißk u Agripa. Ech 
tal veßt u Festo ileß: —Qßejal la 
aabßi kam la tal naj,— tißk naj.

23 As tu veßt umaßt qßii as toksa 
veßt u Agripa u bßaßnla oksaßmeß 
tukß u tixqeleß uvaß Berenice. As 
ok veßt naj tukß u tixqeleß tu u 
abßibßaleß uvaß molikkat tibß unqßa 
iqßesal unqßa soleß tukß unqßa najeß 
uveß nim iyolbßeleß. As tal veßt 
u Festo teqßol tzan u Pablo tu u 
abßibßaleß.
24 As tul maßtik toon u Pablo, as 
ech tal veßt u Festo ileß: —Agripa, 
bßanol ivatz ijlenaal, tukß ex uvaß 
at ex tzitzaß, as u najeß, u vißleß, 
as aß najeß uvaß xochpu sve taßn 
unqßa tiaal Israel tul atik in tu u 
Jerusalén. As tul kat ul chajnaj 
tzitzaß tu u Cesarea, as yeß niyaß 
chajnaj tiß ijajat sve tukß mamaßla 
sikßißm tiß uvaß la kam u najeß.
25 As tul kat vila uvaß yeßl ipaav 
naj ati uvaß la yatzßpu naj stiß, 
as an chit naj ni alon uvaß aß la 
bßanchukat isuuchil naj vatz u 
ijlenaaleß uvaß tu u Roma, uveß ni 
taleß. Estißeß kat unkßujbßaß veßteß 
uvaß la bßen oksal ok naj vatz u 
ijlenaaleß tu u Roma.
26 As yeßl umaj unyol ati uvaß la 
untzßibßa bßen te u ijlenaaleß uvaß 
tu u Roma. As estißeß kat veqßo 
tzan naj savatz, Agripa tukß ex 
uvaß at ex tzitzaß, aqßal uvaß la 
echßoti te naj, as la chee umaj 

yol uvaß la untzßibßa bßen te u 
ijlenaaleß tu u Roma,
27 tan ootzimal svaßn uvaß 
vaßlexh kuxheß uvaß la vaqß bßen 
umaj preexhu te u ijlenaaleß. As 
tul yeß la val bßen uvaß kam stiß 
preexhukat naj,— tißk u Festo.

Niqßal tibß u Pablo 
vatz u Agripa

26  1 As ech tal veßt u Agripa 
ileß te u Pablo: —La uch 

ayoloneß tiß aqßalat eebß,— tißk 
naj. As taqß veßt jeß u Pablo iqßabß, 
tul xeßt veßt yolon xoßl unqßa 
uxhchileß uvaß molik tibß tu u 
abßibßaleß.
2 As ech tal veßt u Pablo ileß: 
—Vaßl untxuqßtxun cheel, bßanol 
ivatz ijlenaal Agripa, tan il in 
at in savatz tiß unqßalat vibß tiß 
unqßa yoleß uvaß nicheesal sviß 
taßn unqßa tenameß.
3 As tuk unjaj bßaßnil see uvaß 
la akuy unbßooj in tul la aabßi 
vunyoleß, tan ootzimaleß aßn 
uvaß kam bßan taßn itxumbßal 
vuntenameß tiß uvaß nu kuyaa qibß 
stiß.

Ni tal u Pablo 
kam stiß nixochpukat

4 As ootzimaleß taßn unqßa 
tenameß kam uvaß nik unchuseß 
tul uvaß inik talintxaß tul atik in 
tu vuntenameß. As an kuxheß kat 
ul unchusa tu u Jerusalén.
5 Asoj la isaß chajnaj talataß, 
as ateß skßußl chajnaj uvaß inik 
fariseo, tan in chit nik eqßon 
unqßa txumbßaleß tetz unqßa 
fariseo.
6 As estißeß kat eqßol tzan in 
tzitzaß tiß ibßanax unsuuchil, tan 

tiß uvaß kßujleßl unkßußl tiß u yoleß 
uvaß alel kan taßn u Tiixheß te 
unqßa qßesla kubßaaleß tiß uvaß 
la tulsa u Tiixheß taama unqßa 
kamnajeß unpajte.
7 As aßeß uvaß nu kutxßebßeß, 
jankßal oß uvaß oß tiaal kabßlaval 
unqßa ikßaol u qßesla kubßaaleß 
uvaß Israel, tan sqßiil as aqßbßal 
ninima unqßa unmooleß u Tiixheß. 
Pet tiß kuxh uvaß nunkßujbßaß 
unkßußl tiß u yoleß uvaß alel kan 
taßn u Tiixheß, as estißeß nixochkat 
in chajnaj.
8 As tuk unchßoti sete, ¿kam qßi 
uvaß yeß nenima u yoleß tiß uvaß 
la tulsa u Tiixheß taama unqßa 
kamnajeß unpajte echeß kat ibßan 
u Tiixheß te u Jesús?

9 As tuk val isuuchil sete tiß 
uvaß nik unbßan bßaxa. Tan nik 
valeß uvaß techal chit la unbßan u 
vaßlexheß tiß unqßa niman tetz u 
Jesús uvaß aa Nazaret.
10 As kat chit unbßana tu u 
Jerusalén, tan nimal unqßa 
niman tetz u Jesús kat voksa 
tu u kaarsa, tan aß unqßa iqßesal 
oksan iyol tenam vatz Tiixh kat 
aqßon tunqßabß uvaß la unlaqßbßa 
unqßa niman tetz u Jesús. 
As achaßvik chit sve tul nik 
iyatzßpeß.
11 As jatpajul kuxh kat bßen in 
tiß unkßaxbßisat unqßa niman tetz 
u Jesús tu unqßa atinbßaleß tetz 
nachbßal Tiixh. As nik unyaßlu 
unqßa uxhchileß tiß uvaß la teesa 
tibß tiß u kßujlebßal ikßußleß. As tukß 
chit txßißtzißl nik unbßan ste. As 
kat bßex in tiß unlaqßbßat unqßa 
niman tetz u Jesús uvaß jejleßlik 
xoßl unqßa tenameß uvaß jit tiaal 
Israel.

Ni tal u Pablo tiß uvaß kam kat 
ibßana uvaß kat inima u Jesús

Hechos 9.1-19; 22.6-16
12 As tul bßex in tu u Damasco 

unpajul, as aßeß nik vitzßa tiß 
unbßanataß, tan aß unqßa iqßesal 
oksan iyol tenam vatz Tiixh kat 
chajon bßen in tukß umaßl u ußuj.
13 As chaqßaal chit qßii tul nik 
unxaan tu bßey tiß unbßen tu u 
Damasco, as vil umaßl u saj tu 
almikaß uvaß xoßvebßal chittuß, 
tan pal ilitzßkabßaneß tiß u qßiieß. 
As kat iseteßru tibß sviß as tiß 
unqßa uxhchileß uvaß xekelik sviß 
unpajte.
14 As kajayil chit oß kat pumel 
kubßen tu txßavaß staßn. As kat 
vabßi umaßl u tuul viß uvaß yolon 
sve. As ech tal ileß tu yolbßal 
hebreo: «Saulo, Saulo, ¿kam 
qßi uveß nu kuxh atilu in? Tan 
axh kuxheß nakßaxbßisa jeß eebß 
sajunal,» tißk u yoleß sve.
15 Ech val veßt ileß: «¿Abßiste axh 
qßi, Pap?» chßin ste. As ech tal 
veßt u Kubßaal ileß sve: «Ineß in 
Jesús uvaß natilu in.
16 As txakpen. As bßan oocheß, 
tan tuk val see kam stiß kat ulkat 
in savatz, tan tuk untxakonsa 
veßt axh tiß bßen aalat isuuchil tiß 
unqßa uvaß kat eela as tukß uvaß 
tuk unkßuch see.
17 As la unloch axh tiß apal vatz 
u kßaxkßoeß uvaß la ibßan unqßa 
tenameß see tukß uvaß la ibßan 
unjoltu unqßa tenameß see uvaß jit 
tiaal Israel, tan tuk unchaj bßen 
axh xoßl unqßa tenameß uvaß jit 
tiaal Israel
18 tiß uvaß la aal itxumbßal unqßa 
tenameß, uvaß echen tu u qßej 

toktoeß, as la el chßußl vatz u 
sajeß. As la eesal kßatz viyakßil 
u Satanás. As la ok veßt kßatz 
u Tiixheß, aqßal uvaß la isotzsa 
veßt Aak ipaav. As la ikßul veßt 
vivaatzileß kßatz unqßa uxhchileß 
uvaß txaael taßn u Tiixheß, tan tiß 
uvaß nikßujbßaß ikßußl sviß,» tißk u 
Jesús sve.

Ninima u Pablo 
u yol uvaß alpu ste

19 Pap Agripa, as kat unnima 
kam uvaß kat alpu sve tul kat 
vabßi iyolon kuß tzan tu almikaß.
20 As bßaxel kat val kan te unqßa 
uxhchileß uvaß at tu u Damasco 
tiß uvaß la ikßaxa tibß. As la ijalpu 
vitxumbßaleß tiß tok kßatz u 
Tiixheß. As bßex veßt in tiß valat u 
yoleß tu u Jerusalén tukß tu unqßa 
talaj tenameß tu u Judea, as tukß 
xoßl unqßa tenameß uvaß jit tiaal 
Israel tiß uvaß la ikßaxa tibß. As la 
ijalpu vitxumbßaleß tiß tok kßatz u 
Tiixheß. As la ibßan veßt u bßaßneß 
tiß ikßuchataß uvaß kat ijalpul 
vitxumbßaleß.
21 As estißeß uvaß kat itxey veßt in 
unqßa unmooleß uvaß tiaal Israel 
tul atik in tu u tostiixheß. As kat 
tal veßt chajnaj unyatzßpeß.
22 Pet kat iloch in u Tiixheß. As il 
in atiltel in sexoßl. As yeß yaßoj in 
tiß talax isuuchil unqßa yoleß xoßl 
unqßa uxhchileß uvaß at tijleßm 
tukß unqßa uxhchileß uvaß yeßl 
tijleßm ati. As yeßl umaßtoj yol 
ni valeß. Pet an kuxh unqßa yoleß 
uvaß kat tal kan u Moisés tukß 
kaßt unqßa qßajsan tetz viyol u 
Tiixheß tiß uvaß kam la uchi.
23 As aßeß uvaß nik taleß tiß uvaß 
la kam u Cristo. As bßaxel la 

ul taama unpajte vatz unqßa 
uxhchileß uvaß kamnajle aqßal 
uvaß la alpu isuuchil u bßaßnla 
yoleß. As la txijun veßt sukuxoßl 
uvaß oß tiaal Israel as xoßl unqßa 
tenameß uvaß jit tiaal Israel,— tißk 
u Pablo.

Nibßeya u Pablo te u Agripa
24 As tul tal u Pablo unqßa 

yoleß tiß iqßalat tibß, as taqß jeß u 
Festo tuul iviß. Ech tal naj ileß: 
—¡Chßußjileß, Pablo, elnallukat 
axh! Tan mamaßla chusiibß uveß 
nabßaneß. As estißeß kat elyu veßt 
axh chßußjil,— tißk u Festo.
25 As ech tal veßt u Pablo ileß: 
—Yeßle, pap Festo, bßanol ivatz 
ijlenaal. Jit chßußjileß elnallukat 
in, tan aß isuuchil u jikla yoleß 
uveß ni valeß.
26 As yeßl in nunxoßveß tiß valat 
unqßa yoleß vatz u bßanol ivatz 
u ijlenaaleß uvaß Agripa uvaß 
at tzitzaß, tan at sunkßußl uvaß 
ootzimaleß unqßa yoleß skajayil 
staßn tiß uvaß kat bßanax te u 
Jesúseß, tan vatz unqßa tenameß 
kat bßanaxkat unqßa kßaxkßoeß te 
u Jesús.
27 ¿As kam ni tal axh, pap 
Agripa? ¿Ma nanima unqßa yoleß 
uvaß tzßibßamal kan taßn unqßa 
qßajsan tetz viyol u Tiixheß? As 
ootzimaleß svaßn uvaß nanima,— 
tißk u Pablo.
28 As ech tal veßt u Agripa ileß: 
—¿Ma aß naaleß uvaß bßiit kuxh 
yeß la olebß axh sviß tiß uvaß la 
unnima veßt u Cristo?— tißk u 
Agripa.
29 Ech tal veßt u Pablo ileß: —La 
koj ibßan Tiixh bßaßnil uvaß kßuxh 
yeßxh jatvaßtoj yol la valeß as 

moj nimatel yol la valeß as la koj 
ebßan etetz echeß uvaß nunbßaneß, 
jankßal ex uvaß ni abßin vunyoleß 
cheel. As yeßl koj u kateenaeß la 
ok setiß echeß uveß nunpalebße,— 
tißk u Pablo.

30 As tul yaß veßt u Pablo tiß 
talat unqßa yoleß, as txakpu veßt u 
Agripa uvaß bßanol ivatz u ijlenaaleß 
tukß u tixqeleß uvaß Berenice as tukß 
umaßt u bßanol ivatz u ijlenaaleß 
uvaß Festo. As bßen veßteß tukß 
unqßa uxhchileß uvaß xonlik kßatz 
chajnaj tu u abßibßaleß.
31 As teesa veßt el tibß chajnaj 
sijunal. Ech tal chajnaj ileß 
svatzaj: —Yeßl ipaav u najeß ati 
uvaß la tal u kuleyeß iyatzßpu naj 
stiß. As mitaßn uvaß la kaa naj tu 
u kaarsa, tan kam chaj ipaav naj 
kat ibßana,— tißk chajnaj.
32 As ech tal veßt u Agripa ileß te 
u Festo: —La uch ichajpul eleß 
u najeß uvaß yeß koj kat tal naj 
ibßeneß tiß ibßanchu veßt isuuchil 
vatz u ijlenaaleß tu u Roma,— tißk 
u Agripa.

Niqßajsal u Pablo tu u Roma

27  1 As tul ikßujbßaß veßt 
chajnaj uvaß la bßen 

oß tukß u Pablo tu u Italia, as 
aqßpik veßt ok u Pablo tukß kaßt 
unqßa preexhueß te umaßt viqßesal 
unqßa soleß uvaß Julio ibßii. As 
naj iqßesal xoßl oßkßalal (100) sol 
uvaß Augusta ibßii uvaß tetzik u 
ijlenaaleß tu u Roma.
2 As ok veßt oß tu u umaßt u barco 
uvaß tzaanaj tu u Adramitio, 
tan aalik ibßen tziß u mar tetz u 
Asia. As bßen veßt oß. As xekik u 
Aristarco sqiß uvaß aa Tesalónica 
uvaß echen tu u Macedonia.

3 Tu veßt umaßt qßii as oon veßt 
oß tu u Sidón. As bßaßn veßt 
itxumbßal u Julio ibßana te u 
Pablo tzitziß. As ichajpu veßt naj 
u Pablo tiß bßen iqßelut unqßa tetz 
kßultzißeß tiß uvaß la lochpu veßt 
unbßooj u Pabloeß.
4 As tul ok oß tu u barco unpajte, 
as el veßt oß tu u Sidón. As yakik 
veßt oß viß u mar. As ech kupal 
veßt txala u Chipre tiß uvaß imaj u 
txßavaßeß u kajiqßeß sqiß, tan aalik 
itzaa u kajiqßeß sukuvatz.
5 As pal veßt oß viß u mareß uveß 
vatz u Cilicia tukß u Panfilia. As 
oon veßt oß tu u Mira uvaß echen 
tu u Licia.

6 As tul ilej veßt iqßesal unqßa 
soleß uvaß Julio umaßt u barco 
uvaß tzaanaj tu u Alejandría, as 
ok veßt oß tu u barco, tan aalik 
ibßen u barco tu u Italia.
7 As nimal qßii kuxaa viß u 
mareß, tan qßoonik kuxh kubßen 
veßteß, tan aalik itzaa u kajiqßeß 
sukuvatz. As tukß chit kßaxkßo kat 
oon veßt oß kßatz u tal tenam uvaß 
Gnido. As ech kupal veßt vatz u 
txßavaß uvaß Salmón uvaß echen 
tu u Creta. As pal veßt oß txala 
u Creta, tan aß u txßavaßeß nik 
lochon oß tiß imajat u kajiqßeß sqiß.
8 As mamaßla kßaxkßo kupalebße 
taßn u kajiqßeß tiß kupal txala u 
Creta. As qßoon oon veßt oß tu 
umaßl u atinbßal uvaß «Bßaßnla 
kolbßal tetz barco» uvaß najlich 
umaßl u tenam tziß u mar uvaß 
Lasea ibßii.

9 As tul nimal chit qßii kat 
bßalax veßt oß tzitziß, as ibßeya veßt 
u Pablo te unqßa olin tetz u barco 
as tukß te viqßesal unqßa soleß, tan 
xoßvebßalik chit veßt kuxaan viß 

u mareß, tan maßtik ipal u qßiieß 
uvaß nik kukuy kuvaßy. As ech tal 
u Pablo ileß:
10 —Ex pap, ni vileß uvaß tuk 
kupalebße kßaxkßo, asoj tuk 
bßenoj oß cheel viß u mareß. As 
nimal tzßejoßm la uchi. As jit 
kuxh unqßa ijatzeß tukß u barco 
la tzßejxi. Pet antu veßt oß la kam 
oß,— tißk u Pablo.
11 As jit inima viqßesal unqßa soleß 
viyol u Pablo. Pet aß inima naj 
viyol u najeß uveß nik olin u barco 
tuk u najeß uveß etzin tetz u barco.
12 As nimal unqßa najeß alon uvaß 
la el chßußl u barco tzitziß, tan 
vaßlexhik u atinbßaleß uveß atikkat 
u barco tul uvaß la ok u qßalaeß. 
As aß tal chajnaj uvaß kamal la 
olebß chajnaj tiß toon tu umaßt u 
tenam uvaß echen tu u Creta uvaß 
Fenise ibßii, tan tzitziß la kolaxkat 
u barco tu u qßalaeß.

Ni tul umaßl u mam 
kajiqß jabßal viß u mar

13 As tul til chajnaj uvaß aalik 
itzaa unbßiil u kajiqßeß viß u mareß, 
as tal veßt chajnaj uvaß la uch 
kubßen tukß u barco tu u Fenise 
echeß uvaß nik titzßa chajnaj. As 
teqßo veßt jeß chajnaj u chßichßeß 
uvaß ancla ibßii uvaß xeßabß tetz u 
barcoeß xeß u aßeß. As bßen veßt oß 
txala u Creta tiß qoon tu u Fenise 
uvaß nik tal chajnaj.
14 As tul bßiilik kuxh kubßeneß, 
as ul veßt umaßl u mam kajiqß 
sqiß uvaß xoßvebßal chittuß uvaß 
Euroclidón chßelel, tan ech itzaa 
txala u bßuuqßebßal qßiieß. As ech 
tul tiß u barco uli.
15 As jit olebß veßt oß tiß ibßen u 
barco uvaß nik qalkat kubßeneß, 

tan ijojpi veßt u kajiqßeß u barco 
viß u mareß. As kutxßebßkßula kuxh 
kubßen veßteß taßn u kajiqßeß.
16 As tul pal veßt oß txala umaßl 
u tal txßavaß uvaß Clauda ibßii, as 
tukß chit mamaßla kßaxkßo kat 
olebß veßt chajnaj tiß teqßol jeß 
u tal tzßupla barco tu u nimla 
barco uvaß eqßonik qetz.
17 As tul maßtik tolebß veßt 
chajnaj tiß ijeß u tal barco tu u 
nimla barco, as ikßal veßt chajnaj 
u nimla barco taßn ijvil, tan nik 
ixoßv veßt chajnaj tiß uvaß jit kuxh 
nim la bßen tava tibß u barco tu u 
sanabßeß xeß u aßeß uvaß Sirte ibßii. 
As eqßol veßt kuß tzan unqßa nimla 
chaj ixbßußjeß uveß nik eqßon u 
barco. As nik kuxh kutxßebßkßula 
ibßen veßt u barco taßn u kajiqßeß.
18 Ech veßt eßtal stuul, as antelik 
kuxh iyakßin u kajiqßeß. As isuti 
veßt bßen unqßa uxhchileß unqßa 
ijatzeß tu u mar.
19 As tu veßt itoxvu qßii as isuti 
veßt bßen unqßa olin tetz u barco 
unqßa tetzeß skajayil uveß nik 
itxakon stiß tu u barco. As isuti 
veßt bßen chajnaj tu u mar taßn 
iqßabß.
20 As yeß koßlel qßii stuul uvaß 
yeß kat qil veßt u qßiieß tukß u 
txßumileß, tan xoßvebßalik chit 
u mam kajiqßeß. As kamal tuk 
kamoj oß skukajayil uvaß kat qala.

21 As tul nimalik veßt qßii stuul 
uvaß yeß nik kutxßaßn veßteß, as 
txakpu veßt u Pablo xoßl unqßa 
olin tetz u barco. As ech tal veßt 
ileß: —Aal bßaßneß uvaß enima koj 
u yoleß uvaß val sete tiß uvaß yeß la 
el chßußl oß tu u Creta. As yeßleßxh 
unqßa qetzeß kat tzßejxi. As yeßl u 
kßaxkßoeß kat kupalebße.

22 Pet tuk val sete, eyakßinsataj 
etaama. As yeß xoßv ex, tan yeßl 
umaj oß la kam oß taßn u kajiqß 
jabßaleß. Pet taßn kuxh u barco 
tuk tzßejxo.
23 Tan cheel tu u aqßbßalaß, kat 
ul umaßl u ángel sunkßatz taßn u 
Tiixheß uvaß nimamal svaßn, tan 
in tetz Aak.
24 As ech tal ileß sve: «Yeß xoßv 
axh, Pablo, tan tuknal chit oonoj 
axh vatz u ijlenaal tu u Roma. 
As tuk ibßan u Tiixheß bßaßnil tiß 
uvaß kat ajaj ste, tan yeßl umaj 
uxhchil tuk kamoj uvaß atoßk tu 
u barco sakßatz,» tißk u ángel sve.
25 As estißeß ni val sete, 
etiibßisataj chit etaama, tan 
kßujleßl unkßußl tiß u Tiixheß uvaß 
tuk chit ibßan Aak kam chit uvaß 
kat tal Aak sve.
26 As tuknal chit oonoj oß tu 
umaj tal txßavaß uvaß at tu u 
mar,— tißk u Pablo.

27 As tul pal veßt kaalaval 
aqßbßal tiß kuxaan viß u mar uvaß 
Adriático ibßii, as nik kubßen 
sunjalil tukß sunjaliteß taßn u 
kajiqßeß. As kamal pokßoßch 
aqßbßal as bßen veßt te unqßa olin 
tetz u barco uvaß najlik veßt oß 
kßatz umaßl u txßavaß.
28 As tul ipaa veßt chajnaj tuul 
u aßeß, as viinqil jaul atik bßen u 
aßeß. Unbßiil kuxh stuul as ipaa 
chajnaj unpajte. As oßlaval kuxh 
jaul atik bßen u aßeß.
29 As xoßv veßt chajnaj, tan 
kamal la bßen iputzß tibß u barco 
tiß unqßa sivaneß uvaß atik xeß u 
mareß, uvaß nik tal chajnaj. As 
isuti veßt bßen chajnaj kajvaßl 
u chßichßeß uveß ancla ibßii uveß 
xeßabß tetz u barcoeß xeß u aßeß 

uvaß yeß la xaan veßt u barcoeß. 
As aß nik tal chajnaj uvaß oora 
koj sajbßi.
30 As itzip kuxh unqßa eqßon tetz 
u barco ibßanax tuch unqßa ancla. 
As tul aß u tal tzßupla barco isuti 
bßen chajnaj tu u mareß, tan nik 
tal chajnaj toojeß.
31 As ech tal veßt u Pablo ileß te 
viqßesal unqßa soleß as tukß te 
unqßa soleß: —Asoj la ooj unqßa 
najeß uvaß ni eqßon u barco, as 
exeß bßa yeß la etxßol veßt eteleß 
vatz u kßaxkßoeß,— tißk u Pablo.
32 As itzokß veßt unqßa soleß 
unqßa ijvileß uveß txeyol tetz u 
tal tzßupla barco. As ichajpu veßt 
bßen chajnaj tu u mareß.

33 As tul aalik isajbßu veßteß, 
as ibßeya veßt u Pablo te unqßa 
uxhchileß uvaß la txßaßn veßteß. As 
ech tal veßt ileß: —Kat ibßanlu 
veßt kaalaval qßii cheel uvaß 
yeßl ex netxßaßneß, tan nu kuxh 
etxßebßoneß tiß etootzitaß tiß uvaß 
kam tuk uchoj.
34 As nunjaj bßaßnil sete, txßaßnoj 
ex aqßal uvaß at eyakßil, tan 
mitaßn umaj u xißl evißeß tuk 
tzßejxo,— tißk u Pablo.
35 As tul maßtik talat u Pablo 
unqßa yoleß, as itxey veßt u paaneß. 
As taqß veßt taßntiixh te u Tiixheß 
stiß. As sukuvatz chit ijatx veßt u 
paaneß. As xeßt veßt txßaßon.
36 As tul qil itxßaßn u Pablo, as 
yakßin veßt qaama. As txßaßn veßt 
oß unpajte,
37 tan vajlaval ikaalaval kßalal 
(276) u qachuleß uvaß atik ok oß 
tu u barco.
38 As tul maßtik inoo veßt 
unqßa olin tetz u barco taßn 
unqßa echbßubßaleß uveß maßtik 

techbßutaß, as isuti veßt bßen 
chajnaj unqßa trigo tu u mareß 
aqßal uvaß yeß al veßt u barco.

Ni teßp u barco tu sanabß
39 As tul sajbßu veßteß, as til 

unqßa olin tetz u barco umaßl 
u txßavaß. As jit texhla chajnaj 
uvaß abßiste u txßavaßeß. As til 
chajnaj uvaß atik umaßl atinbßal 
tokebßal barco tziß u mar. As 
iyaßlu veßt chajnaj ibßen u barco 
tziß u mareß.
40 As itzokß veßt chajnaj unqßa 
ikßaßjil u chßichßeß uvaß ancla. As 
ichajpu veßt bßen chajnaj tu u 
mareß. As iqotxqßisa veßt chajnaj 
unqßa kßalbßal tetz u olibß tetz 
u barco. As taqß veßt jeß chajnaj 
umaßl u ixbßußjeß tiß ijetzßet ok u 
barco tziß u mareß.
41 As bßex itxßap veßt tibß u barco 
tu sanabßeß. As abßil koj la tiinsan 
veßteß. As tul nik teßp veßt u tiß 
iqul u barco taßn viyakßil u mareß 
tukß u kajiqßeß.

42 As tal veßt unqßa soleß 
iyatzßat unqßa preexhueß tiß uvaß 
yeßxhebßil la ooj veßteß tiß tel 
chßußl tukß achißm.
43 Pet ech koj viqßesal unqßa 
soleß, tan jit isaß naj uvaß la 
yatzßpu u Pablo. Estißeß tal naj 
te unqßa soleß uvaß yeßl unqßa 
preexhueß la yatzßpi. As tal veßt 
naj uvaß bßaxel la isuti bßen 
tibß unqßa soleß uvaß nik itxßol 
achißm tu u mareß tiß toon vatz 
txßavaß.
44 Pet ech koj oß tan viß aqßen 
tukß viß unqßa ipaßxil u barco 
kat elkat chßußl oß tiß qoon vatz 
txßavaß. As yeßl umaj oß kat kam 
oß.

Ni toon u Pablo tukß 
unqßa uxhchil tu u tal 
txßavaß uvaß Malta ibßii

28  1 Tul maßt kutxßolat qel 
chßußl viß u mareß, as 

qabßi veßt yol uvaß Malta ibßii u 
tal txßavaßeß uvaß viß u aßeß.
2 As kat iloch veßt oß unqßa 
uxhchileß uvaß jejlik tzitziß. As 
toksa veßt xamal, tan nik ikuß veßt 
jabßal. As kßulpu veßt oß tibßaßnil 
skukajayil, tan vaßlik chit taqßbßu 
cheßv. 

3 As bßex imol u Pablo kaßl 
unqßa tzaji siß. As tul nik taqßoßk 
tu u xamal, as aat kuxh til 
chajnaj tel chßußl umaßl u 
txßißlatxoo tiß tooj taßn u xamaleß. 
As ichiß veßt txoo iqßabß u Pablo.
4 As tul til unqßa aa tenameß 
uvaß ichiß u txßißlatxooeß viqßabß u 
Pablo, as ech tal veßt ileß svatzaj: 
—¡As yatzßol aamaeß bßa u najeß! 
As kßuxh kat itxßol naj tel chßußl 
tu u mareß, as yeß la itxßol naj 
iqßalput tibß vatz u kutiixheß uvaß 
jik chit vitxumbßaleß,— tißk unqßa 
tenameß.

5 As ipaqß veßt bßen u Pablo 
u txßißlatxooeß tu u xamaleß. As 
yeßxhkam kat ipalebße taßn u 
txßißlatxooeß.
6 As nik kuxh itxßebß veßt unqßa 
uxhchileß uvaß la sipkßu veßt 
viqßabß u Pablo. As moj tuk 
pumeloj ibßen tu txßavaß tiß ikameß 
uveß nik tal unqßa uxhchileß. As 
nimal unbßiil stuul uvaß nik 
itxßebßon unqßa uxhchileß tiß 
uvaß kamal la kam u Pablo nik 
tal unqßa uxhchileß, as til veßteß 
uvaß yeßxhkam kuxh nik bßanon. 
As ijalpu veßt unqßa uxhchileß 

itxumbßal. As tal veßteß uvaß tiixh 
u Pablo.

7 As tu u tal txßavaßeß as atik 
itxßavaß umaßl u naj uvaß nim 
iyolbßeleß. As Publio ibßii naj. As 
naj kat aqßon veßt kuvatbßal. As 
oxvaßl qßii kat atin veßt oß tikabßal 
naj.
8 As bßex ikßulvatzi uvaß koxhlik 
vibßaal u Publio viß chßach taßn 
xamal chßoßm. As kaj chit nik 
ichukßu. As ok veßt u Pablo skßatz 
tiß inachat Tiixh. As taqß veßt jeß 
iqßabß tiß u aachßoßmeß. As bßaßnx 
veßteß.
9 As tul til veßt unqßa tenameß 
uveß atik tu u tal txßavaßeß, as 
teqßo veßt tzan unqßa aachßoßmeß 
vatz u Pablo. As bßaßnx veßteß.
10 As taqß veßt unqßa uxhchileß 
unqßa qetzeß kam uvaß la txakon 
sqiß. As tul qal veßt qok tu u 
barco tiß kubßeneß, as taqß veßt 
unqßa uxhchileß unqßa qetzeß uveß 
la txakon sqiß tul la bßen oß.

Ni toon u Pablo tu u Roma
11 As tul maßtik ibßanat oxvaßl 

ichß qatin tu u tal txßavaßeß, as 

ok veßt oß tu umaßt u barco uvaß 
tzaanaj tu u Alejandría, tan atik 
kuxh u barco tzitziß taßn u qßalaeß. 
As atik ok ivatzibßal unqßa tiixheß 
stiß uvaß Cástor tukß u Pólux.
12 As tul oon oß tu u tenam uvaß 
Siracusa, as atin oß oxvaßl qßii 
tzitziß.
13 As el veßt oß tzitziß. Ech kupal 
veßt najlich tziß u txßavaß uvaß 
Sicilia. As oon veßt oß tu u Regio. 
As tu veßt eßtal stuul, as bßen veßt 
oß, tan ul veßt kajiqß uvaß aalik 
itzaa tu bßenebßal kajiqß. As tu 
veßt ikaßv qßii, as oon veßt oß tu u 
Puteoli.
14 As kulej kaßl unqßa qitzßin 
qatzik uvaß ijaj bßaßnil sqe uvaß la 
kaa oß vujvaßl qßii tzitziß. As kaa 
veßt oß. As aßn bßen veßt oß tu u 
Roma.

15 As tul tabßi veßt unqßa qitzßin 
qatzikeß uvaß la oon oß tu u Roma, 
as ul ikßul veßt oß tu u tenam uvaß 
Foro tziß u nimla bßey uvaß Apio 
as tukß tu umaßt u tal tenam uvaß 
Oxvaßl Tabernas ibßii. As tul til 
u Pablo unqßa qitzßin qatzikeß, as 
taqß veßt taßntiixh te u Tiixheß. As 
yakßin veßt taama.
16 As tul oon veßt oß tu u Roma, 
as taqß veßt ok viqßesal unqßa 
soleß unqßa preexhueß te viqßesal 
unqßa xeen tetz unqßa preexhueß. 
Pet ech koj u Pablo, tan atin veßt 
sijunal. As umaßl kuxh sol kat 
xeeon veßteß.

Ni tal veßt u Pablo 
viyol u Tiixh tu u Roma

17 As tul ibßan oxvaßl qßii qooneß, 
as imolo veßt u Pablo viqßesal 
unqßa tiaal Israel. Tul molik veßt 
ok tibß, as ech tal veßt u Pablo 

ileß: —Vitzßin vatzik, kat oksal 
ok in tiqßabß unqßa soleß tu u 
Jerusalén. As yeßl unpaav ati. 
As yeßxhkam nunbßan te unqßa 
tenameß as mitaßn te unqßa 
itxumbßaleß kam uvaß eqßomal 
staßn tetz unqßa qßesla chaj 
kubßaaleß.
18 As kat ichßoti unqßa soleß untziß. 
As kat tal chajnaj uvaß la chajpul 
in, tan tiß uvaß yeßl unpaav at 
vatz chajnaj uvaß la kam in stiß.
19 As yeß kat isaß unqßa iqßesal u 
tenameß uvaß la chajpul in. Estißeß 
kat unjaj bßaßnil te u bßanol ivatz 
u ijlenaaleß uvaß la ichaj tzan 
in tzitzaß tu u Roma tiß ibßanax 
unsuuchil vatz u ijlenaaleß. As 
yeßl in kat ul in tiß ul uncheesat 
ipaav unqßa iqßesal u tenameß.
20 As estißeß kat unmolo ex, tiß 
qilat qibß as tiß unyolon unbßooj 
setukß, tan tiß kuxh uvaß kßujleßl 
unkßußl tiß u yoleß uvaß alel kan 
taßn u Tiixheß te unqßa qßesla 
kubßaaleß. As estißeß uvaß xeemal 
in taßn u soleß cheel,— tißk u 
Pablo.
21 As ech tal veßt unqßa iqßesal 
unqßa tiaal Israel ileß: —As 
yeßl umaj ußuj nu kukßuleß uvaß 
tzßibßamal tzan seeß taßn unqßa 
qitzßin qatzikeß tu u Judea. As 
yeßl umaj qitzßin qatzik kat uli tiß 
ul ixochat axh tiß uvaß kam apaav 
kat abßana.
22 As nu kusaß uvaß la aal sqe 
kam neetzßa tiß u yoleß uvaß aßn 
xeßtnajle, tan ootzimal sqaßn uvaß 
yeß nisaß unqßa uxhchileß u akß 
chusbßaleß tulaj unqßa tenameß 
skajayil,— tißk chajnaj.

23 As ikßujbßaß veßt chajnaj 
umaßt qßii tiß iyolataß. As nimal 

chit uxhchil ul veßt tu u kabßaleß 
uvaß kßamik taßn u Pablo. As tal 
veßt u Pablo isuuchil te unqßa 
uxhchileß tiß u tenameß uvaß 
at jaqß u tijleßm u Tiixheß. As 
ijikonsa veßteß, tan qßalaßm chit 
xeßt veßt u Pablo tiß talax isuuchil. 
As techal ikuß qßii tiß ichusuneß tiß 
u Jesús. As tukß unqßa yoleß uvaß 
tzßibßamal kan taßn u Moisés as 
tukß unqßa veeß alel kan taßn kaßt 
unqßa qßajsan tetz viyol u Tiixheß, 
as ichuk veßt u Pablo txumbßal tiß 
tok u yoleß tiviß unqßa uxhchileß 
tiß u Jesús.
24 As at uxhchil kat niman kam 
uvaß kat tal u Pablo. As at kaßt 
uxhchil yeß kat niman.
25 As tul yeßxnik ijatx tibß unqßa 
uxhchileß, as til veßt u Pablo uvaß 
jit ikßul tibß iyol svatzaj. As ech 
tal veßt u Pablo ileß: —An chiteß 
uvaß tal kan u Tiixhla Espíritu 
tiß unqßa qßesla kubßaaleß, tan ech 
tal kan ileß te u Isaías uvaß nik 
qßajsan viyol u Tiixheß:
26 «Kuxh al isuuchil te unqßa 
tenameß. As ech la aal ileß:

Kßuxh netabßineß, as yeß nepal 
stuul.

As kßuxh netiloneß, as yeß 
netexhla, chaj axh la aal 
ste,

 27 tan yannal u taanxelal unqßa 
tenameß.

As yeß ni tok yol tiviß tiß 
tabßitaß.

As jupel vivatzeß staßn.
Estißeß yeß ni tiloneß,
as yeß ni tabßineß.
As estißeß yeß nipal tu u yoleß,
as yeß nijalpu vitxumbßaleß
tiß uvaß la unbßan bßaßn ste,» 

tißk u Tiixhla Espíritu.
28 Estißeß uvaß paloj ex stuul, tan 
antu veßt unqßa tenameß uveß 
jit tiaal Israel kat bßex alpo ste 
tiß uvaß la isotzsa veßt u Tiixheß 
ipaav. As antu veßt unqßa tenameß 
la niman veßt viyol Aakeß,— tißk 
u Pablo.
29 As tul kuxh tal u Pablo unqßa 
yoleß, as bßen veßt unqßa tiaal 
Israel. As nimal yol nik iyol veßt 
chajnaj svatzaj tul sibßeneß.

30 As kaßvaßl yaabß atin veßt 
u Pablo tu umaßl u kabßal uvaß 
kßamik staßn. As tzitziß nik 
ikßulkat unqßa uxhchileß uveß nik 
tex qßelun.
31 As nik tal veßt u Pablo isuuchil 
u yoleß tiß u tenameß uvaß at jaqß 
u tijleßm u Tiixheß. As achaßvik 
kuxh ichusun veßteß tiß talat 
isuuchil tiß u Kubßaal Jesucristo, 
tan yeßxhebßil nik yaaon veßteß. 

Ni taqß bßen u Pablo itzii

1  1 Ineß in Pablo, in ikßam u 
Jesucristo. As kat imolo in 

Aak tiß vok apóstolil, tan txaael 
veßt in taßn Aak tiß ipaxsal u 
bßaßnla yoleß tetz u Tiixheß
2 uvaß taltziß kan Aak naßytzan. 
As aß u bßaßnla yoleß uvaß 
tzßibßamal kan taßn unqßa qßajsan 
tetz viyol Aakeß
3 tiß u Kubßaal Jesucristo, viKßaol 
Aakeß uvaß tiaal David.
4 As tul kat tulsa veßt u Tiixheß 
taama u Jesús tukß iyakßil u 
tijleßmeß, as kat ikßuch veßt Aak 
uvaß iKßaol Tiixh u Jesús as 
Tiixhla aama u Jesús.

5 As kat taqß veßt u Jesús 
vibßaßnileß sve. As kat ikßujbßaß 
veßt kan in Aak apóstolil tiß 
unbßeyat te unqßa tenameß tiß uvaß 
la ikßujbßaß veßt ikßußl tiß Aak. As 
la inima veßt unqßa tenameß Aak. 
As la toksa veßt unqßa tenameß 
iqßii Aak.
6 As kat imolo ex u Tiixheß 
unpajte, tiß uvaß ex veßt tetz u 
Jesucristo la ibßaneß,

7 jankßal ex uvaß ex niman tetz u 
Tiixheß uvaß echen ex tu u Roma. 
As xoßn veßt ex te u Tiixheß. As 
ekßuchtaj veßteß uvaß txaael veßt 
ex taßn Aak. As aß u Kubßaal 
Tiixheß tukß u Kubßaal Jesucristo 
la aqßon vibßaßnileß setiß tukß 
uvaß bßaßn veßt etatin sevatzaj 
sekajayil.

Ni tal u Pablo ibßen tu u Roma
8 As ni vaqß taßntiixh te u 

Tiixheß setiß sekajayil tukß vibßii 
u Jesucristo, tan katil kuxh ni 
vabßi kat etzibßlal uvaß kßujleßl 
chit veßt ekßußl tiß u Tiixheß.
9 As ayaßl chit unkßußl tiß 
unnimat u Tiixheß as tiß 
unpaxsat u bßaßnla yoleß tiß 
viKßaol Aakeß. As ootzimaleß taßn 
u Tiixheß uvaß ni chit unnach 
Tiixh setiß.
10 As chajpaj chit unnachat Tiixh 
setiß, as nunjaj te Aak uvaß la 
ibßan Aak bßaßnil sve tiß uvaß jatu 
la uchi as la bßen vil ex, tan echeß 
uveß ni tal vaama.
11 As aß ni valeß uvaß la bßen vil 
ex tiß uvaß la iyakßinsa u Tiixhla 

U ußuj
uvaß itzßibßa bßen

u Pablo

te unqßa aa Roma
uvaß ni niman u Jesús

Espíritu vetaanxelaleß tiß u 
bßaßnla yoleß.
12 As aß ni valeß uvaß la iyakßinsa 
veßt tibß qaanxelal sukuvatzaj 
tiß uvaß kßujleßl veßt kukßußl tiß u 
Jesucristo.

13 As la val sete, vitzßin vatzik, 
jatpajux kuxh val unbßeneß tiß 
bßen vilat ex. As la atin unbßooj 
in sexoßl uvaß ni valeß, aqßal uvaß 
la unchus ex tiß viyol u Tiixheß 
echeß uvaß kat unbßan xoßl unjoltu 
unqßa tenameß. As yeß kat uchi 
uvaß la bßen in.
14 As aß ni tal vaama uvaß techal 
la bßen val isuuchil u bßaßnla 
yoleß xoßl unqßa tenameß skajayil. 
As kßuxh tiaal Israel as kßuxh jit 
tiaal Israel as kßuxh at itxumbßal 
as kßuxh yeßl itxumbßal, as techal 
la bßen val u bßaßnla yoleß ste.
15 Estißeß uvaß ayaßl chit unkßußl ni 
val voon veßt sexoßl tiß bßen valat 
u bßaßnla yoleß sete tu u Roma 
echeß uvaß kat unbßan xoßl unjoltu 
unqßa tenameß.

Niqßalpu u bßaßnla yol 
unqßa uxhchil vatz vipaav

16 As yeßl in nunchßixveß 
tiß valat u bßaßnla yoleß, tan 
tukß viyakßil u bßaßnla yoleß 
niqßalpukat u Tiixheß unqßa 
tenameß vatz vipaaveß, as jankßal 
uvaß nikßujbßaß ikßußl tiß Aak. As 
bßaxel kat alpu u bßaßnla yoleß te 
unqßa tiaal Israel. As aßn kat alax 
veßt te unqßa tenameß uvaß jit tiaal 
Israel.
17 As aß u bßaßnla yoleß ni alon 
isuuchil tiß tok unqßa uxhchileß 
jikla aamail vatz Aak. As aßeß u 
kßujlebßal ikßußl unqßa uxhchileß, 
echeß uvaß ni tal u yoleß uvaß 

tzßibßamal kan uvaß ech ni tal 
ileß:

Abßil uvaß kßujleßl ikßußl tiß 
Aak, as kat toksa Aak jikla 
aamail.

As at itiichajil kßatz Aak, tißk 
u yoleß.

Niyolon u Pablo tiß vipaav 
unqßa tenam vatz u Tiixh

18 As ni tal u bßaßnla yoleß 
uvaß jik chit u Tiixheß uvaß at tu 
almikaß, tan at tzan vitxßißtzißl 
Aakeß tiß unqßa vaßlexheß uvaß 
nibßan unqßa tenameß taßn 
vipaasan tziileß vatz Aak, tan 
yeß nisaß unqßa uxhchileß tabßit 
isuuchil u yoleß taßn u vaßlexheß 
uveß nibßaneß.
19 As ni tootzi veßt unqßa tenameß 
u tijleßm u Tiixheß uvaß kat taqß 
Aak ootziloj ste, tan Aakeß kat 
kßuchun ste.
20 As ayaßx tzan ixeßt Aakeß tiß 
ikßuchat u tijleßmeß tul sichee u 
vatz txßavaßeß, tan tukß unqßa veeß 
skajayil uvaß icheesa kan Aak 
vatz u txßavaßeß, nikßuchkat Aak 
uvaß Tiixh Aak. As at iyakßil u 
tijleßm Aakeß uvaß yeßl iyaßtebßal. 
Estißeß yeß la uchi uvaß la tal 
unqßa tenameß uvaß: «Yeß qootzaj 
Aak,» chaj la taleß.
21 As kßuxh kat tootzi unqßa 
tenameß u Tiixheß, as yeß kat 
inima unqßa tenameß uvaß Tiixh 
Aak. As yeß kat toksa unqßa 
tenameß iqßii Aak. As yeß kat 
taqß taßntiixh te Aak. Pet aal kat 
yan itxumbßal, tan kat ijeßsa tibß 
tukß unqßa vaßlexhla txumbßaleß 
uveß nik titzßa. As kat bßen veßt 
u taanxelaleß tu u vaßlexheß uvaß 
echeß tu u qßej tokto.

22 As kßuxh kat tal jeß unqßa 
tenameß ste uvaß at itxumbßal, as 
yeßl itxumbßal ati,
23 tan kat iyaßsa unqßa tenameß 
toksat iqßii u islich Tiixheß uveß 
cheesan tetz unqßa veeß skajayil. 
Pet kat toksa veßt unqßa tenameß 
iqßii vivatzibßal unqßa veeß uvaß la 
pali, echeß unqßa vatz txßavaßilla 
aamaeß, tukß unqßa tzßikineß, tukß 
unqßa txokopeß, as tukß unqßa 
txßißlatxooeß.

24 Estißeß kat taqß veßt kan 
u Tiixheß unqßa tenameß tiß 
ibßanat unqßa vaßlexheß uveß ni 
tachva ibßanataß. As kam kuxh 
unqßa vaßlexhla txumbßaleß uvaß 
chßixubßal chittuß nibßan svatzaj 
tukß vichißoleß.
25 As kat taqß veßt kan unqßa 
tenameß u jikla yoleß tetz u 
Tiixheß. As aß veßt u chuli yoleß 
ninima veßteß, tan yeß ni toksa 
veßt iqßii u Tiixheß. Pet aß veßt 
unqßa veeß cheesamal kan taßn 
Aak ni toksa veßt unqßa tenameß 
iqßii. As niqaaebß veßt unqßa 
tenameß svatz. As tul Aakeß 
cheesan tetz unqßa veeß skajayil. 
As Aakeß uveß la oksal iqßii tiß chit 
ibßeneß. Ech chit la ibßaneß. An 
chiteß.

26 As kat taqß veßt kan unqßa 
tenameß u jikla yoleß tetz u 
Tiixheß. As estißeß kat taqß veßt 
kan Aak unqßa uxhchileß tiß 
ibßanat unqßa tachaßv vichißoleß 
uvaß chßixvubßal chittuß. As 
at jolol unqßa ixoj uvaß yeß ni 
niman veßteß kam uvaß at kan 
taßn u Tiixheß. Pet niyansa veßt 
tibß chaßma svatzaj, tan ni teqßo 
veßt tibß umaj ixoj tukß umaßt 
ixoj.

27 As echat chit nibßan joltu 
unqßa najeß unpajte, tan 
yeß nibßan chajnaj kam uvaß 
kßujlu kan taßn u Tiixheß. Pet 
chßixvubßal chit uveß nibßan 
chajnaj svatzaj, tan ni tok veßt 
xeß taama chajnaj tiß teqßot tibß 
tukß umaßt naj. As nipalebße veßt 
u kßaxkßoeß tiß u vaßlexheß uvaß 
nibßaneß.

28 Estißeß uvaß kat taqß veßt kan 
u Tiixheß unqßa tenameß tiß uvaß 
aß u vaßlexheß la titzßa veßteß tiß 
ibßanat unqßa veeß uvaß yeß la uch 
ibßanchu vatz Aak, tan tiß uvaß 
nik tal veßt unqßa tenameß uvaß jit 
kuxh tzßajinal la oksal veßt Aak 
stuul.
29 As pal chit veßt iviß ibßan unqßa 
tenameß tiß ibßanat u vaßlexheß 
taßn u tachaßveß, tan aß kuxh u 
vaßlexheß ni titzßa. As nichißan 
veßt taama tiß vimooleß. As atoßk 
chit taama tiß iyatzßat imool. 
As chukul chßaßo chittuß. As 
nimaxtibße vimooleß. As kam 
unbßooj la alpu ste, as aß kuxh u 
vaßlexheß ni titzßa stiß.
30 As aß kuxh u vaßlexheß ni tal 
tiß vimooleß. As ni tixva u Tiixheß. 
As ni paasa tzii tiß ijeßsat tibß. 
As ni toksa jeß iqßii. As nu kuxh 
ichuk txumbßal tiß ibßanat unqßa 
vaßlexheß. As yeß ninima itxutx; 
as yeß ninima ibßaal.
31 As yeß nisaß tabßit umaj bßaßnla 
yol. As yeß nibßaneß kam uveß ni 
taleß. Pet vaßlen nibßaneß. As yeß 
nitxum ivatz imool tiß ilochataß.
32 As ootzimal taßn unqßa 
tenameß uvaß ni tal u Tiixheß uvaß 
abßil uvaß aß kuxh u vaßlexheß 
nibßaneß, as tetz chiteß uvaß la 
kami tiß u vaßlexheß uveß nibßaneß. 

As yeß niyaßsa ibßanat u vaßlexheß. 
As achaßv chit ste tul nibßan 
vimooleß u vaßlexheß unpajte.

Niyolon u Pablo tiß uvaß 
yeßl ixoßl unqßa tenameß 

nibßan u Tiixheß

2  1 As tuk val sete, jankßal ex 
uveß nechuk ipaav vemooleß, 

as yeß la etxßol veßt eqßalat 
etibß vatz u Tiixheß, tan tul uvaß 
nechuk ipaav vemooleß, as an 
kuxh ex nechuk epaav unpajte, 
tan echat chit nebßaneß echeß uveß 
nibßan vemooleß.
2 As ootzimaleß sqaßn uvaß jik chit 
tuk ibßan u Tiixheß isuuchil unqßa 
uxhchileß skajayil uveß ni bßanon 
u vaßlexheß.
3 ¿Pet ma aß netaleß uvaß yeß la 
ibßan u Tiixheß esuuchil, ex uvaß 
nechuk ipaav vemooleß tiß u 
vaßlexheß uvaß nibßaneß? As tul 
echat kuxh nebßaneß echeß uveß 
nibßan vemooleß.
4 ¿As ma yeß nibßen sete uvaß aß 
nisaß u Tiixheß tukß vibßaßnileß uvaß 
la ejalpu vetxumbßaleß vatz Aak? 
As yeß la etixva vibßaßnil Aakeß, 
tan nim taama Aak tiß etxßebßleß 
tiß uvaß la qßaav ex kßatz Aak, tan 
yeß nipal ikßußl Aak tiß itxßebßat ex.
5 Pet yeß ni tok yol teviß. As yeß 
nesaß ejalput etxumbßal vatz 
Aak. As aal chit neteqßo veßt 
tzan vitxßißtzißl Aakeß setiß, tan 
la ilej veßt u qßiieß uvaß la ul veßt 
vitxßißtzißl Aakeß setiß, tan jik chit 
la ul ibßan Aak esuuchil tukß 
unqßa tenameß.
6 As la ul taqß veßt Aak ichßexel 
sete tukß te unqßa uxhchileß 
skajayil, kam uveß kat ebßan 
vatz Aak.

7 As unqßa uxhchileß uvaß yeß 
nipal ikßußl tiß ibßanat u bßaßneß 
vatz Tiixheß, as aß nichukeß uvaß 
aß u Tiixheß la oksan iqßii, as jit 
kuxh veßt u vatz txßavaßeß ni titzßa 
uvaß la sotzi. As aß uxhchileß uvaß 
la taqß u Tiixheß itiichajil uvaß 
yeßl iyaßtebßal.
8 Pet ech koj unqßa uxhchileß uvaß 
aß kuxh nibßaneß kam uveß ni tal 
taama, tan ni tixva u jikla yoleß 
tiß ibßanat u vaßlexheß. As aßeß uvaß 
la ul vitxßißtzißl u Tiixheß stiß, tan 
ni tul veßt iviß Aak tiß u vaßlexheß 
uvaß nibßaneß.
9 As mamaßla kßaxkßo la ipalebße 
veßt unqßa tenameß, jankßal 
unqßa tenameß uveß ni bßanon 
u vaßlexheß. As bßaxel la ul 
vitxßißtzißl Aakeß tiß unqßa tenameß 
uvaß tiaal Israel. As aßn la ul tiß 
unqßa tenameß uvaß jit tiaal Israel.
10 Pet ech koj unqßa uxhchileß 
uvaß ni bßanon u bßaßneß, tan aßeß 
la oksal iqßii taßn u Tiixheß. As 
la taqß Aak ste uvaß bßaßn tatin 
svatzaj la ibßaneß. As bßaxel la taqß 
Aak te unqßa tenameß uvaß tiaal 
Israel. As aßn la taqß veßt Aak te 
unqßa tenameß uvaß jit tiaal Israel.
11 As yeßxhebßil la taqß Aak 
sbßaßnil. Estißeß ni val sete uvaß la 
ul taqß veßt Aak te unqßa tenameß 
skajayil, kam uveß kat ibßan 
unqßa tenameß vatz Aak.

12 As jankßal unqßa tenameß uveß 
nipaavineß as tul yeßl u tzaqßiteß 
ootzimal staßn uvaß tzßibßamal 
kan taßn u Moisés, as la ipalebße 
kßaxkßo, kßuxh yeßl u tzaqßiteß at 
stiß. As abßil uvaß nipaavineß as tul 
ootzimal u tzaqßiteß staßn, as aß u 
tzaqßiteß la ibßanbße u Tiixheß tiß 
ibßanax isuuchil,

13 tan jit unqßa uxhchileß uvaß ni 
abßin u tzaqßiteß uvaß yeßl ipaav 
vatz Aak. Pet aß unqßa uxhchileß 
uvaß ni niman kam uvaß ni tal u 
tzaqßiteß.
14 As unqßa tenameß uvaß jit 
tiaal Israel, kßuxh yeßl u tzaqßiteß 
ootzimal staßn uvaß tzßibßamal 
kan taßn u Moisés, as tul uvaß 
ninima tukß vitxumbßaleß uvaß ni 
tal u tzaqßiteß, as nikßucheß uvaß at 
umaßl u tzaqßit eqßomal staßn.
15 As nikßuch unqßa uxhchileß 
uvaß at veßt skßußl uvaß techal 
la inima u tzaqßiteß echeß uvaß 
ni tal vitxumbßaleß. As ati uvaß 
ni tal u taanxelaleß uvaß aß u 
bßaßneß nibßaneß; as ati uvaß ni tal 
vitxumbßaleß uvaß aß u vaßlexheß 
nibßaneß.
16 As ech la ibßaneß tul la ilej u qßiieß 
uvaß la ibßan veßt u Tiixheß isuuchil 
unqßa tenameß taßn u Jesucristo, 
echeß uvaß ni tal u bßaßnla yoleß uvaß 
nunpaxsa xoßl unqßa tenameß. As la 
ibßan Aak isuuchil unqßa vaßlexhla 
txumbßaleß uvaß nijutxi unqßa 
uxhchileß ibßanataß.

Ni tal u Pablo isuuchil u 
tzaqßiteß uvaß kßujlu kan 
xoßl unqßa tiaal Israel

17 As tuk val sete, ex uvaß 
netoksa jeß eqßii tiß uvaß ex 
tiaal Israel, as kßujleßl ekßußl tiß 
u tzaqßiteß uvaß itzßibßa kan u 
Moisés. As nejeßsa veßt etibß vatz 
unqßa tenameß, tiß uvaß ex itenam 
Tiixh uveß netaleß.
18 As ootzimal setaßn uvaß kam 
ni tal Aak setiß. As: «Chusel chit 
oß taßn u tzaqßiteß tiß qootzitaß 
uvaß abßiste txumbßal bßaßn la 
kubßaneß,» chßex netaleß.

19 As netaleß uvaß ech etaqßat 
itxumbßal unqßa uxhchileß echeß 
ichßijil umaj tzot, as echeß itxijul 
umaj uxhchil uveß nixaan tu u 
toktoeß, uveß netaleß.
20 As netaqß itxumbßal unqßa 
uxhchileß uvaß yeßl itxumbßal ati. 
As ex chusul tetz unqßa uxhchileß 
uvaß ech itxumbßaleß echeß unqßa 
talaj intxaßeß. As netaleß uvaß 
eqßomal u jikla txumbßaleß setaßn, 
tan aß u tzaqßiteß ni alon isuuchil 
sete, uveß netaleß.
21 As la val sete, ex uvaß nechus 
u tzaqßiteß uvaß tzßibßamal kan te 
vemooleß uveß netaleß, as tul at ex 
uvaß yeß nechus jeß etibß stiß. As 
nechusuneß tiß uvaß: «Yeßxhebßil la 
elqßi,» chßex netaleß. As tul at ex 
uvaß nitel etelqßeß.
22 As: «Yeß la echuk etixoj,» chßex 
netaleß. As tul at ex uvaß antel 
kuxh echukat etixoj. As nichßoßn 
etaama tiß unqßa tzeß tiixheß. As 
tul at ex netelqßa veßt unqßa veeß 
at tu u tostiixheß tetz unqßa tzeß 
tiixheß.
23 As nejeßsa etibß vatz unjoltu 
unqßa tenameß, tan at veßt u 
tzaqßiteß uvaß tzßibßamal kan 
sexoßl uveß netaleß. As tul at ex 
neteesa iqßii Aak, tan nepaasa 
tzii tiß u tzaqßiteß.
24 As ech nebßaneß echeß uvaß 
tzßibßamal kan. As ech ni tal u 
yol ileß:

Tan epaav kuxhtuß, as nitel 
iqßii u Tiixheß vatz unqßa 
tenameß, tißk u yoleß.

25 As la val sete, asoj nimamal 
u tzaqßiteß skajayil setaßn, as 
bßaßneß uveß kat ebßana tul kat 
eesal unbßiil vechißoleß. Pet asoj 
yeß nenima u tzaqßiteß, as eela 

kuxh ex tukß unqßa uxhchileß uvaß 
yeß kat eesal unbßiil vichißoleß.
26 As unqßa uxhchileß uvaß yeß 
kat el unbßiil vichißoleß, asoj la 
inima kam uveß ni tal u tzaqßiteß 
uvaß tzßibßamal kan, as bßaßn veßt 
unqßa uxhchileß vatz u Tiixheß, 
kßuxh yeßl unbßiil vichißoleß kat 
eesali.
27 As abßil uvaß yeßl unbßiil 
vichißoleß kat eesali, asoj ninima 
u tzaqßiteß, as la uch ixochat 
ex vatz u Tiixheß, tan kßuxh 
ootzimal u tzaqßiteß setaßn as 
kßuxh eesamal unbßiil vechißioleß, 
as nepaasa tzii vatz u tzaqßiteß.
28 As echeß tiß koj teesal unbßiil u 
kuchißoleß kat oksalkat oß sitenam 
u Tiixheß; as echeß tiß koj kunimat 
unqßa txumbßaleß uvaß alel kan 
taßn unqßa qßesla kubßaaleß kat 
okkat oß sitenam Aak.
29 Pet abßil uvaß kat eesal el u 
vaßlexheß tu u taanxelaleß taßn u 
Tiixhla Espíritu echeß tel unbßooj 
ichißol umaj uxhchil, as aßeß 
itenam u Tiixheß. As kßuxh yeß 
kat inima u uxhchileß u tzaqßiteß 
uvaß tzßibßamal kan tiß teesal 
unbßiil vichißoleß, as aßeß itenam 
Aak. As jit unqßa uxhchileß la 
oksan iqßii. Pet aß veßt u Tiixheß la 
oksan iqßii.

3  1 Pet asoj ech nibßaneß, as 
¿kam chit veßt kubßaßnil qßi 

vatz u Tiixheß, oß uvaß kat eesal 
unbßiil u kuchißoleß, uvaß oß tiaal 
Israel?
2 ¡As nimal kuxheß taß uveß ni tal 
u Tiixheß! Tan bßaxel kat tal Aak 
isuuchil viyoleß sqe.
3 ¿As kam bßan taßn qßi asoj yeß 
kat inima unqßa qßesla kubßaaleß 
viyol u Tiixheß? As kßuxh yeß 

kat inima, ¿as yeß kol la ibßan 
u Tiixheß qßa uveß alel kan taßn 
Aak?
4 ¡Yeßle taß! ¡Techal kuxh koj la 
ibßan Aak! As kßuxh chulin yol 
unqßa uxhchileß skajayil, as jik 
chiteß la ibßan Aak stiß skajayil 
echeß uvaß alel kan taßn Aak, tan 
ech ni tal umaßt u yol ileß uvaß 
tzßibßamal kan tiß Aak:

Estißeß la ootzili uvaß jik chit 
axh,

tan jik chit unqßa yoleß uvaß 
naaleß.

As la olebß axh tiß unqßa 
uxhchileß uvaß ni alon uvaß 
jit jik nabßaneß, tißk u yoleß.

5 As kamal ech la tal unqßa 
uxhchil ileß uvaß vatz txßavaßilla 
txumbßal kuxh vitxumbßaleß: «As 
tiß u kupaaveß nikßuchpukat uvaß 
jik chit u Tiixheß, chaj la taleß. 
¿As moj la qaleß uvaß bßaßn uvaß la 
paavin oß? ¿As moj la qaleß uvaß 
vaßlexh nibßan u Tiixheß tul ni 
taqß kuß tzan Aak vitxßißtzißleß sqiß 
taßn u kupaaveß?» chaj oß la qaleß.
6 ¡As yeß la ibßaneß uvaß ech la 
qaleß! Tan asoj jit jik u Tiixheß as 
kamla tulbße Aak qßi tiß ibßanat 
isuuchil unqßa tenameß skajayil 
uveß at vatz u txßavaßeß.
7 ¿As moj at umaj uxhchil la alon 
titxumbßal uvaß ech la tal ileß: 
«Asoj la unchuli yol as paaveß, as 
tiß vunpaaveß la ilaxkat u jikla 
yoleß uvaß la chit isotzsa u Tiixheß 
vunpaaveß, as la oksal iqßii Aak 
stiß, as echeß la koj toksa in Aak 
aapaavil,» chaj u uxhchileß la 
taleß?
8 Pet asoj ech u yoleß uvaß ni 
tal u uxhchileß, as ma la uchi 
uvaß ech la qal ileß: «Kubßaneßn u 

paaveß aqßal uvaß la ilpi uvaß bßaßn 
u Tiixheß,» chaj oß la qaleß. As 
at uxhchil ni alon sqiß uvaß ech 
kuchusuneß uveß ni taleß. As taaleß 
bßa te unqßa uxhchileß uvaß la ul 
u kßaxkßoeß stiß, tan jitßeßch ni tal 
u chusbßaleß uvaß ni qaleß.

Ni tal u Pablo uvaß kajayil 
chit uxhchil paavinajle

9 ¿As kam qßi la qaleß? ¿Ma la 
qaleß uvaß oß tiaal Israel uvaß nim 
qalcheß vatz u Tiixheß setiß, ex 
uvaß jit ex tiaal Israel? ¡Yeßle taß! 
Tan kat valleß sete uvaß kßuxh 
oß tiaal Israel as moj jit oß tiaal 
Israel, as oß chit aapaav vatz Aak 
skukajayil,
10 echeß uvaß ni tal umaßl u yol 
uvaß tzßibßamal kan uvaß ech ni 
tal ileß:

Yeßl umaj uxhchil ati uvaß 
jik chit itxumbßal vatz u 
Tiixheß;

as mitaßn unchßißto.
 11 As yeßxhebßil ni tok yol tiviß;

as yeßxhebßil ni tok xeß taama 
tiß inimat u Tiixheß.

 12 Pet kajayil chit unqßa 
uxhchileß kat teesa tibß tu 
bßey vatz u Kubßaal Tiixheß.

As yeßl kuxh itxaßk uveß kat 
ibßana,

tan yeßxhebßil chit umaj ati 
uvaß ni bßanon u bßaßneß.

As mitaßn unchßißto ati,
 13 tan ech u vaßlexheß uveß ni tel 

chßußl titziß unqßa uxhchileß 
echeß ijulil umaj kamnaj 
uvaß jajleßle,

tan tukß viyoloneß as ni teesa 
vimooleß tu bßey.

As ech unqßa yoleß uvaß ni 
tel chßußl titziß echeß vichii 

u txßißlatxooeß uveß ni 
yatzßoneß,

 14 tan aß kuxh unqßa onkonla 
yoleß ni tel chßußl titziß tukß 
u chißchola aamaileß.

 15 As vaßl kuxh tojelat tibß tiß 
iyatzßat vimooleß.

 16 As yeß nitxum ivatz vimooleß. 
Pet katil uveß nipalkat as 
niyansa vimooleß,

 17 tan yeßl u bßaßnla txumbßaleß 
eqßomal taßn unqßa 
uxhchileß tiß uvaß bßaßn 
qatineß sukuvatzaj 
skukajayil.

 18 As yeß nixoßv unqßa uxhchileß 
tiß ibßanat u vaßlexheß vatz 
u Tiixheß, tißk u yoleß.

19 As ootzimaleß sqaßn uvaß 
jankßal uvaß ni tal u tzaqßiteß uvaß 
tzßibßamal kan taßn u Moisés, as 
sqiß kat kßujbßaßlkat kan taßn u 
Tiixheß, jankßal oß uvaß oß tiaal 
Israel. As yeß la chee kuyol tiß 
qalat qibß vatz Aak, kßuxh oß tiaal 
Israel as moj jit oß tiaal Israel. As 
taal chiteß sqe uvaß la pal oß tu u 
kßaxkßoeß skukajayil taßn Aak,
20 tan yeßxhebßil la uch toksat 
tibß jikla aamail vatz Aak. As 
yeßxhebßil la olebß tiß inimat u 
tzaqßiteß skajayil. As tul aß u 
tzaqßiteß ni alon uvaß oß aapaav 
skukajayil vatz Aak.

Niyolon u Pablo tiß tok 
unqßa uxhchileß jikla aamail 

tukß u kßujlebßal ikßußleß
21 As kat alpu veßt isuuchil 

sqe tiß tok unqßa uxhchileß jikla 
aamail vatz u Tiixheß, echeß uvaß 
alel kan tu vitzaqßit u Tiixheß 
uvaß tzßibßamal kan taßn u Moisés 
as taßn unjoltu unqßa qßajsan tetz 

viyol Aakeß. As jit tiß inimat unqßa 
uxhchileß u tzaqßiteß la okkat 
jikla aamail vatz Aak.
22 Pet tiß uvaß kat inima u 
Jesucristo vitzaqßit u Tiixheß 
skajayil as la ok veßt unqßa 
uxhchileß jikla aamail vatz Aak, 
jankßal unqßa uxhchileß uvaß 
kßujleßl ikßußl tiß u Jesucristo. As 
yeßl ixoßl unqßa uxhchileß nibßan 
u Tiixheß,
23 tan kajayil unqßa uxhchileß 
paavinajle. As yeßl veßt tokebßal 
kßatz u Tiixheß uvaß nim talcheß.
24 As kajayil chit unqßa uxhchileß 
uvaß la ok jikla aamail vatz 
Aak, as tukß vibßaßnil Aakeß uvaß 
oyamal ste la okkat jikla aamail 
vatz Aak, tan aß u Jesucristo kat 
choon u kupaaveß.
25 As aß u Tiixheß kßujbßaßn kan u 
Jesucristo tiß teesal el vitxßißtzißl 
u Tiixheß sqiß, jankßal oß uvaß kat 
kukßujbßaß kukßußl tiß u Jesucristo 
uvaß kat el vikajaleß sqiß vatz u 
kuruseß. As kat ikßujbßaß kan u 
Tiixheß u Jesucristo tiß ikßuchataß 
uvaß jik chit Aak tiß teesat el 
unqßa kupaaveß, tan kßuxh nik 
ipaavin unqßa tenameß uveß 
naßytzan, as yeß nik taqß tzan 
Aak kßaxkßo stiß, tan kuyik kuxh 
vipaaveß taßn Aak.
26 As tul kat kam veßt u 
Jesucristo, as kat ikßuch veßt u 
Tiixheß tu unqßa qßiieß uvaß jik 
chit nibßan Aak. Ech qootziteß 
uvaß jik chit u Tiixheß. As Aakeß 
ni oksan oß jikla aamail, jankßal 
oß uvaß kßujleßl kukßußl tiß u Jesús.

27 ¿As kam ni tokkat qßi uvaß la 
kujeßsa qibß tiß qok jikla aamail 
vatz u Tiixheß? ¡Yeß la uchi uvaß 
la kujeßsa qibß! ¿As ma la kujeßsa 

qibß tiß kunimat u tzaqßiteß uvaß 
alel kan taßn Aak? ¡Yeßle taß! Tan 
kat ok veßt oß jikla aamail vatz 
Aak tiß u kßujlebßal kukßußleß, uvaß 
kßujlu veßt kan taßn Aak sqiß.
28 As ech qootziteß uvaß ni toksa 
veßt Aak unqßa uxhchileß sjikla 
aamail tiß uvaß kßujleßl veßt ikßußl 
unqßa uxhchileß tiß u Jesús. As 
jit tiß inimat u tzaqßiteß uvaß 
tzßibßamal kan taßn u Moisés.

29 As tuk unchßoti sete, ¿ma 
taßn unqßa tiaal Israel bßa la 
ootzin u Tiixheß? ¿As ma yeß la 
uch tootzit unqßa jit tiaal Israel 
bßa u Tiixheß unpajte? Pet anteß 
unqßa jit tiaal Israel la ootzin u 
Tiixheß,
30 tan umaßl kuxheß u kuTiixheß. 
As ni toksa oß Aak jikla aamail tiß 
uvaß kßujleßl kukßußl tiß u Jesús, oß 
uvaß oß tiaal Israel uvaß eesamal 
unbßiil u kuchißoleß. As echat 
nibßan Aak te unqßa uxhchileß 
uvaß jit tiaal Israel uvaß yeßl 
unbßiil vichißoleß eesamal, tan tiß 
uvaß kßujleßl veßt ikßußl tiß u Jesús 
as ni toksa Aak unqßa uxhchileß 
jikla aamail.
31 Asoj kat ok oß jikla aamail 
vatz u Tiixheß tiß u kßujlebßal 
kukßußleß, ¿as ma eesamal iqßii u 
tzaqßiteß bßa nu kubßaneß? ¡Yeß la 
ucheß taß! Tan ni qaleß uvaß bßaßn 
u tzaqßiteß.

Niyolon u Pablo tiß uvaß 
kat ikßujbßaß u Abraham 

ikßußl tiß u Tiixheß

4  1 ¿As kam la qal qßi tiß 
u qßesla kubßaaleß uvaß 

Abraham, oß uvaß oß tiaal Israel? 
¿As kam qßi kat ibßan u Abraham 
tul atik tzitzaß vatz txßavaß?

2 As kat koj ok u Abraham jikla 
aamail tiß inimat u tzaqßiteß 
skajayil, as la ucheß uvaß la toksa 
iqßii. As jit vatz u Tiixheß la 
ibßankat.
3 As ech kat ibßan u Abrahameß 
echeß uvaß ni tal umaßl u yol uvaß 
tzßibßamal kan uvaß ech ni tal 
ileß:

As kat ikßujbßaß u Abraham 
ikßußl tiß u Tiixheß.

Estißeß kat toksa veßt Aak u 
Abraham jikla aamail, tißk 
u yoleß.

4 As echeß umaj uxhchil uvaß ni 
taqßonveß, tan jit oyeß nibßanax 
ste, asoj aqßon kat ibßana tiß 
itxßakat ipuaj. As tetz chiteß uvaß 
la choopi.
5 Pet ech koj u Abraham, tan jit 
tiß uveß kat inima u Abraham u 
tzaqßiteß as kat ok jikla aamail. 
Pet tukß kuxh vibßaßnil u Tiixheß 
kat oksal u Abraham jikla 
aamail, tan Aakeß ni oksan unqßa 
uxhchileß jikla aamail, abßil uvaß 
nikßujbßaß ikßußl tiß Aak, kßuxh 
aapaavike.
6 As ech kat tal kan u David 
ileß tiß umaj uxhchil uvaß la ok 
jikla aamail. As achvebßal u 
uxhchileß uvaß la toksa u Tiixheß 
jikla aamail, kßuxh yeß ninima u 
tzaqßiteß skajayil.
7 As ech tal kan u David ileß 
unpajte:

Achvebßal chit unqßa uxhchileß 
uveß kat isotzsa u Tiixheß 
ipaav tiß u paasan tziileß 
uvaß nibßaneß.

As yeß ni toksa Aak vipaav 
unqßa uxhchileß stuul.

 8 As achvebßal chit unqßa 
uxhchileß uveß yeßl veßt 

ipaav vatz u Kubßaal 
Tiixheß, tißk u yoleß.

9 ¿Pet ma aß kuxh unqßa 
uxhchileß uveß kat eesal 
unbßiil vichißoleß uveß 
achvebßal vatz u Tiixheß? ¿Pet 
moj antu unqßa uxhchileß 
uveß yeßl unbßiil vichißoleß kat 
eesali? Tan kat vala tiß uvaß 
kat ikßujbßaß u Abraham ikßußl 
tiß u Tiixheß. Estißeß kat tal 
Aak uvaß jikla aama veßt u 
Abrahameß.
10 ¿As ma maßtik teesal unbßiil 
vichißol u Abraham tul uvaß kat 
tal Aak uvaß jikla aama veßt u 
Abraham, as moj yeßle? Yeßle taß, 
tan yeßxnik el unbßiil vichißol u 
Abrahameß tul kat tal Aak uvaß 
jikla aama veßteß.
11 As tul kat eesal unbßiil 
vichißol u Abraham, as maßtik 
talat u Tiixheß uvaß jikla aama 
veßteß. As tul kat eesal unbßiil 
vichißoleß, as aß veßt kßuchbßal 
tetz uvaß jikla aama veßt u 
Abrahameß vatz u Tiixheß tiß u 
kßujlebßal ikßußleß. As kat oksal 
veßt u Abrahameß bßaalail tiß 
unqßa tenameß skajayil, abßil 
uvaß la ikßujbßaß veßt ikßußl tiß 
Aak, as jikla aama veßt unqßa 
tenameß vatz Aak unpajte, as 
kßuxh yeßl unbßiil vichißoleß 
eesamal.
12 As kat toksa veßt Aak u 
Abraham bßaalail sqiß, oß uvaß 
eesamal veßt unbßiil u kuchißoleß. 
As aß veßt u Abraham bßaal 
setiß unpajte, jankßal ex uvaß 
kat ekßujbßaß veßt ekßußl tiß Aak 
echeß uvaß kat ibßan u Abraham, 
tul uvaß yeßxnik eesal unbßiil 
vichißoleß.

Ni tal u Pablo 
uvaß tiß u kßujlebßal kßußleß 

la kßulpukat vibßaßnil u Tiixheß
13 As jit tiß uvaß kat inima u 

Abraham u tzaqßiteß kat talkat u 
Tiixheß ste as tukß te unqßa tiaaleß, 
tiß uvaß la ok vaatzil ibßaal unqßa 
tenameß skajayil. Pet tiß uvaß kat 
ikßujbßaß veßt u Abraham ikßußl tiß 
uvaß alel kan taßn u Tiixheß, as tiß 
uvaß jikla aama veßteß vatz Aak.
14 Tan kat koj ok u Abraham 
tukß unqßa tiaaleß vaatzil ibßaal 
unqßa tenameß skajayil tiß uvaß 
maßtik inimat u tzaqßiteß, as yeßl 
tokebßaleß bßa u kßujlebßal ikßußleß. 
As yeß la ibßaneß bßa echeß uvaß 
alel kan ste taßn u Tiixheß,
15 tan aß u tzaqßiteß ni alon uvaß 
at tzan vitxßißtzißl u Tiixheß tiß 
unqßa tenameß taßn vipaasan 
tziileß vatz Aak. Pet jankßal unqßa 
tenameß uvaß yeß ootzimal u 
tzaqßiteß staßn uvaß itzßibßa kan 
u Moisés, as jit ipaasa unqßa 
tenameß tzii vatz u tzaqßiteß.

16 Estißeß kat tal kan u Tiixheß 
u yoleß te u Abraham tiß uvaß 
kßujleßl ikßußl tiß Aak. As tukß 
vibßaßnil Aakeß kat tal kan Aak 
u yoleß, aqßal uvaß la ikßul unqßa 
tiaal u Abraham u bßaßnileß uvaß 
alel kan taßn Aak. As jit kuxh 
unqßa uxhchileß kat tal kan Aak 
ste uvaß ootzin tetz u tzaqßiteß. 
Pet te unqßa uxhchileß unpajte 
uvaß nikßujbßaß ikßußl tiß Aak echeß 
uvaß ibßan u Abraham. Estißeß uvaß 
aß veßt u Abraham vaatzil kubßaal, 
jankßal oß uvaß kßujleßl kukßußl tiß u 
Tiixheß,
17 echeß uvaß ni tal u yoleß uvaß 
tzßibßamal kan uvaß ech ni tal ileß:

«Tan kat unkßujbßaß kan axh 
ibßaal unqßa mamaßla 
tenameß,» tißk u Tiixheß tal 
te u Abraham.

As aß veßt u Abraham kubßaal 
vatz u Tiixheß, tan kat ikßujbßaß 
u Abraham ikßußl tiß Aak. As tul 
Aakeß ni aqßon itiichajil unqßa 
uxhchileß uvaß yeßlik itiichajil 
kßatz Aak. As Aakeß cheesan tetz 
unqßa veeß uvaß yeßxhkam atike, 
echeß uvaß kat ibßan Aak te u 
Abraham.
18 Tan kat ikßujbßaß u Abraham 
ikßußl tiß Aak. Estißeß kat toksa veßt 
Aak u Abraham vaatzil kubßaal 
tiß u mamaßla tenameß, kßuxh yeß 
nik ipal u Abraham stuul uvaß 
kam stiß uvaß la okkat bßaalail tiß 
u tenameß, echeß uvaß maßtik talat 
kan u Tiixheß ste, tan ech kat tal 
Aak ileß:

Yeß saach unqßa aviaaleß tuk 
ibßaneß, tißk Aak.

19 As yeß kat kaßkabßin taama u 
Abraham tiß u kßujlebßal ikßußleß, 
kßuxh ootzimalik staßn uvaß 
maßtik ipal veßt iyakßil vichißoleß. 
As ech veßteß echeß kamnaj uvaß 
nik titzßa veßt u Abraham, tan 
bßiitik kuxh ibßanat oß kßalal (100) 
yaabß. As echat veßt u Sara, tan 
maßtik ipal veßt iyakßil vichißoleß 
tiß uvaß la alani.
20 As yeß kat kaßkabßin taama u 
Abraham tiß u yoleß uvaß tal u 
Tiixheß ste. Pet aal kat yakßin veßt 
taama tiß u kßujlebßal ikßußleß tiß u 
Tiixheß. As kat toksa veßt iqßii u 
Tiixheß,
21 tan ootzimalik taßn u 
Abraham uvaß la chit ibßan u 
Tiixheß kam uvaß altzißmal kan 
taßn Aak.

22 Tan tiß uvaß kßujleßl ikßußl u 
Abrahameß tiß u Tiixheß, as estißeß 
kat tal veßt Aak uvaß jikla aama 
veßt u Abrahameß.
23 As jit kuxh tiß u Abrahameß 
tzßibßamalkat kan u yoleß tiß uvaß 
ni tal u Tiixheß uvaß jikla aama 
veßteß.
24 Pet antu veßt oß uvaß ni tal u 
Tiixheß uvaß oß veßt jikla aama 
vatz Aak, jankßal oß uvaß kßujleßl 
kukßußl tiß Aak uvaß tukß vibßaßnil 
Aakeß kat tulsa Aak taama u 
Kubßaal Jesús.
25 As kat oksal veßt ok u Jesús 
tiqßabß unqßa tenameß tiß iyatzßpeß 
tiß u kupaasan tziileß uvaß nu 
kubßaneß. As kat tulsa veßt Aak 
taama u Jesús, tiß uvaß la ok veßt 
oß jikla aamail vatz Aak.

Niyolon u Pablo tiß u bßaßnileß 
uvaß at tzan tiß unqßa uxhchileß 
uvaß jikla aama taßn u Tiixheß

5  1 Estißeß yeßl kuxoßl ati tukß u 
Tiixheß, jankßal oß uvaß jikla 

aama veßt oß vatz u Tiixheß taßn 
u Kubßaal Jesucristo, tan tiß uvaß 
kßujleßl veßt kukßußl tiß Aak.
2 As ibßaßnil kuxh u Jesús uvaß oy 
kuxh veßt qokeß kßatz u Tiixheß, 
tiß uvaß kat kukßujbßaß kukßußl tiß 
u Jesús. As nu kuchiibß veßteß, tiß 
uvaß tuk oonoj oß kßatz u Tiixheß 
uvaß nitoksal iqßii.
3 As jit kuxh stiß nu kuchiibßkat 
veßteß. Pet nu kuchiibß veßteß tul 
nu kutaalbße unqßa kßaxkßoeß, 
tan ootzimal sqaßn uvaß tul la 
kupalebße unqßa kßaxkßoeß, as 
aal nichus oß tiß kuyakßin tiß u 
kßujlebßal kukßußleß tiß Aak.
4 As tul maßt kuyakßineß tiß u 
kßujlebßal kukßußleß tiß Aak, as 

bßaßn veßt u kutxumbßaleß vatz 
Aak la ibßaneß. As tul maßt tootzil 
veßt u kutxumbßaleß uvaß bßaßn veßt 
oß, as ootzimal sqaßn uvaß bßaßn la 
elkat veßt oß.
5 As tul ootzimal sqaßn uvaß 
bßaßn la elkat veßt oß, as ech 
chit la ibßaneß, tan xoßn chit 
oß te u Tiixheß taßn u Tiixhla 
Espíritu uvaß kat taqß Aak tu u 
qaanxelaleß.

6 As ootzimal sqaßn uvaß bßaßn 
la elkat veßt oß, tan tul uvaß yeß 
nik kutxßol kuqßalput qibß vatz u 
kupaaveß, as kat ilej u qßiieß uvaß 
kat kam u Jesucristo sqiß, oß uvaß 
nik qeesa iqßii u Tiixheß.
7 As qitzßataj u yoleß setukß sbßaßn, 
tan aßeß yeß la ibßan umaj uxhchil 
uvaß la taqß tibß kamoj tiß umaj 
imool uvaß bßaßnla aama. As 
taleßn kuxheß bßa uvaß at umaj 
uxhchil la taqß tibß kamoj tiß 
umaj bßaßnla aama.
8 Pet ech koj u Tiixheß, tan kßuxh 
antelik kupaavineß vatz Aak, as 
kat ikßuch Aak sqe uvaß xoßn chit 
oß te Aak. As kat kam u Cristo 
sqiß taßn Aak.
9 As kat toksa veßt oß Aak jikla 
aamail tiß uvaß kat el vikajal u 
Jesucristo vatz u kuruseß sqiß. 
Estißeß la qootzi veßteß uvaß la 
teesa veßt oß Aak vatz vitxßißtzißleß 
uvaß tuk uloj tiß unqßa tenameß,
10 tan tul uvaß atik kuxoßl 
tukß u Tiixheß, as taßn vibßaßnil 
viKßaol Aakeß uvaß kat kam vatz 
u kuruseß sqiß, as kat ikßul oß u 
Tiixheß. Estißeß uvaß ootzimal 
sqaßn uvaß la ikol oß u Jesucristo 
vatz vitxßißtzißl u Tiixheß, tan kat 
ul taama u Jesucristo unpajte. As 
isleßl veßt Aak cheel tiß kulochpeß.

11 As jit kuxh uvaß nu kuchiibß 
stiß. Pet nu kuchiibßeß tiß u Tiixheß 
taßn vibßaßnil u Kubßaal Jesucristo 
uvaß kat eesan el u vaßlexheß uvaß 
nik jatxon kuxoßl tukß u Tiixheß. 
As yeßl veßt kuxoßl tukß Aak.

Niyolon u Pablo 
tiß u Adán tukß u Cristo

12 As ipaav kuxh umaßl u naj 
uvaß Adán, as kat ok veßt u paaveß 
vatz u txßavaßeß. As kat teqßo 
veßt tzan u paaveß u kamchileß. 
As estißeß uvaß at veßt tzan u 
kamchileß sqiß skukajayil, tan tiß 
uvaß aapaav veßt oß skukajayil.
13 As tul yeßxnik ikßujbßaßt kan 
u Tiixheß u tzaqßiteß uvaß itzßibßa 
kan u Moisés, as nik ipaavin veßt 
unqßa uxhchileß vatz u txßavaßeß. 
As yeßl u paaveß nik toksal stuul, 
tan tiß uvaß yeßxnik kßujebß u 
tzaqßiteß.
14 As kßuxh yeß nik toksal u 
paaveß stuul, as atik veßt u 
kamchileß tiß unqßa uxhchileß 
skajayil, tan aß kat xeßtikkat 
tzan u kamchileß tiß u Adán. As 
kat ipalebße unqßa tenameß u 
kamchileß uvaß kat itzßebß bßaxa 
vatz u Moisés, kßuxh yeßl u 
tenameß kat paavin vatz u Tiixheß 
echeß uvaß kat ibßan u Adán. As 
kßuchuvatzeß uveß kat ibßan u 
bßaxa najeß uvaß Adán tiß uvaß la 
ul ibßan u Jesucristo.

15 As echeß eela koj vipaav u 
Adán tukß u bßaßnileß uveß kat taqß 
u Tiixheß sqe, tan ipaav kuxh u 
Adán as kajayil chit oß la kam oß. 
Pet nim chit vibßaßnil u Tiixheß 
uveß kat taqß sqe tiß u paaveß uvaß 
kat ibßan u Adán. As kßuxh at 
tzan u kamchileß sqiß skukajayil 

tiß kuxh uvaß kat paavin umaßl u 
uxhchil uvaß Adán, as nim talcheß 
vibßaßnil u Tiixheß uvaß kat ul sqiß 
taßn vibßaßnil umaßt u uxhchil uvaß 
Jesucristo.
16 As u yoleß uvaß kat tal u 
Tiixheß sqiß tukß vibßaßnil u 
Jesucristo, as jit eela tukß u yoleß 
uvaß kat tal Aak tiß u Adán, tan aß 
u kßaxkßoeß kat tal Aak tiß u Adán 
u choobßal tetz u paaveß. Pet ech 
koj u yoleß uvaß ni tal u Tiixheß 
sqiß tukß vibßaßnil u Jesucristo, 
tan ni tal Aak uvaß kßuxh kajayil 
oß kat paavin oß vatz Aak, as 
ibßaßnil kuxh u Jesucristo as yeßl 
u choobßal paaveß la ul sqiß.
17 As tiß kuxh uvaß kat paavin 
u Adán, as at veßt tzan u 
kamchileß sqiß skukajayil. As 
tiß kuxh u bßaßnileß uvaß kat 
ibßan u Jesucristo sqiß, as at veßt 
kutiichajil kßatz u Tiixheß, jankßal 
oß uvaß kat kßulun vinimla bßaßnil 
Aakeß uvaß kat toya Aak sqe tiß 
toksat oß Aak jikla aamail vatz u 
Tiixheß.

18 As kam ichee u paaveß vatz 
u txßavaßeß as echat chit ichee 
u jikla aamaileß unpajte, tan tiß 
uvaß kat paavin u Adán, as estißeß 
kat ul veßt u kßaxkßoeß tiß unqßa 
tenameß skajayil. As tiß uvaß kat 
inima u Jesucristo yol, as estißeß 
kat ul u bßaßnileß tiß unqßa tenameß 
unpajte, aqßal uvaß la ok unqßa 
tenameß jikla aamail vatz u 
Tiixheß. As at itiichajil kßatz Aak 
la ibßaneß.
19 As kam chit uvaß kat kubßana 
tul kat ok oß aapaavil taßn 
vipaasan tziil umaßl u naj uvaß 
Adán, as echat chit kat kubßana 
tul kat ok oß jikla aamail taßn 

viniman yolil umaßl u naj uvaß 
Jesucristo.
20 As kat ikßujbßaß kan u Tiixheß 
u tzaqßiteß aqßal uvaß la pal unqßa 
uxhchileß stuul uvaß aapaav 
unqßa uxhchileß. As tul uvaß 
kat yakßin veßt u paaveß, as aal 
chit kat ikßuch veßt u Tiixheß 
vibßaßnileß te unqßa tenameß.
21 As kam chit tatin u kamchileß 
tiß unqßa uxhchileß taßn u paaveß, 
as echat chit tatin u bßaßnileß tiß 
unqßa uxhchileß taßn u niman 
yolileß uvaß kat ibßan u Kubßaal 
Jesucristo. As at itiichajil unqßa 
uxhchileß kßatz u Tiixheß staßn.

Ni tal u Pablo 
uvaß yeßl veßt tetz u paaveß 
tiß u niman tetz u Jesús

6  1 ¿As kam qßi la qal tiß u 
yoleß uveß kat vala? ¿Ma 

latel kuxh paavin oß, aqßal uvaß la 
naß vibßaßnil u Tiixheß sqiß?
2 ¡Aß chiteß yeß la ibßaneß uvaß 
latel kuxh qoksa qaama tiß 
kupaavineß! Tan jankßal oß uvaß 
ech veßt oßeß echeß kamnaj vatz u 
paaveß kat ibßana, as yeß la uchi 
uvaß latel kuxh paavin veßt oß.
3 ¿As ma yeß ootzimal bßa setaßn 
uvaß jankßal oß uvaß umaßl kuxh 
kuyol tukß u Jesucristo tul kat 
aqßpik kuß oß xeß u aßeß tukß vibßii 
Aakeß, as eela kuxh stukß uvaß kat 
kam veßt oß kßatz Aak?
4 As eela kuxh stukß uvaß kat 
mujlu veßt oß tukß u Cristo tul 
kat kuß oß xeß u aßeß, aqßal uvaß 
la kam oß vatz u paaveß. As tul 
kat ul veßt taama Aak taßn u 
Kubßaal Tiixheß uvaß nim chit 
tijleßm, as kat ul veßt qaama 
kßatz Aak unpajte, as aß veßt u 

akß txumbßaleß nu kubßan veßteß 
cheel.

5 As eela kuxh stukß uvaß kat 
kam veßt oß kßatz Aak tul kat kam 
Aak. As ootzimal sqaßn uvaß tul 
kat ul taama Aak, as eela tul 
qaama kßatz Aak unpajte.
6 As u qßesla txumbßaleß uvaß 
eqßomik sqaßn bßaxa as kat 
kam kßatz u Jesús tul kat kam 
Aak vatz u kuruseß, aqßal uvaß 
la el veßt iqßii unqßa tachaßv u 
kuchißoleß uvaß nik eqßon oß tu 
u paaveß. As jit veßt oß ikßam u 
paaveß la ibßaneß,
7 tan abßil uvaß kamnajlu veßteß, 
as yeßl veßt tokebßal u paaveß stiß.
8 As kat kam veßt oß kßatz u 
Cristoeß tul kat kam Aak. Estißeß 
uvaß kßujleßl veßt kukßußl tiß uvaß at 
veßt kutiichajil kßatz Aak unpajte,
9 tan ootzimal veßt sqaßn uvaß kat 
ul taama u Cristo unpajte. As 
yeßl Aakeß la kam veßt unpajte, 
tan yeßl veßt tokebßal u kamchileß 
tiß Aak.
10 As tul uvaß kat kam Aak, as 
unpajul kuxh kat kam Aak tiß 
u kupaaveß tiß chit ibßeneß, as 
tiß teesal iqßii u paaveß. As isleßl 
veßt Aak cheel. As tukß vitiichajil 
Aakeß as ni toksa Aak iqßii u 
Tiixheß.
11 As echat la kubßaneß, vitzßin 
vatzik. Atoj sukukßußl uvaß ech 
veßt oßeß echeß kamnaj vatz u 
paaveß. As atoj sukukßußl uvaß 
isleßl oß vatz u Tiixheß, aqßal 
uvaß la qoksa iqßii Aak tukß u 
kutiichajileß, jankßal oß uvaß 
at veßt ok oß kßatz u Kubßaal 
Jesucristo.

12 Estißeß la val sete, yeß etaqß 
tokebßal u paaveß tiß teqßol 

vechißoleß tu u vaßlexheß. As yeß la 
enima unqßa tachaßv vechißoleß.
13 As etaqßak ok vechißoleß tiß 
ipaavineß as mitaßn tiß ibßanat 
u vaßlexheß, tan kat kam ex. 
As isleßl veßt ex unpajte taßn u 
Tiixheß. Estißeß uvaß la etoksa 
etibß tiqßabß Aak tiß ebßanat u 
bßaßneß. As la etaqßoßk vechißoleß tiß 
ebßanat u bßaßneß uvaß ni tal Aak.
14 As jit ex ikßam u paaveß la 
ibßaneß, tan yeßl veßt etetz tiß 
u tzaqßiteß uvaß itzßibßa kan 
u Moisés. Pet aß veßt etetzeß 
vibßaßnil u Tiixheß.

Niyolon u Pablo tiß tok unqßa 
uxhchileß sikßamil u bßaßneß

15 ¿As kam qßi la qal tiß umaßt 
u yoleß uveß kat vala? Tan aß kat 
vala uvaß qetz veßt vibßaßnil u 
Tiixheß, as yeßl veßt tetz u tzaqßiteß 
sqiß uvaß itzßibßa kan u Moisés. 
¿Pet moj aß la qaleß uvaß latel kuxh 
uch veßt kupaavineß? ¡Yeßle taß!
16 Tan ateß sekßußl uvaß techal 
la kunima umaj uxhchil uvaß 
kßamin qetz. As echat bßanel qaßn 
vatz u paaveß, tan asoj aß u paaveß 
la kunima, as oß ikßam u paaveß. 
As la teqßo veßt oß u paaveß tu u 
kamchileß. Pet asoj oß ikßam u 
bßaßneß la ibßaneß, as aß u niman 
yolileß la eqßon oß tu u jikla 
tiichajileß.
17 As kßuxh exik ikßam u paaveß 
bßaxa, pet ech koj cheel, tan 
ayaßl chit ekßußl kat enimal veßt u 
jikla chusbßaleß uvaß kat chuspu 
sete. Estißeß ni vaqß taßntiixh te u 
Tiixheß,
18 tan jit veßt ex ikßam u paaveß 
cheel. As ex veßt ikßam u jikla 
txumbßaleß uveß tetz u Tiixheß.

19 As nuntxakonsa u yoleß tiß tok 
umaj uxhchil skßamil tiß valat 
unbßiitoj isuuchil viyol u Tiixheß 
sete, tan at u yoleß uvaß yeß nu 
kupal stuul, tan oß kuxh vatz 
txßavaßilla aama. As bßaxa nik 
etaqßoßk vechißoleß tiß ebßanat u 
vaßlexheß tukß u paasan tziileß 
uvaß nik eqßon ex tiß ebßanat 
u vaßlexheß uveß yeß nik isaß u 
Tiixheß. Pet ech koj cheel, tan la 
etaqßoßk vechißoleß tiß ebßanat u 
jikla txumbßaleß echeß uvaß nisaß 
Aak sqiß.

20 As tul uvaß exik ikßam u 
paaveß, as yeßlik tokebßal u jikla 
txumbßaleß setiß.
21 Pet tuk unchßoti sete, ¿kam 
umaj ichaßxal qßi kat taqß u 
vaßlexheß sete? As tul aal kuxh 
nechßixvu veßt staßn cheel, tan 
aßeß laik eqßon ex tu u kamchileß.
22 As ech koj cheel, tan jit veßt 
ex ikßam u paaveß. Pet kat ok 
veßt ex sikßamil u Tiixheß. As aß 
veßt ichaßxal uvaß ex veßt tetz Aak 
tiß ebßanataß kam uvaß nisaß Aak. 
As at veßt etiichajil kßatz Aak 
unpajte.
23 As aß iqßaaqßal u paaveß u 
kamchileß. Pet ech koj u oyeß uveß 
ni taqß u Tiixheß sqe taßn vibßaßnil 
u Kubßaal Jesucristo, tan aßeß u 
kutiichajileß kßatz Aak uvaß yeßl 
veßt iyaßtebßal.

Nitxakonsa u Pablo 
u tzumbßaßeß tiß u chusbßaleß

7  1 As tuk val umaßl u yol 
sete, vitzßin vatzik, jankßal 

ex uvaß ootzimal u tzaqßiteß setaßn 
uvaß tzßibßamal. Tan ootzimal veßt 
setaßn uvaß at tokebßal u tzaqßiteß 
tiß umaj uxhchil tul uvaß isleßltele.

2 Echeß taß umaßl u ixoj at 
itzumlel, tan tul uvaß isleßltel 
vitzumel u ixojeß, as eqßon tibß 
ixoj tukß naj. Pet asoj la kam 
veßt vitzumel ixojeß, as yeßl veßt 
tokebßal vitzaqßit u tzumbßaßeß tiß 
ixoj.
3 Tan tul uvaß isleßltel vitzumel 
u ixojeß, as la paavin ixoj, asoj la 
teqßo tibß ixoj tukß umaßt naj. Pet 
asoj kamnal veßt vitzumel ixojeß, 
as yeßl veßt tetz u tzaqßiteß tiß ixoj. 
As kßuxh la teqßo tibß ixoj tukß 
umaßtoj naj, as yeßl ixoj la paavin 
veßteß.

4 As echat kuxh bßanel qaßn, 
vitzßin vatzik, tan tul uvaß 
kat kam veßt u Cristo vatz u 
kuruseß sqiß, as yeßl veßt tokebßal 
u tzaqßiteß sqiß kat ibßana, tan 
ech veßt oßeß echeß kamnaj vatz 
u tzaqßiteß. Estißeß uvaß kat uch 
veßteß uvaß oß veßt tetz u Cristo 
uvaß kat ul taama unpajte. 
As aß isaß Aak uvaß bßaßn veßt 
kutxumbßal la ibßaneß tiß qoksat 
iqßii Aak.
5 As tul uvaß eqßomaliktel 
vitxumbßal u kuchißoleß sqaßn, as 
aß kat kubßan unqßa tachaßv u 
kuchißoleß uvaß niyaan u tzaqßiteß 
stiß. As aß u tachaßv u kuchißoleß 
kat eqßon veßt oß tiß kubßanat u 
vaßlexheß uvaß laik eqßon oß tu u 
kamchileß.
6 Pet ech koj cheel, tan yeßl tetz 
u tzaqßiteß sqiß, tan ech veßt oßeß 
echeß kamnaj vatz u tzaqßiteß. 
As nu kunima veßt u Tiixheß tiß 
kubßanat u bßaßneß uvaß ni tal 
u Tiixhla Espíritu sqe. As jit tiß 
uvaß ni qoksa qaama tiß inimal 
u Oßt Testamento uvaß tzßibßamal 
kan.

Niyolon u Pablo tiß u paaveß 
uveß ni tuch vatz txßavaß

7 ¿As ma aß la qaleß uvaß vaßlexh 
u tzaqßiteß uvaß itzßibßa kan u 
Moisés? ¡Yeßle taß! Tan yeßl koj u 
tzaqßiteß, as yeßle la vootzi uvaß 
abßiste u paaveß. As yeß koj kat 
ichus in u tzaqßiteß tiß uvaß yeß la 
vachva unqßa veeß uvaß jit vetz, as 
yeßxh jatueß la vootzi uvaß paav 
nik unbßaneß tul nik vachva.
8 As tul kat vootzi veßt u tzaqßiteß, 
as kat ok veßt umaßl u txumbßal 
tunviß tiß u paaveß, tan kam kuxh 
kat vachva veßteß. As kat paavin 
veßt in tul ootzimal u tzaqßiteß 
svaßn, as kat pal veßt in stuul uvaß 
at iyakßil u paaveß sunkßatz.
9 As ech kat ibßan naßytzan uvaß 
yeßlik u tzaqßiteß ootzimalik 
svaßn. Pet tul kat vootzi veßt u 
tzaqßiteß, as kat yakßin veßt u 
paaveß sunkßatz. As kat bßen 
veßt sve uvaß ech veßt ineß echeß 
kamnaj vatz u Tiixheß taßn u 
paaveß.
10 As pal veßt in stuul uvaß kat 
ikßujbßaß kan u Tiixheß u tzaqßiteß, 
aqßal uvaß la iloch oß tiß u 
kutiichajileß vatz Aak. Pet aal kat 
unpaasa veßt tzii tiß u tzaqßiteß. As 
ech veßt ineß echeß kamnaj kat 
ibßan vatz Aak.
11 As tul kat vabßi u tzaqßiteß, as 
kat olebß veßt u paaveß tiß tok 
tunviß. As kat itxakonsa u paaveß 
u tzaqßiteß tiß imaxtibßet in. As 
ech veßt ineß echeß kamnaj vatz u 
Tiixheß kat ibßana.
12 As jit vaßlexheß u tzaqßiteß. 
Pet jikla yol chiteß. As bßaßn veßt 
u tzaqßiteß, tan jik veßteß taßn u 
Tiixheß.

13 ¿As ma la valeß uvaß iqßaaqßal 
kuxh u tzaqßiteß as ech veßt ineß 
echeß kamnaj vatz u Tiixheß? 
¡Yeßle taß, tan bßaßneß u tzaqßiteß! 
Pet aß u paaveß kat bßanon uvaß 
ech veßt ineß echeß kamnaj vatz 
u Tiixheß, tan kat itxakonsa u 
paaveß u tzaqßiteß. As kat ikßuch 
veßteß uvaß vaßlexh u paaveß. 
As kat vootzil veßteß uvaß yeßl 
iyaßtebßal u vaßlexheß uvaß nibßan 
u paaveß.
14 As ootzimaleß sqaßn uvaß 
tiixhla tzaqßit u tzaqßiteß, tan aß 
u Tiixheß kat kßujbßaßn kan. Pet 
ech koj in, tan in kuxh vatz 
txßavaßilla aama. As nitxakonsa 
in u paaveß.
15 As yeß nunpal stuul kam uveß 
nunbßaneß, tan yeß nunbßaneß 
kam uveß ni tal vaama uvaß la 
unbßaneß, tan kam uveß nichßoßn 
vaama stiß uvaß yeß nunsaß uvaß la 
unbßaneß, as aßeß nunbßaneß.
16 As tul nunbßan uveß yeß nunsaß, 
as nunpal stuul uvaß bßaßn u 
tzaqßiteß, tan aßeß ni majon unvatz 
tiß unbßanat u vaßlexheß.
17 Estißeß jit veßt in ni bßanon u 
vaßlexheß uvaß nunbßaneß. Pet aß u 
paaveß uvaß jejleßl sunkßatz.
18 As ootzimal svaßn uvaß tu u 
vatz txßavaßila txumbßaleß as aß u 
tachaßv vunchißoleß at sunkßatz. 
Tan kßuxh ni tal vaama unbßanat 
u bßaßneß, as yeß ni volebß tiß 
unbßanataß.
19 Estißeß jit u bßaßneß nunbßaneß 
uvaß ni tal vaama uvaß la 
unbßaneß. Pet aß u vaßlexheß 
nunbßaneß uvaß yeß nunsaß 
unbßanataß.
20 As tul nunbßaneß kam uveß yeß 
nunsaß unbßanataß, as jit ineß ni 

bßanon. Pet aß u paaveß ni bßanon 
uveß at tu vunchißoleß.

21 As nunpal stuul uvaß at 
umaßt u vaßlexhla txumbßal uvaß 
ni taqßonvu tu vunchißoleß. As 
tul uvaß ni tal vaama unbßanat 
u bßaßneß, as aß kuxh u vaßlexheß 
eqßomal svaßn.
22 As kßuxh nichiibß u vaanxelaleß 
tiß u tzaqßiteß uvaß tzßibßamal kan,
23 as ni bßen sve uvaß at umaßt 
u vaßlexhla txumbßal uvaß ni 
taqßonvu tu vunchißoleß. As aßeß 
uvaß niyaa tibß tukß u tzaqßiteß 
uvaß tzßibßamal kan uvaß nichiibß 
u vaanxelaleß staßn uvaß nunsaß 
unnimataß. As ni taqßonvu u 
vaßlexhla txumbßaleß sviß uvaß 
at sunkßatz. As aß ni taleß uvaß 
techal la unbßaneß kam uvaß ni 
taleß, kßuxh jiteß nunsaß.

24 ¡As oyebß chit unvatz! 
¿Abßileß qßi la qßalpun in vatz u 
vaßlexhla txumbßaleß uvaß at tu 
vunchißoleß uvaß la eqßon in tu u 
kamchileß?
25 ¡As taßntiixh te u Tiixheß! ¡Tan 
Aakeß kat qßalpun veßt in taßn u 
Kubßaal Jesucristo! As ineß ikßam 
u Tiixheß, tan aß ni tal vaama uvaß 
la unnima vitzaqßit Aakeß. Pet 
ech koj u tachaßv vunchißoleß, tan 
aß ni taleß uvaß in ikßam u paaveß.

Niyolon u Pablo tiß tatin 
u Tiixhla Espíritu kßatz 

unqßa niman tetz u Jesús

8  1 Estißeß ni val sete uvaß yeßl 
veßt umaj choobßal paav at 

sqiß jankßal oß uvaß at veßt ok oß 
kßatz u Jesucristo,
2 tan aß vitzaqßit u Tiixhla 
Espíritu uveß ni aqßon u 
kutiichajileß kßatz u Tiixheß 

tiß toksat ok oß Aak kßatz u 
Jesucristo, as aßeß kat qßalpun oß 
vatz unqßa vaßlexhla txumbßaleß 
uvaß laik eqßon oß tu u kamchileß.
3 As yeß kat olebß u tzaqßiteß 
uvaß itzßibßa kan u Moiséseß 
tiß kuqßalpul vatz u vaßlexhla 
txumbßaleß, tan tiß uvaß yeß 
ni qolebß tiß inimaleß tukß u 
kuchißoleß, oß uvaß vatz txßavaßilla 
aama kuxh oß. Pet kat ichaj tzan 
u Tiixheß viKßaoleß tiß taqßat tibß 
kamoj tiß tul ichooat u kupaaveß.
4 As kat ichaj tzan u Tiixheß 
viKßaoleß tiß toksat oß jikla aamail, 
echeß uvaß ni tal u tzaqßiteß uvaß 
itzßibßa kan u Moiséseß. As yeß la 
kubßaneß kam uveß nital u tachaßv 
u kuchißoleß. Pet aß la kubßaneß 
kam uveß nital u Tiixhla Espíritu.
5 As abßil uvaß antel kuxh u 
tachaßv vichißoleß nibßaneß, as aß 
kuxheß ni titzßa tukß vichißoleß. 
Pet ech koj oß uvaß ni niman 
vitxumbßal u Tiixhla Espíritu, 
tan aß ni qitzßa kam uvaß nisaß u 
Tiixhla Espíritu.
6 Pet asoj aß kuxh la qoksakat 
qaama tiß inimal u tachaßv u 
kuchißoleß, as aß la teqßokat oß 
tu u kamchileß. Pet asoj aß la 
qoksakat qaama tiß inimal 
vitxumbßal u Tiixhla Espíritu, as 
at veßt kutiichajil kßatz Aak as 
bßaßn veßt qatineß tukß u Tiixheß.
7 Tan abßil uvaß aß kuxh u tachaßv 
vichißoleß ni toksa taama stiß, as 
at veßt ixoßl tukß u Tiixheß tan yeß 
ninima vitzaqßit Aakeß. As mitaßn 
la koj isaß inimataß.
8 As abßil uvaß antel kuxh 
toksat taama tiß inimat u 
tachaßv vichißoleß, as yeßl Aak la 
txuqßtxun stiß.

9 Pet ech koj ex, tan jit aß 
netoksakat etaama tiß inimal 
u tachaßv vechißoleß. Pet aß 
netoksakat etaama tiß inimal 
vitxumbßal u Tiixhla Espíritu, 
tan tiß uvaß jejleßl veßt u Tiixhla 
Espíritu tu vetaanxelaleß. Pet abßil 
uvaß yeßl u Tiixhla Espíritu jejleßl 
tu u taanxelaleß uvaß kat taqß tzan 
u Cristo, as yeßl tokebßal kßatz Aak.
10 Pet ech koj oß, tan tiß uvaß at 
veßt ok u Cristo tu u qaanxelaleß, 
as kßuxh la kam veßt u kuchißoleß 
taßn u paaveß, as ech koj u 
qaanxelaleß, tan isleßl veßteß kßatz 
Aak, tan tiß uvaß kat toksa oß u 
Cristo jikla aamail vatz u Tiixheß.
11 As la tulsa u Tiixheß qaama 
unpajte uvaß kat ulsan taama 
u Jesucristo, tan jejleßl veßt u 
Tiixhla Espíritu tu u qaanxelaleß. 
As kßuxh la kam u kuchißoleß taßn 
u paaveß, as la taqß veßt u Tiixheß 
umaßt kuchißol taßn u Tiixhla 
Espíritu tul la tulsa Aak taama 
unqßa kamnajeß skajayil.

12 Estißeß, vitzßin vatzik, uvaß 
techal la kunima vitxumbßal 
u Tiixhla Espíritu. As jit aß la 
kunima u tachaßv u kuchißoleß,
13 tan asoj la kunima u tachaßv 
u kuchißoleß, as kamnalu veßt u 
qaanxelaleß vatz u Tiixheß. Pet 
asoj taßn vibßaßnil u Tiixhla 
Espíritu la qeesakat el u 
vaßlexhla txumbßaleß tetz u 
tachaßv u kuchißoleß, as at veßt 
itiichajil u qaanxelaleß la ibßaneß.
14 As jankßal oß uvaß aß u Tiixhla 
Espíritu ni eqßon oß tiß kunimataß 
kam uvaß nisaß Aak sqiß, as oß 
meßal ikßaol u Tiixheß.
15 As jit tiß uvaß la ok oß sikßamil 
u vaßlexheß kat oksalkat u Tiixhla 

Espíritu tu u qaanxelal. As 
mitaßn jit tiß uvaß la xoßv oß vatz u 
Tiixheß. Pet tiß uvaß la ok oß smeßal 
ikßaol Aak as kat toksa Aak u 
Tiixhla Espíritu tu u qaanxelal. 
As tukß vibßaßnil u Tiixhla 
Espíritu yeß nu kuxoßveß tul ech 
ni qal ileß te Aak tukß qaanxelal: 
«¡Kubßaal!» chßoß ni qaleß.
16 As an chit u Tiixhla Espíritu 
ni nachonsan sqe uvaß oß veßt 
smeßal ikßaol Tiixh.
17 As tiß uvaß oß veßt meßal ikßaol u 
Tiixheß, as at veßt kutxßajaßm taßn 
Aak. Asoj la kupalebße kßaxkßo 
tiß kunimat viyol u Jesucristo 
echeß ipalebßet Aak u kßaxkßoeß tiß 
inimat viyol u Tiixheß, as eela tok 
kuqßii tukß Aak.

Niyolon u Pablo tiß vibßaßnil 
u Tiixheß uvaß tuleß

18 As ni vitzßa unqßa kßaxkßoeß 
uvaß nu kupalebße cheel, as echeß 
la koj lejon tiß uvaß la ilpu veßt sqiß 
jankßal uvaß tuk ibßan u Tiixheß 
sqe uvaß nim talcheß.
19 Tan jankßal unqßa icheesaßm 
u Tiixheß as nisaß tilat u qßiieß 
tul uvaß la ilax veßt u nimla 
bßaßnileß uvaß la ibßan Aak sqe, 
jankßal oß uvaß oß meßal ikßaol Aak.
20 Tan kajayil chit unqßa 
icheesaßm u Tiixheß kat ok jaqß u 
vaßlexheß, as yeßle uvaß tzaa kuxh 
koj ste pet Aakeß kat bßanon as 
estißeß uvaß at itxßebßoßm la ibßaneß.
21 As tul uvaß la oon veßt unqßa 
meßal ikßaol u Tiixheß kßatz u 
Jesús as la el veßt viyakßil u 
paaveß stiß skajayil, as echat la 
ibßan veßt unqßa icheesaßm Aakeß 
skajayil tan yeßxhkam la yan 
veßteß.

22 As ootzimal sqaßn uvaß jelußm 
chit nibßan unqßa icheesaßm Aakeß 
skajayil tiß itxßebßat u qßiieß uvaß 
tuleß echeß nibßan umaj ixoj tul ni 
tok vatz vichßoßmeß tiß talaneß.
23 As jit kuxh unqßa icheesaßm 
Aakeß ni jeluneß. Pet antu veßt 
oß nu kujelun tu u qaanxelal, 
jankßal oß uvaß kat ibßaxsa Aak 
toksat u Tiixhla Espíritu tu u 
qaanxelaleß, tan nu kutxßebß ilejat 
u qßiieß uvaß la kßuchax isuuchil 
sqiß uvaß kat toksa oß Aak smeßal 
ikßaolil. As la aqßpu veßt umaßt 
kuchißol, texhlal tetz uvaß oß veßt 
meßal ikßaol Aak,
24 tan kat iqßalpu veßt oß Aak 
vatz u kupaaveß tiß uvaß la 
kutxßebß ilejat u qßiieß uvaß tuleß, 
tan yeßxhkam qileßte. Pet asoj 
maßt qilat u nimla bßaßnileß 
uvaß nu kutxßebßeß, as jit veßt 
txßebßoßmeß bßa nu kubßaneß, ¿tan 
kam qßi nu kutxßebß veßteß, asoj 
maßt qilat uvaß nu kutxßebßeß?
25 Pet asoj nu kutxßebß uveß yeß 
qileßte, as yeß la pal kukßußl tiß 
kutxßebßataß.

26 As tul nu kunacheß uvaß 
yeßl iyakßil u qaanxelaleß, as aß u 
Tiixhla Espíritu ni lochon oß. As 
tul yeß qootzaj kam uvaß nisaß 
u Tiixheß uvaß la kujaj te Aak, 
aqßal uvaß la kubßaneß kam uvaß 
ni tal taama Aak, as niloch oß u 
Tiixhla Espíritu tiß toksat kuyol 
vatz Aak. As tul yeß nichee kuyol 
tiß uvaß kam la qaleß, as nijelun u 
Tiixhla Espíritu tu u qaanxelaleß 
tiß toksal u kuyoleß vatz Aak.
27 As aß u Tiixheß ootzin tetz u 
qaanxelaleß. As ootzimaleß taßn 
Aak uvaß kam ni tal taama u 
Tiixhla Espíritu, tan nijaj bßaßnil 

te Aak sqiß uvaß oß itenam Aak, tiß 
uvaß la ibßan Aak kam uvaß ni tal 
taama Aak sqiß.

Yeßl umaj kßaxkßo la olebß 
tiß qeesal kan kßatz u Tiixheß
28 As ootzimaleß sqaßn uvaß 

kam uvaß nu kupalebße, as kajayil 
nitxakonsa Aak tiß qeqßol tu u 
bßaßnileß, jankßal oß uvaß xoßn Aak 
sqe, as oß uvaß kat imolo oß Aak 
echeß uvaß itzßamal taßn Aak sqiß,
29 tan jankßal oß uvaß kat itxaa 
oß Aak tul yeßxnik icheesa Aak 
unqßa veeß skajayil, as kat tal 
kan Aak sqiß uvaß tzßajel veßt u 
kutxumbßaleß kßatz Aak la ibßaneß. 
Estißeß uvaß bßaxel viKßaol Aakeß 
sukuvatz, tan bßaxel kat itzßebß 
viKßaol Aakeß taßn u Tiixhla 
Espíritu sukuvatz, jankßal oß uvaß 
itzßebßnal veßt u qaanxelaleß taßn 
u Tiixhla Espíritu.
30 As jankßal oß uvaß kat tal kan 
Aak sqiß uvaß techal la qßanbßu 
veßt u kutxumbßaleß la ibßaneß, as 
kat imolo oß Aak skßatz. As kat 
toksa oß Aak jikla aamail svatz. 
As eela tok kuqßii tukß Aak.

31 ¿As kam qßi la qal veßt tiß 
unqßa yoleß uvaß kat vala? Tan aß 
u Tiixheß at sqiß. Estißeß yeßxhebßil 
la olebß sqiß,
32 tan ayaßl chit ikßußl Aak kat 
taqß Aak viKßaoleß kamoj sqiß. ¿As 
aß kol chit yeßl umaßtoj bßaßnil 
qßa yeß la ibßan Aak sqe taßn 
viKßaoleß?
33 Tan Aakeß ni oksan oß jikla 
aamail. Estißeß yeßxhebßil la 
chukun kupaav vatz Aak, oß uvaß 
txaael veßt oß taßn Aak.
34 As aß u Cristo kat kam sqiß. As 
kat ul taama Aak unpajte. As 

xonleßl Aak tisebßal u Tiixheß. 
As Aakeß ni alon ok isuuchil 
u kuyoleß te u Tiixheß. Estißeß 
yeßxhebßil la olebß sqiß tul la alpu 
kukameß tiß u kupaaveß.
35 As yeßxhkam la eesan kan 
oß kßatz u Cristo uvaß xoßn oß ste. 
As kßuxh la kupalebße kßaxkßo, 
as kßuxh la txumun qaama, as 
kßuxh la laqßbßal oß, as kßuxh la 
kupalebße vaßy, as kßuxh yeßl veßt 
qoksaßm, as kßuxh kam kuxh la 
kupalebße, as kßuxh la yatzßpu 
veßt oß tukß chßichß; as yeßxhebßil 
la olebß tiß qeesal kan kßatz u 
Cristo uvaß xoßn chit oß ste,
36 echeß uvaß ni tal umaßl u yoleß 
uvaß tzßibßamal kan uvaß ech ni 
tal ileß:

As tiß kunimat axh, Kubßaal 
Tiixh, as ni talpu veßt 
kukam bßenameen.

As ech veßt oßeß echeß unqßa 
kaneeroßeß uvaß ni teqßol 
veßt tiß iyatzßpeß tu u 
atinbßaleß uvaß niyatzßpukat 
unqßa txooeß, tißk u yoleß.

37 As kßuxh kam kuxh la 
kupalebße, as techal chit la olebß 
oß stiß taßn u Cristo uvaß xoßn chit 
oß ste.
38 Estißeß ootzimal svaßn uvaß 
kßuxh la kam in as kßuxh isleßltel 
in, as yeßxhebßil la olebß tiß veesal 
kan kßatz u Tiixheß. As mitaßn 
unqßa ángel; as mitaßn unqßa 
ibßooqßol unqßa bßanol vaßlexheß 
uvaß nichßoßn taama tiß Aak; as 
mitaßn unqßa veeß uvaß at cheel; 
as mitaßn unqßa veeß aßn tuleß;
39 as mitaßn uveß at tu almikaß; as 
mitaßn uveß at jaqß u txßavaßeß; as 
mitaßn umaj unqßa veeß cheesamal 
kan taßn Aak la olebß tiß qeesal 

kan tiß vibßaßnil Aakeß uvaß qetz 
taßn u Kubßaal Jesucristo, jankßal 
oß uvaß at veßt ok oß kßatz Aak.

Niyolon u Pablo tiß uvaß Tiixh 
kat txaaon unqßa tiaal Israel

9  1 As ootzimal taßn u Cristo 
uvaß jik chit la yolon in sete. 

As yeßl yol nunchuli, tan aß u 
Tiixhla Espíritu ni alon sve uvaß 
jik chit nunyolon sete.
2 As at umaßl u mam txumußm 
tu u vaanxelal uvaß ni chßoßnsan 
vaama sbßenameen,
3 tan ni valeß uvaß la koj uchi 
as la tal u Tiixheß unkameß tiß 
unqßa unpaaveß as la teesa kan 
in Aak kßatz u Cristo tiß toksat 
Aak unqßa tiaal Israel kßatz u 
Cristo sunvaatzil. As bßaßn la 
ibßan veßt Aak te unqßa tiaal 
Israel,
4 tan aß unqßa tiaal Israel uvaß 
kat ok smeßal ikßaol u Tiixheß. As 
kat atin veßt u Tiixheß uvaß nim 
talcheß sxoßl. As kat ikßujbßaß kan 
Aak u akß tzaqßiteß. As kat tal kan 
Aak kam toksal iqßii Aak. As kat 
talkat kan Aak kam uvaß la ibßan 
Aak te unqßa itenameß.
5 As tiaal Israel unqßa qßesla 
kubßaaleß uvaß nim talcheß. As 
an chit xoßl unqßa tiaal Israel kat 
itzßebßkat u Cristo uvaß Tiixh. As 
Aakeß nim talcheß tiß unqßa veeß 
skajayil. As la qoksa veßt iqßii 
Aak tiß chit ibßeneß. An chiteß.

6 As jit kajayil unqßa tiaal 
Israel kat ok sitenam Tiixh. As 
yeßle uvaß yeß koj kat itzojpisa 
Aak u yoleß uvaß tal kan Aak te u 
Abraham.
7 As jit tiß uvaß tiaal u Abraham 
unqßa uxhchileß, as kat ok veßt 

smeßal ikßaol u Tiixheß. Pet ech 
kat tal Aak ileß te u Abraham:

Tan tiß u Isaac la kaakat unqßa 
aviaaleß, tißk Aak.

8 As ech qootziteß uvaß jit kajayil 
unqßa tiaal u Abraham kat ok 
smeßal ikßaol Tiixh. Pet taßn unqßa 
uxhchileß uvaß kat tal kan Aak 
uvaß la ok veßt smeßal ikßaol Aak, 
as aßeß uvaß tiaal u Abraham vatz 
Aak,
9 tan ech ni tal u yol ileß uvaß alel 
kan te u Abraham:

As tu u qßiieß uvaß alel kan 
taßn Aak, as la ul in sekßatz 
unpajte.

As la itzßebß umaßl vineß u 
Sara. As xaak la ibßaneß, 
tißk u yoleß uvaß tal u 
Tiixheß te u Abraham.

10 As jit taßneß uvaß kat ibßan 
Aak tul kat tal Aak u yoleß te u 
Sara. Pet echat kat ibßan Aak tiß 
kaßvaßt unqßa tal u Rebecaeß, uvaß 
ikßaol u qßesla kubßaaleß uvaß Isaac.
11 As tul uvaß yeßxnik itzßebß 
kaßvaßl unqßa talaj xaakeß as 
yeßxhkam unbßooj maßtik 
ibßanataß as kßuxh bßaßn as moj yeß 
bßaßn, as kat tal u Tiixheß umaßl 
u yol tiß unqßa neßeß, aqßal uvaß yeß 
la jalpu isuuchil u yoleß uvaß alel 
kan taßn Aak tiß itxaat Aak unqßa 
uxhchileß tiß tok sitenam Aak. As 
jit tiß uvaß nibßan unqßa uxhchileß 
kat itxaakat Aak. Pet Aakeß kat 
alon abßil la itxaa Aak.
12 As ech tal u Tiixh ileß tiß unqßa 
tal u Rebeca:

La ok u atzikaeß kßamil xeß u 
itzßinaeß, tißk Aak.

13 As kat ibßana echeß uvaß 
tzßibßamal kan, tan ech ni tal 
umaßt u yol ileß:

Kat unxoßni veßt u Jacob.
Pet ech koj u Esaú, tan yeß 

kat voksa veßt stuul, tißk u 
yoleß.

14 ¿As kam qßi la qaleß? ¿Ma 
la qaleß uvaß vaßlexh kat ibßan 
u Tiixheß tul kat itxaa Aak u 
itzßinaeß? ¡Yeßle!
15 As ech kat tal Aak ileß te u 
Moisés unpajte:

Ineß la alon abßil uvaß la 
untxum ivatz, as la chit 
untxum ivatzeß;

as ineß la alon abßil uvaß la 
unbßan bßaßnil ste, 
as la chit unbßan bßaßnileß 
ste, tißk Aak.

16 As jit uveß ni tal unqßa 
uxhchileß tukß vitxumbßaleß as 
mitaßn jit tiß umaj kam uvaß la 
ibßaneß uvaß kat itxaakat Aak. Pet 
tiß uvaß Aak kat alon, as estißeß 
kat itxaa Aak unqßa uxhchileß, 
tan Aak ni txumun ivatz.
17 As echeß umaßt u yol uvaß tal 
Aak te u Faraón uvaß tzßibßamal 
kan, tan ech ni tal ileß:

As tuk val see uvaß kat voksa 
axh sbßooqßolil tiß unqßa 
tenameß,

aqßal uvaß la pal axh stuul 
uvaß at pal u vijleßmeß seeß,

as aqßal uvaß la paxsal 
untzibßlal xoßl unqßa 
tenameß skajayil vatz u 
txßavaßeß, tißk Aak,

18 tan la itxum Aak ivatz umaj 
uxhchil, abßil uvaß la tal Aak 
itxumat ivatz. As la itiibßisa Aak 
taama umaj uxhchil, abßil uvaß la 
tal Aak itiibßisal taama.

19 Pet kamal at umaj ex uvaß 
ech la etal ileß: «Asoj ech ni tal 
Aakeß, as ¿kam qßi uvaß ni toksa 

Aak u kupaaveß stuul? Tan techal 
chit la kubßaneß, asoj Aak la 
alon,» chaj ex la etaleß.
20 As la val sete, ¿as ma at 
etijleßm uvaß la ebßekß u Tiixheß? 
Tan echeß la koj uch talat u tzßaj 
ukßaleß te u bßitol tetzeß uvaß: 
«¿Kam qßi uvaß vaßlen kuxh 
vucheß kat abßana?» ma chaj la 
taleß.
21 Tan at tijleßm u bßanol ukßaleß 
tiß ibßanataß kam uvaß ni tal 
taama tiß u chaxkabßeß, tan la uch 
ibßanat bßaßnla laj uvaß chßißumal 
tiloneß tukß u chaxkabßeß. As an 
chit tukß u chaxkabßeß la uch 
ibßanat kaßt laj uvaß kam kuxh 
veßt lajil.

22 ¿As ma la uch etalat tiß u 
Tiixheß uvaß vaßlexh uveß nibßan 
Aak tul uvaß nim taama Aak 
nibßan tiß unqßa tenameß uvaß 
yeß ni niman Aak? Tan kßuxh 
ni tal Aak uvaß la ikßuch Aak 
vitxßißtzißleß tiß unqßa tenameß tukß 
viyakßileß, as nim chit taama Aak 
kat ibßan tiß unqßa tenameß uvaß 
at veßt tzan vitxßißtzißl Aakeß stiß. 
As yeß kat isotzsa Aak u tenameß 
taßn vitxßißtzißleß.
23 As kat itxum Aak kuvatz. As 
kat ikßuch Aak sqe uvaß nim 
talchu veßt Aak. As aßeß uvaß kat 
titzßa Aak naßytzan tiß uvaß la 
qootzi uvaß nim talchu veßt Aak.
24 Oß uvaß kat imolo veßt oß Aak, 
kßuxh oß tiaal Israel as moj jit oß 
tiaal Israel,
25 tan echeß uvaß itzßibßa kan u 
Oseas taßn u Tiixheß. As ech tal 
Aak ileß:

«Untenam,» chaj in la valeß 
tiß unqßa tenameß uvaß jitik 
untenam.

«Xoßn veßt ex sve,» chaj in la 
valeß tiß unqßa tenameß uvaß 
yeß xoßnik sve, tißk Aak.

26 As ech kat tal Aak ileß 
unpajte:

«As katil kuxhtuß uvaß la 
alpukat uvaß jit ex untenam

as tzitziß la alpukat uvaß ex 
meßal unkßaol,» tißk u islich 
Tiixheß.

27 As ech kat tal kan u Isaías 
ileß tiß unqßa tiaal Israel:

As kßuxh ech u tachul unqßa 
tiaal Israel echeß tatin u 
sanabßeß tziß u mar,

as yeßxh jankßal unqßa tiaal 
Israel la kolax vatz u 
kßaxkßoeß,

 28 tan techal chit tuk ibßan 
u Kubßaal Tiixheß vatz u 
txßavaßeß kam uvaß alel kan 
taßn Aak, tißk u Isaías.

29 As ech tuk ibßaneß echeß uvaß 
maßtik talat kan u Isaías uvaß ech 
tal ileß:

As yeß koj kat tal kan u 
Kubßaal Tiixheß uvaß 
yeßxhebßil la pal tiß 
vitxumbßal Aakeß, uvaß yeß 
la sotz veßt unqßa tiaal 
Israel,

as ech u kßaxkßoeß la ul sqiß 
echeß uvaß ibßan unqßa 
aa Sodoma tukß unqßa aa 
Gomorra, tißk u Isaías.

Niyolon u Pablo tiß unqßa 
tiaal Israel uvaß yeß ni 
niman u bßaßnla yoleß

30 As la pal veßt oß stuul uvaß 
kßuxh yeß nik titzßa unqßa tenameß 
uvaß jit tiaal Israel u jikla 
txumbßaleß tiß tok sjikla aamail 
vatz u Tiixheß, as kat ok veßt jikla 

aamail vatz Aak. As tiß kuxh u 
kßujlebßal ikßußleß.
31 Pet ech koj unqßa tiaal Israel, 
tan kßuxh nikat titzßa u jikla 
txumbßaleß tiß tok jikla aamail 
vatz Aak, as yeß kat ok jikla 
aamail.
32 ¿As kam stiß qßi uvaß yeß kat ok 
jikla aamail? Tan tiß uvaß yeß kat 
ikßujbßaß ikßußl tiß u Cristo. Pet aß 
kat tala uvaß la ok jikla aamail tiß 
inimat u tzaqßiteß. As yeß kat bßex 
ibßana, tan ech kat ibßan unqßa 
tiaal Israel echeß umaj uxhchil 
uvaß kat itxßet toj tiß umaj kßubß,
33 echeß uvaß ni tal umaßt u yol 
uvaß tzßibßamal kan uvaß ech ni 
tal ileß:

Paloj ex stuul uvaß tuk 
unkßujbßaß umaßl u uxhchil 
uvaß ech tatineß echeß kßubß 
tu u Sion.

As nimal uxhchil uvaß yeß la 
saßon.

Pet abßil uvaß la ikßujbßaß ikßußl 
stiß, as echeß la koj eesal 
iqßii, tißk u yoleß.

10  1 As la val sete, vitzßin 
vatzik, uvaß ayaßl chit 

unkßußl nunnach Tiixh tiß unqßa 
unmooleß uvaß tiaal Israel uvaß 
yeß ni niman u Cristo. As aß ni tal 
vaama uvaß la ok chajnaj jikla 
aamail vatz u Tiixheß.
2 As la val sete uvaß an chiteß uvaß 
ayaßl chit ikßußl chajnaj tiß inimat 
u Tiixheß uveß ni taleß. As yeß 
nipal chajnaj tu u txumbßaleß uvaß 
alel kan taßn Aak,
3 tan yeß nipal chajnaj stuul uvaß 
kam la ibßan chajnaj tiß tok jikla 
aamail vatz Aak. As yeß ninima 
chajnaj vitxumbßal Aakeß tiß tok 
chajnaj jikla aamail, tan nu kuxh 

iyaßlu tibß chajnaj sijunal tiß tok 
jikla aamail vatz Aak.
4 As estißeß uvaß kßujlu kan u 
tzaqßiteß tiß talax isuuchil sqe tiß u 
Cristo, tiß uvaß la ok veßt oß jikla 
aamail, jankßal oß uvaß kßujleßl 
kukßußl tiß Aak.

5 As ech ni tal u tzaqßit ileß 
uvaß kat itzßibßa kan u Moisés as 
u uxhchileß uveß la bßanon uvaß 
kam ni tal u tzaqßiteß as la isebßeß 
staßn.
6 Pet ech koj unqßa uxhchileß uvaß 
kat ok jikla aamail vatz u Tiixheß 
as kßujleßl ikßußl tiß u Jesús, as yeß 
la uchi uvaß ech la tal ileß: «¿Abßil 
qßi la jeß tu almikaß, tiß uvaß la 
teqßo kuß tzan u Cristo sunkßatz?» 
chajinißk ex.
7 As yeß la uchi uvaß ech la etal 
ileß: «¿Abßileß qßii uvaß la kuß tu 
u atinbßaleß uveß atkat unqßa 
kamnajeß tiß teqßol jeß tzan u 
Cristo sunkßatz?» chajinißk ex.
8 Pet jankßal oß uvaß kat ok veßt oß 
jikla aamail kßatz u Tiixheß tiß u 
kßujlebßal kukßußleß, as ech ni qal 
ileß:

Tan eyen veßt viyol u Tiixheß 
sukukßatz.

As eyen tu u kutzißeß aqßal 
uvaß la qaleß.

As eyen tu u qaanxelaleß 
aqßal uvaß la kunima,

uvaß ni qaleß. As aß u yoleß tiß 
u kßujlebßal kukßußleß uvaß nu 
kupaxsa xoßl unqßa tenameß, tan 
ech ni tal u yol ileß:
9 «Tan asoj la aal tukß atziß uvaß aß 
u Jesús u Kubßaaleß as la anima 
tukß aanxelal uvaß kat tulsa u 
Tiixheß taama u Jesús tul kat 
kam Aak sqiß, as la qßalpul veßt 
axh vatz vapaaveß,» tißk u yoleß.

10 Tan tukß u qaanxelaleß nu 
kukßujbßaßkat kukßußl tiß u Jesús 
tiß kukßuchataß uvaß kat ok oß jikla 
aamail kßatz u Tiixheß. As tukß u 
kutzißeß ni qaleß uvaß oß tetz Aak 
tiß kukßuchataß uvaß kat sotzyu 
veßt u kupaaveß.
11 Tan ech ni tal umaßt u yol ileß 
uvaß tzßibßamal kan:

Jankßal unqßa tenameß uvaß la 
ikßujbßaß ikßußl tiß Aak,

as techal la ibßan Aak kam 
uvaß alel kan stiß taßn Aak, 
tißk u yoleß.

12 As la val sete uvaß yeßl kuxoßl 
nibßan u Tiixheß. As kßuxh oß uvaß 
oß tiaal Israel moj ex uvaß jit ex 
tiaal Israel, tan umaßl kuxh u 
Kubßaaleß ati. As Aakeß Bßooqßol 
sqiß skukajayil. As ni taqß tzan 
Aak vibßaßnileß sqiß, jankßal oß uvaß 
ni jajon kuybßal te Aak,
13 echeß uvaß ni tal u yoleß uvaß 
tzßibßamal kan uvaß ech ni tal ileß:

Tan abßil uvaß la jajon kuybßal 
te u Kubßaaleß as la chit 
qßalpeß, tißk u yoleß.

14 ¿As la kol uch ijajat unqßa 
tenameß qßa kuybßal te u Tiixheß 
as tul yeß ikßujbßaßt ikßußl tiß Aak? 
¿As kam la tulbße ikßujbßaßt ikßußl 
qßi tiß Aak, as tul yeß atixoj tabßi 
yol tiß Aak? ¿As kam la tulbße 
tabßit u yoleß qßi as tul yeßxhebßil 
ni alon isuuchil ste?
15 ¿As abßil qßi la bßen alon u yoleß 
ste, asoj yeßxhebßil la chajon? 
Tan ech ni tal u yol ileß uvaß 
tzßibßamal kan:

Tan achvebßal chit unqßa 
uxhchileß uvaß nixaan tulaj 
unqßa tenameß tiß talat 
isuuchil u bßaßnla yoleß, tißk 
u yoleß.

16 As jit kajayil unqßa tenameß 
kat niman u bßaßnla yoleß, echeß 
uvaß ni tal u Isaías uvaß ech ni 
tal ileß:

Kubßaal Tiixh, yeßxhebßil ni 
niman u yoleß uveß ni valeß, 
tißk u Isaías.

17 As aß isuuchileß uvaß lanal 
tabßi umaj uxhchil u yoleß. As aßn 
la ikßujbßaß veßt ikßußl tiß u Cristoeß, 
tan tetz u Cristo u yoleß uvaß la 
tabßi u uxhchileß.
18 ¿Pet ma la uch qalataß uvaß 
yeß kat tabßi unqßa tenameß u 
yoleß, jankßal unqßa tenameß uvaß 
yeß kat niman? Yeßle taß, tan kat 
tabßieß u yoleß,

tan kat paxsalyeß u bßaßnla 
yoleß vatz u txßavaßeß 
skajayil taßn unqßa 
uxhchileß uveß kat niman.

As kat paxsalyeß viyoleß 
timoxtel u vatz txaßeß 
skajayil.

19 ¿As ma la uch qalataß bßa 
uvaß yeß ootzimal u yoleß taßn 
unqßa tiaal Israel? Yeßle taß, tan 
ech ni tal u viyol u Tiixheß ileß, 
uvaß tal u Moiséseß te unqßa 
tenameß:

As tuk unchßoßnsa veßt 
etaama taßn unqßa tenameß 
uvaß jit untenam.

As tuk uloj eviß tul la etabßi 
uvaß kat voksa unqßa 
tenameß suntenam,

kßuxh yeß nik titzßa in unqßa 
tenameß, tißk u Moiséseß.

20 As yeß kat xoßv u Isaías tiß talat 
viyol u Tiixheß te unqßa tenameß. 
As ech kat tal u Isaías ileß:

As unqßa tenameß uvaß yeß kat 
itzßan in, as kat unkßuch 
vunbßaßnileß ste.

As kat unkßuch vuntxumbßaleß 
te unqßa uxhchileß uveß yeß 
nik itzßan vuntxumbßaleß tiß 
inimat in, tißk u Isaías.

21 As ech kat tal u Tiixh ileß tiß 
unqßa tiaal Israel taqß u Isaías:

Bßenameen nik unmolo 
ex tan aß ni valeß uvaß la 
unloch ex,

as yeß nik esaß tan exik 
paasan tzii, tißk u Isaías.

Niyolon u Pablo 
tiß unjoltu unqßa tiaal Israel 

uvaß kat niman u Jesús

11  1 ¿As ma aß la qaleß uvaß 
kat tixva veßt u Tiixheß 

unqßa tenameß uvaß txaaelik veßt 
staßn? ¡Yeßle taß! Tan an kuxh 
in tiaal Israel tan in tiaal u 
Abraham. As in tiaal u Benjamín 
unpajte.
2 As yeß kat tixva veßt oß Aak, oß 
uvaß kat itxaa oß Aak bßaxa tiß qok 
sitenam Aak. ¿As ma yeß etootza 
u yoleß uvaß tzßibßamal kan tiß 
u Elías tul kat ixoch u Elías u 
tenameß? Tan ech tal u Elías ileß 
te Aak:
 3 Kubßaal Tiixh, kat iyatzßlu 

veßt unqßa ijlenaaleß unqßa 
alol tetz vayoleß.

As kat eßpisal unqßa atinbßaleß 
uvaß nanachpukat.

As aat kuxh in yeß yatzßpoj 
in. Pet nichuk chajnaj 
txumbßal tiß unyatzßpeß, tißk 
u Elías.

4 As ech tal veßt u Tiixh ileß: 
«Txaael veßt vujvaßl mil unqßa 
uxhchileß svaßn uveß yeßxhkam 
niqaaebß vatz u tzeß tiixheß uvaß 
Baal ibßii,» tißk u Tiixheß tal te u 
Elías.

5 As echat chit nibßan veßt cheel, 
tan atil oß uvaß oß tiaal Israel uvaß 
txaael veßt oß taßn vibßaßnil Aakeß. 
As ayaßl chit kukßußl nu kunima 
veßt Aak.
6 Pet taßn kuxh vibßaßnil Aakeß as 
kat itxaa oß Aak. As jit tiß umaj 
bßaßnil uvaß kat kubßana, tan kat 
koj itxaa oß Aak tiß umaj bßaßnil 
uvaß kat kubßana, as jit veßt 
bßaßnileß bßa vibßaßnil Aakeß.

7 ¿As kam qßi la qaleß tiß u 
tenameß uvaß tiaal Israel? Tan 
kat isaß tok sjikla aamail vatz u 
Tiixheß. As yeß kat olebßi. Pet ech 
koj unqßa uxhchileß uvaß txaael 
veßt taßn u Tiixheß, tan kat ok 
veßt jikla aamail vatz Aak. As at 
kaßte uvaß kat itiibßisa veßt Aak u 
taanxelaleß,
8 echeß uvaß ni tal umaßl u yol uvaß 
tzßibßamal kan uvaß ech ni tal ileß:

Kat tal u Tiixheß uvaß yeß la 
pal unqßa tenameß stuul 
tukß vitxumbßaleß.

As kßuxh at ivatz, as yeß la 
bßen ste kam isuuchil u 
yoleß,

as kßuxh at ixikin, as yeß la 
tabßi isuuchil u yoleß echeß 
uvaß nibßan cheel, tißk u 
yoleß.

9 As echat ni tal kan umaßl u 
yoleß uvaß kat tal u David, tan 
ech ni tal ileß:

As unqßa bßaßnla chaj 
txßaßoßmeß uveß nibßancheß,

as an kuxheß la yansan 
vitxumbßal unqßa uxhchileß.

 10 As la tzotqßu veßt ivatz unqßa 
tenameß. As yeß la til veßt 
isuuchil u yoleß.

As eyen veßt jaqß u kßaxkßoeß 
tiß ibßeneß, tißk u David.

Niyolon u Pablo 
tiß tok unqßa jit tiaal Israel 

sitenam u Tiixheß
11 Pet la unchßoti sete, ¿ma 

aß la qaleß uvaß tul kat yan 
itxumbßal unqßa tiaal Israel, as 
ma techal kat elik kan kßatz u 
Tiixheß tiß chit ibßeneß? ¡Yeßle taß! 
Tan tiß uvaß yeß kat inima unqßa 
tiaal Israel u Tiixheß, as kat toksa 
veßt Aak unqßa jit tiaal Israel 
sitenamil, aqßal uvaß la chßoßn veßt 
taama unqßa tiaal Israel stiß.
12 As aal kat naß veßt vibßaßnil 
Aakeß xoßl unqßa tenameß uveß 
jit tiaal Israel, tul kat elik kan 
unqßa tiaal Israel taßn vipaasan 
tziileß. As aß kol chit yeß la naß 
veßt vibßaßnil Aakeß qßa, tul uvaß 
la qßaavik tzan unqßa tiaal Israel 
taßn Aak.

13 As tuk val umaßl u yol sete, 
jankßal ex uvaß jit ex tiaal Israel. 
Ineß in apóstol taßn u Tiixheß, aqßal 
uvaß la unloch ex. Estißeß nunxoßni 
u vijleßmeß uveß kat taqß Aak sve.
14 As aß ni valeß uvaß la til unqßa 
tiaal Israel u bßaßnileß uvaß kat 
ibßan u Tiixheß setiß. As la tachva 
ikßulat vibßaßnil u Tiixheß echeß 
uvaß kat ekßula. As la qßaavik ok 
kßatz Aak unpajte,
15 tan tul uvaß kat teesa tibß 
unqßa tiaal Israel kßatz Aak, as 
kat ibßan veßt Aak nimla bßaßnil 
sete, ex uvaß jit ex tiaal Israel. 
As tul la qßaavik ok unqßa tiaal 
Israel kßatz u Tiixheß, as nim veßt 
u bßaßnileß uvaß la ibßan Aak setiß 
as tukß tiß unqßa tiaal Israel. As 
ech la ibßan veßt unqßa tenameß 
uvaß tiaal Israel echeß umaj 
kamnaj uvaß la ul taama unpajte.

16 As ech tatin u tenameß uvaß 
tiaal Israel echeß viqßotil u paaneß 
uvaß txaael el tiß toksal vatz u 
Tiixheß, tan tiß uvaß tetzik Tiixh 
unbßiil u qßotaeß uvaß kat txaapik 
el, as kajayil veßt u qßotaeß kat 
tetzi u Tiixheß. As ech tatin u 
tenameß echeß umaj tzeß, tan asoj 
bßaßn u taqßil u tzeßeß, as bßaßneß 
viqßabß u tzeßeß skajayil. Estißeß 
uvaß tetz u Tiixheß u tenameß 
skajayil uvaß tiaal Israel.

17 As at unqßa tiaal Israel uvaß 
kat teesa el tibß kßatz u Tiixheß 
echeß ijechßpik el viqßabß u tzeßeß. 
As kat oksal veßt ex kßatz Aak 
sichßexel unqßa tiaal Israel echeß 
la ibßan umaj u qßabß tzeßeß uvaß 
la bßen eqßoloj tzan tu koobßal tiß 
toksal sichßexel uvaß kat jechßpik 
el. As unvatzul kuxh veßt u qßabß 
tzeßeß tukß u taqßil tzeßeß la ibßaneß. 
As la pal veßt vitaßl tzeßeß tu u 
qßabß tzeßeß. As ech nebßaneß echeß 
u qßabß tzeßeß uvaß bßex eqßoloj 
tzan, tan antu veßt ex nechiibß 
veßteß tiß u nimla bßaßnileß.
18 Pet ejeßsak etibß vatz unqßa 
tiaal Israel uvaß echeß unqßa iqßabß 
tzeßeß uvaß kat jechßpik el, tan 
asoj la ejeßsa etibß as atoj sekßußl 
uvaß jit u qßabß tzeßeß uvaß aßn kat 
oksali ni aqßon iyakßil u taqßil 
tzeßeß. Pet aß u taqßil tzeßeß aqßol 
tetz iyakßil u qßabß tzeßeß.

19 As kamal la etaleß uvaß: «Kat 
jechßpik el viqßabß u tzeßeß. As kat 
oksal veßt ok oß sichßexel,» chaj 
ex la etaleß.
20 An chiteß veyoleß. As atoj 
sekßußl uvaß ech tatin unqßa 
tiaal Israel echeß unqßa qßabß 
tzeßeß uvaß kat jechßpik el, tan tiß 
uvaß yeß kat ikßujbßaß ikßußl tiß u 

Jesús. Pet ejeßsak chit etibß tukß 
vetxumbßaleß, tan tiß kuxh uvaß 
kßujleßl ekßußl tiß u Jesús, as atoßk 
veßt ex kßatz Aak. As exoßvataj u 
Tiixheß,
21 tan asoj yeß kat isotzsa veßt 
Aak ipaav unqßa tiaal Israel uvaß 
echeß unqßa qßabß tzeßeß uvaß atik 
sbßaxa, as ¿aß kol chit ex qßa la 
isotzsa Aak vepaaveß, asoj yeß 
la enima Aak? As tul ech exeß 
unqßa qßabß tzeßeß uvaß aßn oknajle.
22 As etitzßataj vitxumbßal u 
Tiixheß, tan kat ul iviß Aak tiß 
unqßa tiaal Israel tul kat teesa 
tibß kßatz Aak. Pet nimla bßaßnil 
kat ibßan Aak setiß. As aß isaß Aak 
uvaß la ebßaneß kam uvaß bßaßn 
te Aak, tan asoj yeß la ebßaneß, 
as ech la ulbßel ex echeß kat 
ibßan unqßa qßabß tzeßeß uvaß kat 
jechßpik el.
23 Pet asoj la ikßujbßaß veßt unqßa 
tiaal Israel ikßußl tiß u Jesús, as 
ech la ibßan chajnajeß echeß kat 
ulbßel umaj qßabß tzeß uvaß la 
oksal ok kßatz u tzeßeß unpajte, 
tan at iyakßil u Tiixheß tiß toksat 
ok Aak chajnaj skßatz unpajte.
24 ¿As aß kol chit yeß la ibßan 
Aak qßa te chajnaj uvaß ech tatin 
chajnajeß echeß u qßabß tzeßeß uvaß 
atik chit stiß bßaxa? Tan kat toksa 
ok ex Aak skßatz echeß unqßa qßabß 
tzeßeß uvaß bßex eqßoloj tzan tu 
koobßaleß. As kat oksal ok tiß u 
tzeßeß.

Niyolon u Pablo
tiß tok unqßa tiaal Israel
kßatz u Tiixheß unpajte

25 Vitzßin vatzik, aß ni valeß uvaß 
la etootzi isuuchil umaßl u yol 
uvaß nisaß u Tiixheß uvaß la qootzi 

veßteß, aqßal uvaß yeß la ejeßsa etibß 
tukß vetxumbßaleß. As palojtaj oß 
stuul uvaß kat itiibßisa veßt Aak 
u taanxelal unjolol unqßa tiaal 
Israel. As lanal ok veßt unqßa 
tenameß skajayil uvaß txaael taßn 
Aak uvaß jit tiaal Israel.
26 As aßn la ok veßt unqßa tiaal 
Israel skajayil kßatz Aak, echeß 
uvaß ni tal u yol uvaß tzßibßamal 
kan uvaß ech ni tal ileß:

Tan echen la tzaakat u 
qßalpun tetz unqßa tenameß 
tu u Sion.

As la ul teesa veßt Aak unqßa 
paasan tziileß tu u taanxelal 
unqßa tiaal u Jacob.

 27 As aß u akß tzaqßiteß uvaß la 
unjej kan xoßl unqßa tiaal u 
Jacob

tul uvaß la unsotzsa vipaaveß, 
tißk Aak.

28 Asoj la qitzßa u bßaßnla yoleß, 
as la pal oß stuul uvaß kat ixval 
kan unbßiil unqßa tiaal Israel 
taßn u Tiixheß, aqßal uvaß la aqßax 
etokebßal tiß etabßit isuuchil u 
bßaßnla yoleß, ex uvaß jit ex tiaal 
Israel. Pet xoßntel unqßa tiaal 
Israel te Aak, tiß uvaß maßtik 
itxaat Aak unqßa qßesla ibßaal 
unqßa tiaal Israel bßaxa,
29 tan taßneß kat taqß Aak 
vibßaßnileß te unqßa tiaal Israel, 
as yeßle la imaa veßt Aak ste. As 
kat imolo Aak unqßa tiaal Israel 
tiß tok sitenam Aak, as yeßle la 
isotzsa Aak skßußl.
30 As echeß taß ex tan yeß nik 
enima u Tiixheß bßaxa. As kat 
itxum veßt Aak evatz, tul kat 
tixva veßt unqßa tiaal Israel Aak.
31 As ech kat ibßan unqßa tiaal 
Israel, tan kßuxh nipaasa tzii, as 

techal la ilej umaßl u qßii uvaß la 
itxum veßt u Tiixheß ivatz chajnaj 
echeß kat ibßan Aak tiß itxumlu 
evatz, tul uvaß nik etixva Aak.
32 As kat tal veßt Aak uvaß at 
ipaav unqßa tenameß skajayil tiß 
ibßanat u paasan tziileß vatz Aak. 
Pet ech kat ibßan Aak ileß, tiß uvaß 
la itxum Aak ivatz unqßa tenameß 
skajayil.

33 ¡As yeßl iyaßtebßal as mitaßn 
imoxtebßal vibßaßnil vitxumbßal 
Aakeß, tan Aakeß ootzin tetz 
skajayil! ¡As yeßxhebßil chiteß la 
pal tu vitxumbßal Aakeß uvaß kam 
ni tal taama Aak as tukß uvaß 
nibßan Aak!
34 As yeßxhebßil ootzin tetz 
vitxumbßal u Kubßaal Tiixheß. As 
yeßxhebßil la alon itxumbßal Aak 
unpajte.
35 As yeß la uchi uvaß la taqß 
umaj uxhchil umaj kam te u 
Tiixheß, tiß uvaß la ijaj ichßexel te 
Aak unpajte,
36 tan Aakeß cheesan tetz unqßa 
veeß skajayil. As ibßaßnil kuxh 
Aakeß uvaß at unqßa veeß skajayil. 
As tetz Aakeß skajayil. Estißeß yeß 
la yaß oß tiß qoksat iqßii Aak. An 
chiteß.

Niyolon u Pablo 
tiß uvaß jik chit itxumbßal 

unqßa niman tetz
u Cristo la ibßaneß

12  1 Vitzßin vatzik, 
ootzimaleß sqaßn uvaß 

nitxum u Tiixheß kuvatz 
skukajayil. Estißeß nunjaj bßaßnil 
sete tiß uvaß ech etoksat etibßeß 
vatz Aak echeß ni tulbßel unqßa 
txooeß uvaß txaael veßt tiß toksal 
ok vatz Aak. As aßeß uvaß bßaßn 

ROMANOS 11 ,  12

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



401

vatz Aak, tan estißeß uvaß kat taqß 
Aak etiichajil skßatz tiß etoksat 
iqßii Aak.
2 As yeß etoksa etaama tiß inimal 
unqßa vatz txßavaßilla txumbßaleß 
echeß nibßan unqßa uxhchileß 
uvaß yeß ni itzßan u Tiixheß. Pet 
ejalputaj vetxumbßaleß taßn u akß 
txumbßaleß uvaß tetz u Tiixheß, 
aqßal uvaß la etootzi kam uvaß 
nisaß u Tiixheß setiß, tan aßeß uvaß 
bßaßn te Aak tiß uvaß jik chit la 
ebßaneß.

3 As tuk val sete tukß u vijleßmeß 
uvaß kat aqßpu sve taßn vibßaßnil 
Aakeß, as yeß la ejeßsa etibß vatz 
unqßa emooleß. Pet jik chit la 
ebßaneß tukß u kßujlebßal ekßußleß 
uvaß kat taqß Aak sete tiß toksal 
iqßii Aak.
4 As ech qatineß sukuvatzaj echeß 
tatin u kuchißoleß, tan nimal 
kuxh bßan taßn u kuchißoleß, tan 
ataj taqßon sijununil.
5 As echat chit bßan qaßn kßatz u 
Cristo unpajte, tan kßuxh nimal 
chit kuxaaneß, as unvatzul kuxh 
oß kßatz Aak. As unvatzul kuxh oß 
sukuvatzaj unpajte.
6 As jit eela u qijleßmeß 
skujununilaj uvaß kat taqß Aak 
sqe, tan echeß uvaß nisaß Aak sqiß. 
Asoj oß umaj qßajsan tetz viyol 
Aakeß, as jik chit la qal u yoleß 
uvaß eela tukß viyol Aakeß uvaß 
tzßibßamal kan.
7 As moj aß u qijleßmeß uvaß kat 
taqß Aak sqe tiß kulochat unqßa 
qitzßin qatzikeß, as ayaßl chit 
kukßußl la lochon oß. As moj oß 
chusul, as ayaßl chit kukßußl la 
chusun oß.
8 As moj bßeyamal la kubßan te 
unqßa qitzßin qatzikeß, as ayaßloj 

chit kukßußl tiß kubßeyat ste. As 
moj la kuloch u kumooleß tiß 
taqßax unbßooj tetz, as tukß chit 
vibßaßnil Aakeß la qaqß ste. As moj 
tiß qilat isuuchil unqßa qitzßin 
qatzikeß, as jikoj chit la kubßaneß. 
As moj tiß kutxumat ivatz unqßa 
kumooleß uvaß ni palebßen 
kßaxkßo, as la kutxum ivatz tukß 
chiibßichil.

9 As ayaßl chit kukßußl la 
kuxoßni qibß sukuvatzaj. As 
la chit qixva u vaßlexheß. As 
kunimataj chit u bßaßneß.
10 As kuxoßnitaj qibß sukuvatzaj, 
tan qitzßin qatzik qibßeß 
sukuvatzaj. As kunimataj qibß 
sukuvatzaj.
11 As kam umaj aqßon uvaß la alax 
sqe xoßl unqßa qitzßin qatzikeß, as 
yeß la kuqßeßyi kubßanataß. Pet 
ayaßl chit kukßußl la kubßaneß tiß 
kunimat u Kubßaal Jesús.
12 As la chiibß oß tiß u bßaßnileß 
uvaß nu kutxßebßeß tukß u 
kßujlebßal kukßußleß. As la kukuy 
kupalebßet unqßa kßaxkßoeß. As yeß 
la yaß oß tiß kunachat Tiixh.
13 As la kuloch unqßa qitzßin 
qatzikeß uvaß meebßaß chittuß. As 
la kuchiansa sqe uvaß la qaqß 
ivatbßal unqßa qitzßin qatzikeß 
unpajte.
14 As bßaßnoj eyolon tiß unqßa 
uxhchileß uveß nichßoßn taama 
setiß. As jit umaj vaßlexhla yol la 
etal stiß. Pet bßaßn eyolon stiß la 
ibßaneß.
15 As chiibßojtaj oß kßatz unqßa 
qitzßin qatzikeß uveß nichiibßeß. 
As oqßojtaj oß kßatz unqßa qitzßin 
qatzikeß uveß ni toqßeß.
16 As bßaßnoj kuxh qatineß 
sukuvatzaj. As yeß la kujeßsa qibß 

vatz u kumooleß. As jik chit la 
yolon oß te unqßa qitzßin qatzikeß 
uvaß meebßaß. As yeß kuxh qala 
uvaß at kutxumbßal tiß unjoltu 
unqßa qitzßin qatzikeß.
17 Kubßanak ichßexel u vaßlexheß 
uvaß la bßanax sqe. Pet qoksataj 
xeß qaama tiß kubßanat u bßaßneß 
vatz unqßa uxhchileß.
18 As kubßantaj jankßal uvaß la 
kutxßol kubßanataß, aqßal uvaß 
bßaßn qatineß tukß unqßa uxhchileß 
la ibßaneß, asoj la isaß unqßa 
uxhchileß.
19 Vitzßin vatzik, kubßanak 
ichßexel te umaj uxhchil uvaß la 
bßanon umaj vaßlexh sqe. Pet aß u 
Tiixheß la aqßon tzan vitxßißtzißleß 
stiß, echeß uvaß ni tal umaßl u yol 
uvaß tzßibßamal kan uvaß ech ni 
tal ileß:

Tan ineß la bßanon isuuchil 
te unqßa uxhchileß uveß 
nichßoßn taama setiß.

As ineß la bßanon ichßexel ste, 
tißk Aak.

20 Estißeß la val sete, asoj nivaßy 
umaj uxhchil uvaß nichßoßn 
taama sqiß, as qaqßtaj techbßubßal. 
As moj nitzaj itziß, as la qaqß 
tukßaß. As la kuxh kajamaan veßteß 
staßn.
21 Yeß kuxh qaqß qibß te u 
vaßlexheß. Pet oß la olebß oß tiß u 
vaßlexheß tukß u bßaßneß uvaß la 
kubßaneß.

13  1 As kunimataj unqßa 
bßooqßol tenameß tukß 

unqßa imooleß, tan jankßal unqßa 
bßooqßol tenameß tukß unqßa 
imooleß, as Tiixheß kat kßujbßaßn 
kan.
2 As abßil uvaß yeß la niman unqßa 
bßooqßol tenameß as ni tixva 

uvaß kßujlu kan taßn u Tiixheß. As 
techal la ipalebße kßaxkßo.
3 As jit tiß ixoßvisal unqßa 
uxhchileß uvaß ni bßanon u bßaßneß 
atkat kan unqßa bßooqßoleß. Pet tiß 
taqßat kuß unqßa bßanol vaßlexheß 
tu kßaxkßo. Estißeß la val sete, asoj 
yeß nu kusaß uvaß yeß la aqßax kuß 
oß tu kßaxkßo taßn unqßa bßooqßol 
tenameß, as kubßantaj u bßaßneß. 
As yeßl kuqßii la teesa veßt unqßa 
bßooqßol tenameß,
4 tan lochonaaleß unqßa bßooqßoleß 
kßatz u Tiixheß tiß ibßanat u 
bßaßneß sqe. Pet asoj la kubßan 
u vaßlexheß, as kuxoßvataj unqßa 
bßooqßoleß, tan yeßle taß uvaß 
techal kuxh koj at tijleßm tiß 
taqßat kuß oß tu u kßaxkßoeß. As aß 
unqßa bßooqßol tenameß lochonaal 
kßatz Aak tiß taqßax ichßexel te 
unqßa uxhchileß uvaß vaßlexh 
kuxh nibßaneß.
5 Estißeß uvaß techal la kunima 
unqßa bßooqßol tenameß. Pet jit 
kuxh tiß uvaß yeß la ikßaxbßisa oß. 
Pet tiß uvaß ootzimal sqaßn uvaß 
ech nisaß u Tiixheß sqiß.
6 As estißeß la kuchoo unqßa 
choobßaleß uveß nijaj unqßa 
bßooqßol tenameß sqe, tan 
ootzimal sqaßn uvaß eela kuxh 
stukß uvaß ikßam u Tiixheß tiß tilax 
isuuchil u tenameß sbßenameen.

7 As kubßantaj kam uvaß nisaß 
u Tiixheß uvaß la kubßaneß. As 
kuchootaj abßiste uvaß la alpu sqe 
uvaß la kuchooeß. As kunimataj 
unqßa uxhchileß uvaß la nimali. 
As qoksataj iqßii unqßa uxhchileß 
uvaß la oksal iqßii.

8 As techal la kubßaneß kam 
unqßa bßaßnileß uvaß la alpi uvaß 
la kubßaneß. As la kuxoßni qibß 

sukuvatzaj, tan asoj la kuxoßni 
unqßa qitzßin qatzikeß, as nu 
kunima u tzaqßiteß uvaß itzßibßa 
kan u Moisés, tan ech ni tal ileß:
 9 Yeß la paavin ex tukß umaßt 

uxhchil uvaß jit ekßulel.
As yeß la eyatzß umaj uxhchil;
as elqßißk ex;
as echeesak yol tiß emool;
as etachvak tetz emool, tißk 

u yoleß.
Pet jankßal unqßa tzaqßiteß uvaß 
alel kan, as atoßk tiß umaßl u yol 
uvaß ech ni tal ileß:

Xoßnoj vamooleß see echeß 
uveß nabßan jeß see, tißk u 
yoleß.

10 As abßil uvaß at u xoßniibßeß tu 
u taanxelal, as yeßl umaj vaßlexh 
la ibßan te vimooleß, tan tul nu 
kuxoßni qibß sukuvatzaj, as aß u 
tzaqßiteß nu kunima.

11 As ech la kubßaneß echeß 
uvaß ni tal u yoleß, tan at veßt 
sukukßußl uvaß la ilej umaßl u qßii 
uvaß la qil veßt isuuchil u bßaßnileß 
uvaß kat ibßan u Tiixheß sqiß, echeß 
teesat umaj uxhchil vataßm 
tivatz. As jun qßii najli veßt oß tiß 
qilat u qßalpun qetzeß uvaß kat 
kukßujbßaß kukßußl stiß.
12 As nipal veßt iyakßil u vaßlexheß 
tu u qaanxelaleß echeß nibßan 
u toktoeß, tan nipal veßt iyakßil 
u toktoeß tul ni tul u qßiieß stiß. 
Estißeß la val sete, qaqßtaj chit 
veßt kan u vaßlexhla txumbßaleß 
echeß uvaß at tu u qßej toktoeß. 
As kubßantaj u bßaßneß uvaß echeß 
tatin u sajeß tiß kukolat qibß vatz 
u vaßlexheß.
13 As jikoj chit kubßana echeß 
nibßan unqßa uxhchileß uvaß 
nixaan sqßiil. As yeß la kubßan 

u vaßlexheß echeß u qßabßaßmeß, u 
yansaibßeß, u yaaibßeß, u chßoßnchil 
aamaeß, tukß unjoltu unqßa 
tachaßv u kuchißoleß.
14 Pet qaqßtaj tokebßal u 
Kubßaal Jesucristo echeß qoksat 
u oksaßmeß sqiß. As yeß la 
qaqß tokebßal unqßa tachaßv u 
kuchißoleß.

Ni tal u Pablo uvaß yeß la 
ok ixoßl unqßa niman 
tetz u Jesús svatzaj

14  1 Ekßultaj unqßa qitzßin 
qatzikeß uveß yeßl maas 

iyakßil ati tiß u Tiixheß. Enimataj 
etibß tukß unqßa qitzßin qatzikeß 
uvaß jit eela vetxumbßaleß stukß tiß 
uvaß kam la ebßaneß tiß enachat 
Tiixh. As eyaak kuxh etibß stukß.
2 Tan at ex ni alon uvaß: «Kam 
kuxh echbßubßalil la uch 
techbßuleß,» chßex netaleß. As at 
unjoltu ex uvaß yeßxh yakßinoj u 
kßujlebßal ekßußleß, as ech netal 
ileß: «Taßn kuxh unqßa itzaeß 
tukß unqßa loßbßeßtzeß la uch 
qechbßutaß,» chßex netaleß.
3 Pet ex uvaß ni echbßun unqßa 
echbßubßaleß skajayil, as yeß la 
uchi uvaß la etixva unqßa qitzßin 
qatzikeß uvaß yeß ni echbßun 
unqßa echbßubßaleß echeß uvaß 
netechbßu. As echat la ebßaneß, 
ex uvaß yeß netechbßu unqßa 
echbßubßaleß skajayil, as yeß la 
etixva unqßa qitzßin qatzikeß uvaß 
ni echbßun unqßa echbßubßaleß 
skajayil, tan yeßl exoßl nibßan u 
Tiixheß.
4 As yeßl etijleßm tiß uvaß la ebßan 
isuuchil umaßt u qitzßin qatzikeß, 
tan jit ex ibßooqßol. As aß kuxh u 
Kubßaal Tiixheß la alon asoj bßaßn 

veßt u qitzßin qatzikeß svatz moj 
yeßle, tan taßn Aakeß at tijleßm 
tiß tilax isuuchil, aqßal uvaß la 
kukßujbßaß kukßußl tiß Aak.

5 As at ex ni alon uvaß nim 
talchu umaßl qßii tiß umaßt qßii 
tul nenach Tiixh. Pet ech koj 
unjoltu ex, tan eela kuxh unqßa 
qßiieß skajayil sevatz tul nenach 
Tiixh. As aal bßaßneß uvaß kam 
uvaß nimamal setaßn sejununilaj 
as ebßantaj tukß kßujlebßal ekßußl,
6 tan jankßal ex ni alon uvaß nim 
chit talpu umaßl qßii tiß umaßt 
qßii tiß enachat Tiixh, as ech 
kuxh etoksat iqßii Aakeß. As 
echat nebßaneß, jankßal ex uvaß 
netechbßu unqßa chibßeß, as netaqß 
taßntiixh te u Tiixheß stiß. As 
netoksa iqßii Aak stiß. As echat 
nebßaneß, jankßal ex uvaß yeß ni 
echbßun unqßa chibßeß, tan netaqß 
taßntiixh te u Tiixheß unpajte. As 
nekuyeß uvaß yeß la uch etechbßut 
unqßa chibßeß, as iqßii Aakeß 
netoksa sevatz.
7 As kßuxh isleßl oß as kßuxh la 
kam oß, as ni qaleß uvaß la chiibß 
taama u Tiixheß sqiß,
8 tan asoj isleßl oß, as oß la 
chiibßisan taama u Kubßaal 
Tiixheß. As moj la kam oß, as oß 
tetz Aak la ibßaneß. Estißeß uvaß 
kßuxh isleßl oß moj la kam oß, as oß 
tetz Aak la ibßaneß,
9 tan estißeß kat ulkat u Jesús 
kamoj sqiß skukajayil. As kat ul 
taama Aak unpajte, tan tiß uvaß 
Aak kuBßooqßol, kßuxh kamnajlu 
veßt oß as moj isleßltel oß.

10 Estißeß la unchßoti veßt sete, 
¿kam qßi uvaß nu kuxh ebßan 
isuuchil vetitzßin etatzikeß? ¿As 
kam qßi uvaß nu kuxh etixva 

vetitzßin etatzikeß tiß uvaß kam 
ni tulbße toksat iqßii u Kubßaal 
Tiixheß? Tan kajayil chit oßeß uvaß 
la oon oß vatz Aak tiß ibßanat Aak 
kusuuchil,
11 echeß uvaß ni tal umaßl u yol 
uvaß tzßibßamal kan uvaß ech ni 
tal ileß:

«Tan il in isleßl in,» tißk u 
Kubßaal Tiixheß.

«As kajayil chit unqßa tenameß 
la qaaebß veßt sunvatz.

As techal la taleß uvaß in 
Tiixh,» tißk Aak.

12 As junun oß la qaloßk qibß te 
Aak tiß uvaß kam kat kubßana.

13 As estißeß uvaß yeß kuxh la 
ibßan tibß kusuuchil sukuvatzaj. 
Aal bßaßneß uvaß la qitzßa jeß qibß, 
aqßal uvaß yeß la paavin u qitzßin 
qatzikeß sqaßn.
14 As ootzimal svaßn uvaß kajayil 
u veeß nu kubßaneß tiß toksal iqßii 
Aak, as jit vaßlexheß vatz Aak 
uvaß nu kubßaneß, tan aß u Kubßaal 
Jesús kat alon isuuchil sve. Pet 
ech koj unqßa uxhchileß uvaß ni 
itzßan uvaß vaßlexh, as vatz kuxheß 
vaßlexhkat.
15 Asoj la yan ikßußl umaj 
vetitzßin etatzikeß tiß uveß 
netechbßu, as yeßl u xoßniibßeß 
nekßuch sevatzaj. Estißeß ni val 
sete, yeß la ibßaneß uvaß la elik 
kan vetitzßin etatzikeß tiß vibßaßnil 
u Tiixheß tiß kuxh u echbßubßaleß 
uveß netechbßu, tan eyen veßt ok 
vetitzßin etatzikeß kßatz u Cristo 
uvaß kat kam sqiß.
16 As yeß la etaqß tokebßal 
u vaßlexheß tiß u bßaßneß uveß 
nebßaneß uvaß bßaßn vatz Aak,
17 tan nim talcheß u tijleßm u 
Tiixheß tiß u echbßubßaleß tukß 

u ukßaßeß. As abßil uvaß at jaqß 
u tijleßm u Tiixheß as jik veßt 
vitxumbßaleß la ibßaneß, as bßaßn 
veßt tatin svatzaj, as nichiibß 
u taanxelaleß, as aß u Tiixhla 
Espíritu ni aqßon ste kajayil.
18 As jankßal oß uvaß ech kunimat 
u Cristo echeß uveß, as oßeß uvaß 
nichiibß u Tiixheß sqiß. As bßaßn 
veßt oß vatz unqßa uxhchileß.

19 Estißeß ni val sete, kubßantaj 
chit u bßaßneß sukuvatzaj uvaß 
la lochon oß tiß uvaß bßaßn qatin 
sukuvatzaj. As aßeß la lochon oß tiß 
kuyakßinsat qibß tiß u Tiixheß.
20 As yeß la kuyansa ikßußl umaj 
qitzßin qatzik taßn u qechbßubßaleß 
uvaß ni qechbßu. As kßuxh bßaßn 
unqßa echbßubßaleß skajayil vatz 
u Tiixheß, as jit bßaßneß uvaß la 
paavin umaj qitzßin qatzik 
sqaßn tiß kuxh qechbßut umaj 
echbßubßal.
21 As aal bßaßneß uvaß yeß la 
kuchiß chibß as yeß la qukßa vino, 
asoj la yan umaj qitzßin qatzik 
staßn. As yeßxhkam kuxh la 
kubßaneß uvaß la yan itxumbßal 
u qitzßin qatzikeß staßn vatz u 
Tiixheß.
22 Estißeß ni val sete, kam 
uvaß netitzßa tukß u kßujlebßal 
ekßußleß uvaß bßaßn la ebßaneß, as 
atoj sekßußl vatz u Tiixheß, tan 
achvebßal chit ex uvaß yeßxhkam 
ni tal jeß vetxumbßaleß sete tiß 
uvaß kam uvaß nebßaneß.
23 Pet abßil uvaß ni kaßkabßin 
taama tiß techbßut umaj 
echbßubßal, as la paavin veßteß, 
asoj la techbßu, tan yeßl kßujlebßal 
ikßußl tiß u Tiixheß tul ni techbßu 
umaj echbßubßal. Tan kam uveß 
la ibßan umaj uxhchil tul ni 

kaßkabßin taama tiß ibßanataß, as 
la paavin staßn vatz u Tiixheß.

15  1 As jankßal oß uvaß kßujleßl 
chit kukßußl tiß u Tiixheß tiß 

uvaß kam nu kubßaneß tiß toksal 
iqßii Aak, as nimoj chit qaama 
la kubßaneß tiß kukuyat unqßa 
qitzßin qatzikeß tiß ilochpeß as tiß 
iyakßinsal u kßujlebßal ikßußleß. As 
jit uveß la kubßaneß kam uveß ni 
tal qaama. As jit u kutxumbßaleß 
la qoksa.
2 Pet kajayil oß la bßanon u 
bßaßneß kam uvaß bßaßn te unqßa 
qitzßin qatzikeß tiß kuyakßinsat u 
taanxelaleß vatz u Tiixheß,
3 tan at sekßußl uvaß mitaßn u 
Cristo kat toksa jeß iqßii sijunal. 
Pet aß uveß kat ul ibßan Aak uvaß 
tzßibßamal kan uvaß ech ni tal ileß:

Jankßal unqßa yoqßoßmeß uvaß 
kat tal unqßa uxhchileß seeß,

as ineß kat iyoqß in unqßa 
uxhchileß, tißk u yoleß.

4 As jankßal unqßa yoleß uvaß kat 
itzßibßa kan unqßa qßajsan tetz 
viyol u Tiixheß, as tzßibßamal 
kan tiß kuchuspeß as tiß uvaß at 
kßujlebßal kukßußl tiß kusikßletaß. 
As kßuxh la laqßbßal oß taßn 
unqßa tenameß, as nim qaama la 
ibßaneß.
5 As Tiixh la lochon ex. As 
Tiixh la aqßon sete uvaß nim 
chit etaama la ibßaneß. As Aakeß 
la kßujbßaßn ekßußl. As Aakeß la 
lochon ex, aqßal uvaß unvatzul 
kuxh ex sevatzaj la ibßaneß, echeß 
uvaß kat ikßuch kan u Jesucristo 
sqe.
6 Estißeß uvaß jolol chit qoksat 
iqßii u Tiixheß, tan unvatzul chit 
kuyol tiß Aak, tan Aakeß viBßaal u 
Kubßaal Jesucristo.

Niyolon u Pablo tiß tok 
unqßa tenameß uveß jit tiaal 

Israel kßatz u Tiixheß
7 Estißeß la val sete, yeß la etixva 

etibß sevatzaj, tan yeßl oß kat 
tixva oß u Cristo. As ech ikßuchat 
u Cristo uvaß nim talchu veßt u 
Tiixheß.
8 Tan ileß ni val sete uvaß kat ul 
veßt u Jesucristo tiß ilochat veßt 
unqßa tiaal Israel, as tiß talat 
isuuchil ste uvaß jik chiteß u 
Tiixheß, as tiß itzojpisat u Cristo 
unqßa yoleß uveß alel kan taßn u 
Tiixheß te unqßa qßesla kubßaaleß.
9 As kat ul iloch veßt u Jesucristo 
unqßa uxhchileß uveß jit tiaal 
Israel, aqßal uvaß la toksa veßt iqßii 
u Tiixheß tiß uvaß kat itxum Aak 
ivatz, echeß uvaß ni tal umaßl u 
yol uvaß tzßibßamal kan uvaß ech 
ni tal ileß:

La val vabßiieß xoßl unqßa 
tenameß uveß jit tiaal Israel.

As la ibßitza veßt unqßa tenameß 
vabßiieß unpajte, tißk u yoleß.

10 As ech ni tal umaßt u yol ileß:
Ex tenam uvaß jit ex tiaal 

Israel, as chiibßojtaj ex 
kßatz vitenam u Tiixheß, tißk 
u yoleß.

11 As ni tal unpajte:
Etoksataj iqßii u Kubßaaleß, 

jankßal ex uveß jit ex tiaal 
Israel.

As nim talchu Aakeß vatz 
unqßa tenameß skajayil la 
ibßaneß, tißk u yoleß.

12 As ech ni tal umaßl u yol ileß 
uvaß kat tal kan u Isaías:

La ul umaßl u tiaal u Isaí 
echeß ixalmit umaj taqßil 
tzeß.

As aßeß la ok ijlenaalil tiß 
unqßa tenameß skajayil vatz 
u txßavaßeß.

As tiß Aak la ikßujbßaßkat 
unqßa tenameß ikßußl uvaß jit 
tiaal Israel, tißk u yoleß.

13 As aß u Tiixheß, u aqßol 
tetz u nimla bßaßnileß uvaß nu 
kutxßebßon stiß, as Aakeß la oksan 
u chiibßichileß tu vetaanxelaleß 
as tukß uvaß bßaßn veßt etatin 
sevatzaj, as kßujleßl veßt ekßußl 
tiß Aak taßn u Tiixhla Espíritu, 
tul uvaß netxßebßon tiß u nimla 
bßaßnileß.

14 As ootzimal svaßn, vitzßin 
vatzik, as kßujleßl chit unkßußl setiß 
uvaß nim vibßaßnil u Tiixheß tu 
vetaanxelaleß. As at etxumbßal 
tiß echusat etibß sevatzaj, tan 
ootzimal vitxumbßal u Tiixheß 
setaßn.
15 As yeß kat xoßv in tiß untzßibßat 
bßen kaßl unqßa yoleß sete tiß 
vulsat unqßa yoleß sekßußl, tan tukß 
vibßaßnil u Tiixheß
16 as kat toksa in Aak alol tetz 
viyol u Jesucristo tiß bßen valat 
isuuchil u bßaßnla yoleß sete, ex 
uvaß jit ex tiaal Israel, tiß uvaß ex 
veßt tetz u Tiixheß la ibßaneß taßn 
u Tiixhla Espíritu, aqßal uvaß la 
ebßaneß kam uvaß nisaß Aak setiß. 
As ech exeß echeß umaj oy vatz 
Aak uvaß la chiibß taama Aak stiß.
17 Estißeß nuntxuqßtxuneß tiß u 
vaqßoneß uvaß kat taqß u Tiixheß 
sve, tan tukß vibßii u Jesucristo 
nunbßankat.
18 As yeßl umaj yol la valeß tiß u 
vaqßoneß. Pet taßn kuxh umaßl 
u yoleß la valeß tiß itxakonsat in 
u Cristo tiß valat u bßaßnla yoleß 
sete, ex uvaß jit ex tiaal Israel, tiß 

uvaß kam kat unbßan sexoßl, as tiß 
uvaß kat val sete.
19 As tiß unqßa kßuchbßal tetz u 
tijleßm u Tiixheß uvaß kat teqßo 
taama unqßa tenameß stiß. As tukß 
unqßa iyakßil u Tiixhla Espíritu. 
As aß kat xeßtikkat tzan in tu 
u Jerusalén tiß valat isuuchil 
u bßaßnla yoleß skajayil. As kat 
pal in tu unjoltu unqßa tenameß 
techal kat oon in tu u Ilírico tiß 
valat isuuchil u yoleß,
20 tan aßeß kat vitzßa tu 
vaanxelaleß uvaß la bßen val u 
bßaßnla yoleß tulaj unqßa tenameß 
uvaß yeß alaxojkat itzibßlal u 
Cristo, tiß uvaß in la xeßtisan u 
aqßoneß tzitziß xoßl unqßa uxhchileß 
bßaxa.
21 As ech la bßen unbßaneß echeß 
ni tal umaßl u yol uvaß tzßibßamal 
kan uvaß ech ni tal ileß:

Unqßa tenameß uvaß yeß kat 
alax itzibßlal vibßaßnil u 
Tiixheß ste, as aßeß la ilon 
vibßaßnil Aakeß.

As unqßa tenameß uvaß yeß kat 
abßin itzibßlal Aak, as aßeß 
la pal tisuuchil u yoleß, tißk 
u yoleß.

Ni tal u Pablo toon 
tu u tenam uvaß Roma

22 Vitzßin vatzik, jatpajux kuxh 
val unbßeneß tiß bßen vilat ex. As 
yeß kat uchi tiß voon sexoßl.
23 As cheel kat tzojpiy veßt in tiß 
u vaqßoneß tzitzaß. As la bßen vil 
veßt ex, tan naßytzan kuxheß valat 
veßt voon sexoßl. As yeß ni tucheß.
24 Pet la bßen in tu España 
uvaß ni valeß. As la pal vil ex 
tzitziß tu u Roma, aqßal uvaß 
la eloch in tiß unbßen tu u 

España. As maßt vatin unbßooj 
sexoßl tiß kuchiibßisat qibß setukß 
sukuvatzaj. As aßn la bßen veßt 
ineß tu u España.
25 As bßennal in bßaxa tu u 
Jerusalén tiß bßen vaqßat u lochbßaleß 
te unqßa qitzßin qatzikeß tzitziß,
26 tan kat ok veßt tu u taanxelal 
unqßa qitzßin qatzikeß uvaß echen 
tu unqßa tenameß uvaß Macedonia 
tukß u Acaya tiß toyat bßen puaj, 
lochbßal tetz unqßa meebßaßeß xoßl 
unqßa qitzßin qatzikeß uvaß echen 
tu u Jerusalén.
27 As techal chiteß uvaß la lochon 
unqßa qitzßin qatzikeß uvaß jit 
tiaal Israel, tan ibßaßnil kuxh 
unqßa tiaal Israel uvaß kat tootzi 
veßt vibßaßnil u Tiixheß. Estißeß 
uvaß techal la taqß bßen unbßooj 
lochbßal te unqßa qitzßin qatzikeß 
uvaß tiaal Israel uvaß yeßl tetz ati.
28 As tul la bßen vaqß kan u 
puajeß te unqßa qitzßin qatzikeß tu 
u Jerusalén, as la pal vil veßt ex, 
tan la bßen veßt in tu u España 
uvaß ni valeß.
29 As at sunkßußl uvaß tul la pal 
vil ex, as nimal vibßaßnil u bßaßnla 
yoleß tetz u Cristo eqßomal svaßn. 
As aßeß la val sete.

30 Vitzßin vatzik, tukß vibßii 
u Kubßaal Jesucristo, as tukß 
vibßaßnil u Tiixhla Espíritu nunjaj 
bßaßnil sete uvaß ayaßloj chit ekßußl 
la eloch in tiß unnachat Tiixh. As 
enachtaj Tiixh sviß unpajte,
31 aqßal uvaß yeß la itxey in unqßa 
uxhchileß tu u Judea uvaß tiaal 
Israel, uvaß yeß ni niman u Jesús, 
tan aß ni valeß uvaß bßaßn vooneß 
la oon in, as bßaßn koj chit ikßulat 
unqßa qitzßin qatzikeß u lochbßaleß 
uveß la oon svaßn.

32 As enachtaj Tiixh sviß, 
aqßal uvaß la oon in sexoßl tukß 
chiibßichil tiß vilat ex, asoj la 
ibßan u Tiixheß bßaßnil. As la 
iyakßinsa tibß qaama sukuvatzaj 
tul at in sexoßl.
33 As u Tiixheß la aqßon sete uvaß 
bßaßn etatin sevatzaj, as Aakeß la 
atin sexoßl. An chiteß.

Ni taqß bßen u Pablo 
itzii te unqßa niman tetz 

u Jesús tu u Roma

16  1 As la unjaj bßaßnil sete, 
vitzßin vatzik, tiß u qitzßin 

qatzikeß u Febe uvaß la aqßon ok 
u ußujeß teqßabß, tan atoßk ixoj 
lochonaalil xoßl unqßa qitzßin 
qatzikeß uveß ni mol tibß tu u 
tenam Cencrea.
2 As tul la oon veßt ixoj sexoßl, as 
ekßultaj ixoj tibßaßnil, tan echeß 
uvaß la bßanchu te unqßa meßal 
ikßaol u Tiixheß. As ebßantaj 
bßaßnil sve. As elochtaj ixoj kam 
uvaß la saßvit tiß ixoj, tan yeß 
saach unqßa qitzßin qatzikeß kat 
ilochlu ixoj tzitzaß. As kat ilochlu 
veßt in ixoj unpajte.

3 As etaqßtaj untzii te u Priscila 
tukß vitzumeleß uvaß Aquila, tan 
qetz aqßonvil qibß tukß chaßma tiß 
ipaxsal u yoleß tiß u Jesucristo.
4 As unbßiit kuxh yeß kat kam 
chaßma tiß teesat in tiqßabß unqßa 
chßoßnchil aamaeß. As vaßl chit 
vaqßat veßt taßntiixh te u Tiixheß 
tiß chaßma. As jit kuxh in. Pet 
nimal unqßa qitzßin qatzikeß uvaß 
jit tiaal Israel ni aqßon taßntiixh 
te Tiixh tiß chaßma.
5 As la etal untzii te unqßa 
qitzßin qatzikeß uvaß ni mol tibß 
tu vikabßal chaßmaeß. As la etal 

untzii te u Epeneto, tan xoßn veßt 
naj sve, tan aß najeß bßaxel chit 
kat toksa tibß tiß viyol u Cristo tu 
u Asia.
6 As la etal untzii te u Maßleß, 
uvaß ni lochon ex.
7 As la etal untzii unpajte te u 
Andrónico tukß u Junías, tan 
kumool qibß stukß. As atik tu u 
kaarsa unpajte sunkßatz. Xoßn 
chit chajnaj te kaßt unqßa apóstol, 
tan bßaxik ok chajnaj kßatz u 
Cristo sunvatz.
8 As la etal untzii te u Amplias, 
tan xoßn chit naj sve taßn vibßaßnil 
u Kubßaaleß.
9 As la etal untzii te u Urbano 
uvaß kumool qibß stukß tiß ipaxsal 
viyol u Cristo, as tukß u Estaquis 
uvaß xoßn chit sve.
10 As la etal untzii te u Apeles, 
tan aßeß kat palebßen unqßa 
kßaxkßoeß tiß inimal u Cristo 
texhlal tetz uvaß kßujleßl chit ikßußl 
tiß u Cristo. As la etal untziieß te 
unqßa tatin u Aristóbulo.
11 As la etal untzii te vunmooleß 
u Herodión, tukß unqßa niman 
tetz u Jesús xoßl unqßa tatin u 
Narciso.
12 As la etal untzii te ixoj Trifena 
tukß ixoj Trifosa, tan aß chaßmaeß 
ni aqßon yakßil tiß ipaxsal u yoleß 
tiß u Kubßaal Jesús. As la etal 
untzii te u qitzßin qatzikeß uvaß 
Pérsida uvaß xoßn chit sve, tan 
nimal kat lochon ixoj tiß ipaxsal 
u bßaßnla yoleß tiß u Kubßaal Jesús.
13 As la etal untzii te u Rufo, uveß 
txaael veßt taßn u Kubßaaleß, as tukß 
vitxutx najeß unpajte, tan ech u 
naneß echeß untxutx kat ibßana.
14 As la etal untzii te u Asíncrito 
tukß u Flegonte, tukß u Hermas, 

a 16.16 Aß isuuchil u yoleß tu yolbßal griego: Tul la etiixhi etibß, as la itzßubß tibß txala 
etziß sevatzaj.

tukß u Patrobas, tukß u Hermes, 
tukß kaßt unqßa qitzßin qatzikeß 
uvaß at kßatz chajnaj.
15 As la etal untzii te u Filólogo 
tukß u ixojeß uvaß Julia, tukß u 
Nereo, tukß u tanabß najeß, tukß 
u Olimpas, as tukß unqßa qitzßin 
qatzikeß uveß echen skßatz.
16 As ayaßl chit ekßußl la etiixhi 
etibß tan ex veßt niman tetz u 
Tiixheß. a Kajayil unqßa qitzßin 
qatzikeß tulaj unqßa atinbßaleß 
tetz nachbßal Tiixh, as ni taqß 
bßen itzii sete skajayil.

17 As nunbßeya sete, vitzßin 
vatzik, tiß uvaß la etil unqßa 
uxhchileß uveß ni oksan ixoßl 
unqßa qitzßin qatzikeß, tan 
niyansa chajnaj itxumbßal. As 
nijalpu chajnaj isuuchil unqßa 
chusbßaleß uveß kat echus sbßaxa. 
As yeß la emolo etibß tukß chajnaj,
18 tan jankßal unqßa uxhchileß 
uveß ech nibßaneß echeß uveß, as jit 
u Kubßaal Jesucristo ninima. Pet 
aß ninima chajnaj kam uvaß ni 
tal taama. As achaßv chit iyolon 
chajnaj tiß imaxtibßel unqßa 
qitzßin qatzikeß uvaß yeß yakßinoj 
itxumbßal tiß viyol u Tiixheß.
19 As ootzimal vetxumbßaleß taßn 
unqßa qitzßin qatzikeß tu unjoltu 
unqßa tenameß skajayil uvaß ex 
niman tetz viyol u Tiixheß. Estißeß 
uvaß nuntxuqßtxun setiß. As aß 
ni valeß uvaß at veßt etxumbßal 
tiß uvaß la ebßan u bßaßneß vatz 
u Tiixheß. Pet yeß la ebßan u 
vaßlexheß.
20 As la iloch ex u Tiixheß uvaß 
ni aqßon sete tiß uvaß bßaßn veßt 

etatin sevatzaj, as Aak la aqßon 
sete tiß uvaß la olebß ex tiß u 
Satanás. As aß vibßaßnil u Kubßaal 
Jesucristo la kaa setiß.

21 Ni taqß bßen u Timoteo itzii 
sete, uvaß unmool vibß stukß tiß 
ipaxsal viyol u Tiixheß. As ni taqß 
bßen unqßa unmooleß uvaß tiaal 
Israel itzii sete, u Lucio tukß u 
Jasón as tukß u Sosípater.
22 As ineß in Tercio, uvaß aatzßibß 
kßatz u Pablo, as ni vaqß bßen 
untzii sete unpajte tukß vibßii u 
Kubßaal Jesucristo.
23 As ni taqß bßen u Gayo itzii 
unpajte, uvaß nu kuvat tikabßal, 
tan ni taqß veßt vikabßaleß 
kßamloj sqe tukß te unqßa qitzßin 
qatzikeß. As ni taqß bßen u 
Erasto itzii, uvaß kolol tetz u 
puajeß tzitzaß tu u tenameß. As 
ni taqß bßen umaßt u qitzßin 
qatzikeß itzii sete unpajte uvaß 
Cuarto ibßii.

24 As aß vibßaßnil u Kubßaal 
Jesucristo la kaa veßt setißaj 
sekajayil. An chiteß.

Ni toksa veßt u Pablo 
iqßii u Kubßaal Tiixheß 

tul olebß tiß itzßibßat u ußujeß
25 As qoksataj veßt iqßii u 

Tiixheß setukß, tan Aakeß taß ni 
yakßinsan u qaanxelaleß echeß ni 
tal u bßaßnla yoleß uvaß nunpaxsa 
tul ni val isuuchil u yoleß tiß u 
Kubßaal Jesucristo. As aßeß u 
yoleß uvaß atik skßußl u Tiixheß xeß 
qßiisaj. As yeß kat tootzi unqßa 
tenameß isuuchil u yoleß taßn Aak 
naßytzan.

26 Pet kat ikßuchlu veßt Aak 
isuuchil u yoleß sqe cheel uvaß 
itzßibßa kan unqßa qßajsan tetz 
viyol Aakeß naßytzan, tan Aakeß 
uvaß yeßl iyaßtebßal kat alon kan 
sete. As aß isuuchil u yoleß uvaß 
kat ikßuchlu veßt Aak te unqßa 
tenameß skajayil, aqßal uvaß la 

ikßujbßaß veßt ikßußl tiß u Kubßaal 
Jesús. As la inima veßt Aak.
27 As qoksataj iqßii u Tiixheß 
taßn u Jesucristo tiß chit ibßeneß, 
tan taßneß u Tiixheß. As taßneß 
at pal itxumbßal tiß unqßa veeß 
skajayil. 
An chiteß. 

Ni taqß bßen u Pablo itzii

1  1 Ineß in Pablo, as kat molol 
in tiß vok apóstolil tiß u 

Jesucristo, tan aßeß nisaß u Tiixheß 
sviß. As at u qitzßin qatzikeß u 
Sóstenes tzitzaß sunkßatz.
2 As tuk untzßibßa bßen u ußujeß 
sete, jankßal ex uveß nemol etibß 
tiß enachat Tiixh tu u tenameß 
uvaß Corinto, as ex uvaß txaael 
veßt ex taßn Aak, as ekßuchtaj 
veßteß uvaß txaael veßt ex taßn Aak. 
As jit kuxh sete ni vaqßkat bßen 
u ußujeß. Pet antu unjoltu unqßa 
qitzßin qatzikeß uveß ni niman u 
Jesucristo, kßuxh katil kuxh atkat 
unqßa uxhchileß, tan Aakeß u 
Kubßaaleß. As Aakeß viBßaal unqßa 
qitzßin qatzikeß skajayil.
3 Aß u Kubßaal Tiixheß tukß u 
Kubßaal Jesucristo la aqßon 
vibßaßnileß setißaj tiß uvaß bßaßn 
etatineß sevatzaj.

Ni taqß u Pablo taßntiixh te u 
Tiixheß tiß unqßa nimla bßaßnileß

4 As ni vaqß taßntiixh te u 
Kubßaal Tiixheß setiß sbßenameen, 

as tiß u nimla bßaßnileß uvaß kat 
taqß Aak setiß, ex uvaß at veßt ok 
ex kßatz u Kubßaal Jesucristo.
5 As ibßaßnil kuxh Aak as nimal 
bßaßnil kat etillu veßteß, tan tiß uvaß 
kat alax veßt viyol Aakeß sexoßl. 
As at veßt etxumbßal staßn,
6 tan kat yakßin veßt u yoleß tu 
vetaanxelaleß uvaß kat kuchus 
sete tiß u Cristoeß.
7 As tul uvaß yeßxnaj ul u 
Kubßaal Jesucristo vatz u 
txßavaßeß unpajte, as yeßl umaßtoj 
bßaßnil nisaßvit setiß, tan ayaßl 
chit ekßußl netxßebßoneß tiß u 
tulebßal Aakeß.
8 As Aakeß la lochon ex tiß uvaß 
kßujleßl veßt ekßußl tiß Aak la 
ibßaneß techal la ul Aak unpajte, 
aqßal uvaß yeßl epaav la chee vatz 
Aak tu u qßiieß uvaß la ul Aak tiß 
ibßanax isuuchil unqßa tenameß 
skajayil.
9 As kßujlebßal kßußl chiteß u 
Tiixheß uvaß kat molon veßt ex 
tiß etok kßatz viKßaol Aakeß, u 
Kubßaal Jesucristo, tan la chit 
itzojpisa u Tiixheß kam uvaß kat 
tal Aak.

U bßaxa ußuj
uvaß itzßibßa bßen

u Pablo

te unqßa aa Corinto
uvaß ni niman u Jesús

Niyaan u Pablo tiß uvaß jit 
eela iyolon unqßa niman 

tetz u Jesús svatzaj
10 As nunbßeya sete, vitzßin 

vatzik, tukß vibßii u Kubßaal 
Jesucristoeß, tiß uvaß vatzuloj chit 
eyoloneß sevatzaj. As yeß kuxh 
ijatx tibß evatz. Pet eela chit 
vetxumbßaleß sevatzaj la ibßaneß 
kam uvaß la tal etaama.
11 Pet tuk val sete, vitzßin vatzik, 
uvaß kat ul tal kaßl unqßa tatin 
u Cloé sve uvaß jit eela eyolon 
sevatzaj.
12 As ni vabßi uvaß at unjolol ex 
ni alon uvaß: «Echen oß kßatz u 
Pablo,» chßex netal sviß. As at 
unjoltu ex ni alon uvaß: «Echen 
oß kßatz u Apolo,» chßex netaleß. 
As at unjoltu ex ni alon uvaß: 
«Echen oß kßatz u Cefas,» chßex 
netaleß. As at ex ni alon uvaß: 
«Echen oß kßatz u Cristo,» chßex 
netaleß.
13 ¿As jatvaßl qßi elnal u Cristo 
stuul uvaß netaleß? ¿Moj in uvaß 
kat kam in vatz u kuruseß setiß? 
As tul kat kuß veßt ex xeß u aßeß, ¿as 
ma tukß vunbßiieß kat kußkat ex?
14 As ni vaqß taßntiixh te u Tiixheß 
uvaß yeßl umaßtoj ex kat vaqß kuß 
ex xeß u aßeß. Pet taßn kuxh u 
Crispo tukß u Gayo kat vaqß kuß 
xeß u aßeß.
15 Estißeß yeßl umaj ex la alon 
uvaß kat vaqß kuß ex xeß u aßeß tukß 
vunbßiieß.
16 As kßuxh taßn kuxh kat vaqß kuß 
unqßa tatin u Estéfanas xeß u aßeß, 
as yeß ni tul sunkßußl asoj kat vaqß 
kuß umaßtoj uxhchil xeß u aßeß.
17 Tan yeßl in chajel koj in taßn 
u Cristoeß tiß vaqßat kuß unqßa 

uxhchileß xeß aß. Pet kat ichaj 
in Aak tiß valat u bßaßnla yoleß 
xoßl unqßa tenameß. As tul kat 
val isuuchil u yoleß sexoßl, as 
jit unqßa yoleß uvaß kat val sete 
uvaß ni tal unqßa uxhchileß 
uvaß at itxumbßal, tan vatz 
unqßa uxhchileß as yeßl itxaßk 
vikamebßal u Cristo vatz u 
kuruseß.

Ni tal u Pablo uvaß aß u Cristo 
kßuchul tetz tijleßm u Tiixheß
18 As yeßl kuxh itxaßk u yoleß 

tiß vikamebßal u Cristo vatz u 
kuruseß te unqßa uxhchileß uveß 
ech ibßen tu u kßaxkßoeß. Pet 
ech koj oß uvaß niqßalpu oß u 
Tiixheß, tan tukß viyakßil u yoleß 
niqßalpukat oß Aak.
19 Tan tzßibßamal kan umaßl u yol 
uvaß ech ni tal ileß:

Tuk unsotzsa veßt vitxumbßal 
unqßa uxhchileß uveß nijeßsa 
tibß taßn vitxumbßaleß.

As la veesa iqßii vitxumbßal 
unqßa uxhchileß uveß at 
itxumbßal ni taleß, tißk u 
yoleß.

20 ¿As kam kat itxßol unqßa 
uxhchileß tukß vitxumbßaleß? ¿As 
kam kat itxßol unqßa uxhchileß 
uveß chusel tibß tiß unqßa tzaqßiteß? 
¿As kam kat itxßol unqßa uxhchileß 
uvaß ootzin tetz unqßa yoleß uvaß 
ni tuch vatz u txßavaßeß cheel? 
Tan kat teesa u Tiixheß iqßii 
unqßa vatz txßavaßilla txumbßaleß 
skajayil uveß bßaßn te unqßa 
tenameß.
21 Tan tukß kuxh vitxumbßal u 
Tiixheß as kat tal veßt Aak bßaxa 
uvaß yeß la itxßol unqßa tenameß 
tootzit veßt Aak tukß vitxumbßaleß. 

As kßuxh jit kuxh latzß u bßaßnla 
yoleß uveß ni talpu tiß u Jesús te 
unqßa tenameß, as bßaßn te Aak 
uvaß la qßalpul veßt unqßa tenameß 
vatz vipaaveß tiß inimat u bßaßnla 
yoleß uvaß la paxsal xoßl unqßa 
tenameß.
22 As aß ni tal unqßa tiaal Israel 
uvaß la til chajnaj umaßl u 
kßuchbßal tetz tijleßm u Tiixheß. 
Pet ech koj unqßa jit tiaal Israel, 
tan aß kuxh u vatz txßavaßilla 
txumbßaleß nichuk chajnaj uvaß 
nim talchu vatz chajnaj.
23 Pet u yoleß uvaß nu kupaxsa, as 
aßeß ni taleß uvaß la ootzil veßt u 
Tiixheß taßn u Cristo uvaß kat kam 
vatz u kuruseß. Ech koj unqßa 
tiaal Israel, tan la yan vitxumbßal 
chajnajeß taßn u bßaßnla yoleß uvaß 
ni taleß. As jit kuxh yol u yoleß te 
unqßa tenameß uvaß jit tiaal Israel.
24 Pet ech koj oß, jankßal oß uvaß 
molomal veßt oß taßn u Tiixheß, 
kßuxh oß tiaal Israel as kßuxh jit 
oß tiaal Israel, tan aß vikamebßal 
u Cristo kßuchbßal tetz viyakßil u 
Tiixheß. As kßuchbßal tetz vibßaßnil 
vitxumbßal Aakeß.
25 As kßuxh yeßl itxaßk vitxumbßal 
u Tiixheß vatz unqßa tenameß, as 
yeßxhkam la txakon stiß uvaß ni 
taleß, as yeßl umaj vatz txßavaßilla 
txumbßal la lejon tiß vitxumbßal 
Aakeß.

26 As etitzßataj, vitzßin vatzik, 
kam uvaß bßanik etaßn tul uvaß 
kat imolo ex u Tiixheß, tan kaßlik 
kuxh ex uveß atik etxumbßal tiß 
u vatz txßavaßilla txumbßaleß. As 
kaßlik kuxh ex uveß atik etijleßm 
xoßl unqßa emooleß. As kaßlik 
kuxh ex uveß nim eyolbßeleß xoßl 
vemooleß.

27 Pet kat itxaa ex Aak, kßuxh 
yeßlik etxumbßal vatz unqßa 
tenameß, aqßal uvaß la el iqßii 
unqßa uxhchileß uvaß at itxumbßal 
uveß ni taleß. As kat itxaa ex Aak 
uvaß yeßl etijleßm ati tiß teesal iqßii 
unqßa uxhchileß uvaß at tijleßm 
uvaß ni taleß.
28 As aß unqßa uxhchileß uvaß kat 
itxaa Aak uvaß ni tixvaleß tukß 
unqßa uxhchileß uvaß yeßl iqßii 
ni toksaleß tiß teesal iqßii unqßa 
uxhchileß uvaß nijeßsa tibß,
29 aqßal uvaß yeßxhebßil la ijeßsa 
veßt tibß vatz u Tiixheß.
30 Tan tukß vibßaßnil u Tiixheß 
kat toksakat veßt ok oß Aak kßatz 
u Jesucristo. As aß u Jesucristo 
aqßol tetz kutxumbßal taßn u 
Tiixheß. As Aak oksan qetz jikla 
aamail. As yeßl veßt kupaav at 
vatz u Kubßaal Tiixheß, tan chooel 
veßt u kupaaveß taßn u Jesucristo,
31 aqßal uvaß ech la kubßaneß 
echeß uveß ni tal umaßt u yol uvaß 
tzßibßamal kan uvaß ech ni tal ileß:

Abßil uvaß la toksa jeß iqßii tiß 
vitxumbßaleß

as aß la etoksakat veßt eqßii tiß 
u Kubßaaleß, tißk u yoleß.

Ni tal u Pablo uvaß jit tukß 
vitxumbßal kat talkat isuuchil u 
bßaßnla yoleß te unqßa aa Corinto

2  1 Vitzßin vatzik, tul kat bßex 
in sexoßl tiß valat viyol u 

Tiixheß sete bßaxa, as yeßle uvaß 
achaßv koj chit unyoloneß tul kat 
yolon in. As jit tukß untxumbßal 
kat yolonkat in sexoßl.
2 Pet kat voksa tunviß uvaß taßn 
kuxh u yoleß la val sete tiß u 
Jesucristo, as tiß uvaß kat kam 
Aak vatz u kuruseß.

3 As yeßlik kuxh maas vitzßabßal 
ati tul uvaß atik in sexoßl. As 
vaßlik chit untßuntßucheß taßn 
xoßvichil.
4 Estißeß uvaß jit tukß 
vuntxumbßaleß kat valkat u yoleß 
sete. Pet kat ikßuch u Tiixhla 
Espíritu viyakßileß tiß valat u yoleß 
sete,
5 aqßal uvaß jit tukß itxumbßal 
umaj naj la ekßujbßaßkat ekßußl 
tiß u Jesucristo. Pet la ekßujbßaß 
ekßußl tiß Aak taßn u Tiixheß uvaß 
kat yakßinsan etaama.

Niyolon u Pablo tiß qootzit 
isuuchil vibßaßnil u Tiixheß 

taßn u Tiixhla Espíritu
6 As tukß txumbßal ni valkat 

u yoleß xoßl unqßa uxhchileß 
uveß yakßinnal veßt u kßujlebßal 
ikßußleß tiß u Tiixheß. Pet jit 
unqßa vatz txßavaßilla txumbßaleß 
nuntxakonsa echeß nibßan unqßa 
ijlenaaleß tukß vitxumbßaleß, tan 
tuk kuxh sotzoj chajnajeß tukß 
vitxumbßaleß.
7 Pet aß u txumbßaleß ni valeß uvaß 
tetz u Tiixheß uvaß Aak kuxh 
ootzinik tetz bßaxa. As aß u 
txumbßaleß uvaß alik kan taßn Aak 
tiß ibßanat Aak sqiß tiß qootzitaß 
uvaß nim talchu veßt u Aak tul 
uvaß yeßxnik chee u vatz txßavaßeß 
skajayil.
8 As yeßl umaj ijlenaal uvaß at 
vatz u txßavaßeß uvaß kat ootzin u 
vitxumbßal u Tiixheß. Tan kat koj 
pal chajnaj stuul uvaß nim talchu 
u Jesús, as yeßleßxh u Jesús kat 
iyatzß chajnaj vatz u kuruseß.
9 As kßuxh yeß ootzimal u 
txumbßaleß taßn unqßa ijlenaaleß, 
pet ech koj oß, tan ootzimal sqaßn, 

echeß ni tal umaßt u yol uvaß 
tzßibßamal kan uvaß ech ni tal ileß:

Yeßl umaj uxhchil kat ilon,
as yeßxhebßil kat abßin,
as mitaßn kat itzßal u nimla 

bßaßnileß uvaß alel kan taßn 
u Tiixheß tiß unqßa uxhchileß 
uvaß la xoßnin Aak, tißk u 
yoleß.

10 As aßeß uveß kat ikßuch veßt 
u Tiixheß sqe taßn u Tiixhla 
Espíritu, tan aß u Tiixhla Espíritu 
ootzin tetz unqßa txumbßaleß 
skajayil tukß unqßa txumbßaleß 
uvaß taßn u Tiixheß ootzin tetz.
11 Tan yeßxhebßil ootzin tetz 
vitxumbßal u najeß. Pet aß kuxh 
u najeß ootzin tetz vitxumbßaleß 
tukß u taanxelaleß. As echat u 
Tiixheß, tan yeßxhebßil ootzin 
tetz vitxumbßal Aakeß. Pet taßn u 
Tiixhla Espíritu ootzin tetz.
12 As echeß aß koj tzaanajkat u 
kutxumbßaleß kßatz unqßa vatz 
txßavaßilla txumbßaleß, tan kat 
taqß u Tiixheß u Tiixhla Espíritu 
sqe, aqßal uvaß la pal oß tu unqßa 
bßaßnileß uvaß oyamal sqe taßn 
Aak.
13 As tukß unqßa yoleß ni valkat 
isuuchil unqßa bßaßnileß sete uvaß 
kat ichus u Tiixhla Espíritu sve. 
As echeß aß koj unqßa yoleß ni valeß 
uvaß kat unchus tukß untxumbßal. 
Pet aß u Tiixhla Espíritu ni 
lochon in tiß valat isuuchil u yoleß 
uvaß tetz u Tiixheß.

14 As ech koj unqßa uxhchileß 
uveß yeßl u Tiixhla Espíritu tu 
u taanxelaleß, tan jit kuxh latzß 
viyol u Tiixheß stiß. As yeßl kuxh 
itxaßk ste. Estißeß uvaß yeß nipal 
unqßa uxhchileß tu visuuchil u 
yoleß, tan aß kuxh unqßa uxhchileß 

la ootzin isuuchil u yoleß, 
abßil uvaß at veßt ok u Tiixhla 
Espíritueß tu u taanxelaleß,
15 tan abßil uveß at u Tiixhla 
Espíritu tu u taanxelaleß as at 
itxumbßal tiß tootzit isuuchil 
unqßa veeß tetz u Tiixheß. Pet 
abßil uvaß yeßl u Tiixhla Espíritu 
atoßk tu u taanxelaleß, tan yeß la 
pal stuul tiß talat isuuchil kam 
bßan taßn u uxhchileß uvaß at 
veßt ok u Tiixhla Espíritueß tu u 
taanxelaleß,
16 echeß uvaß ni tal umaßt u yol 
uvaß tzßibßamal kan uvaß ech ni 
tal ileß:

Yeßxhebßil la chusun u Tiixheß,
tan yeßxhebßil ootzin tetz 

vitxumbßal Aakeß, tißk u 
yoleß.

Estißeß ni val sete uvaß yeßxhebßil 
la pal stuul tiß talat isuuchil kam 
bßan taßn u qaanxelaleß, tan at 
vitxumbßal u Kubßaal Jesucristo 
tu u qaanxelaleß.

Niyaan u Pablo tiß uvaß ni tok 
ixoßl unqßa niman tetz u Jesús

3  1 Tuk val sete, vitzßin vatzik, 
tan ech koj unyoloneß sete 

echeß unyolon te umaj uxhchil 
uvaß at veßt itxumbßal tiß u 
Tiixheß. Pet ech unyoloneß sete 
echeß unyolon te umaj uxhchil 
uveß vatz txßavaßilla txumbßal 
kuxh vitxumbßaleß, tan neßla 
txumbßaltel kuxh vetxumbßaleß tiß 
viyol u Cristo.
2 As tul kat chusun in sexoßl, as 
ech unchusat exeß echeß umaj neß 
uvaß ni taqßax ichßuß, tan tiß uvaß 
yeßxhkam echbßunoj, tan yeß nik 
epal tu u yoleß. As mitaßn yeßl ex 
paloj ex stuul cheel.

3 As echattel kuxh vetxumbßaleß 
cheel echeß unqßa uxhchileß uvaß 
aß kuxh unqßa vatz txßavaßilla 
txumbßaleß eqßomal staßn. As 
yaaibß kuxh nebßan sevatzaj, tan 
yeß nikßul tibß veyoleß sevatzaj, 
tan echattel kuxh vetxumbßaleß 
echeß unqßa uxhchileß uvaß aß 
kuxh unqßa vatz txßavaßilla 
txumbßaleß eqßomal staßn. As 
echat nebßaneß echeß uveß nibßan 
unqßa uxhchileß uvaß yeß ootzin 
tetz u Tiixheß.
4 As at ex ni alon uvaß: «Echen in 
kßatz u Pablo,» chßex netaleß. As 
at kaßt ex ni alon uvaß: «Echen in 
kßatz u Apolo,» chßex netaleß. As aß 
texhlal tetz uvaß vatz txßavaßilla 
txumbßal kuxh vetxumbßaleß.

5 ¿Kam tijleßm u Apolo qßi? ¿As 
kam vijleßmeß qßi? Tan oß kuxh 
ikßam u Tiixheß. As kat kuxh ul 
kubßaneß kam uvaß kat tal Aak 
sqe. As exeß taß kat ekßujbßaß veßt 
ekßußl tiß Aak taßn u kuyoleß,
6 tan ineß kat xeßtisan echuspeß tiß 
u bßaßnla yoleß echeß la ibßan umaj 
naj uvaß kat avi. As aß u Apolo 
kat ilon isuuchil echeß umaj naj 
uvaß ni aßan unqßa chikoeß. Pet aß 
u Kubßaal Tiixheß kat yakßinsan u 
yoleß tu vetaanxelaleß.
7 Estißeß ni val sete uvaß yeß la uch 
etoksat unqßii, kßuxh in xeßtisan 
u chusbßaleß sexoßl. As mitaßn 
la uch etoksat iqßii u Apolo 
uvaß ilon isuuchil u chusbßaleß. 
Pet taßn u Tiixheß la etoksa 
iqßii uvaß niyakßinsan u yoleß tu 
vetaanxelaleß,
8 tan umaßl kuxh kutxumbßal 
tiß elochpeß, kßuxh jit eela u 
kutxßajaßmeß uveß la aqßpu sqe tiß 
uveß kat kubßana skujununilaj.

9 As oß kuxh lochonaaleß kßatz u 
Tiixheß. As ech exeß vatz u Tiixheß 
echeß umaßl u txßavaß uvaß avamal 
chiko stuul.

As ech exeß vatz Aak echeß 
umaßl u nimla kabßal uvaß 
nilakpeß,
10 tan tukß u nimla ibßaßnil u 
Tiixheß uvaß kat ibßan Aak sve 
as ech ineß echeß umaj aqßol tetz 
itxumbßal unqßa lakol kabßaleß. As 
ech kat unbßan sexoßl tiß ixeßtisal 
u chusbßaleß echeß nibßan u 
aqßol tetz itxumbßal unqßa lakol 
kabßaleß tul nikßujbßaß veßt naj u 
tzßajeß. As ech kat ibßan u Apolo 
tiß ichusun sexoßl echeß umaj 
naj uvaß kat lakon veßt jeß kabßal 
tiibßa u tzßajeß. Pet techal la til 
veßt unqßa aqßonvileß isuuchil u 
taqßoneß,
11 tan yeß la uch ikßujbßaßl 
umaßtoj tzßaj taßn umaßt aqßonvil 
tiß uveß kßujlu veßt kan, tan aß u 
Jesucristo u tzßajeß uvaß kßujlu 
kan.
12 As tul la lakax veßt jeß u 
kabßaleß viß u tzßajeß uvaß kßujlu 
veßt kan, as at uxhchil uvaß ech 
u taqßoneß la ibßaneß echeß bßaßnla 
qßan chßichß. As ati uvaß echeß saj 
chßichß, moj echeß bßaßnla chaj 
kßubß. As at uxhchil la aqßonvu 
tiß ilakat jeß u kabßaleß tukß u 
taqßoneß echeß aqßen, moj echeß 
patzßam, pet moj echeß chßim.
13 As la ootzil veßt u taqßon unqßa 
aqßonvileß sijununila, tan la ilej 
umaßl u qßii tul la bßanax veßt 
isuuchil junun unqßa uxhchileß 
tukß u taqßoneß. As la ul umaßl u 
xamal tiß u kabßaleß. As la ikßuch 
veßteß uvaß abßiste u aqßoneß uvaß 
bßaßn as abßiste uvaß yeßl itxaßk.

14 Asoj yeß la tzßeßi taßn u xamaleß 
uvaß kat ibßan u uxhchileß, as aß 
uxhchileß uvaß at itxßajaßm tiß u 
taqßoneß la ibßaneß.
15 Pet asoj la itzßeßsa u xamaleß 
u taqßoneß uvaß kat ibßana, as aß 
uxhchileß uvaß yeßl itxßajaßm ati. 
As kßuxh u uxhchileß la qßalpi 
vatz vipaaveß, as ech la ibßaneß 
echeß u uxhchileß uvaß bßiit kuxh 
yeß kat tzßeßi taßn u xamaleß tul 
kat tzßeß u kabßaleß.

16 ¿Ma yeß ootza uvaß 
aß jejleßlkat u Tiixheß tu u 
aanxelaleß? Tan echen veßt 
u Tiixhla Espíritueß sekßatz 
sejununila.
17 Asoj abßil la yansan umaj 
uxhchil uvaß at u Tiixheß skßatz, 
as la ipalebße kßaxkßo taßn u 
Tiixheß. Tan ex veßt Tiixhla aama.

18 As la val sete, yeß la ejeßsa 
etibß, tan abßil uvaß at itxumbßal 
ni taleß tiß unqßa vatz txßavaßilla 
txumbßaleß, as aßeß la taljeß tibß uvaß 
yeßl itxumbßal ati, aqßal uvaß nimal 
txumbßal la taqß u Tiixheß ste,
19 tan yeßl kuxh itxaßkeß unqßa 
vatz txßavaßilla txumbßaleß vatz u 
Tiixheß, echeß uvaß ni tal umaßt u 
yol uvaß tzßibßamal kan uvaß ech 
ni tal ileß:

Tul uvaß ni titzßa unqßa 
uxhchileß imaxtibßet u 
Tiixheß tukß vitxumbßaleß,

as la el iqßii unqßa uxhchileß 
uveß nim chit tukß 
vitxumbßaleß ni tal jeß ste.

As ech la ibßan chajnajeß echeß 
nibßan umaj txoo uvaß nikuß 
tu kßaßj, tißk u yoleß.

20 As ech ni tal umaßt u yol ileß;
As ootzimal taßn u Tiixheß 

uvaß yeßl itxaßk vitxumbßal 

unqßa uxhchileß uvaß at 
itxumbßal ni tal jeß ste, tißk 
u yoleß.

21 Estißeß ni val sete uvaß yeß la 
etoksa jeß eqßii tiß uvaß echen ex 
kßatz umaj uxhchil uvaß netaleß. 
As jankßal unqßa ibßaßnil u Tiixheß 
uvaß cheesamal staßn, as etetzeß 
skajayil.
22 As kßuxh in Pablo, as moj u 
Apolo, as moj u Cefas uvaß Luß, as 
kßuxh u vatz txßavaßeß, as moj u 
vatz almikaßeß, as kßuxh isleßl ex 
kßatz Aak cheel, as kßuxh la kam 
ex; as etetzeß unqßa ibßaßnil Aakeß 
skajayil,
23 tan ex tetz u Cristo. As aß u 
Tiixheß aqßol tzan tetz u Cristo.

Niyolon u Pablo 
tiß u tijleßm unqßa apóstol

4  1 As la pal ex stuul uvaß oß 
kuxh kßameß kßatz u Cristo. 

As aß qijleßmeß tiß qalat isuuchil 
unqßa bßaßnla yoleß uvaß alik kan 
taßn Aak tiß ibßanat Aak u nimla 
bßaßnileß sqiß uveß Aak kuxh 
ootzin tetz bßaxa.
2 As la alax te unqßa kßameß uvaß 
jik chit itxumbßal tiß u taqßoneß la 
ibßaneß.
3 As echeß taß in, tan yeßxhkam ni 
voksa stuul tul nebßan unsuuchil. 
As moj la molol in vatz unqßa 
bßanol isuuchil unqßa tenameß. As 
mitaßn la unbßan jeß unsuuchil.
4 As kßuxh yeßxhkam ni tal vaama 
tiß uvaß kam kat unbßana, as jit in 
la alon moj jik chit vuntxumbßaleß 
nunbßaneß tiß u vaqßoneß moj yeßle. 
Pet aß u Kubßaal Tiixheß la bßanon 
unsuuchil.
5 Estißeß ni val sete uvaß yeß la 
ebßan isuuchil umaj uxhchil tul 

uvaß yeßxnaj ul u Kubßaaleß. Pet 
lanal ul u Kubßaaleß, tan Aakeß 
tuk aqßon veßt el tzan unqßa 
txumbßaleß skajayil vatz u sajeß 
uveß yeßxhebßil ootzin tetz. As 
Aakeß la kßuchun veßt el tzan kam 
uvaß itzßamal taßn unqßa uxhchileß 
skajayil. As la toksa veßt u Tiixheß 
kuqßii skujununilaj jankßal oß uvaß 
qetz chittuß uvaß la ok kuqßii.

6 Vitzßin vatzik, ni val unqßa 
yoleß sete sviß tukß tiß u qitzßin 
qatzikeß u Apolo. As la etileß kam 
uvaß nu kubßaneß. As la bßen sete 
uvaß yeß la uch epaasat etibß vatz 
unqßa veeß tzßibßamal kan. As 
yeß la ibßaneß uvaß la etoksa iqßii 
umaj uxhchil tiß eyansat umaßt 
uxhchil.
7 ¿As kam veßt etijleßm tiß uvaß 
nim veßt etalcheß tiß vemooleß? 
¿As kam unbßooj etetz ati uvaß 
jit u Tiixheß kat aqßon? ¿As kam 
qßi uvaß netoksa veßt jeß eqßii tiß 
uvaß kat aqßax sete? As echeß uvaß 
ex koj kat chukun sejunal. Pet 
eela kuxh stukß uvaß yeßxhkam 
unbßooj kat aqßax sete.

8 As yeßl umaßtoj txumbßal 
nisaßvit setiß, tan at veßt 
etxumbßal netaleß, as ex veßt 
ijlenaal nenacheß. Pet ech koj oß 
sevatz, tan yeßl qijleßm ati. ¡As 
ech koj chiteß uvaß ex koj chit 
ijlenaal, as at qijleßm sekßatz la 
ibßaneß!
9 Tan ni vitzßa uvaß kat ikßuch veßt 
oß u Tiixheß vatz unqßa tenameß 
uvaß echen veßt oß timoxtel, tan oß 
unqßa apóstol, as ech ni qulbßeleß 
echeß unqßa preexhueß uveß ni 
talax ikameß. As oß chit nikaßya 
veßt oß unqßa tenameß tukß unqßa 
ángeleß.

10 As sevatz tan yeßl kutxumbßal 
ati tiß ipaxsal viyol u Cristo. Ech 
koj ex tan at etxumbßal netaleß tiß 
etok kßatz u Cristo. As yeßl kuxh 
iyakßil u kuyoleß sevatz. Pet ech 
koj ex, tan at iyakßil veyoleß uveß 
netaleß. As neteesa kuqßii. As 
netoksa jeß eqßii.
11 As antel kuxh kupalebßet vaßy 
tukß tzajitzißl cheel. Yeßl qoksaßm 
ati. As nu kuxh kuqßospeß. As yeßl 
kukabßal ati.
12 As nu kukooleß tiß u qaqßoneß 
tukß u kuqßabßeß. As bßaßn 
kuyoloneß te unqßa uxhchileß uveß 
ni yoqßon sqiß. As kuyel kuxh 
sqaßn tul nu kutiluleß.
13 As kßuxh kam kuxh ni talpu 
sqiß tiß icheesal kupaav as tukß 
bßaßnla yol nu kukßulbßekat. As 
ech oßeß vatz unqßa tenameß echeß 
chßis as moj echeß chaßxkarat.

14 Yeßle uvaß nu kuxh koj 
untzßibßa bßen u yoleß sete tiß 
unchßixvisat ex. Pet bßeyamal 
nunbßan sete tiß vaqßat etxumbßal, 
tan ech exeß echeß meßal unkßaol, 
tan xoßn chit ex sve.
15 As kßuxh at lavoj mil chusul 
etetz tiß viyol u Cristoeß, as yeßle 
taß uvaß kalabß kuxh koj ebßaal 
ati kßatz u Jesucristoeß, tan in 
kuxheß in ebßaal vatz u Cristoeß 
tiß unchusat ex tiß u bßaßnla yoleß 
bßaxa.
16 Estißeß nunbßeya veßt sete 
uvaß ech la ebßaneß echeß uveß 
nunbßaneß.

17 Estißeß kat unchaj bßen u 
Timoteo sexoßl, tan ech najeß 
echeß unkßaol uvaß xoßn chit sve, 
tan kßujleßl chit ikßußl tiß u Kubßaal 
Jesúseß. As kßujleßl unkßußl tiß naj. 
As la tulsa naj sekßußl uvaß abßiste 

u txumbßaleß uveß eqßomal svaßn 
kßatz u Kubßaal Jesucristoeß. As 
aß u txumbßaleß uveß nunchus 
veßt xoßl unqßa qitzßin qatzikeß tu 
unqßa tenameß skajayil.
18 Pet at kaßl ex uvaß netoksa jeß 
eqßii, tan netitzßa uvaß yeßl in la 
oon veßt in tiß bßen unbßeyat sete, 
uveß netaleß.
19 Asoj la ibßan u Kubßaal Tiixheß 
bßaßnil sve, as la bßen vil ex oora. 
As techal la vootzi ma aß viyakßil 
u Tiixheß netxakonsa. Pet moj 
etetz kuxh u yoleß uveß netaleß.
20 As jit kuxh yoleß u tatin u 
Tiixheß, pet aß u tijleßm Aakeß ni 
kßuchun viyakßileß.
21 ¿As kam vooneß la oon in 
sexoßl uvaß netaleß? ¿Ma ech 
vooneß sexoßl echeß umaj uxhchil 
uvaß eqßomal umaj tzßußm staßn tiß 
ijikbßaßl vetxumbßaleß? ¿Pet moj 
aß netaleß uvaß bßaßnla aama in tul 
uvaß la bßen vil ex tiß unxoßnit ex?

Niyolon u Pablo tiß umaßl 
u naj uvaß vaßlexh kuxh 

itxumbßal nibßaneß

5  1 Tan ni vabßi umaßl u yol 
setiß uvaß atiltel u vaßlexhla 

txumbßaleß sexoßl. As mitaßn kuxh 
unqßa tenameß uveß yeß ootzin tetz 
viyol u Tiixheß ni bßanon u vaßlexhla 
txumbßaleß echeß uveß nibßanax 
sexoßl, tan at umaßl uxhchil uvaß 
ixqelimal u tixqel vibßaaleß staßn.
2 ¡As ayaßl kuxh bßaßn sete, tan 
yeßxhkam netal tiß u najeß! As 
yeßle uvaß kat koj txumun ex tiß 
uveß nibßan naj. As kat koj eteesa 
el naj sexoßl.
3 As echeß in, tan kßuxh yeßl in at 
in sexoßl, poro at u vaanxelaleß 
sekßatz. As ileß ni val sete uvaß 

kat unbßanlu veßt isuuchil u najeß 
uveß ni bßanon u vaßlexheß. As 
eela kuxh stukß uvaß at in sekßatz.
4 As la val sete, la emol etibß tukß 
vibßii u Kubßaal Jesús. As la atin u 
vaanxelaleß sekßatz la ibßaneß. As 
aß u Kubßaal Jesús la lochon ex
5 tiß etaqßat veßt ok u najeß tiqßabß 
u Satanás, aqßal uvaß la kßaxbßisal 
vichißol najeß. As tul la ilej veßt 
u qßiieß tiß u tulebßal u Kubßaal 
Jesús, as yeß la tzßejxu veßt u 
taanxelal najeß.

6 Tan yeß bßaßneß uvaß la ejeßsa 
veßt etibß tul uvaß at unqßa 
vaßlexhla txumbßaleß sexoßl. ¿As 
ma yeß nibßen bßa sete uvaß tukß 
kuxh unbßiil u txßamla iqßotil u 
paaneß as la txßamteß viqßotileß 
skajayil?
7 As la val sete, la eteesa el u 
vaßlexheß sexoßl echeß teesat 
el unqßa tiaal Israel u txßamla 
qßotaeß tu unqßa ikabßaleß tu u 
nimla qßiieß. As ech veßt exeß echeß 
u bßaßnla qßota la ebßaneß, tan yeßl 
veßt epaav at vatz u Tiixheß. Tan 
kat yatzßpu u Cristo sqiß tiß teesat 
el u kupaaveß echeß nik tulbßel u 
kaneeroßeß tu u nimla qßiieß uvaß 
pascua.
8 Estißeß uvaß la kubßan u bßaßneß 
echeß inimal u nimla qßiieß. As yeß 
la kubßan u vaßlexheß. Pet jik koj 
chit la kubßan u bßaßneß. As ayaßl 
chit kukßußl tiß kubßanataß, tan 
ech oßeß echeß u qßotaeß uvaß yeßl 
txßam at sxoßl.

9 As kßuxh maßt untzßibßat bßen 
sete uvaß yeß la emolo etibß tukß 
unqßa uxhchileß uveß eqßomal u 
vaßlexhla txumbßaleß staßn,
10 as yeßle taß uvaß aß koj kat val 
bßen sete uvaß yeß la uch eyolon 

tukß unqßa uxhchileß uveß vaßlexh 
kuxh itxumbßal. Echeß unqßa 
uxhchileß uvaß aß kuxh u puajeß 
atoßk taama stiß, as ni teesa puaj 
tiß vimooleß tukß u chuli yoleß, 
moj unqßa nachol tzeß tiixheß. As 
ech koj isuuchil u yoleß uvaß kat 
val bßen sete. As techal la eteesa 
etibß xoßl unqßa tenameß skajayil.
11 Pet tu u ußujeß tuk untzßibßakat 
bßen isuuchil u yoleß sete tiß 
uvaß yeß la emolo etibß tukß 
unqßa uxhchileß uvaß nimamal 
u Tiixheß staßn uvaß ni taleß. As 
tul nitel ibßan u vaßlexheß, echeß 
unqßa uxhchileß uvaß aß kuxh 
u puajeß atoßk taama stiß, tukß 
unqßa nachol tzeß tiixheß, tukß 
unqßa uxhchileß uvaß nipaatzineß, 
tukß unqßa qßabßaßmileß, as tukß 
unqßa eesan puajeß tiß vimooleß 
tukß chuli yol. As jankßal unqßa 
uxhchileß uvaß ech vitxumbßaleß 
as yeß la uch etxßaßn stukß.
12 As yeß vokebßal tiß unbßanat 
isuuchil unqßa uxhchileß uvaß jit 
kumool qibß stukß tiß inimal u 
Tiixheß. ¿As ma yeß nibßen sete 
uvaß exeß la bßanon isuuchil unqßa 
uxhchileß uveß at sukuxoßl?
13 Tan Tiixheß la bßanon isuuchil 
unqßa uxhchileß uveß jit kumool 
qibß stukß tiß inimal Aak. Estißeß 
ni val sete uvaß, eteesataj u 
uxhchileß sexoßl uveß ni bßanon u 
vaßlexheß.

Niyolon u Pablo tiß uvaß yeß la 
bßen ixoch tibß unqßa niman 

tetz u Jesús vatz unqßa 
bßanol isuuchil u tenameß

6  1 Asoj at umaj ex uvaß 
neyaa etibß tukß umaßt 

etitzßin etatzik uvaß niman tetz 

u Jesús, as yeß la uchi uvaß la 
bßen exochoßk etibß vatz unqßa 
uxhchileß uvaß yeß ni niman Aak. 
Pet aß la bßen etalkat ok etibß te 
unqßa qitzßin qatzikeß uvaß ni ilon 
esuuchil.
2 As ootzimal setaßn uvaß oß la 
bßanon isuuchil unqßa tenameß 
skajayil, jankßal oß uvaß at veßt 
ok oß niman tetz u Jesús. As ex 
la bßanon isuuchil unqßa tenameß 
uveß at vatz u txßavaßeß. Estißeß 
uvaß at veßt etxumbßal tiß ebßanat 
isuuchil unqßa yaaibßeß uveß ni 
tuch sexoßl.
3 ¿As ma yeß ootzimal setaßn 
uvaß oß la bßanon isuuchil unqßa 
ángel? ¿As aß kol chit yeß la kutxßol 
kubßanat isuuchil unqßa yoleß qßa 
tiß u qatineß tzitzaß vatz u txßavaßeß?
4 Asoj at umaj yaaibß sexoßl, ¿as 
kam stiß qßi uvaß nekßujbßaß umaj 
uxhchil tiß ibßanat esuuchil uvaß 
yeßl tijleßm at sexoßl?
5 As ni val u yoleß sete tiß 
unchßixvisat ex, tan ¿yeßl kol 
umaj uxhchil qßa sexoßl uvaß at 
itxumbßal tiß ibßanat esuuchil?
6 ¡Pet jitßeßch nebßaneß! Tan neyaa 
etibß sevatzaj. As pal chit iviß 
nebßaneß, tan netex exoch etibß 
vatz unqßa uxhchileß uveß yeß ni 
niman u Jesús.

7 As la val sete, tan tul uvaß at 
u yaaibßeß sexoßl, as kßuchbßal 
tetzeß uvaß elnal veßt eqßii taßn u 
vaßlexheß. As aal bßaßneß kat koj 
kuxh ekuy u vaßlexheß uveß ni 
bßanax sete.
8 ¡Pet ech koj uveß nebßaneß, tan 
an kuxh ex ni bßanon u vaßlexheß 
sevatzaj, tan antu veßt ex netelqßa 
veßt tibß etetz! ¡As tul etitzßin 
etatzik etibß sevatzaj!

9 ¿As ma yeß etootza uvaß 
jankßal unqßa uxhchileß uveß 
vaßlexh kuxh nibßaneß, as yeßl 
tokebßal xoßl u tenameß uvaß at 
jaqß u tijleßm u Tiixheß? As yeß la 
etaqß etibß subßloj, tan ootzimal 
sqaßn uvaß jankßal unqßa uxhchileß 
uvaß niyansa tibß tukß umaßt 
uxhchil, tukß unqßa uxhchileß uvaß 
nichuk tixoj, tukß unqßa najeß uveß 
niyansa tibß tukß umaßt naj, tukß 
unqßa nachol tzeß tiixheß,
10 as tukß unqßa elqßomeß, as yeßl 
tokebßal xoßl u tenameß uvaß at 
jaqß u tijleßm u Tiixheß. As mitaßn 
unqßa uxhchileß uveß atoßk chit 
taama tiß u puajeß, tukß unqßa 
qßabßaßmileß, tukß unqßa uxhchileß 
uveß ni paatzin te vimooleß, as 
tukß unqßa uxhchileß uveß ni 
eesan puaj tiß vimooleß tukß chuli 
yol.
11 Tan at kaßl ex uvaß echik 
vetxumbßaleß tul yeßxnik enima 
viyol u Tiixheß. Pet ech koj cheel, 
tan josqßimal veßt vetaanxelaleß. 
As yeßl veßt epaav at vatz u 
Kubßaal Tiixheß. As jikla aama 
veßt ex vatz Aak tukß vibßii u 
Kubßaal Jesucristo as taßn u 
Tiixhla Espíritu uvaß aqßel sqe 
taßn u Tiixheß.

Niyolon u Pablo 
tiß u yansaibß vatz u Tiixheß

12 As ni talpu umaßl u yol 
sukuxoßl uvaß ech ni tal ileß: 
«Kam uvaß ni tal qaama uvaß la 
kubßaneß as la uch kubßanataß,» 
tißk u yoleß. As an chiteß uveß ni 
taleß. As ati uvaß jit bßaßn la bßen 
ibßan sqe. As kßuxh ni talpeß uvaß: 
«Kam kuxh ni tal qaama uvaß la 
kubßaneß as la uch kubßanataß,» 

tißk u yoleß, as yeßl in la vaqß vibß 
tiß unbßanat u vaßlexheß.
13 As at uxhchil ni alon uvaß: 
«Tetz u quuleß u echbßubßaleß; 
as tetz u echbßubßaleß u quuleß,» 
uveß ni tal unqßa uxhchileß. As 
an chiteß. As la ilej umaßl u qßii 
uvaß mitaßn unqßa echbßubßaleß as 
mitaßn u quuleß la txakon veßt sqiß 
taßn u Kubßaal Tiixheß. As jit tiß u 
yansaibßeß tukß umaßtoj uxhchil 
kat icheesakat u Kubßaal Tiixheß 
u kuchißoleß. Pet aßeß la oksan iqßii 
Aak. As Aakeß la bßanon u nimla 
bßaßnileß te u kuchißoleß,
14 tan echeß uvaß kat ibßan Aak 
te vichißol u Kubßaal Jesús tul 
kat tulsa Aak taama tukß viyakßil 
vibßaßnileß, as echat tuk ibßan 
Aakeß sqe tul la tulsa Aak qaama 
unpajte.
15 ¿As ma yeß etootza bßa uvaß 
tetz u Cristo u kuchißoleß? Estißeß 
yeßxhkam kuxh umaj vaßlexh la 
ebßan tukß vechißoleß, tan jitßeßch 
kat ibßan u Cristo tukß vichißioleß. 
As yeß la uchi uvaß la ok ex kßatz 
umaj ixoj uvaß yanaßs.
16 ¿As ma yeßxhkam ootzimal 
setaßn uvaß abßil uvaß la ikßul tibß 
tukß umaj ixoj uvaß yanaßs, as 
umaßl kuxh veßt vichißol u najeß 
tukß u ixojeß la ibßaneß? Tan ech 
ni tal umaßl u yol uvaß tzßibßamal 
kan uvaß ech ni tal ileß:

Umaßl kuxh veßt u najeß tukß 
u ixojeß la ibßaneß tukß 
vichißoleß, tißk u yoleß.

17 Pet abßil uvaß atoßk kßatz u 
Kubßaal Jesús as unvatzul veßt u 
taanxelaleß tukß Aak.
18 Estißeß ni val sete, eteesataj 
etibß vatz u yansaibßeß tukß 
umaßtoj uxhchil, tan yeßl umaßtoj 

paav ati uveß ni yansan veßt u 
kuchißoleß. As abßil uvaß niyansa 
tibß tukß umaßtoj uxhchil, as aß 
vichißoleß niyansa.
19 ¿As ma yeß ootzimal setaßn 
uvaß ikabßal u Tiixhla Espíritu 
vechißoleß? Tan aß u Tiixheß kat 
aqßon u Tiixhla Espíritu sete uvaß 
jejleßl tu vetaanxelaleß. Estißeß jit 
ex ibßaal vechißoleß,
20 tan loqßel veßt ex taßn u Jesús 
tul kat el vikajal Aakeß setiß. 
Estißeß ni val sete, etoksataj iqßii 
Aak tukß vechißoleß.

Niyolon u Pablo tiß tatin 
u najeß tukß u tixqeleß

7  1 As cheel tuk vaqß bßen 
ichßexel unqßa yoleß uveß kat 

echßoti tzan sve, tul kat etaqß 
tzan u ußujeß sve. As: «Aal bßaßneß 
uvaß yeß la titzßa umaj naj ichukat 
tixqel,» chßex netaleß.
2 As tiß uvaß yeß saach unqßa 
najeß ni yansa veßt tibß tukß unqßa 
ixojeß, estißeß ni val sete uvaß 
junun unqßa najeß la ichuk tixqel. 
As junun unqßa ixojeß la ichuk 
itzumel.
3 As la chit inima tibß u najeß 
tukß u tixqeleß, tul la iqßiila tibß 
skaabßil. As echat chit la ibßan u 
ixojeß te vitzumeleß,
4 tan jit u ixojeß etzin tetz 
vichißoleß sijunal. Pet aß vitzumel 
ixojeß etzin tetz vichißol ixojeß. 
As echat chit u najeß tan jit najeß 
etzin tetz vichißoleß sijunal, pet aß 
u tixqel najeß etzin tetz vichißol 
najeß.
5 As yeß kuxh la epißu etibß 
sevatzaj. Pet asoj la ikßul tibß eyol 
tiß etoksat etaama tiß enachat 
Tiixh kaßvoßj qßii, as tul la tzojpu 

enachat Tiixh, as la ekßul veßt 
tibß eyol unpajte, aqßal uvaß yeß la 
etaqß tokebßal u Satanáseß tiß ekuß 
tu u paaveß tukß umaßtoj uxhchil.
6 As aß ni valkateß uvaß la pal ex 
stuul, pet jit txßiel ex nunbßaneß 
tiß uvaß ni val sete.
7 As aß ni valeß uvaß ech koj chit 
nibßan unqßa najeß kajayil echeß 
uveß nunbßaneß, tan yeßl vixqel ati. 
As at oß uvaß la kuchuk qixqel. As 
at oß uvaß yeßle. Pet aß u Tiixheß 
aqßol tetz sqe.

8 Estißeß ni val sete, ex txakay 
naj as ex txakay ixoj, aal bßaßneß 
uvaß ech la ebßaneß echeß uveß 
nunbßaneß tiß uvaß yeß la echuk 
ekßulel unpajte.
9 Asoj yeß aqßel sete taßn u Tiixheß 
tiß ikuypeß uvaß yeßl ekßulel 
as echuktaj ekßulel, tan aal 
bßaßneß uvaß at ekßulel. As yeßl 
ex la eyansa etibß tukß u tachaßv 
vechißoleß.

10 Pet jankßal ex uvaß at ekßulel, 
as tuk val u yolaß sete. As jit 
vetzeß u yoleß, pet tetz u Kubßaal 
Jesúseß u yoleß uvaß yeß la taqß 
kan u ixojeß vitzumeleß.
11 Pet asoj at umaj ixoj uvaß kat 
ijatx tibß tukß vitzumeleß, as yeß 
la uch ichukat ixoj umaßt naj, 
pet la kuxh atin veßt ixoj. As 
moj la isotzsa tibß ipaav chaßma 
svatzaj, as aßn la qßaav veßt ixoj tiß 
vitzumeleß unpajte. As echat chit 
u najeß, tan yeß la uch taqßat kan 
naj u tixqeleß.

12 As tuk val kaßt unqßa 
yoleß sete. As ineß ni alon, 
tan yeßxhkam alel kan taßn 
u Kubßaaleß stiß. Asoj at umaj 
qitzßin qatzik uvaß at tixqel uvaß 
yeß nikßujbßaß ikßußl tiß u Kubßaal 

Jesús as yeß la taqß kan naj ixoj, 
asoj bßaßn kuxh te ixoj uvaß eqßon 
tibß ixoj tukß naj.
13 As echat la ibßan umaj ixoj 
uvaß at itzumel uvaß yeß nikßujbßaß 
ikßußl tiß u Kubßaal Jesús as yeß 
la taqß kan ixoj vitzumeleß, asoj 
bßaßn kuxh te naj uvaß eqßon tibß 
naj tukß ixoj.
14 Tan u najeß uveß yeß nikßujbßaß 
ikßußl tiß u Jesús as antu naj 
ni teesal kßatz u vaßlexheß taßn 
u tixqeleß. As u ixojeß uveß yeß 
nikßujbßaß ikßußl tiß u Jesús, as 
antu u ixojeß ni teesal kßatz u 
vaßlexheß taßn vitzumeleß. As ech 
chit tuk ibßaneß uveß ni val sete, 
asoj jitßeßch la ibßaneß, as vaßlexh 
itxumbßaleß unqßa etalaj intxaßeß 
la ibßaneß. Pet antu veßt chiintxaß 
kat el vatz u vaßlexheß taßn u 
kßujlebßal ikßußl u txutx ibßaaleß.
15 Asoj at umaj ixqela moj umaj 
tzumela uvaß yeß nikßujbßaß ikßußl 
tiß u Jesús, asoj la tal ijatxat tibß 
tukß vikßuleleß, as la uch ijatxat 
tibßeß, tan yeßle uvaß techal koj 
chit la ikuy veßt u qitzßin qatzikeß 
teqßot tibß tukß vikßuleleß, tan kat 
imolo oß Aak tiß uvaß achaßv chit 
qatineß sukuvatzaj la ibßaneß.
16 As ex ixqela uvaß kßujleßl ekßußl 
tiß u Jesús, ¿ma yeß ootzimal 
setaßn uvaß yeß kuxh naßl uvaß 
la qßalpu vetzumeleß setaßn? 
As echat ex tzumela, ¿ma yeß 
ootzimal setaßn uvaß yeß kuxh 
naßl uvaß la qßalpu vetixqeleß 
setaßn?

17 As la val sete echeß uvaß ni 
val tulaj unqßa tostiixheß tu unqßa 
tenameß skajayil. Kßuxh kam 
kuxh bßanel taßn etatineß, as aß la 
ebßaneß sejununilaj echeß uvaß kat 

ikßujbßaß kan u Kubßaal Tiixheß 
setiß tukß vibßaßnileß. As kam 
etatineß tul uvaß kat imolo ex Aak 
as echat kuxh etatineß la ebßaneß.
18 As jankßal ex uveß maßtik tel 
unbßiil vechißoleß tul uvaß kat 
imolo ex Aak, as ech kuxh la 
kaakat exeß echeß u veeß. As 
jankßal ex uveß yeßl unbßiil 
vechißoleß elnalike tul uvaß kat 
imolo ex Aak, as etaqßak veßt 
vechißoleß uvaß la eesal unbßooj.
19 As kßuxh kat el unbßiil 
vechißoleß as kßuxh yeß kat eli, as 
yeßl tetzeß tiß uveß kat ebßana. Pet 
aß etetzeß uvaß la enima u bßaßnla 
yoleß uvaß alel kan taßn u Tiixheß.
20 Estißeß ni val sete, kam kuxh 
bßanik etaßn sejununilaj tul uvaß 
kat imolo ex u Tiixheß, as la 
kuxh kaa veßt ex echeß u veeß.
21 Asoj atik ok ex skßamil xeß 
umaj uxhchil tul uvaß kat imolo 
ex Aak, as exaansak kuxh 
etaama stiß. Pet asoj la uchi 
uvaß la eteesa el tzan etibß, as 
echuktaj txumbßal tiß eteleß.
22 As abßiste ex uvaß atik ok ex 
skßamil tul uvaß kat imolo ex u 
Kubßaal Tiixheß, as aß exeß uvaß 
qßalpumal veßt ex tiß uvaß la 
enima u Kubßaaleß. As abßiste ex 
uvaß yeßl ex atik ok ex skßamil xeß 
umaj uxhchil tul uvaß kat imolo 
ex Aak, as aß exeß uvaß atoßk veßt 
ex skßamil kßatz u Cristo.
23 As loqßel veßt oß setukß taßn u 
Kubßaal Jesús tul kat el vikajal 
Aakeß sqiß. Estißeß ni val sete uvaß 
yeß la etoksa etaama tiß enimat 
unqßa yoleß uvaß la alpu sete taßn 
unqßa uxhchileß tiß eteesal tu bßey.
24 As aß ni valeß, vitzßin vatzik, 
uvaß kam uvaß bßanik etaßn tul 

uvaß kat imolo ex u Tiixheß, as 
la kuxh kaa veßt ex echeß u veeß 
vatz Aak.

25 As tuk val bßen kaßt u yol 
sete tiß unqßa qßopo ixojeß. As 
kßuxh yeßl umaj yol kat tal kan 
u Kubßaal Jesús tiß unqßa qßopo 
ixojeß poro tuk val sete kam 
uvaß ni vitzßa, tan kat itxum Aak 
unvatz. Estißeß uvaß kßujlebßal chit 
kßußl u yoleß uvaß tuk val sete.
26 As tuk val sete uvaß kßaxkßo 
veßt u qatineß cheel. Estißeß ni 
valeß uvaß kam chit etatineß cheel 
as echat kuxh la kaakat ex 
sejununilaj.
27 Asoj at etixqel, as yeß la echuk 
txumbßal tiß ejatxat etibß. Asoj 
yeßl eexqel ati, as yeß kuxh oojela 
eebß tiß achukat eexqel.
28 Pet asoj la teqßo etibß tukß 
etixqel, as jit paaveß la ebßaneß. 
Asoj la teqßo tibß u qßopo ixojeß 
tukß itzumel, as jit paaveß la ibßan 
ixoj. Pet la val sete, tan abßil uveß 
at itzumel, as la ipalebße unqßa 
kßaxkßoeß. Pet yeß nunsaß uvaß la 
epalebße u kßaxkßoeß.

29 Vitzßin vatzik, aß isuuchil 
u yoleß uvaß ni val sete uvaß 
unbßiitoj kuxheß ilejat u qßiieß 
uvaß la ul u Kubßaal Jesucristo 
unpajte. Estißeß ni val sete uvaß 
abßiste ex uvaß at veßt etixqel, as 
la etoksa etaama tiß inimal u 
Kubßaal Jesús echeß nibßan u najeß 
uvaß yeßl tixqel ati.
30 As abßiste ex uvaß vaßl 
etoqßeß taßn txumußm as ejalpuk 
etxumbßal taßn u txumußmeß. 
As abßiste ex uvaß vaßl echiibßeß 
as ejalpuk etxumbßal taßn u 
chiibßichileß. As abßiste ex uvaß 
kam kuxh etetz kat eloqßlaß, as 

eela kuxh stukß uvaß yeßl etetz 
kat eloqßa.
31 As abßiste ex uvaß at emeebßaßl 
as eela kuxh stukß uvaß jit etetz 
vemeebßaßleß, tan palchil chiteß u 
vatz txßavaßeß.

32 As aß ni valeß uvaß yeß koj la 
exaansa etaama tiß vetatineß vatz 
u txßavaßeß. As u qitzßin qatzikeß 
uveß yeßl tixqel ati as aßeß nibßaneß 
kam uvaß ni tal u Kubßaal Jesús. 
As nititzßa naj kam uvaß la ibßan 
naj, aqßal la chiibß u Kubßaal 
Jesús stiß.
33 Pet ech koj u qitzßin qatzikeß 
uveß at tixqel, tan ni titzßa naj 
vimeebßaßleß tiß uvaß la txuqßtxun 
u tixqel najeß.
34 As echat unqßa ixojeß uveß 
at itzumel tukß u ixojeß uveß 
qßoponaleß, tan jit eela itxumbßal 
chaßma, tan ni toksa u qßopo 
ixojeß taama tiß ibßanataß kam 
uvaß ni tal u Kubßaal Jesús. As 
aß nisaß ixoj uvaß bßaßn ixoj vatz 
u Tiixheß tukß vichißoleß tukß u 
taanxelaleß. Pet ech koj u ixojeß 
uveß at itzumel, tan ni titzßa ixoj 
vimeebßaßleß tiß uvaß la txuqßtxun 
vitzumel ixojeß.
35 Ni val unqßa yoleß sete 
tiß unlochat veßt ex. As jit tiß 
unmajat evatz. Pet aß u bßaßneß ni 
vil bßen setiß, tan aß ni valeß uvaß 
jik chit etatineß vatz u Kubßaal 
Jesúseß. As ayaßl chit ekßußl la 
etoksa etaama tiß enimat Aak.

36 Asoj at umaj chelem la alon 
uvaß: «Techal chiteß la teqßo tibß 
tukß u qßopo ixojeß, tan kat tzßajyu 
veßt iyaabß ixoj,» taqß u chelemeß 
ni taleß. As bßaßneß uveß ni titzßa. 
Asoj la teqßo tibß tukß tixqel. As jit 
paaveß uvaß la ibßaneß.

37 Pet asoj at ex uvaß ayaßl chit 
veßt ekßußl uvaß kat ok veßt tu 
vetaanxelaleß uvaß yeß la echuk 
etixqel, as exeß la alon kam veßt 
bßaßn sete. As bßaßn kuxheß uveß 
yeß la eteqßo etibß tukß umaj ixoj.
38 Estißeß ni val sete uvaß abßiste 
ex uveß la echuk ekßulel as bßaßneß 
uveß nebßaneß. As abßiste ex uveß 
yeß la echuk ekßulel as aal chit 
bßaßneß uveß nebßaneß.

39 Asoj at umaj ixoj uvaß at 
itzumel, as yeß la uch ichukat 
ixoj umaßt itzumel asoj isleßltel 
naj. Pet asoj la kam naj, as la 
uch ichukat ixoj umaßt naj uvaß 
nimamal u Kubßaal Tiixheß staßn.
40 As aß ni valeß uvaß aal bßaßneß 
uvaß yeßl itzumel ixoj la ichukeß. 
As nunnima uvaß at u Tiixhla 
Espíritu tu vaanxelaleß setukß.

Niyolon u Pablo tiß unqßa 
echbßubßaleß uveß nik toksal 

vatz unqßa tzeß tiixheß

8  1 As cheel tuk untzaqßbße 
bßen umaßt u yoleß uveß kat 

echßoti sve tiß unqßa echbßubßaleß 
uveß ni toksal vatz unqßa tzeß 
tiixheß. Tan ootzimaleß sqaßn uvaß: 
«At veßt kutxumbßal,» chßex netaleß. 
As jeßsaibß kuxheß nebßaneß tukß 
vetxumbßaleß. Pet aal la kuloch 
qibß tiß kukßujbßaßt kukßußl tiß u 
Tiixheß tiß kuxoßnit qibß sukuvatzaj.
2 Tan asoj at umaj uxhchil la 
ijeßsa tibß tiß uvaß at veßt itxumbßal 
ni taleß, as aßeß uveß bßiil kuxh 
itxumbßal ati.
3 Pet abßil uvaß ni xoßnin u 
Tiixheß, as aßeß uvaß at veßt ok taßn 
Aak xoßl vitenameß.

4 As estißeß uvaß tuk val sete 
tiß unqßa echbßubßaleß uveß kat 

oksal vatz unqßa tzeß tiixheß. Tan 
ootzimal sqaßn uvaß umaßl kuxh 
Tiixh ati. As yeßl kuxh itxaßk 
unqßa tzeß tiixheß vatz u txßavaßeß.
5 As at unqßa kameß uvaß ni 
toksa unqßa tenameß sitiixh, as 
moj unqßa veeß uvaß at vatz u 
almikaßeß as moj unqßa veeß uvaß 
at vatz u txßavaßeß, tan an chiteß 
uvaß nimal kuxh unqßa tiixheß 
ati uveß ni talpeß tukß unqßa 
bßooqßoleß unpajte.
6 Pet ech koj oß, tan umaßl kuxh 
kuTiixh ati. As aßeß u Kubßaaleß uveß 
cheesan tetz unqßa veeß skajayil. 
As estißeß at veßt oß vatz u txßavaßeß 
tiß kunimat Aak. As umaßl kuxh u 
kuBßooqßoleß ati. As aßeß u Kubßaal 
Jesucristo uvaß taßn vibßaßnileß as at 
veßt unqßa veeß skajayil. As at veßt 
kutiichajil taßn Aak unpajte.

7 As jit kajayil unqßa uxhchileß 
ootzin tetz uvaß umaßl kuxh 
Tiixh ati, tan at unqßa uxhchileß 
uvaß chiannal ste tiß toksat iqßii 
unqßa tzeß tiixheß. As nitel kuxh 
techbßu unqßa echbßubßaleß uveß 
kat oksal vatz unqßa tzeß tiixheß. 
Pet ni tal jeß vitxumbßaleß ste 
uvaß vaßlexh nibßaneß, tan yeßxh 
yakßinoj u kßujlebßal ikßußleß.
8 Pet ech koj oß, tan at sukukßußl 
uvaß jit tiß qechbßut umaj 
echbßubßal kat okkat oß kßatz u 
Tiixheß. As kßuxh ni qechbßu as 
moj yeßle, poro yeßl tokebßal tiß 
qok kßatz u Tiixheß.
9 Pet la val sete, kßuxh la uch 
etechbßut unqßa echbßubßaleß, as 
atoj sekßußl uvaß at kaßt unqßa 
qitzßin qatzikeß uvaß yeßxh 
yakßinoj u kßujlebßal ikßußleß. As yeß 
la uchi uvaß la kuß tu paav taßn 
uveß nebßaneß.

10 Tan asoj la til umaj qitzßin 
qatzik etechbßut u echbßubßaleß 
tu u atinbßaleß uvaß atkat umaj 
tzeß tiixh, as la ok xeß taama tiß 
techbßut unqßa echbßubßaleß uvaß 
maßt toksal vatz unqßa tzeß tiixheß. 
As tul yeßxnaj yakßin u kßujlebßal 
ikßußleß.
11 As tiß kuxh vatxumbßaleß taß 
uveß naaleß la tzßejxukat u qitzßin 
qatzikeß uveß kat kam u Cristoeß 
stiß.
12 Tan eyansa veßt itxumbßal u 
qitzßin qatzikeß uvaß yeß yakßinnal 
u kßujlebßal ikßußleß, as la paavin 
ex vatz u qitzßin qatzikeß as vatz 
u Cristo unpajte.
13 Estißeß ni val sete, tan asoj la 
yan itxumbßal umaj qitzßin qatzik 
tiß vechbßut chibß as yeßl unpajtoj 
la vechbßu veßt chibß, aqßal 
uvaß yeß la paavin veßt u qitzßin 
qatzikeß svaßn.

Ni tal u Pablo 
isuuchil u tijleßmeß

9  1 As la etabßi umaßt u yol uvaß 
tuk val sete, tan in apóstol 

tetz u Kubßaal Jesucristo. As yeßl 
in atoßk in skßamil kßatz umaj 
uxhchil. Pet in ikßam Aak, tan 
kat vil Aak. As estißeß at veßt ok 
ex kßatz Aak taßn u vaqßoneß uveß 
kat unbßan setiß tukß vibßii Aakeß.
2 As kßuxh at uxhchil ni alon 
uvaß jit in apóstol, poro ech koj 
ex tan ootzimal setaßn uvaß in 
apóstol. As exeß ni kßuchun uvaß 
in apóstol, tan tiß uvaß at veßt ok 
ex kßatz u Kubßaal Jesús taßn u 
yoleß uvaß kat val sete.

3 As ech tuk val ileß te unqßa 
uxhchileß uveß ni alon uvaß jit in 
apóstol.

4 As echeß yeß koj la uch unjajat 
vechbßubßal sete tukß unqßa uvaß 
nisaßvit sviß tul uvaß at in sexoßl.
5 As echeß yeß koj la uchi uvaß la 
qeqßo qixqel sqiß uvaß ni niman 
u Jesús echeß nibßan unjoltu 
unqßa apóstol tukß unqßa titzßin 
u Kubßaal Jesús as tukß u Cefas 
uvaß Luß.
6 As echeß uvaß yeß koj la uch 
kujajat qechbßubßal sete, in tukß 
u Bernabé, echeß nibßan unjoltu 
unqßa alol tetz viyol u Tiixheß.
7 Tan echeß nibßan umaj sol, 
tan jit najeß ni choon unqßa 
techbßubßaleß tukß unkaßt unqßa 
veeß nisaßvit stiß. As echeß 
nibßan u najeß uvaß ni avan 
unqßa chikoeß, tan la techbßu 
naj vivatz unqßa ichikoeß uveß 
kat tava. As echeß nibßan umaj 
naj uvaß nichik tavan, tan 
la uch tukßat naj u taßl ichßuß 
txooeß. As la ucheß uvaß ech la 
kubßaneß.

8 As etalaki uvaß iyol kuxh 
umaj naj u yoleß uveß ni val sete, 
tan at veßt kan u yoleß tu unqßa 
ußujeß uvaß tzßibßamal kan taßn u 
Moisés.
9 As ech ni tal u yol ileß uvaß 
tzßibßamal kan:

Ooksak u sameß viß ijuß u 
vaakaxheß, tul uvaß nipachß 
txoo u trigo tiß teesal tuul, 
tißk u yoleß.

As jit kuxh u vaakaxheß ni tal u 
Tiixheß tukß u yoleß.
10 Pet sqißeß tzßibßamalkat kan 
u yoleß, tan ech oßeß echeß umaj 
naj uveß ni aqßonvan u txßavaßeß 
as umaßt naj uveß ni pitxßoneß, 
tan aß ni titzßa chajnaj uvaß la til 
chajnaj ivatz u taqßoneß.

11 As oßeß kat lochon ex tiß 
iyakßinsal u bßaßnla yoleß tu 
vetaanxelaleß. As echeß vaßlexh 
koj uvaß la kujaj bßaßnil sete tiß u 
qechbßubßaleß tukß uvaß nisaßvit 
sqiß.
12 As la ucheß uvaß la kujaj 
bßaßnil sete tiß u qechbßubßaleß 
echeß nibßan unjoltu unqßa alol 
tetz viyol u Tiixheß. As tul kat 
kupaxsa u bßaßnla yoleß sexoßl, 
as yeß kat kujaj sete kam uvaß 
nisaßvit sqiß.

Pet kat kukuya, tan aß nik 
qitzßa uvaß yeß la yan etxumbßal 
sqiß tukß tiß unqßa bßaßnla yoleß tiß 
u Cristo.
13 As ootzimal setaßn uvaß jankßal 
unqßa uxhchileß uveß ni taqßonveß 
tu u tostiixheß, as tiß unqßa oyeß 
nitxßaßnkat chajnaj uveß ni toksal 
vatz u Tiixheß. As echat unqßa 
uxhchileß uveß ni ilon isuuchil 
u atinbßaleß uvaß niyatzßpukat 
unqßa txooeß, as ni taqßax unbßiil 
u chibßeß te chajnaj tiß uvaß la 
techbßu chajnaj.
14 As estißeß uvaß tal kan u 
Kubßaal Jesús uvaß abßil uveß ni 
paxsan u bßaßnla yoleß tiß Aak, as 
aß la txßaßnkat stiß.

15 Pet yeß kat unbßana kam 
uvaß ni taleß. As jit tiß unlochpeß 
nuntzßibßakat bßen sete, tan 
achaßv chit sve uvaß yeßxhkam 
kat unjaj sete. Estißeß uvaß aal 
bßaßneß la kam in tiß uvaß la eesal 
u chiibßichileß tu vaanxelaleß, 
tan asoj la eloch veßt in, as la 
eteesa veßt u chiibßichileß tu u 
vaanxelaleß.
16 As jit uvaß aß koj ni valeß uvaß 
la ok unqßii tiß unpaxsat u bßaßnla 
yoleß tiß u Jesús. Pet at tzan chiteß 

sviß tiß unpaxsat u yoleß. ¡As oyebß 
chit unvatz, asoj yeß la unpaxsa 
u bßaßnla yoleß!

17 Tan asoj in kuxh ni alon jeß 
sve uvaß la unpaxsa u bßaßnla 
yoleß, as la uchi uvaß la lochpu 
veßt in stiß. Pet tiß uvaß ijoßximal 
veßt svaßn, tan Aak ni alon. As aßeß 
nunbßaneß kam uvaß alel veßt sve 
taßn Aak.
18 As at veßt untxßajaßmeß stiß. 
As aßeß u chiibßichileß uvaß at 
tu vaanxelal, tan tiß uvaß yeßl 
lochbßal vetz kat unjaj sete, tul 
uvaß kat unpaxsa u bßaßnla yoleß 
sexoßl. Tan kßuxh vetzeß uvaß la 
lochpu veßt in setaßn tiß unpaxsat 
u bßaßnla yoleß sexoßl, as yeß kat 
unjaj sete.

19 As la val sete, tan yeßl in 
uvaß atoßk koj in skßamil xeß umaj 
uxhchil. Pet kat voksa veßt vibß 
skßamil tiß unqßa tenameß skajayil, 
tiß uvaß la iniman u Cristo.
20 As tul uvaß at in xoßl unqßa 
tiaal Israel, as ech vuntxumbßaleß 
nunbßaneß echeß chajnaj. As 
kßuxh ootzimal svaßn uvaß yeß 
veßt tetz u tzaqßiteß sviß uvaß 
itzßibßa kan u Moisés as ni voksa 
xeß vaama tiß unnimataß echeß 
nibßan chajnaj, aqßal uvaß la pal 
chajnaj stuul.
21 As tul uvaß at in xoßl unqßa 
uxhchileß uveß jit u tzaqßiteß 
ninima uvaß itzßibßa kan u Moisés, 
as ech vuntxumbßaleß nunbßaneß 
echeß chajnaj. (As jit uvaß yeß 
koj tokebßal u tzaqßiteß uvaß 
tzßibßamal kan sviß, tan techal la 
unnima vitzaqßit u Cristo.) As 
ech nunbßaneß echeß uvaß nibßan 
chajnaj, aqßal uvaß la inima 
chajnaj u Cristo.

22 As tul uvaß at in xoßl unqßa 
uxhchileß uveß yeß yakßinoj u 
taanxelaleß, as nunbßaneß echeß 
uveß nibßaneß. As kam vitxumbßal 
unqßa uxhchileß as ech 
vuntxumbßaleß nunbßaneß, tan 
nunchuk txumbßal tiß uvaß la pal 
unqßa uxhchileß stuul tiß u Cristo. 
As la inima veßteß.
23 As aß nunbßankat tiß ipaxsal 
itzibßlal u bßaßnla yoleß tiß u Cristo, 
aqßal uvaß la ikßul unqßa tenameß 
skajayil vibßaßnil u Tiixheß uvaß 
alel kan taßn Aak echeß uvaß alel 
veßt sve taßn Aak.

24 Ateß taß sekßußl uvaß tul ni 
toojeßl veßt unqßa uxhchileß tiß 
itxßakat umaj itxßajaßm, as kßuxh 
ni toojeßl skajayil, as umaßl 
kuxheß u uxhchileß la txßakoni. 
As ech la ebßaneß echeß uveß kat 
ibßan u uxhchileß uveß ayaßl chit 
ikßußl kat oojeßli, as kat txßakoni.
25 Tan jankßal unqßa uxhchileß 
uveß ni toojeßleß tiß itxßakat 
umaj itxßajaßm as ayaßl chit 
ikßußl nibßan tucheß. As nichus 
tibß bßaxa. As tiß kuxh itxßakat 
umaj tetz uvaß la pal iyakßil 
niyaßlukat tibß. Pet ech koj 
oß, tan tiß umaßl u txßajaßm nu 
kuyaßlukat qibß uvaß yeß la pal 
iyakßil.
26 As jitßeßch nunbßaneß echeß 
nibßan umaj uxhchil uvaß 
yeß kuxh tootzaj kam stiß ni 
toojeßlkat. As jitßeßch nunbßaneß 
echeß nibßan umaj naj uvaß 
nu kuxh iqßosoneß sijunal as 
yeßxhebßil at svatz.
27 Pet nunyaßlu vibß tiß uvaß yeß 
la unbßaneß kam uvaß ni tal 
vunchißoleß, tan ech u tachaßv 
vunchißoleß echeß umaßtoj 

uxhchil uvaß la unbßan chßaßo 
stukß. As la unqßoseß. As techal 
la unbßaneß tukß vunchißoleß kam 
uvaß ni tal u Tiixheß, aqßal uvaß 
yeß la el unqßii tiß valat isuuchil 
u bßaßnla yoleß sete tukß te unqßa 
tenameß.

Nibßeya u Pablo te unqßa 
niman tetz u Jesús tiß uvaß 

yeß la nimal unqßa tzeß tiixheß

10  1 As aß ni valeß, vitzßin 
vatzik, uvaß yeß la sotz 

sekßußl tiß uvaß kat ibßan unqßa 
qßesla bßaalaeß naßytzan, tan 
nikat ixaan veßt jaqß u suutzßeß. 
As kajayil chit kat pal tu u mareß 
taßn u Tiixheß.
2 As unvatzul kuxh veßt unqßa 
tenameß tukß u Moisés kat ibßana, 
tan eela kuxh stukß uvaß kat kuß 
unqßa tenameß xeß u aßeß, tul uvaß 
kat ijaj tibß u mareß. As kat pal 
veßt unqßa tenameß sxoßl. As atik 
u suutzßeß stiibßa.
3 As kajayil chit unqßa tenameß 
kat echbßun u maná uveß kat taqß 
kuß tzan u Tiixheß tu almikaß.
4 As kajayil chit unqßa tenameß 
kat ukßan u aßeß uvaß kat el chßußl 
tu u sivaneß taßn u Tiixheß, tan 
xekelik veßt u Cristo tiß u tenameß. 
As ech veßt tatin u Cristo sxoßl 
echeß tatin u sivaneß uvaß kat el 
chßußl u aßeß stuul.
5 As kßuxh ech kat ibßan unqßa 
tenameß, as nimal unqßa tenameß 
uvaß yeßl u Tiixheß kat chiibß 
stiß. Estißeß uvaß yeß saach unqßa 
tenameß kat palebßen u kßaxkßoeß 
tu u tzuukin txßavaßeß. As kat 
kam veßteß.

6 As jankßal unqßa veeß uvaß 
kat ibßan unqßa qßesla kubßaaleß 

as kßuchuvatzeß nibßan kan 
sukuvatz, aqßal uvaß yeß la qitzßa 
kubßanat unqßa vaßlexheß echeß 
uveß kat ibßan unqßa tenameß 
naßytzan.
7 As etoksak iqßii unqßa tzeß 
tiixheß echeß uveß kat ibßan unqßa 
tenameß naßytzan, tan ech ni tal 
u yoleß uvaß tzßibßamal kan:

Kat xonebß veßt unqßa tenameß 
tiß itxßaßneß as tiß tukßaßeß 
vatz u tzeß tiixheß.

As tul kat bßaßnxi as kat 
txakpu veßteß tiß ibßanat 
u vaßlexheß svatzaj, tißk u 
yoleß.

8 As yeß la kuyansa qibß 
sukuvatzaj echeß uveß kat ibßan 
unjoltu unqßa tenameß, tan kat 
iyansa tibß unqßa najeß tukß unqßa 
ixojeß. As tu kuxh umaßl qßii as 
vinaj oxvaßl mil (23,000) unqßa 
tenameß uvaß kat kam taßn u 
Tiixheß.
9 As yeß la uch qulsat iviß u 
Kubßaal Jesúseß echeß uveß kat 
ibßan unjoltu unqßa tenameß 
naßytzan, tan kat kam veßteß taßn 
unqßa txßißlatxooeß.
10 As yeß la etal u vaßlexhla yol 
tiß u Tiixheß echeß uvaß kat ibßan 
unjoltu unqßa tenameß naßytzan, 
tan kat ul veßt umaßl u ángel tiß 
iyatzßat veßteß.
11 As jankßal unqßa veeß uvaß 
kat ibßan unqßa qßesla kubßaaleß 
naßytzan, as kßuchuvatzeß kat 
ibßan kan sukuvatz, tan tzßibßamal 
kan tiß ibßeyal sqe jankßal oß uvaß 
nik ilon vibßaßnil u Jesucristo.
12 Estißeß ni val sete, as 
echabßataj chit ekßujbßaßt etibß 
jankßal ex uvaß ni alon uvaß yeß la 
ebßaneß echeß uveß kat ibßan unqßa 

qßesla kubßaaleß, as la chit etil jeß 
etibß tiß uvaß yeß la paavin ex.
13 Tan jankßal uveß ni tul setiß tiß 
uvaß la paavin ex staßn, as echeß 
unqßa veeß ni tul tiß unjoltu unqßa 
tenameß tiß uvaß la paavini. Pet 
kßujlebßal kßußleß u Tiixheß. Tan 
tul uvaß la ul u vaßlexheß setiß uvaß 
la aqßon kuß ex tu paav as yeß la 
olebß ex stiß nenacheß. As Aakeß la 
lochon ex tiß etel vatz u paaveß, 
aqßal uvaß yeß la olebß u paaveß setiß.

14 Estißeß ni val sete, vitzßin 
vatzik uvaß xoßn ex sve, eteesataj 
etibß kßatz unqßa tzeß tiixheß.
15 As ni val unqßa yoleß sete uvaß 
jankßal ex uvaß at etxumbßal. As 
etitzßataj jeß etibß tiß u yoleß uveß 
ni val sete.
16 As kßuchu vatzeß nibßan u 
vino echeß u bßaßneß uveß ni tal u 
Tiixheß sqe. As ech u vino echeß 
vikajal u Cristoeß, tan aß vikajal 
Aakeß ni bßanon uvaß vatzul veßt 
oß sukuvatzaj. As ni qaqß veßt 
taßntiixh te u Tiixheß stiß. As u 
paaneß uvaß kat kujatx sukuxoßl, 
as kßuchu vatzeß nibßaneß echeß 
uvaß kat ibßan vichißol Aakeß 
tul kat kßaxbßisali. Estißeß uvaß 
unvatzul veßt oß sukuvatzaj.
17 As umaßl kuxh u paaneß nu 
kujatx sukuxoßl. As umaßl kuxh 
veßt qatin kßatz u Cristo, kßuxh 
nimaleen kuxaaneß, tan umaßl 
kuxh veßt u paaneß nu kutxßaßeß.

18 As qitzßataj setukß kam uvaß 
nibßan unqßa tiaal Israel, tan 
unvatzul chit itxumbßal unqßa 
uxhchileß svatzaj tul uvaß ni 
techbßul unbßiil vichibßil unqßa 
txooeß uveß maßt ikameß vatz u 
atinbßaleß uvaß niyatzßpukat unqßa 
txooeß.

19 As jit aß ni valeß uvaß at iyakßil 
unqßa ichibßil unqßa txooeß uvaß ni 
toksal vatz umaj tzeß tiixh. As jit 
aß ni valeß uvaß Tiixh unqßa tzeß 
tiixheß.
20 As jankßal unqßa veeß ni toksal 
vatz unqßa tzeß tiixheß taßn unqßa 
uxhchileß uveß yeß ootzin tetz 
u Tiixheß, as aß unqßa subßuleß 
ninima. As jit u Tiixheß ninima. 
As la val sete uvaß yeß nunsaß uvaß 
la ikßul tibß vetxumbßaleß tukß 
unqßa subßuleß.
21 As yeß la uchi uvaß la etukßa u 
vino uveß at tu u koopa tiß toksal 
iqßii u Kubßaal Jesús, as tul la 
etukßa u vino uvaß at tu umaßt 
u koopa tiß toksal iqßii unqßa 
subßuleß. As yeß la uchi uvaß la 
txßaßn ex viß u meexha tiß toksal 
iqßii u Kubßaal Jesús, as tul la 
txßaßn ex viß umaßt meexha tiß 
toksal iqßii unqßa subßuleß.
22 ¿Pet moj aß netaleß uvaß la qulsa 
iviß u Kubßaal Jesús tul la kunima 
unqßa subßuleß? ¿As la kol olebß oß 
qßa tiß kukolat qibß vatz Aak?

Niyolon u Pablo 
tiß uvaß la oksal iqßii u Tiixheß
23 As ech ni tal u yol ileß: 

«Kam uvaß ni tal qaama uvaß la 
kubßaneß, as la uch kubßanataß,» 
tißk u yoleß. As ati uvaß jit u bßaßneß 
la taqß sqe. As kßuxh ech ni tal 
u yoleß. Pet jit kajayil la lochon 
oß tiß iyakßin u kutxumbßaleß tiß u 
qatineß kßatz u Tiixheß.
24 Estißeß ni val sete uvaß jit kuxh 
u qetzeß la qitzßa, pet la kuchuk 
txumbßal tiß kubßanat bßaßnil te 
unqßa tenameß.
25 As u chibßeß uvaß nikßayileß 
tu unqßa kßayibß chibßeß as la 

uch etechbßutaß. As yeßxhkam 
la etitzßa stiß. Pet eloqßtaj. As 
etechbßutaj,
26 tan ech ni tal umaßt u yol ileß:

Tetz u Kubßaal Tiixheß u 
txßavaßeß tukß unqßa veeß 
skajayil, tißk u yoleß.

27 Asoj la tal umaj uxhchil 
uvaß yeß ni niman u Tiixheß uvaß 
la bßen ex txßaßon tikabßal, as 
kam u echbßubßaleß la taqß sete as 
etechbßutaj skajayil. As yeßxhkam 
la etitzßa stiß.
28 Pet asoj la alpu sete uvaß: 
«Kat oksal u echbßubßaleß vatz u 
tzeß tiixheß,» chaj chßelel ex, as 
yeß la etechbßu aqßal uvaß yeß la 
eyansa itxumbßal unqßa uxhchileß 
uveß kat ilon u vaßlexheß, kßuxh 
ootzimal setaßn uvaß tetz u 
Kubßaal Tiixheß u vatz txßavaßeß 
skajayil tukß unqßa echbßubßaleß.
29 As tiß u uxhchileß uvaß kat 
alon u yoleß ni valkat u yoleß sete, 
aqßal uvaß yeß la yan etxumbßal. 
Pet kamal la etal jeß sete 
uvaß: «¿Kam qßi uveß nibßanchu 
kusuuchil tiß vitxumbßal umaßt 
u uxhchileß?» kamal chaj ex la 
etaleß.
30 As: «Ni qaqß veßt taßntiixh te 
u Tiixheß tiß u echbßubßaleß. ¿As 
kam qßi uvaß la kuxh iyol veßt 
oß umaj uxhchil tiß qechbßut 
u echbßubßaleß uvaß kat qaqß 
taßntiixh te u Tiixheß stiß?» chaj 
ex la etaleß.

31 Pet la val sete, tan kam 
uvaß la etechbßu moj kam uvaß 
la etukßa as moj kam umaßtoj la 
ebßaneß, as ebßantaj skajayil tiß 
etoksat iqßii u Tiixheß.
32 As yeßl umaj txumbßal la 
ebßaneß uvaß la yansan itxumbßal 

unqßa tiaal Israel tukß unqßa jit 
tiaal Israel as tukß unqßa qitzßin 
qatzikeß uvaß itenam Tiixh.
33 As echeß uveß nunbßaneß, tan 
nunyaßlu vibß tiß uvaß la chiibß 
veßt unqßa tenameß skajayil tiß 
unqßa txumbßaleß uvaß nunbßaneß. 
As jit kuxh vuntxumbßaleß ni 
voksa. Pet nunchuk txumbßal 
tiß unbßanat u bßaßneß te unqßa 
tenameß skajayil, tiß uvaß la eesal 
unqßa uxhchileß vatz vipaaveß.

11  1 As eteesataj etexhlabßal 
tiß uveß nunbßaneß, tan 

aß ni veesakat vexhlabßal tiß u 
Cristo.

Ni tal u Pablo uvaß kam 
itxumbßal unqßa ixojeß 
la ibßan tu u atinbßaleß 

tetz nachbßal Tiixh
2 Vitzßin vatzik, ni voksa eqßii, 

tan bßenameen netulsa in sekßußl. 
As nenima unqßa chusbßaleß uveß 
kat unchus sete. As yeßxhkam 
nejalpu isuuchil.
3 U Tiixheß aßeß ibßooqßol u 
Cristoeß, as u Cristoeß aßeß 
ibßooqßol u najeß, as u najeß aßeß 
ibßooqßol u ixojeß.
4 Asoj la ibßaju umaj naj iviß 
tul uvaß ninach naj Tiixh tu u 
atinbßaleß tetz nachbßal Tiixh 
moj la tal naj umaj yol uveß aß 
tzaanajkat xeß u Tiixheß, as la 
teesa najeß iqßii u Cristo.
5 Pet ech koj u ixojeß tan asoj yeßl 
iviß ixoj la ibßaju tul uvaß ninach 
ixoj Tiixh pet moj tul la tal ixoj 
umaj yol uvaß aß tzaanajkat xeß 
u Tiixheß, as la teesa ixoj iqßii 
vitzumeleß, tan eela kuxh stukß 
uvaß kat tzokßpik el u xißl iviß 
ixojeß.

a 11.12 Chuk tu u Oßt Testamento Génesis 2.22.

6 Tan asoj yeß la ibßaju ixoj vivißeß, 
as aal bßaßneß uvaß la tzokßpik el u 
xißl iviß ixojeß. Pet asoj chßixubßal 
te ixoj uvaß la tzokßpu veßt u xißl 
iviß ixojeß, as ibßaju ixoj vivißeß.
7 As yeß la ibßaneß uvaß la ibßaju 
u najeß vivißeß tan ivatzibßal u 
Tiixheß u najeß. Tan ni toksa naj 
iqßii u Tiixheß. Pet ech koj u ixojeß, 
tan aß vitzumel ixojeß la toksa iqßii.
8 Tan tul uvaß kat icheesa veßt u 
Tiixheß u bßaxa najeß tukß u bßaxa 
ixojeß, as yeßle uvaß aß koj kat 
elkat chßußl u najeß kßatz u ixojeß. 
Pet aß kat elkat chßußl u ixojeß 
kßatz u najeß.
9 As yeß kat icheesa u Tiixheß u 
najeß tiß ilochat u ixojeß. Pet kat 
icheesa Aak u ixojeß tiß ilochat u 
najeß.
10 Estißeß techal chit la ibßaju u 
ixojeß vivißeß texhlal tetz uvaß 
ninima veßt ixoj vitzumeleß, tan 
aßeß bßaßn vatz unqßa ángel.
11 Pet sukuvatz, jankßal oß uvaß at 
veßt ok oß kßatz u Kubßaal Jesúseß, 
as yeßl koj u najeß, as yeßle u ixojeß 
ati. As yeßl koj u ixojeß, as yeßle u 
najeß ati.
12 Echeß taß u ixojeß tan u 
Tiixheß taß kat cheesan ixoj taßn 
vimelekß a u najeß. As u najeß aß ni 
titzßebß kat naj kßatz u ixojeß. As 
kajayil kuxheß taß tzaanaj xeß u 
Tiixheß.

13 As qitzßataj setukß, ¿ma bßaßn 
kuxhtuß uvaß la inach veßt unqßa 
ixojeß Tiixh tu u atinbßaleß tetz 
nachbßal Tiixh, as tul yeßl viviß 
chaßmaeß bßajumal?
14 As chiannal veßt sqe uvaß 
nitzokßpik el u xißl iviß unqßa 

najeß, tan chßixubßaleß uvaß yeß la 
tzokßpik el u xißl iviß u najeß.
15 Pet ech koj u ixojeß, tan tetz 
chit ixojeß uvaß la ichßiisa ixoj 
u xißl ivißeß. Tan aß u Tiixheß kat 
aqßon te ixoj uvaß nim u xißl iviß 
ixojeß, tan aß u xißl iviß ixojeß ni 
bßajun viviß ixojeß.
16 Asoj abßil yeß la niman u yoleß 
uveß ni valeß, as la val sete uvaß 
chiannal sqe uvaß ech chit nu 
kubßaneß. As echat nibßan unqßa 
qitzßin qatzikeß tulaj unjoltu 
unqßa tenameß.

Ni paasa tibß unqßa 
uxhchileß tiß u txßaßoßm 
uvaß ijej kan u Jesúseß

17 As tuk untzßibßa bßen kaßt 
unqßa yoleß sete, vitzßin vatzik. 
Pet yeß la uch valataß uvaß bßaßn 
nebßaneß, tan jit u bßaßneß nebßaneß 
tul uvaß nemol etibß. Pet aß u 
vaßlexheß nebßaneß,
18 tan kat vabßi yol setiß tiß 
uvaß tul nemol etibß sekajayil 
tiß enachat Tiixh, as jit eela 
etxumbßal. Pet jalel tibß 
vetxumbßaleß. As nunnima unbßiil 
uvaß an chit u yoleß uveß ni vabßi,
19 tan ni vitzßa uvaß techal chit la 
ibßaneß uvaß jit eela vetxumbßaleß 
tiß uvaß la ootzili uvaß abßiste ex 
uveß ex tetz u Tiixheß.
20 Tan tul uvaß nemol etibß as 
echeß tetzkoj u Jesús u txßaßoßmeß 
uveß nebßaneß.
21 Tan tul uvaß netxßaßneß, as at ex 
uvaß bßaxel netechbßu vetetzeß vatz 
vemooleß. Estißeß uvaß at ex uveß nu 
kuxh ekuy veßt evaßy. As tul at kaßt 
ex uveß qßabßaßm nebßan veßteß.

22 ¿As yeßl kol ekabßal qßa ati 
uvaß la txßaßnkat ex as la ukßaßkat 
ex? ¿As ma yeß nibßen sete uvaß 
ni teesa tibß eqßii sevatzaj tiß 
echßixvisat unqßa qitzßin qatzikeß 
uveß yeßl tetz ati? As tul molomal 
ex sekajayil taßn u Tiixheß. ¿Kam 
la val qßi tiß uveß nebßaneß? ¿Ma 
netaleß uvaß la voksa eqßii stiß? 
¡Yeßle taß!

Nichusun u Pablo
tiß umaßl u txßaßoßm 

uvaß ijej kan u Jesús
23 As u chusbßaleß uveß kat 

unkßul taßn u Kubßaal Jesús, as 
aßeß kat unchus sete. As ech ni 
tal ileß, tan tu u aqßbßaleß uvaß kat 
aqßax ok u Kubßaal Jesús tiqßabß 
unqßa iqßesal unqßa tenameß as 
tul yeßxnik itxey chajnaj Aak, as 
itxey veßt Aak u paaneß.
24 As tul maßt taqßat Aak 
taßntiixh stiß, as ijatx veßt Aak 
u paaneß. As ech tal veßt Aak 
ileß: «Etxeytaj; as etxßaßtaj, tan 
aßeß vunchißoleß uveß tuk vaqß 
kßaxbßisaloj setiß. As chajpaj chit 
etxßaßat u paaneß echeß uvaß nu 
kubßan cheel, as la etulsa in 
sekßußl,» tißk Aak.
25 As echat chit ibßan Aak tukß u 
koopa tan tul uvaß kat tzojpu veßt 
itxßaßn chajnaj, as itxey veßt Aak 
u koopa. As ech tal Aak ileß: «As 
u aßeß uvaß at kuß tu u koopa, as 
aßeß u akß tzaqßiteß uveß la kßujebß 
kan taßn vunkajaleß. As chajpaj 
chit etukßat u vino tu u koopa 
echeß uvaß nu kubßan cheel, as la 
etulsa in sekßußl,» tißk Aak.

26 Estißeß ni val sete, tan 
chajpaj chit etxßaßat u paaneß as 
chajpaj chit etukßat u vino uveß 

at tu u koopa, as aß vikamebßal 
u Kubßaal Jesús la etulsa sekßußl 
sevatzaj techal la ul Aak tikaßpa.

Ni taqß u Pablo itxumbßal 
unqßa niman tetz u Jesús tiß u 
txßaßoßm uvaß ijej kan u Jesús
27 Estißeß ni val sete, abßil ex 

uvaß la txßaßon u paaneß as la 
etukßa u vino tu u koopa as tul yeß 
bßaßn etatineß sevatzaj, as ech exeß 
echeß unqßa uxhchileß uvaß kat 
eesan iqßii u Kubßaal Jesúseß. Tul 
kat kßaxbßu vichißol Aakeß, as kat 
el vikajal Aakeß vatz u kuruseß.
28 Estißeß ni val sete, etitzßataj jeß 
etibß sejununila. As aßn la etxßaß u 
paaneß. As la etukßa u vino uvaß 
at tu u koopa.
29 Tan asoj la etxßaß u paaneß, 
as la etukßa u vino uvaß at tu u 
koopa as tul yeß kat etitzßa jeß 
etibß sevatzaj, as aß u kßaxkßoeß la 
eteqßo tzan setiß.
30 As nimal unqßa qitzßin qatzik 
at sexoßl uvaß aachßoßm. As ati 
uvaß yaabß kuxh vichißoleß. As ati 
uvaß kamnalu veßteß.
31 As kat koj qitzßa jeß qibß, as 
yeß la bßanchu kusuuchil taßn u 
Kubßaal Jesúseß.
32 Pet tul nibßan u Kubßaal 
Jesúseß kusuuchil, as nu 
kupalebße u kßaxkßoeß taßn Aak, 
aqßal uvaß yeß la bßen oß tu u 
choobßal paaveß tukß unqßa 
tenameß uveß yeß ni niman Aak.

33 Estißeß ni val veßt sete, vitzßin 
vatzik, tul uvaß la emol etibß tiß 
u txßaßoßmeß, as etxßebßtaj etibß 
sekajayil tiß etxßaßneß.
34 Asoj at ex uvaß vaßy ni bßanon 
ex, as txßaßnoj ex tekabßal, aqßal 
uvaß yeß la ul u kßaxkßoeß setiß 

tiß u vaßlexheß uveß nebßaneß tul 
nemol etibß sevatzaj.

Atil chit kaßt u yol uveß la vil 
isuuchil. As oonnal veßt in sexoßl 
unpajte.

Nichusun u Pablo tiß u tijleßm 
unqßa niman tetz u Jesús uvaß 
ni taqß u Tiixhla Espíritu ste

12  1 Aß ni valeß, vitzßin vatzik, 
uvaß la etootzi isuuchil 

unqßa qijleßmeß uveß ni taqß u 
Tiixhla Espíritu sqe.
2 Tan ateß sekßußl uvaß tul yeßxnik 
ekßujbßaßt ekßußl tiß u Kubßaal 
Jesúseß, as nik kuxh etaqß etibß 
subßloj tiß etoksat iqßii unqßa tzeß 
tiixheß uveß yeß ni tiineß.
3 Estißeß ni val sete uvaß yeß la 
uch teesat umaj uxhchil iqßii u 
Jesús, asoj aß u Tiixhla Espíritu 
la aqßon itxumbßal tiß talat u yoleß. 
As yeßxhebßil la alon uvaß: «Aß u 
Jesúseß u kuBßooqßoleß,» chaj la 
taleß, asoj yeßl u Tiixhla Espíritu 
at tu u taanxelaleß.

4 As jit eela unqßa qijleßmeß uveß 
ni taqß u Tiixhla Espíritu sqe. As 
umaßl kuxheß u Tiixhla Espíritu 
uveß ni aqßon sqe.
5 As jit eela unqßa aqßoneß uveß nu 
kubßaneß tiß toksal iqßii u Tiixheß. 
As umaßl kuxh u kuBßooqßoleß 
uveß ni aqßon u qaqßoneß.
6 As jit eela unqßa bßaßnileß uveß 
at kan sukuxoßl. As umaßl kuxheß 
u Tiixheß uveß ni bßanon unqßa 
bßaßnileß skajayil sukuxoßl.
7 As ni taqß u Tiixhla Espíritu 
vibßaßnileß sqe skujununilaj, 
tiß uvaß la kuloch veßt qibß 
sukuvatzaj.
8 Tan at unqßa qitzßin qatzikeß 
uvaß aqßel itxumbßal taßn u 

Tiixhla Espíritu. As ati uvaß ni 
taqß u Tiixhla Epíritueß itxumbßal 
tiß talat isuuchil u yoleß uvaß kat 
ikßuch Aak ste.
9 As ati uvaß at kßujlebßal ikßußl 
taßn u Tiixhla Espíritu tiß ikßuchat 
u nimla bßaßnileß uvaß tetz u 
Tiixheß. As ati uvaß ni txßolon 
ibßaßnxisat unqßa aachßoßmeß taßn 
u Tiixhla Espíritu.
10 As ati uveß kat taqß u Tiixhla 
Espíritu itxumbßal tiß ibßanat 
unqßa kßuchbßal tetz vibßaßnil u 
Tiixheß uvaß xoßvebßal chittuß. As 
ati uvaß at itxumbßal tiß talat 
isuuchil viyol u Tiixheß taßn u 
Tiixhla Espíritu. As ati uvaß kat 
taqß u Tiixhla Espíritu itxumbßal 
tiß ipal stuul ma tetz Tiixh u yoleß 
uvaß ni talpeß moj yeßle. As ati 
uvaß kat taqß u Tiixhla Espíritu 
tiß iyolbßet kaßt yolbßal. As ati 
uvaß kat taqß u Tiixhla Espíritu 
itxumbßal tiß talat isuuchil unqßa 
yoleß uvaß ni talpu tu umaßt 
yolbßal.
11 As jankßal unqßa bßaßnileß uveß 
aqßel te unqßa qitzßin qatzikeß, as 
umaßl kuxh u Tiixhla Espíritu 
ni aqßon ste. As Aakeß ni jatxon 
unqßa tijleßmeß xoßl unqßa qitzßin 
qatzikeß tukß vitxumbßaleß. As 
Aak kuxheß ootzin tetz abßil la 
taqß Aak ste.

12 Tan echeß bßan taßn u 
kuchißoleß, tan umaßl kuxh u 
kuchißoleß. As nimal chit tatineß 
skajayil. As echat chit bßan qaßn 
oß uvaß oß niman tetz u Cristo,
13 tan unvatzul kuxh qatineß 
sukuvatzaj taßn u Tiixhla 
Espíritu, kßuxh oß tiaal Israel as 
kßuxh jit oß tiaal Israel. As kßuxh 
atoßk oß skßamil kßatz umaj naj 

pet moj yeßle as unvatzul veßt 
qatineß sukuvatzaj, tan tiß uvaß 
umaßl kuxh u Tiixhla Espíritu at 
tu u qaanxelaleß.

14 As echeß u kuchißoleß tan 
yeßle uvaß umaßl kuxh koj ni 
taqßonvukat. Pet kalabß kuxh 
taqßon ati.
15 Tan echeß u qojeß tan la koj 
uchi uvaß ech la tal ileß: «Echeß 
in koj qßabß. Estißeß yeßl vokebßal 
tiß u chißoleß,» chaj koj la taleß. As 
echeß yeß koj txeyel tibß u qojeß 
tukß u kuchißoleß.
16 As echeß u kuxikineß tan la koj 
uch talataß uvaß: «Jit in bßaqß vatz. 
Estißeß yeßl vokebßal tiß u chißoleß,» 
chaj koj la taleß. As echeß yeß koj 
txeyel tibß u kuxikineß tukß u 
kuchißoleß.
17 Tan asoj taßn kuxh u bßaqß 
kuvatzeß at tiß u kuchißoleß, as 
echeß la koj uch qabßin veßteß. 
Asoj taßn kuxh u kuxikineß at tiß 
u kuchißoleß, as echeß la koj uch 
kusijon veßteß.
18 As Tiixh kat kßujbßaßn kan uvaß 
abßiste u taqßon u kuchißoleß nibßan 
sijununila, echeß uvaß nisaß Aak.
19 Tan asoj umaßl kuxh ni 
taqßonvukat u kuchißoleß skajayil, 
as vaßlen veßt tiloneß u kuchißoleß 
la ibßaneß.
20 As kßuxh kalabß kuxh taqßon u 
kuchißoleß ati, as umaßl kuxheß u 
kuchißoleß.

21 Estißeß uvaß yeß la uch talat u 
bßaqß kuvatzeß te u kuqßabßeß uvaß: 
«Yeßl atxaßkeß sviß,» chaj koj la taleß. 
As mitaßn u kuvißeß la alon te u 
qojeß uvaß: «Yeßl atxaßkeß sviß,» chaj 
koj la taleß.
22 Pet jitßeßcheß tan abßiste u tetz 
u kuchißoleß uvaß bßiil kuxh ni 

taqßonveß uvaß ni qileß, as aßeß uveß 
pal chit itxakon sqiß.
23 As unqßa tatin u kuchißoleß 
uveß yeßl kuxh iqßii sukuvatz, as 
aßeß uveß nu kubßaju. As unqßa 
tatin u kuchißoleß uvaß yeß bßaßn 
sqe uvaß la ilpi, as aßeß uveß ni 
chit kuxoßni.
24 Pet ech koj unqßa tatin u 
kuchißoleß uvaß la uch tilpeß, tan 
yeßxhkam ni titzßal stiß. Pet at 
kuxhtuß. As ech kat ibßan veßt u 
Tiixheß tiß ikßujbßaßt unqßa tatin u 
kuchißoleß svatzaj, tan kat toksa 
veßt Aak iqßii u kuchißoleß uveß 
yeßl kuxh itxaßk sqiß.
25 Aqßal uvaß yeß la tal umaj u 
kuchißoleß teesat tibß kßatz unqßa 
imooleß. Pet eela chit la el u 
kuchißoleß svatzaj tiß ilochat tibß 
skajayil.
26 Tan asoj nipalebße unbßooj 
u kuchißoleß umaj kßaxkßo, as 
kajayil chit u kuchißoleß ni 
nachon u chßoßmeß. Asoj la 
ikßul unbßooj u kuchißoleß umaj 
bßaßnil, as kajayil chit u kuchißoleß 
nichiibß veßteß.

27 Estißeß ni val sete, tan ech 
qatineß kßatz u Cristoeß echeß bßan 
taßn u kuchißoleß, tan unvatzul 
kuxh qatineß sukuvatzaj tukß u 
Cristo.
28 Pet kat taqß veßt u Tiixheß 
qijleßm, oß uvaß oß niman tetz 
Aak. As at oß uvaß oß apóstol. 
As at oß uvaß oß qßajsan tetz 
viyol u Tiixheß. As at oß uvaß 
oß chusunaal. As at oß uvaß ni 
kßuchun unqßa nimla bßaßnileß uvaß 
tetz u Tiixheß uveß nim talcheß. 
As at oß uvaß ni bßaßnxisan 
unqßa aachßoßmeß. As at oß uvaß 
at kutxumbßal tiß kulochat u 

kumooleß. As at oß uvaß ni ilon 
isuuchil unqßa qitzßin qatzikeß. As 
at oß uvaß nu kuyolon tu umaßt 
yolbßal.
29 Pet jit kajayil oß uvaß oß 
apóstol. As jit kajayil oß uvaß oß 
qßajsan tetz viyol u Tiixheß. As jit 
kajayil oß uvaß oß chusunaal. As 
jit kajayil oß uvaß oß kßuchul tetz 
vinimla bßaßnil u Tiixheß uvaß nim 
talcheß.
30 As jit kajayil oß uvaß nu 
kubßaßnxisa unqßa aachßoßmeß. As 
jit kajayil oß nu kuyolon tu umaßt 
yolbßal. As jit kajayil oß ni alon 
isuuchil umaßt yolbßal.
31 Pet la val sete, okoj ex ilil 
tiß ejajat te u Tiixheß tiß uvaß la 
taqß Aak etijleßm uvaß techal la 
txakon sexoßl.

As cheel tuk unchus veßt ex 
tiß umaßt txumbßal uvaß at pal tiß 
unqßa txumbßaleß skajayil.

Ni tal u Pablo uvaß at pal 
u xoßniibßeß tiß unjoltu 

unqßa txumbßaleß skajayil

13  1 Tan kßuxh la untxßol 
unjoltu unqßa yolbßaleß 

uveß niyolbße unqßa tenameß as 
tukß unqßa yolbßaleß uveß niyolbße 
unqßa ángel, as tul yeß la unxoßni 
u vitzßin vatzikeß, as yeßxhkam la 
untxßol stukß, tan ech kuxh ineß 
echeß umaj chßichß uvaß la kuxh 
chßeneßnani.
2 As kßuxh at vijleßm tiß valat 
isuuchil unqßa yoleß tetz u Tiixheß, 
as kßuxh la pal in tu vitxumbßal 
u Tiixheß uveß yeß nik ipal unqßa 
uxhchileß stuul naßytzan, as 
kßuxh at untxumbßal tiß unqßa 
veeß skajayil, as kßuxh kßujleßl 
unkßußl tiß uvaß la val iqßajsal 

bßen umaj vitz tiß ibßen ikßujbßaßt 
tibß tu umaßt atinbßal, as tul yeß 
nunxoßni u vitzßin vatzikeß, as yeßl 
kuxh itxaßkeß uveß nunbßaneß.
3 As kßuxh la voya unqßa 
unmeebßaleß skajayil te unqßa 
meebßaßeß, as kßuxh la vaqß vas 
unchißoleß tzßeßsaloj tiß valat viyol 
u Tiixheß, as yeß nunxoßni unqßa 
vitzßin vatzikeß, as yeßl itxaßkeß 
uveß nunbßaneß.

4 Tan asoj la kuxoßni veßt u 
qitzßin qatzikeß tukß vibßaßnil u 
Tiixheß, as la kukuy unqßa qitzßin 
qatzikeß. As la kubßan bßaßnil 
ste. As yeß la chßoßn qaamaeß stiß. 
As yeß la kujeßsa qibß vatz unqßa 
qitzßin qatzikeß. As yeß la qoksa jeß 
kuqßii svatz.
5 As sula aama oß la ibßan vatz 
u qitzßin qatzikeß. As jit kuxh u 
qetzeß la qitzßa. As yeß la qaqß 
tokebßal u ulchil vißeß. As yeß la 
qaqß ipaav u qitzßin qatzikeß tu u 
qaanxelal.
6 As yeß la txuqßtxun oß tiß u 
vaßlexheß. Pet aß la txuqßtxunkat oß 
tiß u jikla txumbßaleß.
7 Asoj la kuxoßni u qitzßin 
qatzikeß, as kßuxh kam kuxh la 
kupalebße as la kukuyeß. As la 
kuxh kunima qibß. As kßujleßl 
chit kukßußl tiß u Tiixheß uvaß 
aß u bßaßneß nibßan Aak te u 
qitzßin qatzikeß. As la kukuy qibß 
sukuvatzaj.

8 As yeßl iyaßtebßal u xoßniibßeß. 
Pet ech koj u tijleßm unqßa 
uxhchileß tiß talat isuuchil viyol u 
Tiixheß, tan tuk motxojeß. As tuk 
palojeß u tijleßm unqßa uxhchileß 
tiß talat veßt kaßt unqßa yolbßaleß. 
As tuk palojeß u tijleßm unqßa 
uxhchileß uvaß at itxumbßal tiß 

talat isuuchil unqßa yoleß uvaß kat 
ikßuch Aak ste.
9 Tan atil vitxumbßal u Tiixheß 
uvaß yeß ootzimal sqaßn cheel. As 
atil isuuchil viyol u Tiixheß uvaß 
yeß ootzimal sqaßn tiß uvaß la qal 
te u kumooleß.
10 As tul la ilej veßt u qßiieß uvaß 
la tzojpu veßt unqßa veeß uvaß 
itzßamal kan taßn u Tiixheß, as 
jankßal unqßa txumbßaleß uveß bßiil 
kuxh ootzimal sqaßn cheel as la 
sotz veßteß.
11 As tul uvaß inik tal xaak, as 
echik unyoloneß echeß umaj tal 
xaak, as echik untxumbßalineß 
echeß umaj tal xaak. Pet tul kat 
ok veßt in najil, as kat vaqß veßt 
kan unqßa neßla chaj txumbßaleß.
12 As ech u kutxumbßaleß cheel 
echeß tilat tibß umaj uxhchil tu 
umaj ilonbßal uvaß tokix kuxh 
tiloneß. Pet la ilej veßt umaßl u qßii 
uvaß la til veßt tibß kuvatz tukß u 
Jesús. As atil vitxumbßal Aakeß 
uvaß yeß ootzimal sqaßn cheel. As 
tul la ilej u qßiieß, as la qootzi veßt 
vitxumbßal u Jesús echeß tootzit 
oß Aak.

13 As oxvaßl unqßa txumbßaleß 
ati uvaß yeß la pali. As aßeß u 
kßujlebßal kukßußleß, tukß u 
bßaßnileß uvaß nu kutxßebßeß, tukß 
u xoßniibßeß. Pet aß u xoßniibßeß 
uvaß nim talcheß tiß kaßt unqßa 
txumbßaleß.

Niyolon u Pablo tiß unqßa 
uxhchileß uveß at tijleßm 

tiß talat kaßt yolbßal

14  1 Estißeß ni val sete, 
eyaßlutaj etibß tiß exoßnit 

etibß sevatzaj. As okojtaj ex ilil 
tiß ejajat te u Tiixheß tiß uvaß la 

taqß Aak etijleßm taßn u Tiixhla 
Espíritu. As la ejaj te Aak uvaß at 
ex la taqß Aak etijleßm tiß etalat 
isuuchil viyol Aakeß xoßl unqßa 
qitzßin qatzikeß.
2 Tan abßil uveß la yolon tu umaßt 
yolbßal as echeß te koj unqßa 
qitzßin qatzikeß ni yolonkat, pet 
te u Tiixheß ni yolonkat. As kßuxh 
aß u Tiixhla Espíritu la aqßon u 
tijleßmeß tiß talat isuuchil umaj 
yol uvaß yeßxhebßil ootzin tetz, as 
yeßxhebßil la pal tu u yoleß uveß 
kat alpi.
3 As abßil uvaß la alon veßt 
isuuchil viyol u Tiixheß te unqßa 
qitzßin qatzikeß, niyoloneß tiß 
iyakßinsal taama, tiß ichiibßisal 
taama as tiß toksal xeß taama tiß 
inimal viyol Aakeß.
4 As abßil uveß at tijleßm tiß iyolon 
tu umaßt yolbßal as an kuxheß 
niyakßinsa taama. Pet abßil uveß 
at tijleßm tiß talat isuuchil viyol u 
Tiixheß xoßl unqßa qitzßin qatzikeß, 
as niyakßinsa taama unqßa qitzßin 
qatzikeß skajayil uveß ni niman u 
Jesús.
5 As aß ni valeß uvaß kajayil koj 
chit ex at etijleßm tiß eyolon tu 
umaßt yolbßal. Pet aal bßaßneß 
uvaß at etijleßm tiß etalat isuuchil 
viyol u Tiixheß xoßl unqßa qitzßin 
qatzikeß, tan aal bßaßneß uvaß la 
pal unqßa qitzßin qatzikeß skajayil 
tu u yoleß. As la yakßin taama 
tiß viyol u Tiixheß. Estißeß ni val 
sete uvaß asoj yeßxhebßil la alon 
isuuchil u yoleß uvaß kat alpu tu 
umaßt yolbßal, as nim talcheß uvaß 
la alpu isuuchil viyol Aakeß tiß 
uvaß la alpu tu umaßt yolbßal.

6 As echeß taß in, vitzßin vatzik, 
tan asoj tu umaßt yolbßal la 

yolonkat in sete tul la bßen vil ex, 
as yeß la pal exeß stuul. As yeßl 
kuxh itxaßkeß u yoleß setiß. Pet aal 
bßaßneß la bßen val isuuchil u yoleß 
sete uvaß ootzimal setaßn, aqßal 
uvaß la pal ex tu u txumbßaleß as 
u chusbßaleß uveß tetz u Tiixheß.
7 As echeß unqßa qßoobßeßtzeß tan 
asoj eela kuxh u tuul iviß unqßa 
qßoobßeßtzeß echeß u sußeß uveß 
ni xulileß tukß u jiichßeß uveß 
niqßoopeß, as yeß la bßen sqe uvaß 
kam qßoobßeßtzil nibßanbßeleß.
8 As echeß umaj trompeta tan 
asoj yeß la oqßsal tijikil tiß imolpu 
unqßa soleß tiß ibßen tu chßaßo, 
as yeß la ibßan chajnaj tucheß tiß 
ibßen tu u chßaßoeß.
9 Echat chit nibßan sexoßl tan 
asoj yeß la uch tabßil isuuchil u 
yolbßaleß uvaß niyolbßel sexoßl, ¿as 
kam qßi la etulbße etootzit u yoleß 
uveß ni talpu sexoßl? As la kuxh 
teqßo u kajiqßeß u yoleß.
10 Tan nimal kuxheß unqßa 
yolbßaleß at vatz u txßavaßeß as at 
isuuchil sijununil uveß niyolbße 
unqßa uxhchileß.
11 Asoj yeßl in la pal in tu visuuchil 
umaj yolbßal, as ech ineß vatz 
unqßa uxhchileß uvaß niyolbßen 
u yolbßaleß echeß umaj uxhchil 
uvaß vaßlen tenam tzajnajkat. As 
echat unqßa uxhchileß sunvatz 
echeß unqßa uxhchileß uvaß echen 
tu umaßt tenam. As yeß la tabßi tibß 
kuyol sukuvatzaj.
12 As echat kuxh bßanel etaßn 
vitzßin vatzik, tan netachva 
uvaß la taqß u Tiixhla Espíritu 
etijleßm. Pet aß ni valeß uvaß aal 
bßaßneß la taqß Aak vetijleßmeß tiß 
elochat unqßa qitzßin qatzikeß tiß 
iyakßinsal taama kßatz u Tiixheß.

13 Estißeß ni val sete, abßil uvaß 
at tijleßm tiß iyolon tu umaßt 
yolbßal uvaß vaßlen yolbßalil, as 
la ijaj bßaßnil te u Tiixheß. As la 
taqß Aak tijleßm tiß talat isuuchil 
u yoleß uvaß kat tal xoßl unqßa 
qitzßin qatzikeß.
14 Tan asoj la unnach Tiixh tu 
umaßt yolbßal uvaß yeß ootzimal 
svaßn, as tukß kuxh u vaanxelaleß 
la unnachkat Tiixh. Pet ech koj 
vuntxumbßaleß, tan yeß nipal tu u 
yoleß uveß kat vala.
15 ¿As kam qßi la unbßaneß? 
Tan tul la unnach Tiixh tukß 
vaanxelal, as la pal in tu u yoleß 
kam uveß ni valeß. As tul la bßitz 
in tukß vaanxelal, as la pal in tu 
uveß nunbßitza.
16 Pet asoj la etoksa iqßii u 
Tiixheß tukß etaanxelal tu umaßt 
yolbßal, ¿as kam la ibßan umaj 
uxhchil qßi uveß la abßin veyoleß? 
Tan tul la etaqß taßntiixh te 
u Tiixheß as yeß la uch talat u 
uxhchileß uvaß «An chiteß,» chaj 
la taleß, tan tiß uvaß yeß nipal tu u 
yoleß uveß kat etala.
17 As kßuxh bßaßn sete kam uvaß 
netaleß tul netaqß taßntiixh te u 
Tiixheß, as yeß la yakßin taanxelal 
u uxhchileß, tan yeß nipal tu u 
yoleß.
18 As ni vaqß taßntiixh te u Tiixheß 
tiß uvaß unyolon setiß tu kaßt 
yolbßal taßn u Tiixhla Espíritu.
19 Pet tul molel qibß setukß tu 
u atinbßaleß tetz nachbßal Tiixh 
tiß viyol u Tiixheß, as aal bßaßneß 
uvaß oßvaßl kuxh yol la val sexoßl 
uvaß la pal ex stuul tiß vaqßat 
etxumbßal, tiß uvaß kßuxh lavoj 
mil yol la val tu umaßt yolbßal 
uvaß yeß la pal ex stuul.

20 Vitzßin vatzik, echoj 
vetxumbßaleß talaj intxaß, poro 
yeß la etitzßa uvaß kam chit nibßan 
unqßa talaj intxaßeß. Pet echoj chit 
etxumbßaleß echeß qßesla aama.
21 Tan ech tal viyol u Tiixh ileß 
uvaß tzßibßamal kan:

«La untxakonsa unqßa tenameß 
uvaß ulnaj tzaanaj as 
uvaß vaßlen veßt viyolbßaleß 
tiß talat veßt vunyoleß te 
vuntenameß.

As mitaßn la pal u tenameß tu 
vunyoleß,» tißk u Tiixheß.

22 Estißeß tan asoj la yolon oß tu 
kaßt unqßa yolbßaleß, as la pal 
unqßa uxhchileß stuul uvaß yeß ni 
niman u Tiixheß. As kßuchbßal 
tetz uvaß Tiixh niyolon te unqßa 
uxhchileß. As jit unqßa niman tetz 
Aakeß. Pet asoj at umaj uxhchil la 
alon umaj yol sqe uvaß Tiixh kat 
alon ste, as la iyakßin veßt qaama 
staßn as jit te unqßa uxhchileß uveß 
yeß ni niman.
23 As tul uvaß la emol veßt etibß 
tu u atinbßaleß tetz nachbßal 
Tiixh, as jolol chit ex la yolon 
ex tu umaßt yolbßal. As jit kuxh 
nim la ok umaj uxhchil sexoßl 
uvaß yeß ni niman viyol u Tiixheß, 
¿as yeß kol la tal qßa uvaß chßußjil 
elnallukat ex?
24 Pet asoj jolol chit ex la alon 
isuuchil viyol u Tiixheß as jit 
kuxh nim la ok umaj uxhchil 
sexoßl uvaß yeß ni niman Aak uvaß 
yeß nipal tu viyol Aakeß, as la tzßeß 
tok u yoleß tiviß setaßn. As la bßen 
veßt ste kam uvaß nibßaneß,
25 tan la tootzi veßteß uvaß aß 
u vaßlexheß uvaß atoßk tu u 
taanxelaleß. As la ibßaneß uvaß la 
kuß veßt qaaloj vatz u Tiixheß tiß 

toksat veßt iqßii Aak. As ech la 
tal veßt ileß: «¡Ateß vil u Tiixheß 
sexoßl!» chaj la taleß.

26 As la val sete, vitzßin vatzik, 
tan tul la emol etibß tiß etoksat 
iqßii u Tiixheß, as at ex la bßitzan 
umaj bßitz; as at ex uvaß la 
chusun ex; as at ex uvaß la alon 
isuuchil umaj yol uvaß kat tal 
u Tiixheß; as at ex uvaß la alon 
umaj yol tu umaßtoj yolbßal uvaß 
yeß ootzimal setaßn; as at ex la 
alon isuuchil u yoleß uveß kat 
alpu tu umaßt u yolbßaleß. As 
kam uvaß la ebßaneß as ebßantaj tiß 
iyakßinsal etaanxelal sevatzaj.
27 Asoj at ex uvaß la yolon ex tu 
umaßt yolbßal, as kaßvoßj ex moj 
oxvoßj ex la yolon ex. As junun 
eyoloneß tul la yolon ex. As at ex 
la alon isuuchil unqßa yoleß sexoßl 
uvaß kat alpu tu umaßt yolbßal.
28 Pet asoj yeßl umaj uxhchil at 
tu u atinbßaleß tetz nachbßal Tiixh 
uvaß la alon isuuchil u yoleß uvaß 
la alpu tu umaßt yolbßal, as yeß la 
uch talpeß. Pet tu kuxh taanxelal 
u uxhchileß la yolonkat tukß u 
Tiixheß.
29 As ex uveß ex qßajsan tetz viyol 
u Tiixheß, as kaßvoßj ex moj oxvoßj 
ex la yolon ex tu u atinbßaleß tetz 
nachbßal Tiixh. As la kuxh tabßi 
kaßt unqßa qitzßin qatzikeß tiß ipal 
stuul ma tetz u Tiixhla Espíritu 
u yoleß uvaß ni talpeß moj yeßle.
30 As la yaß ex tiß eyoloneß asoj 
la ikßuch u Tiixheß umaj yol 
te umaßtoj qitzßin qatzik uveß 
xonleßle.
31 As junun eyoloneß tul la yolon 
ex, aqßal uvaß la chee itxumbßal 
unqßa qitzßin qatzikeß. As la yakßin 
veßt u taanxelaleß taßn u yoleß.

32 As ex uvaß ex qßajsan tetz 
viyol u Tiixheß as la enima etibß 
sevatzaj tul la yolon ex,
33 tan yeß nisaß u Tiixheß uvaß la 
sotz ikßußl unqßa qitzßin qatzikeß 
tiß tabßit u yoleß. Pet aß ni tal Aak 
uvaß achaßv u qatineß sukuvatzaj 
tu u atinbßaleß tetz nachbßal Tiixh 
tiß qabßit viyol Aakeß.

As ech la ebßaneß echeß nibßan 
unkaßt unqßa qitzßin qatzikeß tu 
unqßa atinbßaleß tetz nachbßal 
Tiixh tu unjoltu unqßa tenameß,
34 tan yeß la veqßelkabßan unqßa 
ixojeß tul la emol etibß tu u 
atinbßaleß tetz nachbßal Tiixh. 
As yeß la uchi uvaß la yolon 
unqßa ixojeß svatzaj. Pet la inima 
chaßma u qitzßin qatzikeß uvaß ni 
alon viyol u Tiixheß, tan ech ni 
tal u tzaqßiteß uvaß tzßibßamal kan.
35 Asoj at umaj yol nisaß chaßma 
tootzitaß as tu kabßal la ichßotikat 
chaßma te vitzumeleß, tan yeß la 
ibßaneß uvaß la kuxh veqßelkabßan 
chaßma tu u atinbßaleß tetz 
nachbßal Tiixh.
36 As la val sete, jit tukß 
vetxumbßaleß kat etootzikat viyol 
u Tiixheß. As jit kuxh exeß sejunal 
uveß kat alpu isuuchil viyol Aakeß 
sete.

37 As at ex uvaß netoksa jeß eqßii 
tiß uvaß at etijleßm taßn u Tiixhla 
Espíritu as moj tiß etalat isuuchil 
viyol u Kubßaal Tiixheß. Pet la 
etootzi veßteß uvaß jankßal unqßa 
yoleß uvaß nuntzßibßa bßen sete, as 
itzaqßit u Kubßaal Tiixheß.
38 Pet asoj yeß la enima unqßa 
yoleß uvaß nuntzßibßa bßen sete, as 
yeß la nimal ex uvaß at etijleßm.
39 Estißeß ni val sete, vitzßin 
vatzik, ejajtaj te u Tiixheß tiß uvaß 

la taqß Aak etijleßm tiß etalat 
isuuchil viyol Aakeß taßn u 
Tiixhla Espíritu. As yeß la emaj 
ivatz umaj qitzßin qatzik uveß la 
yolon tu umaßtoj yolbßal.
40 As kam uveß la ebßaneß tu u 
atinbßaleß tetz nachbßal Tiixh, as 
tukß chit ijikil la ebßaneß. As yeßl 
ex la veqßelkabßan ex.

Nichusun u Pablo tiß tulebßal 
taama unqßa kamnajeß 

uvaß niman tetz u Jesús

15  1 As la vulsa sekßußl, 
vitzßin vatzik, tiß u bßaßnla 

yoleß uvaß kat bßex unpaxsa 
sexoßl, tan aßeß uvaß kat enima. 
As chabßamal tatin veßt tu 
vetaanxelaleß.
2 As tukß vibßaßnil u bßaßnla 
yoleß uvaß kat bßex val sexoßl. As 
qßalpumal veßt ex vatz vepaaveß, 
asoj chabßamal tatin u bßaßnla 
yoleß tu vetaanxelaleß. Pet asoj 
yeßl u bßaßnla yoleß chabßamal 
tatin tu vetaanxelaleß, as yeßl 
ex la el ex tibßaßnil tukß uveß kat 
enima.

3 As aß u yoleß uvaß kat bßex 
unchus sexoßl uvaß nim talcheß 
tiß unjoltu unqßa yoleß skajayil. 
As an chit u yoleß uvaß kat alax 
isuuchil sve, tan kat kam u 
Cristo tiß ichoop u kupaaveß echeß 
uvaß ni tal viyol u Tiixheß uvaß 
tzßibßamal kan.
4 As mujlu veßt Aak. As ul taama 
Aak titoxvu qßii echeß uvaß ni tal 
viyol u Tiixheß uvaß tzßibßamal 
kan.
5 As ikßuch veßt tibß Aak vatz u 
Lußeß uvaß Cefas chßelel. As ikßuch 
veßt tibß Aak vatz kabßlavat unqßa 
apóstol.

aa 15.8 As aß isuuchil u yoleß, uvaß yeß kuxh itzibßlal kat inima veßt u Pablo u Jesús.

6 As xamtik stuul as ikßuch veßt 
tibß Aak vatz 500 unqßa qitzßin 
qatzikeß. As nimatel uxhchil uvaß 
isleßltele. As ati uvaß kamnalu 
veßteß.
7 As xamtik veßt stuul as ikßuch 
veßt tibß Aak vatz u Santiago. As 
xamtik stuul, as ikßuch veßt tibß 
Aak vatz unqßa apóstol skajayil.
8 As timoxtel ikßuch veßt tibß Aak 
sunvatz, tan ech ineß echeß umaj 
tal neß uvaß yeß kuxh itzibßlal kat 
itzßebßi. aa

9 Tan ineß umaßl u apóstol uvaß jit 
vetz uvaß la oksal unqßii tiß uvaß 
in apóstol. As jitik vetzeß uvaß la 
ok in xoßl tachul unqßa apóstol, 
tan nikat untilu unqßa niman tetz 
u Tiixheß.
10 Pet ibßaßnil kuxh u Tiixheß uvaß 
in veßt apóstol cheel. As yeßle 
uvaß yeß koj kat txakon vibßaßnil 
Aakeß sviß, tan nunyaßlu vibß tiß 
talax viyol Aakeß. As nimal veßt 
kat unbßana tiß kaßt unqßa apóstol. 
Pet jit tukß vuntxumbßaleß kat 
unbßankat. Pet tukß vibßaßnil u 
Tiixheß uveß ni taqß sve.
11 As kßuxh in as kßuxh umaßtoj 
apóstol kat alon u bßaßnla yoleß 
sete, as taßn yoleß uvaß kat alpu 
veßt isuuchil u yoleß sete. As aßeß 
uvaß nimamal veßt setaßn.

12 ¿As kam qßi uvaß at ex ni alon 
uvaß yeßl taama unqßa kamnajeß la 
uli? As tul ileß nipaxsal veßt sexoßl 
uvaß kat ul taama u Cristo.
13 Pet asoj yeß la ul taama unqßa 
kamnajeß, as yeßleßxh u Cristo kat 
ul taama.
14 Asoj yeßl u Cristo kat ul taama, 
as yeß la txakoneß u qaqßoneß 

tiß kupaxsat u bßaßnla yoleß xoßl 
unqßa tenameß. As yeß la txakoneß 
bßa u kßujlebßal ekßußleß tiß Aak.
15 Tan asoj yeßl taama unqßa 
kamnajeß la uli, as ech veßt oßeß 
chulin yol vatz u Tiixheß tul 
kat qal sete uvaß kat ul taama u 
Cristo.
16 Tan asoj yeß ni tul taama 
unqßa kamnajeß, as mitaßn u 
Cristo kat ul taama.
17 Asoj yeß kat ul taama u 
Cristo, as yeßl kuxh itxaßkeß bßa u 
kßujlebßal ekßußleß tiß Aak. As atil 
kuxh ex bßa tu u paaveß.
18 Asoj echeß, as yeßl ipaav unqßa 
qitzßin qatzikeß skajayil la sotzi 
uveß kßujleßl chit ikßußl tiß u Cristo 
tul kat kami.
19 Pet asoj at kßujlebßal kukßußl 
tiß u Cristo tiß kuxh ibßanat Aak 
bßaßnil sqe tul uvaß atil kutiichajil 
vatz u txßavaßeß, as ¡oyebß kuxh 
kuvatzeß bßa tiß unqßa uxhchileß 
skajayil!

20 Pet ech kojeß, vitzßin vatzik, 
tan kat ulyu veßt taama u Cristo. 
As Aakeß uveß bßaxel kat ul taama 
kßuchbßal tetz uvaß la ul qaama 
skukajayil, jankßal oß uvaß oß 
niman tetz Aak.
21 Tan ipaav kuxh umaßl u 
bßaxa uxhchil uvaß kat ok veßt 
u kamchileß tiß unqßa tenameß 
skajayil vatz u txßavaßeß. As 
ibßaßnil umaßt uxhchil uvaß la ul 
taama unqßa kamnajeß unpajte.
22 As techal la kam oß skukajayil, 
tan tiß uvaß oß tiaal u Adán. As 
techal la mox ul qaama unpajte, 
jankßal oß uvaß at veßt ok oß kßatz 
u Cristo.

23 As la ul veßt taama unqßa 
kamnajeß skajayil, tan 
bßaxel kat ul taama u Cristo. 
Kßuchbßal tetz uvaß la ul qaama 
unpajte. As la ul veßt qaama 
tul uvaß la ul u Cristo tikaßpa, 
jankßal oß uvaß at veßt ok oß 
kßatz Aak.
24 As aßn la tzojpu veßt skajayil 
uvaß alel kan taßn u Tiixheß, tan 
la toksa veßt u Cristo u tijleßmeß 
tiqßabß u Kubßaal Tiixheß tul 
maßt teesat veßt Aak iqßii unqßa 
ijlenaaleß tukß unqßa subßuleß as 
tukß unqßa veeß skajayil uvaß at 
tijleßm.
25 Estißeß at veßt ok u Cristo tiß u 
tijleßmeß tiß tilax isuuchil skajayil, 
techal la olebß Aak tiß teesal iqßii 
skajayil jankßal uvaß nichßoßn 
taama tiß Aak.
26 As timoxtel as la isotza veßt 
Aak u kamchileß,
27 echeß uvaß tzßibßamal kan tu 
umaßt u yol uvaß ech ni tal ileß:

Tan kat oksal veßt unqßa veeß 
skajayil jaqß u tijleßm u 
Cristo,  tißk u yoleß.

As ni tal u yoleß uveß kajayil kat 
oksal jaqß u tijleßm u Cristo. Pet 
la qootzi veßteß uvaß jit antu u 
Tiixheß kat ok jaqß u tijleßm u 
Cristo, tan aß u Kubßaal Tiixheß 
oksan unqßa veeß skajayil jaqß u 
tijleßm Aakeß.
28 As tul at veßt ok unqßa veeß 
skajayil jaqß u tijleßm viKßaol u 
Tiixheß uvaß Cristo as la toksa 
veßt tibß u Cristo jaqß u tijleßm u 
Tiixheß, tan Aakeß kat oksan ok 
unqßa veeß skajayil jaqß u tijleßm 
viKßaoleß bßaxa. As umaßl kuxh 
veßt Bßooqßol la ibßaneß tiß unqßa 
veeß skajayil. As aßeß u Tiixheß.

29 As la val sete unpajte tiß u 
tulebßal taama unqßa kamnajeß, 
as at uxhchil ni alon uvaß yeß la 
ul taama unqßa kamnajeß. Asoj 
ech la ibßaneß ¿As kam qßi uvaß 
at unqßa uxhchileß uvaß nikuß xeß 
u aßeß tiß ibßanat ivaatzil unqßa 
kamnajeß? Asoj echeß uveß netaleß 
uvaß yeß umaj kamnaj la ul 
taama, ¿as kam qßi uveß kat kuxh 
kuß ex xeß u aßeß stiß?
30 Asoj yeßl unqßa kamnajeß la ul 
taama, ¿as kam qßi uvaß kßaxkßo 
kuxh qatin sbßenameen?
31 Tan jun qßii ni tal unqßa 
uxhchileß unkameß, tiß kuxh uvaß 
nival u bßaßnla yoleß. As an chiteß 
u yoleß uvaß ni val sete unpajte, 
tan nuntxuqßtxun veßt setiß as tiß 
uvaß at veßt ok ex kßatz u Kubßaal 
Jesucristo.
32 Asoj yeßl unqßa kamnajeß la ul 
taama, ¿as kam qßi la untxßakeß 
tiß unbßanat chßaßo tukß unqßa 
uxhchileß uvaß nichßoßn taama 
sviß? Tan ech vitxumbßal u 
uxhchileß echeß txokop uvaß vaßl 
ichißoneß. As ech kojeß, as aal 
bßaßneß uvaß ech la unbßaneß echeß 
nibßan unqßa uxhchileß uvaß ech 
ni tal ileß:

«Txßaßnoj oß; as ukßaßoj oß,
tan qßejal la kam veßt oß,» tißk 

unqßa uxhchileß.
33 Pet tuk val sete, ¡etaqßak 

etibß subßloj! Tan an chiteß umaßt 
u yol uvaß ech ni tal ileß: «Asoj la 
emolo etibß tukß unqßa uxhchileß 
uveß vaßlexh kuxh vitxumbßaleß, 
as la iyansaeß u bßaßnla txumbßaleß 
uveß chiannal sete,» tißk u yoleß.
34 ¡Etitzßataj jeß etibß sejununilaj! 
¡As ebßantaj u bßaßneß! ¡As yeß 
paavin veßt ex! Tan ni val unqßa 

yoleß sete tiß uvaß la chßixvu veßt 
ex, tan at ex uvaß yeß nepal stuul 
kam u bßaßneß uvaß nisaß u Tiixheß 
setiß.

35 As kamal at ex la alon uvaß: 
«¿Kam la ibßan unqßa kamnajeß, 
tul la ul taama?» as: «¿Kam veßt 
chißolil eqßomal staßn, tul la ul 
taama?» kamal chßex netaleß.
36 ¡Ex chiteß yeß nepal unbßooj 
stuul! Tan ech nibßan unqßa 
kamnajeß tul la ul taama echeß 
umaj iia. Tan tul ni taval tu 
txßavaß, as echeß kamchil nibßaneß. 
As aßn kat bßuuqß veßteß.
37 Pet jit eela u iiaeß uvaß ni 
tavaleß tukß uveß nibßuuqß veßteß, 
kßuxh trigo as moj kam kuxh 
umaßtoj iiail.
38 As aß u Tiixheß kat aqßon uvaß 
kam tiloneß sijununila echeß uvaß 
kat tal taama Aak, tan jalel tibß 
tiloneß taßn Aak.
39 As echat bßan taßn u kuchißoleß 
unpajte, tan jit eela tilon u 
kuchißoleß tukß vichißol unqßa 
txokopeß. Tan vaßlen vichißol 
unqßa tzßikineß. As vaßlen vichißol 
unqßa txayeß.
40 As vaßlen tilon unqßa uvaß at 
vatz u almikaßeß tiß uvaß at vatz u 
txßavaßeß. As achaßv tiloneß uveß at 
vatz u almikaßeß tukß uveß at vatz 
u txßavaßeß, as jalel tibßeß skaabßil.
41 Echeß bßan taßn unqßa txijun 
qetzeß tu almikaß, tan vaßlen tilon 
u qßiieß tiß u ichßeß. As jit eela 
tilon unqßa txßumileß, tukß u qßiieß, 
tukß u ichßeß. As jalel tibß tilon 
unqßa txßumileß svatzaj.

42 As echat chit la ibßaneß tul 
la ul taama unqßa kamnajeß. 
Tan vichißoleß uvaß kat mujax tu 
txßavaß, as la qßee veßteß. Pet ech 

koj vichißoleß uvaß la aqßax ste tul 
la ul taama, tan yeß la qßee veßteß.
43 As u kuchißoleß uvaß ech 
imujleß echeß taval umaj iia, tan 
ni qßee veßteß as nitesal iqßii. Pet 
ech koj u kuchißoleß uvaß la aqßpu 
sqe tul la ul qaama, tan la oksal 
iqßii. As nipal iyakßil u kuchißoleß 
uvaß nimujleß. Pet ech koj u 
kuchißoleß uvaß la aqßpu sqe tul la 
ul qaama, tan yeß la pal iyakßil.
44 As chibß kuxheß u kuchißoleß 
uvaß ech imujleß echeß taval umaj 
iia. Pet ech koj u kuchißoleß uvaß 
la aqßax sqe tul la ul veßt qaama, 
tan Tiixhla chißol veßteß.
45 Tan ech ni tal umaßt u yol ileß 
uvaß tzßibßamal kan:

As u bßaxa najeß uvaß Adán, 
as isleßl veßt vichißoleß kat 
ibßana taßn u Tiixheß.

Pet ech koj u Cristo uvaß ikaßv 
u Adán, tan Tiixhla aamaeß. 
As aßeß ni aqßon kutiichajil, 
tißk u yoleß.

46 As jit u kuchißoleß bßaxel kat 
aqßax sqe uvaß Tiixhla chißol. Pet 
kat aqßax u chißoleß sqe bßaxa uvaß 
chibß kuxhtuß. As xamtel la aqßax 
veßt u Tiixhla chißoleß sqe,
47 tan vatz txßavaßilla aama kuxh 
u bßaxa Adán, tan tukß kuxh 
unbßiil u txßavaß cheesalkat. Pet 
ech koj vikaßv u Adán uvaß Cristo 
tan aß tzaanajkat tu almikaß.
48 As ech tatin unqßa vatz 
txßavaßilla aamaeß echeß tatin 
u bßaxa najeß uvaß Adán. Pet 
ech qatineß, oß uvaß tzaanaj u 
kutiichajileß tu almikaß echeß 
tatin u Jesús uvaß kat tzaa tu 
almikaß.
49 As echik qatineß echeß tatin 
u Adán bßaxa. Pet ech koj cheel, 

tan la pal veßt oß stuul uvaß 
eqßomal vitxumbßal u Cristo 
sqaßn uvaß tzaanaj tu almikaß.
50 Estißeß ni val sete, vitzßin 
vatzik, tan yeß la uch tok u 
tachaßv u vatz txßavaßilla chißoleß 
xoßl unqßa tenameß uveß at jaqß u 
tijleßm u Tiixheß. As yeß la uch 
tok u chißoleß uveß la qßeei tu u 
atinbßaleß uvaß yeß la qßeekat.

51 As tuk val umaßl u yol sete 
uvaß kat taqß Aak ootziloj sqe 
uvaß yeßxhebßil ootzinik tetz, tan 
jit kajayil oß la kam oß. Pet kajayil 
oß la jalpul u kuchißoleß.
52 As yeß kuxh nacheleß taß sqe, 
tan yup vatz kuxheß la jalpukat u 
kuchißoleß tul la oqßsal vimoxtel 
u trompeta. As tul la oqßsal u 
trompeta, as la ul veßt taama 
unqßa kamnajeß. As yeßl unpajtoj 
la kam veßteß. As aßn la jalpul veßt 
u kuchißoleß.
53 Tan u kuchißoleß uveß niqßeeeß 
as la bßensal veßteß umaßt chißol 
uvaß yeß la qßee veßteß. As u 
kuchißoleß uveß la kami, as la 
bßensal veßteß umaßt chißol uvaß yeß 
la kam veßteß.
54 As tul maßt ijalpul u 
kuchißoleß uvaß yeß la qßee veßteß 
as tul maßt ijalpul u kuchißoleß 
uvaß nikameß tukß umaßt u chißol 
uvaß yeß la kam veßteß, as la 
bßen ibßan veßt umaßt u yol uvaß 
tzßibßamal kan uvaß ech ni tal 
ileß:

Kat sotzyu veßt iqßii u 
kamchileß taßn u Tiixheß, 
tißk u yoleß.

55 ¿Kam kat ibßan viyakßil 
u kamchileß qßi uveß ni 
yatzßon unqßa tenameß? tißk 
u yoleß,

56 tan aß u paaveß ni aqßon 
iyakßil u kamchileß tiß iyatzßax 
unqßa tenameß. As tul ni tabßi 
veßt unqßa tenameß u tzaqßiteß 
uvaß tzßibßamal kan, as nipal veßt 
stuul uvaß yakßinnal veßt u paaveß 
skßatz.
57 ¡As taßntiixh te u Tiixheß! Tan 
Aakeß kat eesan u kamchileß 
sqiß tukß vibßaßnil u Kubßaal 
Jesucristo.

58 Estißeß ni val sete, vitzßin 
vatzik uvaß xoßn veßt ex sve, as 
echabßataj ekßujbßaßt ekßußl tiß u 
Kubßaal Jesús. As yeß la kaßkabßin 
etaama tiß Aak. Pet etoksataj 
etaama tiß ebßanat uvaß nisaß u 
Kubßaal Jesús setiß, tan ootzimaleß 
setaßn uvaß yeßl u bßaßneß la tzßejxi 
uveß nebßan taßn vibßaßnil Aakeß.

Ni tal u Pablo isuuchil 
tiß imolpu unqßa puajeß tu u 

atinbßaleß tetz nachbßal Tiixh

16  1 As tuk untzaqßbße bßen 
umaßt u yoleß uvaß kat 

echßoti tzan sve tiß imolpu unqßa 
puajeß lochbßal tetz unqßa qitzßin 
qatzikeß uvaß niman tetz u Jesús. 
As ech la ebßaneß echeß uveß kat 
val kan te unqßa qitzßin qatzikeß 
skajayil tu u nimla tenameß u 
Galacia.
2 As tu bßaxa qßii tu jun 
xhemaana la etxaa kan unbßooj 
u puajeß xoßl uvaß kat ekßul tu 
umaßl xhemaana. As junun ex la 
kolon kan, aqßal uvaß yeßxhkam 
la etitzßa veßteß tiß imolpeß tul uvaß 
la oon in sexoßl.
3 As oonnal veßt in sexoßl. As la 
vaqß umaßl u ußuj te unqßa qitzßin 
qitzikeß uvaß txaael veßt setaßn, 
tan aß chajaakeß la vaqß bßen tu 

u Jerusalén tukß u puajeß uvaß 
molel setaßn tiß ilochax unqßa 
qitzßin qatzikeß tzitziß.
4 As la bßen chajaak sviß, asoj la 
uch sunvatz uvaß la bßen in.

Ni tal u Pablo uvaß kam la 
ibßaneß tiß toon tu u Corinto
5 As tul la bßen vil ex, as 

bßaxel la pal in tu u Macedonia, 
tan techal la pal in tzitziß. As 
aßn la oon veßt in sexoßl tiß bßen 
vilat ex.
6 As jit kuxh nim la kaaik kan 
in tzitziß sexoßl tiß untxßebßat 
ipal u qßalaeß. As tul la bßen veßt 
in, as la eloch veßt unbßooj in 
tiß unbßen veßteß katil uveß la 
bßenkat in.
7 As yeß nunsaß uvaß yaklu pal 
kuxh in. Pet asoj la ibßan u 
Kubßaal Jesús bßaßnil, as la atin 
unbßooj in sexoßl.
8 Pet la kaa in tzitzaß tu u Éfeso. 
As lanal pal veßt u nimla qßiieß 
uvaß Pentecostés, as aßn la bßen 
ineß,
9 tan nimal uxhchil tzitzaß ni 
saßon tabßit u bßaßnla yoleß uvaß 
ni valeß. As yeß saach unqßa 
uxhchileß nichßoßn taama sviß.

10 Pet asoj la oon u Timoteo 
sexoßl, as la unjaj bßaßnil sete tiß 
uvaß la ekßul veßt naj tibßaßnil, tan 
anteß ni taqßonveß tiß ipaxsal u 
bßaßnla yoleß tiß u Kubßaal Jesús 
echeß uveß nunbßaneß.
11 As yeßxhebßil la ixvan. Pet 
la elocheß, aqßal uvaß achaßv 
iqßaavik tzan sunkßatz. Tan il oß 
nu kutxßebßoneß tukß unqßa qitzßin 
qatzikeß.

12 As echeß u qitzßin qatzik u 
Apolo tan jatpax kuxh unbßeya 

ste tiß bßen iqßelut ex tukß kaßt 
unqßa qitzßin qatzikeß, as yeß kat 
isaß ibßeneß tul uvaß kat val ste. 
As la etil tooneß jatu uvaß la uch 
svatz.

Ni taqß bßen u Pablo itzii te 
unqßa niman tetz 

u Jesús tu u Corinto
13 As atoj chit enachbßal. 

As kaßkabßinißk etaama tiß u 
kßujlebßal ekßußleß. As tioj chit 
etaama la ebßaneß as eyaßlutaj 
etibß.
14 As kam uveß la ebßaneß as tukß 
chit xoßniibß la ebßankat.

15 As ootzimaleß setaßn, vitzßin 
vatzik, uvaß aß unqßa tatin u 
Estéfanas kat niman u Jesús 
bßaxa tu u Acaya. As aßeß uvaß 
ayaßl chit ikßußl kat lochon unqßa 
qitzßin qatzikeß uvaß ni niman u 
Jesús.
16 Estißeß nunjaj bßaßnil sete tiß 
uvaß ech etxumbßaleß la ebßaneß 
echeß uvaß nibßan chajaak tukß 
kaßt unqßa qitzßin qatzikeß uvaß 
ech itxumbßal echeß chajaak. 
As tukß unqßa qitzßin qatzikeß 
skajayil uvaß ni lochoneß tiß 
ipaxsal u bßaßnla yoleß.
17 As vaßl chit untxuqßtxuneß tiß 
uvaß kat ul u Estéfanas, tukß u 
Fortunato, tukß u Acaico uveß 
tzaa sexoßl, tan chajaakeß ni 
bßanon evatz sunkßatz tzitzaß tiß 
unlochpeß.
18 Tan kat ul iyakßinsa chajaak 
vaama echeß uvaß kat ibßan 
chajaak sete. As aß chajaakeß 
la ootzil vibßaßnileß sexoßl 
tukß kaßt unqßa qitzßin qatzikeß 
uvaß eela vitxumbßaleß tukß 
chajaakeß.

bß 16.20 Aß isuuchil u yoleß tu yolbßal griego: Tul la etiixhi etibß, as la itzßubß tibß txala 
etziß sevatzaj.

19 Jankßal unqßa qitzßin qatzikeß 
uvaß at tu unqßa atinbßaleß tetz 
nachbßal Tiixh uvaß tzitzaß tu u 
Asia as ni taqß bßen itzii sete. As ni 
taqß bßen u Aquila itzii sete tukß u 
Priscila as tukß unqßa qitzßin qatzikeß 
uveß ni mol tibß tu vikabßaleß.
20 As ni taqß bßen unqßa qitzßin 
qatzikeß itzii sete skajayil. As 
ayaßl chit ekßußl la etiixhi etibß, 
tan ex niman tetz u Tiixheß. bß

21 Ineß in Pablo, nuntzßibßa bßen 
untzii sete tukß vunqßabßeß.
22 Asoj at umaj uxhchil uvaß yeß 
xoßn u Kubßaal Jesús ste, as la ul 
u kßaxkßoeß stiß. ¡As il u Kubßaal 
Jesús ileß tul veßteß!

23 As aß vibßaßnil u Kubßaal 
Jesucristo la kaa setiß.
24 As xoßn veßt ex sve sekajayil 
taßn vibßaßnil u Jesucristo.
An chiteß. 

Ni taqß bßen u Pablo itzii

1  1 Ineß in Pablo. As in apóstol 
tetz u Jesucristo, tan echeß 

uvaß nisaß u Tiixheß. As in tukß 
u qitzßin qatzikeß u Timoteo ni 
aqßon bßen u ußujeß sete, jankßal 
ex uvaß ex itenam Tiixh uveß 
echen tu u tenam uvaß Corinto 
tukß ex uvaß echen ex tu u Acaya 
skajayil.
2 Aß u Kubßaal Tiixheß tukß u 
Kubßaal Jesucristo la aqßon 
vibßaßnileß setißaj tiß uvaß bßaßn 
etatineß sevatzaj.

Ni tal u Pablo tiß unqßa 
kßaxkßo uvaß nipalebße

3 Qoksataj iqßii u Kubßaal 
Tiixheß, viBßaal u Jesucristo, tan 
Aakeß ni txumun kuvatz. As 
yeß niyaß Aak tiß iyakßinsat u 
qaanxelaleß.
4 As tul nu kupalebße unqßa 
kßaxkßoeß, as niyakßinsa Aak 
u qaanxelaleß, aqßal uvaß la 
kuyakßinsa u taanxelal unqßa 
qitzßin qatzikeß tul la ipalebße u 
kßaxkßoeß. As kam chit iyakßinsat 

Aak u qaanxelaleß, as echat chit 
kuyakßinsat taanxelal unqßa 
qitzßin qatzikeß uveß ni palebßen 
unqßa kßaxkßoeß.
5 As kßuxh nimal unqßa 
kßaxkßoeß nu kupalebße echeß 
uvaß kat ipalebße u Cristo, as 
nimal vibßaßnil u Cristo nibßan 
sqiß unpajte tiß iyakßinsal u 
qaanxelaleß.
6 As tul nu kupalebße unqßa 
kßaxkßoeß, as setißeß la txakonkat. 
As aßeß la yakßinsan vetaanxelaleß. 
As tul niyakßinsa Aak u 
qaanxelaleß, as tiß iyakßinsal 
etaanxelal nibßankat Aak, tan aß 
nisaß Aak uvaß la iloch ex Aak tiß 
ekuyat unqßa kßaxkßoeß echeß uveß 
nu kubßaneß.
7 As yeß la kaßkabßin qaama 
setiß, tan ootzimal sqaßn uvaß 
nekuy unqßa kßaxkßoeß uvaß 
nepalebße echeß nu kubßaneß tul 
nu kupalebße unqßa kßaxkßoeß. 
As niyakßin vetaanxelaleß echeß 
iyakßin u qaanxelaleß.

8 As aß ni qaleß, vitzßin vatzik, 
uvaß la etootzi kam unqßa 
kßaxkßoeß uveß kat kupalebße 

Ikaßv ußuj
uvaß itzßibßa bßen

u Pablo

te unqßa aa Corinto
uvaß ni niman u Jesús

tu u Asia, tan tii chit unqßa 
kßaxkßoeß uveß kat kupalebße. 
As kat qitzßa veßteß uvaß yeß la 
olebß veßt oß tiß kukuyat unqßa 
kßaxkßoeß. As kat qal jeß sqe uvaß 
kamal la kam veßt oß uvaß nik 
qaleß.
9 As ech veßt oßeß echeß umaj 
uxhchil uvaß ni talax ikameß 
uvaß nik qal jeß sqe, aqßal uvaß 
yeß la kukßujbßaß jeß kukßußl tiß u 
kutxumbßaleß. Pet la kukßujbßaß 
kukßußl tiß u Tiixheß, uvaß ni ulsan 
taama unqßa kamnajeß.
10 As Aakeß kat qßalpun veßt oß 
vatz unqßa kßaxkßoeß. As kßujleßl 
kukßußl tiß Aak uvaß la ikol oß Aak 
vatz u kamchileß,
11 asoj la eloch oß tiß enachat 
Tiixh sqiß. As nimal ex la oksan 
veßt iqßii Aak tiß etaqßat taßntiixh 
te Aak tul uvaß la etabßi uvaß 
kat iloch veßt oß Aak vatz unqßa 
kßaxkßoeß, tan tiß uvaß nenach 
Tiixh sqiß.

Ni tal u Pablo uvaß kam stiß 
yeß kat bßen tu u Corinto

12 As nu kutxuqßtxuneß, tan 
ootzimal sqaßn uvaß yeßl umaj 
vaßlexh kat kubßan tiß unqßa 
tenameß, katil uvaß kat palkat oß. 
As echat kat kubßana tul kat pal 
oß sexoßl, tan jik chit kutxumbßal 
kat kubßana, tan Tiixh kat aqßon 
u kutxumbßaleß. As jit tukß unqßa 
vatz txßavaßilla txumbßaleß kat 
kubßankat unqßa jikla txumbßaleß 
sexoßl. Pet tukß vibßaßnil u Tiixheß 
kat kubßankat.
13 As jankßal unqßa yoleß uvaß 
nu kutzßibßa bßen sete, as la 
uch esikßletaß. As la etootzi veßt 
skajayil. As aß ni valeß

14 uvaß kam chit etootzit unbßiil 
u kutxumbßaleß uvaß kat kubßan 
sexoßl, as echat etootzit veßteß 
uvaß techal la txuqßtxun veßt ex 
sqiß echeß oß, tan la txuqßtxun 
veßt oß setiß tu u qßiieß uvaß la ul u 
Kubßaal Jesús unpajte.

15 As kßujleßl chit unkßußl tiß uvaß 
ech la ibßaneß. Estißeß uvaß kat val 
veßt voon sexoßl tikaßpa, aqßal uvaß 
la chiibß veßt ex sviß. As la chiibß 
veßt oß tiß tilat tibß kuvatz unpajte,
16 tan kat vitzßa uvaß la pal vil ex 
tul la bßen in tu u Macedonia. As 
la qßaavik tzan in sexoßl unpajte 
uvaß nik valeß, aqßal uvaß la eloch 
in tiß uvaß kam nisaßvit sviß tiß 
unbßen tu u Judea.
17 As moj tul kat val voon sexoßl 
as yeß kat uch unbßeneß, as kamal 
netaleß uvaß yeß kat vitzßa sbßaßn tiß 
valat unbßeneß. ¿As moj netitzßa 
sviß uvaß vatz txßavaßilla txumbßal 
kuxh vuntxumbßaleß echeß nibßan 
unqßa tenameß? ¿As moj netitzßa 
uvaß kat kuxh vala uvaß la bßen 
in? chßin kat vala. As kat val veßt 
unpajte, ¿uvaß yeßl in la bßen in? 
¡As nisotz ekßußleß bßa!
18 Tan jitßeßch kutxumbßaleß nu 
kubßaneß, as jik chiteß u yoleß uveß 
ni qal sete. As la pal ex stuul uvaß 
jik chiteß u Tiixheß as jik chiteß u 
yoleß uvaß ni qal sete unpajte. As 
jit aß ni qaleß uvaß an chiteß chaj oß 
bßaxa, as la qal veßteß uvaß yeßle 
chaj oß unpajte.
19 As u Jesucristo, viKßaol u 
Tiixheß, uvaß ni qal isuuchil sete, 
in tukß u Silvano tukß u Timoteo, 
as jik chiteß viyol Aakeß. As 
jitßeßch iyolon Aakeß uvaß «kano», 
chaj Aak bßaxa, as «yeßle» la 
ibßaneß, chaj veßt Aak unpajte. 

Pet ni chit ibßan Aak kam uvaß ni 
tal Aak.
20 As jankßal unqßa veeß alel kan 
sqiß taßn u Tiixheß uvaß la taqß 
Aak sqe, as ni chit ibßan Aak taßn 
u Jesucristoeß. As estißeß ni qaleß 
uvaß an chiteß, chßoß ni qaleß tiß 
qoksat iqßii u Tiixheß.
21 As an chit u Tiixheß ni 
yakßinsan u kßujlebßal kukßußleß 
setukß tiß u Cristo. As Aakeß kat 
bßanon bßaßnil sqe.
22 As kat toksa veßt Aak qexhlal 
uvaß oß veßt tetz Aak, tan kat 
toksa veßt Aak u Tiixhla Espíritu 
tu u qaanxelaleß, texhlal tetz uvaß 
la chit ibßan Aak jankßal uvaß alel 
kan taßn Aak uvaß la ibßan Aak 
sqiß.

23 As aß u Tiixheß ootzin tetz 
uvaß kam stiß yeß kat oon veßt in 
sexoßl unpajte, tan tiß uvaß yeß la 
bßen untxumunsa etaama. As 
estißeß yeß kat oon in tu u Corinto.
24 As jit aß ni valeß uvaß oß la alon 
sete kam la ebßaneß tul nimamal 
u Tiixheß setaßn. Pet aß ni valeß 
uvaß la kuloch ex tiß uvaß la chiibß 
ex sevatzaj, tan ootzimal svaßn 
uvaß kßujleßl chit ekßußl tiß Aak.

2  1 Estißeß kat val veßt jeß sve 
uvaß yeß la bßen untxumunsa 

vetaanxelaleß tul la oon in sexoßl 
unpajte.
2 Tan asoj la kuxh bßen 
untxumunsa ex, ¿as abßil qßi la 
chiibßisan veßt in? Tan aß ni valeß 
uvaß ex la chiibßisan in.
3 As tul kat untzßibßa bßen u ußujeß 
sete bßaxa, as tii unbßiil unqßa 
yoleß uvaß kat val sete, tan aß kat 
vala uvaß la ejalpu vetxumbßaleß. 
As yeß la etxumunsa vaama 
tul la oon in sexoßl, tan exeß la 

chiibßisan in uveß nik valeß. As 
kßujlik chit unkßußl setiß tiß uvaß 
eela kuchiibß skukajayil la 
ibßaneß.
4 As tul uvaß kat untzßibßa bßen 
u bßaxa ußujeß sete, as tukß chit 
txumußm tukß chit oqßel kat 
untzßibßa bßen tan yeß vootzalike 
moj bßaßn la bßen sete moj yeßle. 
As tiß koj etxumunsaleß kat 
untzßibßakat bßen u yoleß sete, pet 
tiß uvaß la etootzi uvaß xoßn chit 
veßt ex sve.

Nisotzsa u Pablo
ipaav u uxhchileß 

uveß ni bßanon u vaßlexheß ste
5 As echeß u uxhchileß uvaß kat 

txumunsan in as jit kuxh ineß 
kat itxumunsa in, pet at ex kat 
txumun ex staßn unpajte. As jit 
aß ni valeß uvaß la bßanchu umaj 
vaßlexh ste.
6 Pet kat kuxh ibßanlu veßteß kam 
uvaß kat ebßan te u uxhchileß tiß 
ijikbßaßl vitxumbßaleß, tan nimal 
ex uvaß kat ikßul tibß eyol tiß u 
kßaxkßoeß uvaß kat ebßan ste.
7 Pet aal la esotzsa veßt ipaav 
cheel. As la eyakßinsa taama, 
aqßal uvaß yeß la yan veßt u 
taanxelaleß taßn txumußm.
8 Estißeß ni val veßt sete uvaß la 
ekßuch u bßaßneß te u uxhchileß 
unpajte, aqßal uvaß la bßen ste 
uvaß xoßn chit veßt sete.
9 As estißeß uvaß kat untzßibßa bßen 
u ußujeß sete bßaxa, tan aß ni valeß 
uvaß la vootzi ma la enima unqßa 
yoleß uvaß ni val sete moj yeßle.
10 Tan abßil uvaß la esotzsa 
ipaav tiß umaj vaßlexh uvaß kat 
ibßan sexoßl, as la unsotzsa 
ipaav unpajte. Asoj an chittuß 

a 2.13 Kat oon veßt u Tito kßatz u Pablo tu u Macedonia. As bßaßn veßt u yoleß uvaß bßex 
tal u Tito te u Pablo tiß unqßa aa Corinto. As bßex tal veßt u Tito te u Pablo tiß uvaß kat 
nimal viyol u Pablo taßn unqßa aa Corinto. Estißeß nitxuqßtxun veßt u Pablo tul itzßibßat 
Ikaßv u ußujeß te unqßa aa Corinto 2.14-17. As at kaßt unqßa yol tu u capítulo 7.5-16 uvaß 
kat tal u Pablo tiß u Tito.

uvaß kat ibßan u uxhchileß umaj 
vaßlexh, as vatz u Jesucristo 
la unsotzsakat ipaav. Pet tiß 
elochpeß sekajayil nunbßankat,
11 aqßal uvaß yeß la olebß 
u Satanás tiß iyansat u 
kutxumbßaleß, tan at sukukßußl 
uvaß nichuk u Satanás txumbßal 
sqiß.

Ni tal u Pablo 
uvaß nik ixaan taama 

tul atik tu u Troas
12 As tul kat oon veßt in tu u 

tenam uvaß Troas tiß unpaxsat u 
bßaßnla yoleß tiß u Cristoeß, as kat 
vil veßteß uvaß aß u Kubßaal Tiixheß 
kat bßanon uvaß nik isaß unqßa 
tenameß tabßil u bßaßnla yoleß uvaß 
nik valeß.
13 As nikat ixaan veßt vaama tul 
atik in tzitziß, tan yeßl u qitzßin 
qatzikeß nik tuleß uvaß Tito. Estißeß 
uveß kat vaqß veßt kan unqßa 
uxhchileß tu u Troas. As kat 
bßen veßt in tu u Macedonia tiß 
unkßulat vibß tukß u Tito. a

Ni taqß u Pablo taßntiixh te u 
Tiixheß tiß u bßaßnla yoleß uvaß 
nipaxsal tulaj unqßa tenameß
14 As ni vaqß taßntiixh te 

u Tiixheß, tan tukß vibßaßnil 
u Cristoeß, as bßaßn ni qelkat 
staßn. As nitxakonsa oß Aak tiß 
ipaxsal u bßaßnla yoleß tulaj unqßa 
tenameß. As tul nu kupaxsa u 
bßaßnla yoleß xoßl unqßa tenameß 

tiß uvaß la tootzi unqßa tenameß u 
bßaßnla yoleß, as ech chiteß echeß 
txßumtxßulla tzßakabßal,
15 tan vatz u Tiixheß as ech oßeß 
echeß txßumtxßulla tzßakabßal tul 
nu kupaxsa u bßaßnla yoleß tiß u 
Cristoeß xoßl unqßa tenameß uvaß 
ni niman, as tukß xoßl unqßa 
tenameß uveß yeß ni niman.
16 As vatz unqßa tenameß uvaß 
yeß ni niman, as ech kupaxsat 
u bßaßnla yoleß svatz echeß umaj 
kam uvaß vaßl ixeval. As yeßl 
itiichajil unqßa tenameß kßatz u 
Tiixheß la ibßaneß, tan yeß ninima 
u bßaßnla yoleß. Pet ech koj unqßa 
tenameß uvaß ni niman, tan ech 
kupaxsat u bßaßnla yoleß svatz 
echeß txßumtxßulla tzßakabßal, tan 
at itiichajil unqßa tenameß kßatz 
u Tiixheß staßn. As ech nibßaneß 
tul nipaxsal u bßaßnla yoleß tiß u 
Cristoeß tulaj unqßa tenameß. As 
yeßxh jankßal unqßa uxhchileß 
uvaß aqßel ste tiß uvaß la ipaxsa 
u bßaßnla yoleß. Pet ech koj oß, 
tan aqßel sqe uvaß la kupaxsa u 
bßaßnla yoleß,
17 tan jitßeßch kupaxsat u bßaßnla 
yoleß echeß uveß nibßan unjoltu 
unqßa uxhchileß uvaß aß kuxh ni 
titzßa itxßakat ipuaj tiß ipaxsal 
viyol u Tiixheß. Pet jik chit 
ni qal isuuchil u yoleß vatz u 
Tiixheß, tan Aakeß kat chajon oß 
tiß kupaxsataß. As tiß uvaß at veßt 
ok oß kßatz u Cristo, as estißeß nu 
kupaxsa u bßaßnla yoleß tiß Aak.

Aß u Jesús kat kßujbßaßn 
kan u Pablo tiß talax 

isuuchil u akß tzaqßiteß

3  1 Pet jit tiß uvaß la ekßul oß 
ni qalkat unqßa yoleß sete 

unpajte. As jit tzßajinal la qeqßo 
tzan umaj ußuj tiß uvaß la ekßul 
oß echeß uveß nibßan unkaßt unqßa 
uxhchileß. As mitaßn la kujaj 
umaj ußuj sete tiß uvaß la kßulpu 
veßt oß xoßl joltu unqßa tenameß.
2 As bßenameen ni qulsa ex 
sukukßußl, tan ech u bßaßneß uvaß 
nebßan sevatzaj echeß umaj ußuj 
uvaß la sikßleli taßn unjoltu unqßa 
tenameß tiß tootzitaß uvaß jik chit 
chusel ex tiß u bßaßnla yoleß tiß u 
Cristoeß.
3 As ootzimal ex taßn unqßa 
tenameß uvaß nimamal u Cristoeß 
setaßn echeß uvaß kat bßex qal 
sete. As jitßeßch exeß echeß u 
tzßibßeß uvaß tzßibßamal vatz u 
lepkin kßubßeß moj vatz u ußujeß. 
Pet la til ex unqßa tenameß 
uvaß atoßk u bßaßnla yoleß tu 
vetaanxelaleß taßn u Tiixhla 
Espíritu uvaß aqßel sete taßn u 
islich Tiixheß.

4 As yeß nu kuxoßveß tiß qalat 
unqßa yoleß setiß, tan kßujleßl chit 
kukßußl tiß u Tiixheß taßn u Cristo.
5 As yeß ni qaleß uvaß la olebß oß 
skujunal tiß ipaxsal u bßaßnla 
yoleß tiß u Cristo xoßl unqßa 
tenameß. Pet aß u Tiixheß ni aqßon 
kutxumbßal stiß.
6 As Aakeß kat aqßon kutxumbßal 
tiß qalat isuuchil u akß tzaqßiteß 
tiß u Cristo. As jit u tzaqßiteß ni 
qal isuuchil uvaß tzßibßamal kan 
vatz u lepkin kßubßeß. Pet tiß u 
akß txumbßaleß as tiß u Tiixhla 

Espíritu ni qalkat, tan yeß la 
ibßaneß uvaß at kutiichajil kßatz 
u Tiixheß taßn u tzaqßiteß uvaß 
tzßibßamal kan vatz u kßubßeß. Pet 
ech koj u Tiixhla Espíritu, tan at 
kutiichajil kßatz u Tiixheß staßn.

7 As u tzaqßiteß uvaß tzßibßamalik 
kan vatz u kßubßeß, uvaß nik eqßon 
unqßa tenameß tu u kamchileß, as 
teqßo veßt taama unqßa tenameß 
stiß. As yeß nik itxßak unqßa 
tenameß isajit vilitzßkabßan 
vivatz u Moisés, as kßuxh qßoon 
kuxh nikat ipal veßt ilitzßkabßan 
vivatzeß.
8 Pet nim talcheß u akß tzaqßiteß 
tiß u tzaqßiteß uvaß tzßibßamal kan 
vatz u kßubßeß. As ni tok u Tiixhla 
Espíritu tu u qaanxelaleß taßn u 
akß tzaqßiteß.
9 As u bßaxa tzaqßiteß, as nik 
toksal iqßii, kßuxh yeß kat ok oß 
jikla aamail staßn, tan tiß uvaß yeß 
ni qolebßeß tiß kunimataß. ¿As aß 
kol yeß nibßan u akß tzaqßiteß qßa? 
Tan xoßvebßal talcheß tiß u bßaxa 
tzaqßiteß, tan aßeß ni oksan oß jikla 
aamail vatz u Tiixheß.
10 As kßuxh nik toksal iqßii u 
tzaqßiteß uvaß tzßibßamal kan vatz 
u kßubßeß, as tul kat ilpu vibßaßnil 
u akß tzaqßiteß, as kat el veßt iqßii 
u bßaxa tzaqßiteß.
11 As kßuxh nik tosal iqßii u bßaxa 
tzaqßiteß uvaß kat pal viyakßileß, as 
aal kat ok veßt iqßii u akß tzaqßiteß 
uvaß yeß la pal viyakßileß.

12 As tiß uvaß ootzimal sqaßn 
uvaß at pal viyakßil u akß tzaqßiteß 
tiß u bßaxa tzaqßiteß, as estißeß yeß 
nu kuxoßveß tiß qalat isuuchil u 
yoleß sete.
13 As jitßeßch nu kubßaneß echeß 
uvaß nik ibßan u Moisés tul nik 

toksa aak umaßl u sußt jaqß ivatz, 
tiß uvaß yeß la til unqßa tenameß 
ipal iyakßil ilitzßkabßan vivatzeß.
14 Pet yeß kat pal unqßa tiaal 
Israel stuul. As echat chit cheel, 
tan tul nik isikßlel tu u Oßt 
Testamento uvaß kßujlik kan, as 
yeß nipal unqßa tenameß stuul, 
tan at umaßl u vaaß ni majon 
vitxumbßaleß uvaß echeß u sußteß 
uvaß atik ok jaqß ivatz u Moisés. 
As yeßxhkam eloj. As lanal 
ok veßt unqßa tenameß kßatz u 
Cristoeß, as aßn la pal veßteß stuul.
15 Pet antel kuxh isikßlel 
unqßa yoleß cheel uvaß itzßibßa 
kan u Moisés. Pet yeß nipal 
unqßa tenameß stuul, tan majel 
vitxumbßaleß tiß tootzil isuuchil 
u yoleß echeß u sußteß uvaß nik 
majon ivatz u Moisés vatz unqßa 
tenameß.
16 Pet tul la ikßaxa tibß umaj 
uxhchil tiß tok kßatz u Kubßaal 
Jesús, as aßn la pal veßt u 
uxhchileß tisuuchil u yoleß, tan 
kat el veßt u veeß ni majon 
vitxumbßaleß.
17 As unvatzul kuxh u Kubßaal 
Jesús tukß u Tiixhla Espíritu. As 
abßil at u Tiixhla Espíritu skßatz 
taßn u Kubßaal Jesús, as maßt tel 
chßußl kßatz u bßaxa tzaqßiteß. As 
ninima veßt u akß tzaqßiteß.
18 As jankßal oß uvaß jit majel u 
kutxumbßaleß, as niqoksa veßt 
iqßii u Jesús. As aal nijalpu veßt 
Aak u kutxumbßaleß. As ni taqß 
veßt Aak vitxumbßaleß sqe tiß uvaß 
ech veßt u kutxumbßaleß echeß 
vitxumbßal Aakeß. As aß u Kubßaal 
Jesús ni bßanon, uvaß unvatzul 
kuxh veßt Aak tukß u Tiixhla 
Espíritu.

4  1 As estißeß yeß la kaßkabßin 
qaama tiß kupaxsat u bßaßnla 

yoleß sexoßl, tan kat itxum u 
Tiixheß kuvatz. As kat taqß Aak 
u qijleßmeß tiß kupaxsat u bßaßnla 
yoleß.
2 As kat qitzßa uvaß yeß la kubßan 
unqßa vaßlexhla txumbßaleß 
uveß nu kuxh ijutxil ibßancheß 
uveß chßixubßal chit talpeß, tan 
yeßxhebßil nu kumaxtibße. As 
yeßl isuuchil u bßaßnla yoleß nu 
kujalpu vatz u Tiixheß. Pet 
jik chit ni qal isuuchil. As nu 
kukßuch veßt vatz unqßa tenameß 
uveß jik chit u kutxumbßaleß nu 
kubßaneß.
3 Pet asoj at unqßa uxhchileß uvaß 
yeß paloj tu visuuchil u bßaßnla 
yoleß uvaß nu kupaxsa tiß u Cristo, 
as aß uxhchileß uvaß yeßl itiichajil 
ati kßatz u Tiixheß,
4 tan aß u txßißlanajeß uveß ni 
toksa tibß tiixhil vatz u txßavaßeß 
ni sotzsan ikßußl unqßa uxhchileß 
uveß yeß ni niman u Tiixheß. 
Estißeß yeß nipal veßt unqßa 
uxhchileß tu visuuchil u bßaßnla 
yoleß tiß toksal iqßii u Cristo 
uvaß la txijun u taanxelal unqßa 
uxhchileß. As tul unvatzul kuxh 
u Cristo tukß u Kubßaal Tiixheß.
5 As jit oß ni qal qibß uvaß oß 
veBßooqßoleß. Pet aß isuuchil u 
yoleß uveß nu kupaxsa sexoßl uvaß 
aß u Jesucristo u kuBßooqßoleß. 
As ni qoksa qibß lochol etetz tiß 
etootzit isuuchil vibßaßnil Aakeß.
6 As u Tiixheß kat alon uvaß la 
txijun u sajeß tu u toktoeß. As 
Aakeß u txijun tetz u qaanxelaleß, 
aqßal uvaß la pal oß stuul tiß 
qoksat iqßii u Tiixheß uvaß nikßuch 
u Jesucristo sqe.

Ni tal u Pablo 
uvaß kßujleßl chit ikßußl, 

kßuxh nipalebße u kßaxkßoeß
7 As ech qatineß echeß umaj 

tzßaj xhißl uvaß yeß tii ipaxeß, as 
aqßel veßt sqe taßn u Tiixheß tiß 
ipaxsal u bßaßnla yoleß tiß u Cristo 
uvaß ech veßt tatineß echeß umaj 
kam uvaß nim ijaßmil. Estißeß la 
til veßt unqßa tenameß uvaß jit oß 
ni aqßon iyakßil u yoleß. Pet aß u 
Tiixheß ni aqßon iyakßil.
8 As mamaßla kßaxkßo nu 
kupalebße. As yeßl oß nipal 
kukßußl. As kßuxh nixaan qaama 
taßn unqßa kßaxkßoeß, as yeßl u 
kßujlebßal kukßußleß nu kutzßejeß.
9 As nu kutiluleß. As yeßl oß ni 
qelebßel kan. As kßuxh at uxhchil 
ni alon kuyatzßpeß, as yeß ni tolebß 
sqiß.
10 As kßuxh katil kuxh echenkat 
oß, as atoßk oß vatz u kamchileß 
bßenameen, echeß uvaß kat 
ipalebße u Jesús, aqßal uvaß la 
kukßucheß uvaß at veßt ok Aak 
sukukßatz bßenameen, tan isleßl 
Aak sqiß.
11 As jankßal oß uvaß at kutiichajil 
kßatz u Tiixheß, as at veßt ok oß 
vatz u kamchileß sbßenameen, 
tiß uvaß nimamal veßt u Jesús 
sqaßn, aqßal uvaß la ootzili uvaß at 
kutiichajil kßatz u Tiixheß taßn u 
Jesús.
12 As setiß nu kupalebßekat 
kßaxkßo. As bßiit kuxh yeß nu 
kukameß, tiß uvaß la pal ex 
tisuuchil u yoleß tiß vetiichajileß 
kßatz u Tiixheß.

13 As techal la qal isuuchil 
u bßaßnla yoleß, tan ech ni tal 
u qaanxelaleß echeß nik tal u 

taanxelal u tzßibßan tetz u yoleß 
uvaß ech ni tal ileß:

Kßujleßl chit unkßußl tiß u 
Tiixheß,

estißeß uvaß kat val veßt 
u yoleß.

14 As ootzimaleß sqaßn uvaß aß 
u Tiixheß kat ulsan taama u 
Kubßaal Jesús. As echat la ibßan 
Aakeß sqe, tan la tulsa veßt Aak 
qaama unpajte. As la teqßo veßt oß 
Aak setukß tu u veeß atkat Aak.
15 Estißeß ni qal sete, kam kuxh 
unqßa kßaxkßoeß nu kupalebße, as 
tiß elochpeß nu kubßankat. As 
nimal chit ex la oksan iqßii u 
Tiixheß tiß u bßaßnileß uvaß kat 
ibßan Aak sete. As la etoksa 
veßt iqßii Aak tukß unqßa qitzßin 
qatzikeß xoßl joltu unqßa tenameß 
uvaß nipaxsalkat viyol Aakeß.

16 Estißeß uvaß yeß la pal kukßußl 
tiß kupaxsat u bßaßnla yoleß tiß 
u Cristo, tan ootzimal sqaßn 
uvaß kßuxh nipal veßt iyakßil u 
kuchißoleß, as aal niyakßin veßt u 
qaanxelaleß jun qßii.
17 As nu kunacheß uvaß palchimal 
kuxheß unqßa kßaxkßoeß uveß nu 
kupalebße cheel vatz u txßavaßeß. 
As jit tii nu kunacheß, tan an 
chit unqßa kßaxkßoeß la lochon 
oß, tan aßeß la eqßon oß tu u nimla 
bßaßnileß tiß qoksat iqßii u Tiixheß.
18 As yeßl qaama atoßk tiß unqßa 
veeß uvaß naßl vatz u txßavaßeß, 
tan palchimal kuxheß unqßa veeß 
skajayil. Pet ech koj u nimla 
bßaßnileß uvaß yeß naßl, as aßeß atoßk 
qaama stiß, tan yeßl imoxtel ati.

5  1 As ootzimal sqaßn uvaß ech 
kuxh u kuchißoleß echeß umaj 

tabernáculo uvaß la eßpuli. As la 
taqß u Tiixheß umaßt kuchißol tu 

almikaß uvaß yeßl iyaßtebßal echeß 
umaj kabßal uvaß yeß la eßpuli, tan 
jit umaj naj bßanol tetz tukß iqßabß.
2 As aß chit ni tal qaama uvaß 
oora koj la kukßul umaßt u 
kuchißoleß uvaß la aqßpu sqe tul la 
oon oß tu almikaß.
3 As tuk chit eloj oßeß taß tu u 
kuchißoleß u vaaß, as yeßl oßeß taß 
lakoj kaa oß tßosli tan tu kukßul 
umaßt u kuchißoleß uvaß aß u 
Tiixheß tuk aqßon sqe.
4 As tul atil oß tu u kuchißoleß 
uvaß echeß tabernáculo, as nu 
kupalebße kßaxkßo tukß txumußm. 
Pet jit aß ni qaleß uvaß la kam oß 
echeß teesal umaj oßtla oksaßm 
sqiß. Pet aß ni tal qaama uvaß oora 
koj la kukßul umaßt u kuchißoleß 
uvaß echeß umaj akß oksaßm, aqßal 
uvaß la sotz u kuchißoleß uvaß 
echeß lakich pach. As isleßl veßt 
oß la ibßaneß tukß u kuchißoleß uvaß 
akßnale uvaß yeßl veßt imoxtebßal 
ati.
5 As aß u Tiixheß kat cheesan oß 
tiß uvaß ech la kubßaneß. As Aakeß 
kat oksan u Tiixhla Espíritu 
tu u qaanxelaleß kßuchbßal tetz 
uvaß techal tuk ibßan Aak jankßal 
unqßa bßaßnileß uvaß alel kan sqiß 
taßn Aak.

6 Estißeß uvaß kßujleßl chit kukßußl 
tiß u Kubßaal Jesúseß sbßenameen. 
As ootzimal sqaßn uvaß tul atil 
oß tu u kuchißoleß uvaß echeß 
tabernáculo, as yeßl oß oonoj oß 
kßatz Aak.
7 As kßuxh yeßl Aak ni qileß, as 
kßujleßl chit kukßußl tiß Aak.
8 As nu kusaß uvaß la qaqß kan 
u kuchißoleß vatz u txßavaßeß tiß 
qatin kßatz u Tiixheß, tan tiß uvaß 
kßujleßl chit kukßußl tiß Aak.

9 As kßuxh yeßxnaj qaqßat kan u 
kuchißoleß as moj maßt qaqßat kan, 
as ni qok ilil tiß uvaß la chiibß veßt 
Aak sqiß,
10 tan techal chit la kukßuch qibß 
vatz u Cristoeß tul la ibßan Aak 
kusuuchil kam uvaß kat kubßana 
vatz u txßavaßeß. As kßuxh bßaßn 
as moj vaßlexh kat kubßana, as 
junun oß la kukßul ichßexel uveß 
kat kubßana tul uvaß atiktel oß tu 
kuchißoleß.

Niyolon u Pablo
tiß ipaxsal u bßaßnla yoleß

tiß uvaß yeßl ixoßl 
unqßa uxhchileß tukß u Tiixheß
11 As ootzimal sqaßn uvaß 

xoßvebßal talcheß u Kubßaaleß. As 
estißeß nu kubßeya veßt te unqßa 
tenameß tiß uvaß la inima unqßa 
yoleß uvaß ni qaleß. As kßuxh 
ootzimal veßt u kutxumbßaleß taßn 
Aak uvaß jik chit ni qal isuuchil 
u yoleß, as aß ni qaleß uvaß la koj 
chit pal ex stuul tiß tootzileß.
12 As aß ni qaleß uvaß la txuqßtxun 
ex sqiß, tan yeßl oß ni qoksa 
kuqßii sevatz unpajte. Pet aß ni 
qaleß uvaß la chee veßt eyol tiß 
ekßulbßet unqßa uxhchileß uvaß ni 
toksa jeß iqßii tiß unqßa txumbßaleß 
uveß nibßan sevatz. Pet yeß ni 
titzßa uvaß at u vaßlexheß tu u 
taanxelaleß.
13 Pet asoj nu kupaasa iviß tiß 
talax isuuchil u bßaßnla yoleß 
sete, as tiß qoksat iqßii u Tiixheß 
nu kubßankat. Pet asoj jik nu 
kubßaneß, as tiß elochpeß nu 
kubßankat.
14 As kam uvaß nu kubßan sevatz, 
tan tiß uvaß xoßn oß te u Cristo 
nu kubßankat. As ootzimal veßt 

sqaßn uvaß kat kam Aak tiß unqßa 
tenameß skajayil. Estißeß uvaß vatz 
u Tiixheß, as kat ibßan u Jesús 
kuvaatzil skukajayil, tiß kukameß 
vatz u paaveß.
15 As kat kam veßt Aak tiß unqßa 
tenameß skajayil, aqßal uvaß jit 
u kutxumbßaleß la qeqßola tetz, 
jankßal oß uvaß at kutiichajil kßatz 
u Tiixheß. Pet aß veßt vitxumbßal 
u Jesúseß la qeqßola tetz uvaß kat 
kam sqiß. As kat ul taama Aak 
unpajte.

16 Estißeß uvaß jitßeßch ni qitzßa 
cheel tiß umaj uxhchil echeß uvaß 
nik qitzßa bßaxa, tul uvaß yeßxnik 
ok oß kßatz u Cristo, tan aß kuxh 
unqßa vatz txßavaßilla txumbßaleß 
eqßomalik sqaßn. As kßuxh ech 
nik qitzßa tiß u Cristo bßaxa, pet 
ech koj cheel, tan jitßeßch ni 
qitzßa veßteß tiß Aak,
17 tan abßil uvaß at veßt ok 
kßatz u Cristo, as akßnal veßt 
vitxumbßaleß. As kat sotzyu veßt 
vitxumbßaleß uvaß eqßomalik staßn 
sbßaxa. As aß veßt u akß txumbßaleß 
eqßomal staßn cheel.
18 As u akß txumbßaleß uvaß 
eqßomal sqaßn cheel, as aß u 
Tiixheß kat aqßon sqe, tan 
tiß vikamebßal u Cristoeß kat 
ikßujbßaßkat kan u Tiixheß uvaß 
yeßl veßt kuxoßl tukß Aak. As Aakeß 
kat aqßon veßt qijleßm tiß kupaxsat 
u yoleß uvaß kßujbßaßmal kan taßn 
Aak.
19 As aß u yoleß uvaß tiß 
vikamebßal u Cristo, as an kuxh 
u Tiixheß kat bßanon uvaß la uch 
tok unqßa tenameß kßatz Aak. As 
yeßl ixoßl unqßa tenameß tukß Aak 
la ibßaneß. As la uchi uvaß yeßl veßt 
ipaav unqßa tenameß la toksa veßt 

Aak stuul. As Aakeß kat aqßon 
kan sqe tiß uvaß la bßen kupaxsa u 
yoleß, aqßal uvaß la uch tok unqßa 
tenameß kßatz Aak.
20 As oß bßanol ivatz u Cristoeß. 
As tul ni qal u yoleß, as eela kuxh 
stukß uvaß aß u Tiixheß niyoloneß. 
Estißeß tukß vibßii u Cristoeß ni qal 
sete, enimataj u bßaßnla yoleß tiß u 
Cristoeß, tiß uvaß yeßl exoßl tukß u 
Tiixheß la ibßaneß,
21 tan kat ibßan u Tiixheß uvaß 
kßuxh yeßl ipaav u Cristoeß ati, 
as Aakeß kat eqßon u kupaaveß, 
tiß uvaß la toksa veßt oß u Tiixheß 
jikla aamail taßn u Cristoeß, 
jankßal oß uvaß at veßt ok oß kßatz 
Aak.

6  1 Estißeß ni qal sete, oß uvaß 
oß lochonaal kßatz u Tiixheß, 

uvaß yeß la etixva kan vibßaßnil 
Aakeß uvaß kat ibßan Aak setiß,
2 tan ech kat tal kan Aak ileß:

Tul uvaß kat eetzßa veßt in, as 
kat vabßi vayoleß uvaß kat 
aal sve.

As tul uvaß kat ajaj sve uvaß la 
unloch axh, as kat unloch 
axh, tißk Aak.

Estißeß ni qal sete uvaß la etitzßa 
Aak cheel. As cheel at veßt 
vibßaßnil Aakeß setiß tiß isotzsal 
epaav.

3 As yeßl umaj vaßlexh nu 
kubßaneß uvaß la kaßkabßin taama 
unqßa uxhchileß staßn, tiß uvaß yeß 
la eesal iqßii uveß nu kubßaneß tiß 
ipaxsal viyol u Tiixheß.
4 As nu kukßucheß uvaß oß 
lochonaal kßatz u Tiixheß, tan 
kam kuxh unqßa kßaxkßoeß nu 
kupalebße. As yeß nipal kukßußl tiß 
kukuyat unqßa kßaxkßoeß. As ati 
uvaß nixaansan qaama.

5 As kat qßospu veßt oß. Kat oksal 
oß tu u kaarsa. As kat kukuy 
unqßa sikßißmeß uveß nikat ibßan 
unqßa tenameß, tul nik tul iviß sqiß. 
As chajpuul yeß nu kuvat taßn u 
qaqßoneß. As kat kukuy kuvaßy 
unpajte.
6 As jik chit kutxumbßal kat 
kubßana, tan ootzimal vibßaßnil 
u Tiixheß sqaßn. Kat kukuy unqßa 
uxhchileß uvaß kat xeßt sqiß. As 
aß u bßaßneß kat kubßan sexoßl. As 
nu kukßucheß uvaß at u Tiixhla 
Espíritu sukukßatz, tan tukß chit 
qaanxelal nu kuxoßni ex.
7 As jik chit nu kuyoloneß tukß 
viyakßil vibßaßnil u Tiixheß. As tukß 
chit jikla aamail nu kutxakonsa 
viyol u Tiixheß echeß umaj sol 
uvaß bßanel tucheß tiß ikolat tibß 
vatz umaj chßaßo as moj tiß ibßen 
ibßanat chßaßo.
8 As kßuxh ni toksal kuqßii moj 
ni teesal kuqßii, as kßuxh bßaßn 
kuyolbßeleß as moj yeßle, as yeß la 
yaß oß tiß ipaxsal viyol u Tiixheß. As 
kßuxh la alpu sqiß uvaß oß chulin 
yol, as jik chit nu kuyoloneß.
9 As kßuxh ni talpeß uvaß yeß 
ootzimal oß, as tul ootzimal oß 
taßn unqßa uxhchileß. As kßuxh at 
uxhchil ni alon uvaß bßiit kuxh 
yeß nu kukameß, as isleßltel oß. As 
kßuxh nu kukßaxbßisaleß, as yeßl oß 
nu kukameß.
10 As kßuxh nu kutxumuneß, as 
at veßt chiibßichil tu u qaanxelaleß 
sbßenameen. As kßuxh oß meebßaß, 
as nimal unqßa uxhchil ni qal u 
bßaßnla yoleß ste. As ech veßt tatin 
unqßa uxhchileß echeß txßioliqßii 
nibßan taßn unqßa yoleß. As kßuxh 
yeßl qetz ati, as qetzeß vibßaßnil u 
Tiixheß skajayil.

11 As tukß chit qaanxelal kat 
qal isuuchil unqßa yoleß sete, 
vitzßin vatzik, ex aa Corinto. As 
tukß chit qaanxelal kat kuxoßni 
ex.
12 As yeßl ex ni qixva ex. Pet ex 
ni ixvan oß.
13 As ech kuyoloneß sete echeß 
iyolon umaj bßaala te unqßa meßal 
ikßaoleß tiß kujajat bßaßnil sete. 
Ebßantaj bßaßnil sqe. As ayaßloj 
chit ekßußl la exoßni oß echeß uvaß 
nu kubßan sete.

Jit eela itxumbßal 
unqßa niman tetz u Jesús 
tukß unqßa uxhchileß uvaß 

yeß ni niman Aak 
14 As yeß la ibßaneß uvaß 

unvatzul kuxh etxumbßal tukß 
unqßa uxhchileß uvaß yeß ni niman 
u Jesús, tan yeßl tokebßal u jikla 
txumbßaleß kßatz unqßa vaßlexhla 
txumbßaleß uvaß nibßan unqßa 
uxhchileß. As unqßa uxhchileß 
uvaß txijumal u taanxelaleß taßn 
u bßaßneß, as yeß la ibßaneß uvaß la 
ikßul tibß iyol tukß unqßa uxhchileß 
uvaß echen u taanxelaleß tu u 
toktoeß tiß ibßanat u vaßlexheß,
15 tan yeß la uch ikßulat tibß u 
Cristoeß tukß u txßißlanajeß. As 
echat kuxh unqßa niman tetz u 

aa 6.17 Aß isuuchil u yoleß tu yolbßal griego: as at isuuchil junun unqßa yoleß uvaß ech 
ni tal ileß: «Ekanak unqßa veeß alel svaßn uvaß yeß la uch ekanataß.»

Cristoeß tukß unqßa uxhchileß uveß 
yeß ni niman Aak.
16 As yeß la uch qatin kßatz unqßa 
tzeß tiixheß, tan oß tatinbßal u 
islich Tiixheß echeß uvaß ni tal 
Aak, tan ech tal kan Aak ileß:

La jejebß in kßatz vuntenameß. 
As la xaan in xoßl 
vuntenameß.

As ineß viTiixheß. As aßeß 
vuntenameß, tißk Aak.

17 As ech ni tal umaßt u yol ileß:
Estißeß ni val sete: «Elojtaj 

chßußl ex xoßl unqßa 
uxhchileß. As ejetzßtaj el 
etibß skßatz.

As ebßanak unqßa veeß alel 
svaßn uvaß yeß la uch 
ebßanataß. aa

As la unkßul veßt ok ex 
sunkßatz.

 18 As ineß in veBßaaleß;
as exeß ex meßal unkßaol,»
tißk u Tiixheß uvaß nim 

talcheß.

7  1 As la qal sete, vitzßin vatzik 
uvaß xoßn chit ex sve, as 

sqißeß kat talkat kan u Tiixheß 
unqßa yoleß. Estißeß qeesataj qibß 
vatz u vaßlexheß uvaß la yansan u 
kuchißoleß tukß u qaanxelaleß. As 
kuyaßlutaj qibß tiß uvaß jik chit u 
kutxumbßaleß la ibßan vatz Tiixheß 
tiß kuxoßvat Aak.

Nichiibß u Pablo
tiß uvaß kat ijalpu

unqßa aa Corinto vitxumbßaleß
2 As ekßultaj ok oß tukß 

etaanxelal, tan yeßl umaj ex nu 
kubßan vaßlexh sete. As yeßl umaj 

ex nu kuyansa etxumbßal. As yeßl 
ex nu kumaxtibße ex.
3 As echeß in uvaß in Pablo, as 
yeßle uvaß epaav koj nunchukeß 
tul ni val u yoleß sete, tan alel 
chiteß svaßn uvaß xoßn chit ex sve, 
tan unvatzul kuxh veßt in setukß 
tiß u Cristo, kßuxh eela kukameß 
as moj tul isleßl oß.
4 As kßujleßl chit unkßußl setiß. 
As nivoksa veßt unqßii setiß. As 
aal chit niyakßin u vaanxelaleß. 
As kßuxh nu kupalebße unqßa 
kßaxkßoeß setukß, as yeßl iyaßtebßal 
u chiibßichileß tu vaanxelaleß 
setaßn.

5 As tul kat ul veßt in 
tzitzaß tu u Macedonia tukß 
unqßa unmooleß, as yeß kat ißl 
vunchißoleß. As kalabß kuxh 
kßaxkßo kat unpalebße taßn unqßa 
uxhchileß uvaß yeß ni niman u 
Jesús. As nikat ixaan veßt vaama 
setiß unpajte.
6 As aß u Tiixheß uvaß ni 
yakßinsan u qaanxelaleß tul uvaß 
nixaan qaama, as Aakeß kat 
yakßinsan u qaanxelaleß tukß 
unqßa unmooleß tul uvaß kat 
kukßul qibß tukß u Tito.
7 As jit kuxh tiß kukßulat qibß 
tukß u Tito kat yakßinkat qaama. 
Pet tiß uvaß kat ul tal u Tito sqe 
uvaß ayaßl chit ekßußl nesaß etilat 
unvatz unpajte, as kat eyakßinsa 
veßt vaama. As kat tal u Tito 
sve unpajte uvaß vaßlik chit 
etxumuneß tiß unqßa vaßlexheß 
uvaß ni tuch sexoßl. As nik etoksa 
etaama tiß enimat unqßa yoleß 
uvaß kat val sete. As tul kat vabßi 

unqßa yoleß, as aal chit kat chiibß 
veßt in staßn.

8 As tul uvaß kat vabßi uvaß kat 
untxumunsa veßt etaama taßn 
u yoleß uvaß kat untzßibßa bßen 
sete bßaxa, as kat unkßaxa veßteß 
tiß uvaß kat unbßana. Pet ech koj 
cheel, tan yeß nunkßaxa veßteß tiß 
untzßibßat bßen unqßa yoleß sete,
9 tan tul kat esikßle unqßa yoleß, 
as kat txumun ex taßn vepaaveß. 
As kat ekßaxa veßt etibß. Estißeß 
uvaß nuntxuqßtxun veßteß. As jit 
tiß uvaß kat untxumunsa etaama 
taßn unqßa yoleß uvaß kat untzßibßa 
bßen sete. Pet nunchiibßeß tiß uvaß 
kat txumun ex taßn vepaaveß. As 
kat ekßaxa veßt etibß. Estißeß ni 
val sete uvaß jit umaj vaßlexh kat 
unbßan sete tukß vunyoleß,
10 tan tul uvaß kat txumun ex 
taßn vepaaveß echeß uvaß nisaß u 
Tiixheß uvaß la ebßaneß, as aßeß kat 
lochon ex tiß uvaß la ekßaxa etibß 
vatz Aak. As kat isotzsa veßt Aak 
vepaaveß. As yeßl in nuntxumun 
veßteß tiß uvaß kat untxumunsa 
etaama, tan kat ekßaxal veßt etibß 
tiß vepaaveß. As aal nunchiibß stiß 
cheel. Pet ech koj nibßan unqßa 
uxhchileß uvaß vatz txßavaßilla 
txumbßal kuxh vitxumbßaleß, 
tan aß kuxh nitxumeß kam uvaß 
nipalebße taßn vipaaveß. As yeßl 
itiichajil at kßatz u Tiixheß, tan yeß 
nikßaxa tibß tiß vipaaveß.
11 As kat pal ex stuul uvaß kam 
ibßaßnil u txumuneß uvaß kat ibßan 
veßt sete taßn u Tiixheß, tan aal 
kat ok veßt ex ilil tiß elochat in, 
tan kat txumun veßt ex as kat 
chßixvu veßt ex taßn u vaßlexheß 
uveß nik ebßaneß. As kat ejaj veßt 
sotzbßal epaav, as ayaßl chit veßt 

ekßußl nesaß uvaß vatzul veßt oß 
setukß la ibßaneß. Tan kat xoßv veßt 
ex taßn u yoleß uvaß kat untzßibßa 
bßen sete. As kat ekßucha 
uvaß yeßl etaama netoksa tiß u 
vaßlexheß.
12 As la val sete, tul kat untzßibßa 
bßen unqßa yoleß sete, as jit tiß 
unyaat bßen u uxhchileß uveß kat 
bßanon u vaßlexheß. As mitaßn 
tiß unbßanat isuuchil u uxhchileß 
uvaß kat bßanax u vaßlexheß 
ste. Pet vatz u Tiixheß kat 
untzßibßakat bßen unqßa yoleß sete, 
tiß uvaß la pal ex stuul uvaß atoßk 
qaama setiß.

13 As niyakßin veßt qaama, tan 
ni qabßi uvaß nenima veßt unqßa 
yoleß uvaß kat untzßibßa bßen sete. 
As jit kuxh tiß enimat unqßa yoleß 
niyakßinsan qaama. Pet vaßlik 
chit kutxuqßtxun veßteß tul kat 
qil itxuqßtxun veßt u Tito, tan 
kat eyakßinsa taama tul kat oon 
sexoßl.
14 As maßtik valat te u Tito uvaß 
nunchiibß veßt setiß, tan nunkßujbßaß 
unkßußl setiß. As kat ebßana echeß 
uveß kat val te u Tito. As yeßl chuli 
yol nunbßaneß. Pet isuuchil u yoleß 
ni val sbßenameen. As echat kat 
unbßana tul kat val u yoleß setiß te 
u Tito, tan kat bßex til u Tito uvaß 
jik chit u yoleß uvaß kat val te aak 
setiß.
15 As aal chit xoßn veßt ex te u 
Tito tul uvaß ni tulsa ex skßußl, 
tan achaßv ikßulpu aak kat ebßana 
tul kat oon sexoßl. As yeßl iqßii 
aak kat eteesa.
16 As nuntxuqßtxun veßt setiß, 
vitzßin vatzik, tan ootzimal svaßn 
uvaß la uch unkßujbßaßt unkßußl 
setiß.

Ni tal u Pablo isuuchil u yoleß 
tiß u puajeß uvaß nimolpeß

8  1 As la val sete, vitzßin 
vatzik, tiß u bßaßnileß uvaß 

nibßan u Tiixheß xoßl unqßa qitzßin 
qatzikeß uveß ni niman u Jesúseß 
tu unqßa tenameß tu u Macedonia.
2 Tan kßuxh mamaßla kßaxkßo 
nipalebße unqßa qitzßin qatzikeß, 
as kat chiibß veßteß tiß taqßat unqßa 
lochbßaleß. As kßuxh meebßaß 
chittuß, as tul ni taqß veßt u 
lochbßaleß, as eela kuxh stukß uvaß 
nimal ipuaj ati.
3 As la val sete uvaß kat taqß veßt 
unqßa qitzßin qatzikeß jankßal u 
lochbßaleß uvaß kat itxßol taqßataß. 
As jit kuxheß. Pet nimal kat taqß 
veßteß tiß uveß kat uch svatz,
4 tan vaßlik chit ijajat chajaak 
bßaßnil sve tiß uvaß la vaqß tokebßal 
tiß ilochat unqßa qitzßin qatzikeß 
uvaß meebßaß chittuß tu u Judea 
uvaß ni niman u Jesús.
5 As jit kuxh taßn u lochbßaleß kat 
ibßan unqßa qitzßin qatzikeß tu u 
Macedonia uvaß nik qaleß uvaß 
la ibßaneß. Pet bßaxel kat toksa 
taama tiß inimal u Kubßaal Jesús, 
echeß uvaß ni tal u Tiixheß sqe 
uvaß la kubßaneß. As aßn kat inima 
veßt unqßa yoleß uvaß kat qal ste tiß 
u lochbßaleß.
6 Estißeß uvaß kat unjaj bßaßnil te u 
Tito tiß uvaß kam ixeßtisat u Tito 
tiß imolpu u nimla lochbßaleß uvaß 
la aqßpu te unqßa qitzßin qatzikeß, 
as echat itzojpisataß.
7 As at veßt kßujlebßal ekßußl tiß u 
Jesúseß. As netootzi veßt isuuchil 
viyol u Tiixheß. As echat veßt 
eyoloneß. As ayaßl chit ekßußl tiß 
ebßanataß kam uvaß nisaß u Tiixheß 

setiß, as tiß exoßnit oß. Estißeß ni 
qal sete uvaß ayaßloj chit ekßußl 
tiß etaqßat u lochbßaleß tetz unqßa 
qitzßin qatzikeß.

8 As jit bßekßel ex nunbßaneß. 
Pet aß ni valeß uvaß la etootzi 
uvaß ayaßl chit ikßußl unqßa qitzßin 
qatzikeß tiß taqßat u lochbßaleß. 
As aß ni valeß uvaß echat koj la 
ebßaneß. As aßeß kßuchbßal tetz uvaß 
xoßn unqßa qitzßin qatzikeß sete 
uvaß echen tu u Judea.
9 As ootzimal vibßaßnil u Kubßaal 
Jesucristo setaßn, tan Aak ibßaal 
unqßa veeß skajayil. As ech veßt 
Aakeß meebßaß kat ibßana tiß 
kulochpeß, aqßal uvaß nim veßt 
vibßaßnil Aakeß la taqß sqiß. As ech 
veßt qatineß echeß txßioliqßii kat 
ibßana.

10 As tuk val etxumbßal tiß uvaß 
ni vitzßa setiß, tan exeß kat itzßan 
bßaxa umaßx veßt yaabß tiß imolpu 
unqßa lochbßaleß tetz unqßa qitzßin 
qatzikeß. As exeß kat xeßtisan tiß 
imolpeß bßaxa.
11 As la val sete cheel, emoltaj 
veßt unqßa lochbßaleß uvaß kat 
exeßtisa bßaxa. As etaqßtaj jankßoj 
uvaß la uch sevatz. As kam chit 
uvaß kat ok xeß etaama bßaxa tiß 
etaqßataß, as echat la ebßaneß tul 
la etzojpisa,
12 tan jankßal uvaß la uch etaqßataß, 
as la kßulpeß tibßaßnil, asoj ayaßl 
chit ekßußl tul la etaqßeß. Pet yeß la 
etaqßeß, asoj yeßxhkam at sexeß, 
tan yeßxhkam ni tal u Tiixheß uvaß 
techal la qaqßeß, asoj yeßxhkam ati.

13 As jit aß ni valeß uvaß la kaa 
veßt ex meebßaßil tiß elochat unqßa 
qitzßin qatzikeß. Pet aß ni valeß 
uvaß eela veßt ex la ibßan tukß 
unqßa qitzßin qatzikeß.

14 As la txakon unbßooj unqßa 
etetzeß tiß unqßa qitzßin qatzikeß. 
As elochtaj, tan xamtel as jit 
kuxh nim la chee veßt tetz unqßa 
qitzßin qatzikeß. As aßeß la lochon 
veßt ex unpajte. As eela kuxh 
elochat veßt etibß la ebßaneß tukß 
unqßa qitzßin qatzikeß
15 echeß ni tal umaßl u yol uvaß 
tzßibßamal kan:

Yeß kat yaßlan kan unqßa tetz 
unqßa uxhchileß uveß nimal 
kat imola.

As kat tzßaj tetz unqßa 
uxhchileß uveß bßiil kuxh 
kat imola, tißk u yoleß.

16 Estißeß ni vaqß taßntiixh te 
u Tiixheß, tan Aakeß kat oksan 
veßt vitxumbßaleß tu u taanxelal 
u Tito tiß tok ilil setiß echeß uveß 
nunbßaneß.
17 As tul kat qal te u Tito tiß bßen 
tilat ex, as ayaßl chit ikßußl kat 
bßeni, tan kat chee tu u taanxelal 
tiß bßen tilat ex unpajte.
18 As kat unchaj bßen umaßt u 
qitzßin qatzikeß tiß u Tito uvaß 
ootzimal veßt setaßn, as ootzimal 
tu unjoltu unqßa tenameß, tan 
nilochoneß tiß ipaxsal u bßaßnla 
yoleß.
19 As antu unqßa qitzßin qatzikeß 
tulaj unqßa tenameß kat txaaon 
veßt naj tiß ibßen veßt sqiß tul uvaß la 
bßen qaqß unqßa lochbßaleß te unqßa 
qitzßin qatzikeß tu u Jerusalén 
tiß toksal iqßii u Jesúseß. As la 
kukßucheß uvaß ayaßl chit kukßußl tiß 
kulochat unqßa qitzßin qatzikeß.
20 As aß ni valeß uvaß yeßl umaj 
yol la chee sqiß tiß unqßa nimla 
lochbßaleß uveß nimolpeß. As jik 
chit la qil isuuchil tiß iqßajsaleß 
xoßl unqßa qitzßin qatzikeß,

21 tan jit kuxh vatz u Tiixheß la 
kubßankat. Pet sevatz as vatz 
unqßa qitzßin qatzikeß unpajte.

22 As kat unchaj bßen umaßt 
u qitzßin qatzik tiß chajaak uvaß 
ootzimal sqaßn uvaß bßaßn chit 
itxumbßal nibßaneß tiß elochpeß tiß 
inimal viyol u Tiixheß. As ayaßl 
chit ikßußl tiß bßen ilochat ex, tan 
kßujleßl chit ikßußl setiß.
23 As u Tito uvaß la oon sexoßl 
unpajte, as unmool chit vibß 
stukß, tan niloch in tiß ipaxsal u 
bßaßnla yoleß tiß u Cristo. As unqßa 
qitzßin qatzikeß uvaß xekel stiß, as 
aßeß ni bßanon ivatz unqßa qitzßin 
qatzikeß tu unqßa tenameß. As ni 
toksa chajaak iqßii u Cristo tukß 
vitxumbßaleß.
24 Estißeß la val sete, achaßv 
ekßulat unqßa qitzßin qatikeß uveß 
la ooni. As bßaßn etxumbßal la 
ebßaneß tiß exoßnit chajaak, aqßal 
uvaß la tootzi chajaak uvaß an 
chit u yoleß uvaß kat val te 
chajaak setiß tiß uvaß kat chiibß in 
setiß. As ech tootzit unqßa qitzßin 
qatzikeß unpajte uvaß echen tulaj 
unqßa tenameß.

9  1 As jit tzßajinal la untzßibßa 
bßen kaßtoj yol sete tiß imolpu 

unqßa lochbßaleß tetz unqßa qitzßin 
qatzikeß uvaß ni niman u Jesúseß 
tu u Judea,
2 tan ootzimal svaßn uvaß ayaßl 
chit ekßußl tiß etaqßat u lochbßaleß, 
jankßal ex uveß echen ex tu u 
Acaya. As umaßx tzan yaabßeß kat 
xeßt ex tiß emolat u lochbßaleß. 
Estißeß uvaß tukß chit chiibßichil 
ni voksa eqßii vatz unqßa qitzßin 
qatzikeß tzitzaß tu u Macedonia. 
As tul kat tabßi chajaak uvaß ayaßl 
chit ekßußl nebßaneß, as nimal 

chajaak kat ok veßt xeß taama tiß 
ilochon unpajte.
3 Estißeß nunchaj bßen unqßa 
qitzßin qatzikeß sexoßl, aqßal 
uvaß yeß la eesal iqßii unqßa yoleß 
uvaß kat val setiß te unqßa qitzßin 
qatzikeß tu unjoltu unqßa tenameß, 
tan alel veßt te unqßa qitzßin 
qatzikeß svaßn uvaß bßanel veßt 
tuch unqßa lochbßaleß setaßn tul 
uvaß la oon chajaak sexoßl.
4 As yeß nunsaß uvaß tul la oon 
veßt in tukß unqßa aa Macedonia, 
as tul yeßl unqßa lochbßaleß molel 
setaßn. As chßixubßal veßt oß vatz 
chajaak la ibßaneß. As tul kßujleßl 
unkßußl setiß uvaß maßt emolat u 
lochbßaleß.
5 Estißeß kat vitzßa veßteß uvaß 
techal chit la bßaxik bßen unqßa 
qitzßin qatzikeß tiß bßen iqßelut ex, 
as tiß bßen talat sete tiß itzojpisal 
imolpu unqßa lochbßaleß uvaß alel 
veßt setaßn. Tan asoj bßanel veßt 
tuch unqßa lochbßaleß setaßn tul la 
oon oß, as aß la ekßuchkateß uvaß 
ayaßl chit ekßußl tiß etaqßataß. As 
yeß kat ebßan kaßl ekßußl stiß.

6 As tuk vulsa sekßußl uvaß abßil 
uvaß bßiil kuxh iia la tava, as 
unbßiil kuxh ivatz la imoleß. Pet 
abßil uvaß nimal iia la tava, as 
nimal ivatz la imoleß.
7 Estißeß ni val sete uvaß yeß la 
kaßkabßin etaama tiß etaqßat unqßa 
lochbßaleß. As jit yaßlumal ex stiß. 
Pet junun ex la aqßon jankßoj uvaß 
la chee tetaanxelal tiß etaqßataß, 
tan abßil uvaß tukß chit chiibßichil 
la taqß u lochbßaleß, as aßeß nichiibß 
u Tiixheß stiß.
8 As nim talcheß u Tiixheß. As 
yeß la yaß Aak tiß taqßat vibßaßnileß 
setiß, kßuxh kam kuxh la epalebße. 

As yeß la yaß ekßulat vibßaßnil 
Aakeß, tan la chee veßt etetz, 
jankßal uvaß la saßvit setiß. As yeß 
la yaß veßt ex tiß elochoneß,
9 tan ech ni tal u yol ileß uvaß 
tzßibßamal kan:

Abßil uvaß ni niman u Tiixheß, 
as niloch unqßa meebßaßeß.

As yeß nisotzsa Aak skßußl tiß 
u jikeß uveß nibßaneß, tißk u 
yoleß.

10 As u Tiixheß uvaß ni aqßon 
unqßa iiaeß uvaß ni tavaleß tukß 
unqßa echbßubßaleß uvaß ni 
techbßuleß, as Aakeß la aqßon sete 
jankßal uvaß la saßvit setiß. As 
la inaßsa veßt Aak jankßal unqßa 
etetzeß uvaß ati, aqßal uvaß yeß la 
yaß ebßanat u bßaßneß tiß elochoneß.
11 As nimal bßaßnileß la ibßan Aak 
setiß, aqßal uvaß ayaßl chit ekßußl 
la eloch unqßa qitzßin qatzikeß. 
As tul la bßen qaqß u lochbßaleß 
ste, as la taqß veßt unqßa qitzßin 
qatzikeß taßntiixh te u Tiixheß, 
tan tiß uvaß ayaßl chit ekßußl kat 
elocha.
12 As u lochbßaleß uvaß la etaqßeß, 
as aßeß bßaßn vatz u Tiixheß. As 
jit kuxh tiß ilochpu unqßa qitzßin 
qatzikeß tiß uvaß kam nisaßvit 
stiß. Pet nimal taßntiixh la taqß 
veßt chajaak te u Tiixheß tiß u 
lochbßaleß uvaß la ebßaneß.
13 As tul uvaß la ikßul unqßa 
qitzßin qatzikeß u lochbßaleß, as la 
toksa veßt chajaak iqßii u Kubßaal 
Tiixheß tiß uvaß nenima u bßaßnla 
yoleß tiß u Cristo, as tiß uvaß ayaßl 
chit ekßußl tiß elochat chajaak as 
tiß elochat unqßa qitzßin qatzikeß 
skajayil.
14 As tul la inach veßt chajaak 
Tiixh setiß, as ayaßl chit ikßußl 

chajaak la isaß tootzit veßt ex, tiß 
tilat vibßaßnil u Tiixheß uveß aqßel 
veßt sete taßn Aak.
15 ¡Estißeß qaqßtaj taßntiixh te u 
Tiixheß tiß vinimla bßaßnileß! As 
yeßl umaßtoj txumbßal ati uvaß 
kam la qulbße tiß qaqßat taßntiixh 
te Aak tiß u nimla bßaßnileß uvaß 
kat ibßan Aak sqe.

Niyolon u Pablo 
tiß unqßa uxhchileß 

uveß nu kuxh toksa 
tibß apóstolil

10  1 As tukß u mutxkin 
aamaileß tukß u nimla 

bßaßnileß uvaß aqßel sve taßn u 
Cristoeß, as tuk unjaj bßaßnil sete, 
in uvaß in Pablo. Tan at kaßl unqßa 
uxhchil sexoßl uvaß ni alon uvaß 
nunxoßveß tiß unbßeyat sete tul 
uvaß at in sexoßl. Pet tul uvaß yeßl 
in sexoßl, tan tii veßt unyoloneß, 
uveß ni tal unqßa uxhchileß.
2 As nunjaj bßaßnil sete tiß uvaß 
la enima vunyoleß, aqßal uvaß 
jit tii unyoloneß tul uvaß la oon 
in sexoßl. As yeß la xoßv in tiß 
unbßeyat sete, ex uvaß ni alon 
sviß uvaß ech vuntxumbßaleß echeß 
unqßa uxhchileß uvaß eqßomal 
unqßa vatz txßavaßilla txumbßaleß 
staßn. Pet asoj yeß la enima 
vunyoleß, as tii unyoloneß la 
unbßan sete.
3 As kßuxh in vatz txßavaßilla 
aama, as jit unqßa vatz txßavaßilla 
txumbßaleß nuntxakonsa 
tiß untxßakat vibß tukß unqßa 
uxhchileß uvaß yeß ni niman u 
yoleß uvaß ni valeß,
4 tan jit eela unqßa yoleß uvaß ni 
valeß tukß unqßa yoleß uvaß ni tal 
unqßa uxhchileß uvaß eqßomal u 

vatz txßavaßilla txumbßaleß staßn. 
As at iyakßil u yoleß uvaß ni valeß 
taßn u Tiixheß tiß tolebß tiß teesal 
iqßii unqßa vaßlexhla txumbßaleß 
uveß nibßan unqßa uxhchileß.
5 As kam kuxh yolil ni talpeß as 
kam kuxh jeßsaibßil nibßancheß tiß 
uvaß yeß la inima unqßa uxhchileß 
u Tiixheß, uveß ni taleß. Pet ech 
koj u yoleß uveß ni qaleß, tan ni 
tolebß tiß teesal iqßii unqßa yoleß 
uvaß ni tal unqßa uxhchileß tukß 
unqßa jeßsaibßeß. As jankßal unqßa 
vaßlexhla txumbßaleß, as ni qeesa 
iqßii, aqßal uvaß la inima veßt 
unqßa uxhchileß u Cristoeß.
6 As tul la oon oß sexoßl, as la 
qil veßteß moj ni chit enima u 
Cristoeß. As tul uvaß la qootzi 
veßteß uvaß nenima viyol Aakeß, as 
ayaßl chit kukßußl la kubßan veßt 
isuuchil unqßa uxhchileß sexoßl 
uvaß yeß ni niman.

7 As la val sete, etootzitaj 
isuuchil unqßa txumbßaleß uvaß ni 
tuch sexoßl, tan unqßa uxhchileß 
uvaß at sexoßl uvaß ni toksa tibß 
sikßam u Cristoeß, as paloj uveß 
stuul uvaß oß ikßam u Cristoeß 
unpajte.
8 As kßuxh nunpaasa vibß tiß 
voksat jeß unqßii tiß u vijleßmeß, 
as yeßl in nunchßixveß, tan aß u 
Kubßaal Jesúseß kat aqßon veßt 
sve tiß iyakßinsal vetaanxelaleß. 
Pet jit tiß iyansal vetaanxelaleß 
nunbßaneß.
9 As jit exoßvisaleß nunbßaneß tul 
nuntzßibßa bßen unqßa ußujeß sete.
10 As jitßeßch nunbßaneß echeß uvaß 
ni tal unqßa uxhchileß sviß uvaß at 
sexoßl, tan ech ni tal ileß: «Tii chit 
iyolon u Pablo tul uvaß nitzßibßa 
tzan unqßa yoleß tu ußujeß. Pet 

tul uvaß at naj sukuxoßl, as yeßl 
chit itxaßk vitxumbßal najeß tul 
niyoloneß,» taqß unqßa uxhchileß 
ni taleß.
11 Pet la val te unqßa uxhchileß 
uvaß la toozi uvaß kam 
vuntxumbßaleß tul uvaß yeßl 
in at in sexoßl tul nuntzßibßa 
bßen unqßa ußujeß sete, as echat 
vuntxumbßaleß la bßen unbßaneß, 
tul uvaß la oon in sexoßl, tan tii 
unyoloneß la bßen unbßaneß tul la 
oon in.

12 As in tukß unqßa unmooleß, 
as yeß la uch qalataß uvaß eela 
u kutxumbßaleß tukß vitxumbßal 
unqßa uxhchileß uveß ni toksa jeß 
iqßii sexoßl, aqßal uvaß la kßulpu 
veßt setaßn, tan an kuxh unqßa 
uxhchileß ni alon uvaß kam 
vitxumbßaleß la ibßaneß. As ni 
taqß tibß tijleßm svatzaj. As ech 
ikßuchateß uvaß yeßl itxumbßal ati.
13 Pet ech koj oß, tan yeß la 
kupaasa qibß tiß uvaß alel kan 
taßn u Jesús tiß qoksat kuqßii, tan 
aß u Tiixheß kat kßujbßaßn kan oß 
tiß uvaß katil la oonkat oß tukß u 
qijleßmeß. As Aakeß kat alon uvaß 
kat oon oß sexoßl.
14 Estißeß yeßl oß nu kupaasa qibß 
tiß uvaß katil kat ichajkat oß u 
Tiixheß, tan Aakeß kat chajon oß 
tiß qoon sexoßl bßaxa tiß ipaxsal u 
bßaßnla yoleß tiß u Cristoeß.
15 As yeß la kupaasa qibß tiß 
qoksat kuqßii tiß taqßon umaßt 
uxhchil. Pet aß ni qaleß uvaß 
tul la yakßin veßt u kßujlebßal 
ekßußleß, as la eloch oß aqßal uvaß 
latel kupaxsa u bßaßnla yoleß tiß 
u Cristoeß xoßl unjoltu unqßa 
tenameß, echeß uvaß kat kubßan 
sexoßl.

16 As la bßen kupaxsa u bßaßnla 
yoleß tulaj unqßa tenameß uveß jit 
echen sekßatz uvaß yeß oonojkat 
itzibßlal u Cristo. As yeß nu kusaß 
uvaß la kubßaneß echeß uvaß nibßan 
unqßa uxhchileß uvaß aß ni texkat 
uvaß maßt ipaxsalkat itzibßlal 
u Cristo, tan aß nisaß unqßa 
uxhchileß uvaß la oksal iqßii taßn 
unqßa tenameß.
17 As la val sete:

Asoj aß nisaß umaj uxhchil 
uvaß la oksal iqßii,

As aß u Kubßaal Tiixheß la 
oksan iqßii, tißk u yoleß.

18 Tan jit u uxhchileß la kßulpi 
uvaß ni toksa jeß iqßii. Pet aß u 
uxhchileß uvaß ni toksal iqßii taßn 
u Tiixheß.

11  1 As aß ni valeß uvaß la 
ekuy unbßooj in tiß kaßt 

unqßa yoleß uvaß tuk val bßen sete 
tiß u vijleßmeß uveß at setiß, as 
kamal yeßxhkam la etoksa stuul.
2 Tan an chit u Tiixheß kat aqßon 
u vijleßmeß tukß vuntxumbßaleß 
tiß voksat vaama setiß. As alel 
veßteß setiß svaßn uvaß taßn kuxh 
u Cristoeß la etoksa etaama stiß, 
aqßal uvaß yeßl veßt epaav tul la 
oon ex vatz u Cristo, echeß toon 
umaj qßopo ixoj xeß itzumel.
3 As nitxumun vaama setiß, 
vitzßin vatzik. As aß ni valeß uvaß 
yeß la ebßan etetz echeß uveß kat 
ibßan u Evaeß tul kat maxtibßeli 
taßn u txßißlanajeß uvaß kat ibßensa 
tibß txßißlatxooil. As echenik 
ebßaneß, tan jit kuxh nim la 
yansal vetxumbßaleß uvaß kßujleßl 
tiß u Cristo, tan aß ni valeß uvaß jik 
chit kßujleßl ekßußl tiß Aak.
4 As tul ni toon umaj uxhchil 
sexoßl as nekßuleß tiß talat umaßtoj 

bß 11.14 Aß isuuchil u yoleß tu yolbßal griego: umaj u ángel tetz u sajeß.

yol sete, kßuxh jit u Jesúseß ni 
tal u uxhchileß echeß uvaß kat 
qal sete. As kßuxh jit u Tiixhla 
Espíritueß ni tal u uxhchileß 
sete, as mitaßn u bßaßnla yoleß ni 
taleß uvaß kat enima bßaxa, pet 
yeßxhkam kuxh netal stiß.
5 As kßuxh ni toksa tibß chajnaj 
nimla apóstolil, as yeßl chajnaj at 
pal koj vitxumbßaleß sviß.
6 As kßuxh jit bßaßn unyoloneß, as 
at untxumbßal taßn u Tiixheß. As 
ootzimal chit setaßn, tan jatpajul 
kuxh kat unkßuch sete uvaß at 
untxumbßal taßn Aak.

7 As ex la alon moj vaßlexh kat 
unbßana tul kat unpaxsa u bßaßnla 
yoleß tiß u Tiixheß sexoßl, tan yeß 
kat voksa unqßii tiß unjajat umaj 
lochbßal sete. Pet aal kat voksa 
eqßii tiß unlochat ex.
8 As aal kat unkßul puaj te unqßa 
qitzßin qatzikeß tu unjoltu unqßa 
tenameß tiß uvaß la unpaxsa u 
bßaßnla yoleß sexoßl.
9 As kam uvaß nikat isaßvit 
sviß tul uvaß atik in sexoßl, as 
yeßxhkam kat unjaj sete, tan 
tul kat ul iqßelu in unqßa qitzßin 
qatzikeß uvaß kat tzaa tu u 
Macedonia, as chajaakeß kat ul 
aqßon sve kam uvaß nik isaßvit 
sviß. Estißeß yeßl umaj lochbßal kat 
unjaj sete. As echattel kuxh tuk 
unbßaneß.
10 As ootzimal svaßn uvaß aß 
isuuchil u jikla yoleß tiß u Cristo, 
uvaß at veßt tu u vaanxelaleß. As 
ootzimal svaßn unpajte uvaß yeßl 
umaj ex uvaß eyen ex tu u Acaya, 
uvaß la eesan u chiibßichileß uvaß 
at tu u vaanxelaleß tan tiß uvaß 

yeßxhkam kat unjaj sete tul uvaß 
atik in sexoßl.
11 As yeßle uvaß ex koj yeß nunsaß 
ex tul ni val unqßa yoleß tiß uvaß 
yeß la unkßul umaj lochbßal vetz 
sete. ¡Pet ootzimaleß taßn u 
Tiixheß uvaß xoßn chit ex sve!

12 As latel chit unbßaneß uvaß 
yeßl lochbßal vetz la unjaj sete, 
aqßal uvaß yeß la chee iyol unqßa 
uxhchileß uveß ni toksa jeß iqßii tiß 
ibßanat tibß eela tukß u vijleßmeß.
13 Pet nu kuxh toksa jeß tibß 
unqßa uxhchileß apóstolil tiß u 
Cristoeß. As kßuxh ni toksa tibß 
chajnaj lochol etetz, pet nu kuxh 
ichuli tibß chajnaj tukß u tijleßmeß.
14 As yeß la sotz veßt ekßußl stiß, 
tan echat nibßan u Satanás, tan 
ni toksa tibß naj echeß umaj u 
ángel. bß

15 Estißeß uvaß yeß la sotz ekßußl tul 
uvaß ni toksa tibß unqßa uxhchileß 
bßaßnla aamail uvaß ni bßanon u 
vaßlexheß. As aß uxhchileß uvaß la 
ul u kßaxkßoeß stiß.

Niyolon u Pablo 
tiß u kßaxkßoeß uveß nipalebße
16 As aß ni valeß uvaß yeß la 

etal sviß uvaß yeßl untxumbßal 
ati. As kßuxh at uxhchil ni alon 
sviß uvaß yeßl untxumbßal ati, pet 
ekßultaj kuxh in tijikil, aqßal uvaß 
la uch unjeßsat unbßooj vibß tiß u 
vijleßmeß.
17 As ootzimaleß svaßn uvaß yeßl 
kuxh itxaßk u jeßsaibßeß uveß 
ni valeß, tan aßeß nibßan unqßa 
uxhchileß uvaß yeßl itxumbßal ati. 
As jitßeßch ni tal u Kubßaal Tiixheß 
uvaß ech la kubßaneß.

18 Pet yeß saach unqßa uxhchileß 
uvaß nijeßsa tibß tukß vichißoleß 
uveß nibßaneß. Estißeß antu veßt in 
la unjeßsa veßt vibß tiß u vijleßmeß, 
echeß uveß nibßan unqßa uxhchileß.
19 As kßuxh at etxumbßal netal jeß 
sete, ¡as nekuy unqßa uxhchileß 
uveß at sexoßl uveß vaßlexh kuxh 
itxumbßal!
20 As nekuy unqßa uxhchileß uvaß 
kam kuxh ni tulbße ex, tan at 
uxhchil ni oksan ex tiß enimat 
unqßa itxumbßal chajnajeß. As 
kam kuxh nijaj chajnaj sete. As 
nimaxtibße ex chajnaj. As nim 
chit ni toksakat tibß chajnaj tiß 
ijeßsat tibß. As niyoqß ex chajnaj 
eela kuxh stukß uvaß evatz 
nitzßichpu taßn qßabß.
21 Pet esotzsataj unpaav, tan tiß 
uvaß yeßl iyakßil vunyoleß uvaß kat 
val sete echeß uvaß ni tal chajnaj 
sete.

Pet ech koj tuk unbßan cheel, 
tan la unjeßsa veßt vibß echeß 
uvaß nibßan chajnaj, kßuxh ech 
unyoloneß echeß umaj uxhchil 
uvaß yeßl itxumbßal ati.
22 As kßuxh hebreo chajnaj, as 
echat in. As tiaal Israel chajnaj. 
As echat in, tan in tiaal Israel. 
As tiaal Abraham chajnaj. As 
echat in, tan in tiaal Abraham 
unpajte.
23 Asoj ikßam u Cristo chajnaj, as 
echat in, tan in ikßam u Cristo. 
As at pal u vijleßmeß tiß chajnaj. 
(¡As vaßlen kuxh nunbßaneß 
nunnacheß, tiß unjeßsat vibß!) As 
yeß nilejon uveß nibßan chajnaj 
tiß uveß nunbßaneß, tan jatpajul 
kuxh kat oksal in tu u kaarsa 
tiß unpaxsat u bßaßnla yoleß tiß 
u Cristo. As jatpajul kuxh kat 

qßospu veßt in taßn tzßußm; jatpajul 
kuxhtuß uvaß bßiit kuxh yeß kat 
kam in tiß uvaß nimamal u Cristo 
svaßn,
24 tan oßpajuul kat qßospu veßt 
in taßn tzßußm taßn unqßa tiaal 
Israeleß uvaß ni ixvan u Jesúseß. 
As vinaj bßelelaval (39) qßosbßeßm 
kat bßanax sve chajpaj.
25 As oxpajul kat qßospu veßt in 
taßn tzeß. As unpajte kat sutil 
kßubß sviß. Oxpajte uvaß kat ok in 
tu u barco, as kat bßen in xeß u 
mareß. As ibßan unpajul umaßl qßii 
as umaßt aqßbßal kat kaa in viß u 
mareß.
26 As tul nikat unxaan tulaj 
unqßa tenameß as tul nikat 
unqßaxi unqßa nimla aßeß tiß 
ipaxsal u bßaßnla yoleß, as yeß 
saach unqßa kßaxkßoeß nikat 
unpalebße taßn unqßa elqßomeß, 
tukß unjoltu unqßa tiaal Israel as 
tukß kaßt unqßa jit tiaal Israel. As 
kßuxh tu u tenam, as kßuxh tu 
umaj atinbßal uvaß yeßl uxhchil 
at stuul as moj viß u mareß, as 
mamaßla kßaxkßo kat unpalebße. 
As kat unpalebße kßaxkßo taßn 
unqßa uxhchileß uvaß nu kuxh 
toksa tibß niman tetz u Jesúseß.
27 As nikat unpalebße kßaxkßo 
taßn unqßa aqßoneß, tan kat kool 
in staßn. As jatpajul kuxh yeß 
kat vat in. Nikat unkuy vaßy 
tukß tzajitzißl tiß uvaß yeßlik 
vechbßubßal atike. Jatpajul kuxh 
nikat unkuy cheßv, tan nikat 
isaßvit oksaßm sviß.

28 As jit kuxh taßneß nunpalebße, 
tan jun qßii nixaan veßt vaama 
tiß vitzßat unqßa qitzßin qatzikeß 
uveß ni niman u Jesús tulaj unqßa 
tenameß skajayil,

29 tan tul uvaß ninach umaj 
qitzßin qatzik uvaß yeßl chit 
iyakßil u taanxelaleß ati, as texh 
in nunnacheß tul uvaß ni vabßi u 
yoleß stiß. As tul uvaß nimaxtibßel 
umaj qitzßin qatzik tiß ipaavineß, 
as ni tul unviß tiß uveß nibßanax 
ste.

30 As ni vileß uvaß techal chit 
la unjeßsa vibß. As aß la unjeßsakat 
vibß tiß unqßa veeß yeß nuntxßol 
unbßanat sunjunal.
31 As aß u Tiixheß, viBßaal u 
Kubßaal Jesucristoeß uveß ni 
toksal iqßii tiß chit ibßeneß, as 
ootzimal taßn Aak uvaß yeßl yol 
nunchuli.
32 As tul uvaß atik in tu u tenam 
uvaß Damasco, as tal veßt u bßanol 
ivatz u ijlenaaleß uvaß Aretas, 
ixeep unqßa bßeyeß tu u tenameß 
skajayil tiß untxeypeß.
33 As kat aqßax kuß in tu umaßl u 
nimla xußk tiß vel chßußl tu umaßl 
u tokebßal saj, tan atik ok tapiaal 
tiß u tenameß. As kat aqßax kuß 
tzan in taßn ijvil tu txßavaß. As kat 
ooj veßt in. As yeß kat txeypu veßt 
in taßn u bßanol ivatz u ijlenaaleß.

Niyolon u Pablo 
tiß umaßl u kßaxkßo 

uvaß echeß vokkin chßißx

12  1 As kßuxh yeßxhkam 
kuxh la untxßak tukß 

unyoloneß, as techal chit tuk 
unjeßsa bßiitoj vibß. As tuk val 
sete tiß unqßa veeß uvaß kat ikßuch 
tibß sve, as tiß unqßa txumbßaleß 
uveß kat ikßuch u Kubßaal Jesúseß 
sve.
2 As kat ibßanlu kaalaval yaabß 
vootzit umaßl u qitzßin qatzik uvaß 
nimamal u Cristoeß staßn. As kat 

eqßol jeß tu toxvu almikaß. Yeß 
vootzaj moj tukß vichißoleß as moj 
jit tukß vichißoleß kat bßenkat, pet 
taßn kuxh u Tiixheß ootzin tetz.
3 As vootzajleß u najeß taßn kuxheß 
tan yeß vootza moj tukß vichißoleß 
as moj jit tukß vichißoleß taßn 
kuxh u Tiixheß ootzin tetz.
4 As kat eqßol jeß u najeß tu 
almikaß, as kat tabßi veßt naj 
kaßl unqßa achvebßalla yol uvaß 
yeßxhebßil la txßakon talpeß.
5 As nuntxßuktxun tiß u najeß, ech 
koj veßt in tan la voksa veßt unqßii 
tiß unqßa veeß yeß nuntxoleß.
6 As kßuxh la unjeßsa vibß tiß 
unqßa veeß kat vila, as jit vaßlexheß 
uvaß la valeß, tan an chiteß u yoleß 
uvaß la valeß. Pet yeß la unbßaneß, 
tan yeß nunsaß uvaß la oksal 
unqßii tiß unqßa vaaß kat unbßan 
tukß uvaß kat vala.
7 As tiß uvaß yeß la unpaasa vibß 
tiß uvaß kam kat bßex vila, as 
estißeß nunpalebße unqßa kßaxkßoeß 
uvaß echeß umaj chßißx uvaß kat 
ok tiß vunchißoleß. As yeß ni teleß. 
As aß u Satanáseß kat aqßon tzan 
u kßaxkßoeß sviß, tiß uvaß yeß la 
unpaasa vibß tiß unjeßsat vibß.
8 As oxpajul kat unjaj kuybßal te 
u Kubßaal Jesúseß uvaß la teesa 
Aak u kßaxkßoeß sviß.
9 As ech kat tal Aak ileß sve: 
«Kßujbßaß akßußl tiß vunbßaßnileß uvaß 
at sakßatz, tan aß nunkßuchkat 
vunyakßileß te unqßa uxhchileß 
uvaß nipal stuul uvaß yeßxhkam 
nitxßol ibßanat sijunal,» tißk Aak 
tal sve. Estißeß uvaß la unjeßsa vibß 
tiß unqßa veeß uvaß yeß nuntxßol 
unbßanat sunjunal, tan tul uvaß 
ech nunbßaneß, as nikßuch u Cristo 
viyakßileß sve tiß ilochat in Aak.

10 Estißeß vaßl untxuqßtxuneß, 
tul uvaß nunnacheß uvaß yeß la 
untxßoleß, as tul uvaß nunyoqßpeß, 
as nunpalebße kßaxkßo, as moj 
nixaansal vaama. As kam kuxh 
itzaßlalil nunpalebße tiß u Cristo, 
as tul uvaß nunnacheß uvaß yeß la 
untxßoleß, as Aak ni aqßon iyakßil 
u vaanxelaleß.

11 As ech unyoloneß sete echeß 
iyolon umaj uxhchil uvaß yeßl 
itxumbßal ati. As eqßaqßal kuxhtuß 
uvaß ech kat unbßaneß, tan aal 
bßaßneß uvaß ex koj kat alon u 
yoleß sviß te unqßa uxhchileß tiß 
etoksat unqßii. As jit koj in kat 
alon, tan at paleß u vijleßmeß tiß 
unqßa uxhchileß uveß ni toksa jeß 
tibß apóstolil, kßuxh yeßxhkam 
nuntxßol unbßanat sunjunal.
12 As tul atik in sexoßl, as kat 
unkßuch u vijleßmeß sete uvaß in 
apóstol, tan kat etil unbßanat 
unqßa kßuchbßal tetz u tijleßm u 
Tiixheß tukß unqßa veeß uvaß kat 
unbßana uvaß kat teqßo etaama 
staßn. As nim vaama kat unbßana 
tul atik in sexoßl.
13 Asoj vaßlexh kat unbßan sevatz, 
as esotzsataj unpaav, tan jitßeßch 
kat vulbße exeß echeß kat ibßan 
unjoltu unqßa qitzßin qatikeß, tan 
kat unjaj lochbßal vetz te chajaak. 
Pet tul uvaß atik in sexoßl, as yeßl 
lochbßal vetz kat unjaj sete. Asoj 
kat yan etaama sviß tiß uvaß yeß 
kat unjaj u lochbßaleß sete, as 
¡esotzsataj unpaav stiß!

Ni tal u Pablo iqßelut 
unqßa aa Corinto titoxpa

14 As nunbßan veßt vucheß tiß 
bßen unqßelut ex titoxpa. As tul 
la oon in sexoßl, as yeß la etitzßa 

unlochpeß, tan jit u txßiibßal eqßiieß 
ni vileß. Pet exeß ni vitzßa ex, tan 
ech etatineß sunkßatz echeß tatin 
unqßa talaj intxaßeß kßatz ibßaal, 
tan jit unqßa talaj intxaßeß ni 
kßuulan vibßaaleß. Pet aß u bßaalaeß 
kßujleßle tiß ikßuulat unqßa italaj 
intxaßeß.
15 As ayaßl chit unkßußl la vaqß 
u txßiibßal unqßiieß skajayil 
tiß unlochat ex. As ayaßl chit 
unkßußl la vaqß vibß setiß tukß 
vuntiichajileß. As maas chit xoßn 
ex sve. ¿As kam qßi uvaß jit ayaßl 
ekßußl nexoßni in?

16 As yeßxhkam unbßooj kat 
vitzßa uvaß la etaqß sve. Pet at 
ex ni alon sviß uvaß kat kuxh 
unmaxtibße ex tukß vunpasan 
tziilla txumbßaleß tiß veesat 
unbßooj puaj teqßabß.
17 As yeßl ex kat unmaxtibße ex, 
tul kat unchaj bßen unqßa qitzßin 
qatzikeß sexoßl.
18 ¿As moj kat bßex imaxtibße ex 
u Tito, tul kat unchaj bßen sexoßl 
tukß umaßt u qitzßin qatzikeß? As 
ootzimal setaßn uvaß eela kuxh 
itxumbßal u Tito kat ibßana tukß 
vuntxumbßaleß tul uvaß atik 
sexoßl.

19 ¿As ma aß netitzßa uveß 
tiß kuxh unqßalat vibß vatz 
unqßa yoleß uvaß nitalpu sviß 
nuntzßibßakat bßen unqßa yoleß 
sete? As jit stißeß nuntzßibßakat 
bßen sete. Pet vatz u Tiixheß ni 
valkat unqßa yoleß sete, tan umaßl 
kuxh kuyol tukß u Cristoeß setukß. 
Estißeß, vitzßin vatzik uvaß xoßn 
chit veßt ex sve, as kam kuxh 
unqßa veeß nu kubßan sexoßl tukß u 
Tito, as aß nu kusaß uvaß la yakßin 
veßt vetaanxelaleß kßatz u Tiixheß.

20 Pet nitxumun vaama setiß, tan 
ni vitzßa uvaß tul la oon in sexoßl, 
as jitßeßch vetxumbßaleß la ibßaneß 
echeß uvaß ni vitzßa. As mitaßn 
vuntxumbßaleß la ibßan sevatz 
echeß uvaß nesaß sviß, tan ni vitzßa 
uvaß kamal at exoßl sevatzaj. As 
moj nichßoßnsa tibß etaama; as 
moj ni tul eviß; as moj netixva 
etibß sevatzaj; as moj ni teesa 
tibß eqßii sevatzaj; as moj nechij 
yolineß; as moj nejeßsa etibß; as 
moj aß kuxh nebßaneß uvaß yeß 
nibßancheß.
21 As ni vitzßa uvaß tul la oon in 
sexoßl unpajte, as la chßixvu veßt 
in vatz u Tiixheß. As la oqß veßt 
in taßn txumußm, tan tiß uvaß at 
ex uvaß antel kuxh epaavineß 
vatz Aak. As yeßl ex nekßaxa 
etibß tiß u vaßlexheß uvaß nebßaneß 
tiß ebßanataß kam uvaß nisaß 
vechißoleß as tiß eyansat etibß tukß 
umaßt uxhchil.

13  1 As itoxpa unqßelut veßt 
exeß u vaaß. As ech la 

ibßan kaßvoßj moj oxvoßj uxhchil 
tiß bßen talat isuuchil umaj yol, 
echeß uvaß ni tal u yoleß uvaß 
tzßibßamal kan:

Tukß iyol kaßvoßj uxhchil moj 
oxvoßj uxhchil uveß la alon 
isuuchil tiß ixochoneß, as la 
nimali, tißk u yoleß.

2 As echat chit la ibßaneß tul 
la oon in sexoßl, tan alel veßteß 
sete svaßn uvaß la oon in sexoßl 
unpajte. As kßuxh yeßl in at in 
sexoßl cheel, as la chit val veßt 
sete unpajte. Tul uvaß la oon 
in sexoßl titoxpa, as techal 
la voksa vepaaveß stuul tiß 
unbßanat esuuchil, jankßal ex 
uveß kat paavin ex naßytzan as 

tukß unjoltu ex uvaß yeß neyaßsa 
epaavin cheel,
3 tan at ex ni alon uvaß la 
unkßuch sete uvaß aß u Cristoeß ni 
aqßon u vijleßmeß tiß valat unqßa 
yoleß sete. As yeßle uvaß yeßl koj 
iyakßil viyol Aakeß uvaß kat alpu 
sete. Pet at viyakßil Aakeß sexoßl.
4 As kßuxh kat eesal iqßii u 
Cristoeß, tul kat yatzßax Aak vatz 
u kuruseß, as ech koj cheel, tan 
isleßl Aak taßn viyakßil u Tiixheß. 
As echat in, tan kßuxh ni teesal 
unqßii echeß uvaß kat ulbßel Aak, 
as tukß viyakßil u Tiixheß as isleßl 
in sexoßl tukß u vijleßmeß, echeß u 
tijleßm u Cristo.

5 As ebßantaj teviß ma nimamal 
u bßaßnla yoleß tiß u Cristo setaßn, 
pet moj yeßle. As etitzßataj etibß. 
¿Moj yeß ootzimal setaßn uveß 
at veßt u Jesucristoeß sekßatz? 
Asoj nimamal u bßaßnla yoleß 
setaßn, as aßeß ni kßuchun uvaß at 
Aak sekßatz. Pet asoj yeß nesaß 
enimataß, as yeßl Aak at sekßatz.
6 As nunsaß uvaß la etootzi uvaß at 
veßt u Jesucristo sukukßatz.
7 As nu kunach Tiixh setißaj, aqßal 
uvaß yeß la etoksa etibß tiß enimat 
unqßa vaßlexheß. As jit tiß uvaß la 
ilpu veßteß uvaß at veßt u Cristoeß 
sukukßatz uvaß nu kunachkat 
Tiixh setiß. Pet tiß uvaß la enima 
u bßaßneß, kßuxh la alpu sqiß uvaß 
yeßl u Cristo at sukukßatz.
8 As yeß la uchi uvaß la kumaj 
ex tiß ebßanat u jikeß. Pet aal la 
kuloch ex tiß enimataß.
9 As tul uvaß nebßan u jikeß, as 
nu kuchiibßeß. As jit tzßajinal la 
kuyaa ex tukß u qijleßmeß. Estißeß 
nu kunach Tiixh setiß tiß uvaß 
bßaßn etatineß la ibßaneß.

ch 13.12 Aß isuuchil u yoleß tu yolbßal griego: Tul la etiixhi etibß, as la itzßubß tibß txala 
etziß sevatzaj.

10 As nuntzßibßa bßen u ußujeß 
sete bßaxa tul uvaß yeßxnaj bßen 
vilat ex unpajte, aqßal uvaß yeß la 
unkßaxbßisa ex tukß u vijleßmeß, 
tul la oon in sexoßl, tan kat taqß 
u Kubßaal Jesús u vijleßmeß tiß 
eyakßinsaleß sevatzaj. As jit tiß 
eyansaleß.

Nitzojpisa u Pablo itzßibßat 
bßen u ußujeß tu u Corinto

11 Tuk untzojpisa veßt unyolon 
sete, vitzßin vatzik. Yeß txumun 
ex. Pet echuktaj txumbßal tiß uvaß 
bßaßn etatineß sevatzaj tiß enimat 
unqßa yoleß uveß ni val sete. As 
unvatzuloj vetxumbßaleß sevatzaj. 

As la atin u Tiixheß sexoßl uveß ni 
xoßnin oß, tan Aakeß ni aqßon sqe 
uvaß bßaßn qatin sukuvatzaj.
12 As ayaßl chit ekßußl la etiixhi 
etibß tan ex veßt niman tetz u 
Tiixheß. ch

13 Ni taqß bßen unqßa qitzßin 
qatzikeß itzii sete uvaß at 
sunkßatz.

14 Aß vibßaßnil u Kubßaal 
Jesucristo la atin setißaj. As 
aß u Tiixheß la txumun evatz, 
tan xoßn chit ex te Aak. As aß 
u Tiixhla Espíritueß la lochon 
ex, aqßal uvaß unvatzul kuxh 
vetxumbßaleß la ibßan sevatzaj. 
An chiteß. 

Ni taqß bßen u Pablo itzii

1  1 Ineß in Pablo apóstol tetz 
u Jesucristo. As jit umaj 

uxhchil kat txaaon in. As 
mitaßn umaj uxhchil kat chajon 
in. Pet aß u Jesucristo tukß u 
Kubßaal Tiixheß uvaß kat ulsan 
taama u Jesucristo kat oksan in 
apóstol.
2 As nuntzßibßa bßen u ußujeß tukß 
unqßa qitzßin qatzikeß uvaß at 
sunkßatz tiß kuqßiilat bßen ex uvaß 
qitzßin qatzik qibß setukß, jankßal 
ex uvaß echen ex tu u tenam uvaß 
Galacia.
3 As aß u Kubßaal Tiixheß tukß 
u Kubßaal Jesucristo la aqßon 
vibßaßnileß setiß tiß uvaß bßaßn 
etatin sevatzaj la ibßaneß.
4 As aß u Jesucristo kat taqß tibß 
kamoj tiß u kupaaveß as tiß qel 
vatz unqßa vaßlexhla txumbßaleß 
uvaß at vatz u txßavaßeß, echeß uvaß 
nisaß u Kubßaal Tiixheß.
5 As yeßl oß la yaß oß tiß qoksat 
iqßii u Tiixheß tiß chit ibßeneß. 
An chiteß.

Ni tal u Pablo
uvaß vaßlen unqßa chusbßaleß

uvaß ninima unqßa aa Galacia
6 As nuntxumun setaßn tul 

maßt imolot ex u Tiixheß taßn 
vibßaßnil u Cristo, as oora chit 
kat ejalpu veßt vetxumbßaleß tiß 
u Tiixheß, tan vaßlen veßt umaßt 
chusbßal kat enima veßteß uvaß jit 
eela tukß u bßaßnla yoleß uvaß kat 
unchus sete.
7 As yeßl umaßtoj bßaßnla chusbßal 
ati tiß u bßaßnla yoleß. Pet at kaßl 
unqßa uxhchil sexoßl uvaß ni 
sotzsan ekßußl tukß umaßt chusbßal 
uvaß vaßlen veßteß, tan nijalpu veßt 
unqßa uxhchileß isuuchil u bßaßnla 
yoleß uvaß kat unchus sete tiß u 
Cristo.
8 Pet tuk val sete, asoj jit eela u 
chusbßaleß uvaß la alpu sete tukß 
u chusbßaleß uvaß kat val sete, as 
abßil uvaß ni jalpun isuuchil u 
bßaßnla yoleß tiß u Cristo, as kßuxh 
in as moj umaj ángel uvaß la tzaa 
tu almikaß la ul alon umaßtoj 
chusbßal sete uvaß vaßlen veßteß, 

U ußuj
uvaß itzßibßa bßen

u Pablo

te unqßa aa Galacia
uvaß ni niman u Jesús

as ech ibßen u uxhchileß tu u 
xamaleß.
9 As kam uvaß kat val sete sbßaxa 
as tuk unkaßpu sete scheel 
unpajte. Asoj at umaj uxhchil 
uvaß la ul alon umaßtoj yol 
sete uvaß jit eela tukß u bßaßnla 
yoleß uvaß kat unchus sete, as 
aß uxhchileß uvaß ech ibßen tu u 
xamaleß.

10 As jit aß nunsaß uvaß la oksal 
unqßii setaßn tiß uvaß ni val u 
yoleß sete. Pet aß nunsaß uvaß aß u 
Tiixheß la oksan unqßii. Asoj aß 
kuxh la unsaß uvaß ex la oksan 
unqßii tiß unqßa yoleß uveß ni val 
sete, as jit in ikßameß u Cristo.

Ni tal u Pablo uvaß 
aß u Jesús kat aqßon tijleßm

11 As la val sete, vitzßin vatzik, 
tan jit itxumbßal umaj uxhchil 
kat vala tul kat val u bßaßnla yoleß 
sete,
12 tan jit umaj uxhchil kat alon 
sve. As mitaßn umaj uxhchil kat 
chusun in stiß. Pet aß u Jesucristo 
kat kßuchun isuuchil sve.
13 As abßimaleß setaßn kam 
vuntxumbßaleß nik unbßan bßaxa 
tul nik unnima unqßa uqßiibßaleß 
uvaß nimamal taßn unqßa qßesla 
unbßaaleß, tan nik untilu unqßa 
niman tetz u Jesús. As nik 
unchuk txumbßal tiß isotzsal 
ivatz.
14 As atik pal untxumbßal tiß 
unqßa uxhchileß uvaß nik unchus 
vibß stukß, tan ayaßlik chit unkßußl 
nik unnima unqßa chusbßaleß 
uvaß kßujlik kan taßn unqßa qßesla 
unbßaaleß.
15 Pet tul yeßxnik itzßebß in vatz u 
txßavaßeß, as kat itxaa in u Tiixheß. 

As ibßaßnil kuxh Aak, as kat 
imolo in Aak. As tul kat tal Aak 
ikßuchat viKßaoleß sve,
16 tiß uvaß la bßen val isuuchil u 
bßaßnla yoleß tiß viKßaol Aakeß xoßl 
unqßa tenameß uvaß jit tiaal Israel, 
as yeßl umaj vatz txßavaßilla 
txumbßal kat unchßoti te umaj 
uxhchil.
17 As jit bßen in tu u Jerusalén 
tiß bßen vilat unqßa apóstol uvaß 
bßaxik ok apóstol sunvatz. Pet aß 
bßexkat in tu u Arabia. As qßaavik 
veßt tzan in tu u Damasco 
unpajte.

18 As tul maßt ipal oxvaßl yaabß, 
as bßen veßt in tu u Jerusalén tiß 
bßen vilat u Lußeß. As oßlaval qßii 
bßex unbßan xeß aak.
19 As jit vil umaßtoj unqßa apóstol. 
Pet taßn kuxh u Jacobo, u titzßin 
u Kubßaal Jesús, uvaß kat vila.
20 As ootzimal taßn u Tiixheß uvaß 
jikla yol chiteß unqßa yoleß uvaß 
nuntzßibßa bßen sete, tan yeßl yol 
nunchuli.
21 As xamtik veßt stuul, as bßex 
veßt in tu vitxßavaß u Siria tukß tu 
u Cilicia.
22 As unqßa qitzßin qatzik uvaß 
nik niman u Cristo uvaß echen 
tulaj unqßa talaj tenameß tu u 
Judea, as yeßxnik tilat unvatz.
23 As nik kuxh tabßi yol sviß uvaß 
ech nik tal ileß: «U naj uvaß nik 
laqßbßan oß bßaxa, as nipaxsa veßt 
naj u bßaßnla yoleß tiß u Jesús. As 
tul nik tal naj isotzsal u bßaßnla 
yoleß bßaxa,» tißk u yoleß uvaß nik 
tabßi unqßa qitzßin qatzikeß.
24 As tul tabßi unqßa qitzßin 
qatzikeß uvaß nik unpaxsa veßt u 
bßaßnla yoleß tiß u Cristo, as toksa 
veßt chajaak iqßii u Tiixheß.

2  1 As tul maßtik ipal veßt 
kaalaval yaabß, as bßen veßt 

in tu u Jerusalén unpajte tukß u 
Bernabé. As veqßo veßt u Tito sviß.
2 As bßex veßt in, tan tiß uvaß 
maßtik talat u Tiixheß sve. As 
unbßan veßt umaßl u nukßu tukß 
unqßa qitzßin qatzikeß uvaß atik 
tijleßm. As val veßt isuuchil te 
chajaak tiß u bßaßnla yoleß uvaß 
ni val te unqßa tenameß uvaß jit 
tiaal Israel, aqßal uvaß yeß la 
eesal iqßii u bßaßnla yoleß uvaß 
nunchuseß.
3 As xekelik u Tito sviß uvaß jit 
tiaal Israel. As yeßxhkam kat tal 
unqßa qitzßin qatzikeß uvaß atik 
tijleßm tiß uvaß la eesal unbßiil 
vichißol u Tito.
4 As kat kubßan u nukßueß, tan tiß 
uvaß atik kaßl unqßa uxhchil xoßl 
unqßa qitzßin qatzikeß uvaß nik 
toksa tibß niman tetz u Jesús. 
As nik ichuk chajnaj txumbßal 
tiß uvaß jit kuxh tiß kukßujbßaßt 
kukßußl tiß u Jesucristo as la 
sotzsal kupaav. Pet techal la 
kunima unqßa tzaqßiteß skajayil 
uvaß tzßibßamal kan taßn u Moisés. 
As aßn la sotzsal kupaav uvaß nik 
tal chajnaj.
5 As oß chiteß yeß kat niman 
unbßooj unqßa yoleß uvaß nik tal 
chajnaj, aqßal uvaß mitaßn unbßooj 
isuuchil u bßaßnla yoleß la jalpuli, 
uvaß ni qal sexoßl.

6 As unqßa qitzßin qatzikeß 
uveß at tijleßm, as yeßl umaßtoj 
chusbßal kat tal chajaak sve uvaß 
la unchuseß. (As kßuxh nim chit 
talchu chajaak, as eela kuxh 
kuvatz nibßan u Tiixheß. As yeß la 
voksa stuul, kßuxh kam kuxh la 
tal kaßt unqßa uxhchileß.)

7 Pet kat pal veßt chajaak stuul 
uvaß aß u Tiixheß kat aqßon u 
vijleßmeß tiß unpaxsat u bßaßnla 
yoleß xoßl unqßa tenameß uvaß 
jit tiaal Israel, uvaß yeßl unbßiil 
vichißol unqßa najeß eesamal, as 
echeß u tijleßm u Lußeß uvaß kat 
taqß Aak tiß ipaxsat u bßaßnla 
yoleß xoßl unqßa tiaal Israel uvaß 
eesamal unbßiil vichißoleß.
8 As u Tiixheß kat kßujbßaßn kan 
u Lußeß apóstol xoßl unqßa tiaal 
Israel. As an chit Aakeß kat 
kßujbßaßn kan in apóstol xoßl 
unqßa tenameß uvaß jit tiaal Israel.
9 As u Jacob, tukß u Cefas, tukß u 
Xhuneß, as palchajaak stuul uvaß 
kat taqß u Tiixheß u vijleßmeß. As 
chajaakeß nim talcheß xoßl unqßa 
apóstol. As kat taqß veßt chajaak 
iqßabß sve, tukß te u Bernabé, 
kßuchbßal tetz uvaß kumool veßt 
qibß tukß chajaak tiß kupaxsat 
u bßaßnla yoleß. As aß la bßen 
kupaxsakat u bßaßnla yoleß xoßl 
unqßa tenameß uvaß jit tiaal Israel. 
As ech koj chajaak, tan aß la bßen 
ipaxsakat chajaak u bßaßnla yoleß 
xoßl unqßa tiaal Israel.
10 As yeßl umaßtoj yol kat tal 
chajaak sve. Pet taßn kuxh kat tal 
chajaak uvaß la unloch veßt unqßa 
meebßaßeß. As ni vok veßt ilil stiß tiß 
unbßanataß. As yeß kat unyaßsa tiß 
unlochataß.

Niyaan u Pablo te u Lußeß
11 As tul kat oon u Lußeß tu 

u Antioquía, as kat unyaa 
veßteß, tan kat vila uvaß vaßlexh 
vitxumbßaleß nik ibßaneß.
12 Tan tul yeßxnik ul kaßt unqßa 
qitzßin qatzikeß uvaß tiaal Israel 
uvaß ichaj tzan u Jacobo, as nik 

itxßaßn u Lußeß kßatz unqßa qitzßin 
qatzikeß uvaß jit tiaal Israel. As 
tul ul veßt unqßa qitzßin qatzikeß 
uvaß ichaj tzan u Jacobo, as 
teesa veßt el tibß u Lußeß kßatz 
unqßa qitzßin qatzikeß uvaß jit tiaal 
Israel, tan nik ixoßva u Lußeß viyol 
unqßa tiaal Israel uvaß nik oksan 
iqßii u yoleß uvaß techal la el 
unbßiil ichißol umaj uxhchil.
13 As echat nik ibßan veßt unjoltu 
unqßa qitzßin qatzikeß uvaß tiaal 
Israel echeß uveß nik ibßan u Lußeß, 
tan kaßvatz kuxh vitxumbßaleß 
kat ibßana. As antu veßt u 
Bernabé kat ibßan tetz.
14 As tul vila uvaß yeß nik inima 
chajaak kam ni tal u bßaßnla yoleß, 
as ech val veßt ileß te u Lußeß vatz 
unqßa qitzßin qatzikeß skajayil: 
«Tan ech vatxumbßaleß nabßaneß 
echeß unqßa jit tiaal Israel tul uvaß 
natxßaßn skßatz. As tul axh tiaal 
Israel. ¿As kam qßi uveß najalpu 
veßt vatxumbßaleß cheel? Tan 
nakßuch tukß vatxumbßaleß uvaß 
techal kuxh la ibßan unqßa jit 
tiaal Israel tetz, echeß uveß nibßan 
unqßa kumooleß uvaß tiaal Israel.

15 As oß tiaal Israel tul kat 
itzßebß oß. As jit oß umaj uxhchil 
uvaß jit tiaal Israel uvaß yeß ni 
niman u tzaqßiteß uvaß tzßibßamal 
kan.
16 As ootzimal sqaßn uvaß jit tiß 
inimat umaj uxhchil u tzaqßiteß 
uvaß tzßibßamal kan taßn u Moisés 
la okkat u uxhchileß jikla aamail 
vatz u Tiixheß. Pet tiß u kßujlebßal 
ikßußl u uxhchileß uvaß aqßel ste 
taßn u Jesucristoeß, as la ok jikla 
aamail vatz u Tiixheß. As echat 
kat kubßana, tan kat kukßujbßaß 
kukßußl tiß u Jesucristoeß. As 

estißeß kat ok oß jikla aamail, tan 
yeßl umaj uxhchil la ok jikla 
aamail vatz u Tiixheß tiß inimat u 
tzaqßiteß.
17 As jikla aama veßt oß vatz u 
Tiixheß taßn u Jesucristoeß, as 
ni talpu sqiß uvaß antel kuxh 
kupaavineß as an chiteß u yoleß. 
¿As ma Aak bßa ni lochon oß tiß 
kupaavineß? ¡As yeßle taß!
18 Pet asoj la qßaav oß tiß kunimat 
unqßa txumbßaleß unpajte uvaß kat 
kuyaßsa kan, as ech kukßuchateß 
uvaß paasan tzii veßt oß.
19 As echeß in, tan kat pal in 
stuul uvaß jit tiß unnimat u 
tzaqßiteß la okkat in jikla aamail 
vatz u Tiixheß. As eela kuxh 
stukß uvaß kat kam veßt in vatz u 
tzaqßiteß kat ibßana, aqßal uvaß at 
veßt untiichajil kßatz u Tiixheß. As 
la unbßaneß kam uvaß nisaß Aak 
sviß.
20 As tul kat kam u Cristo 
vatz u kuruseß, as eela kuxh 
stukß uvaß kat kam in kßatz 
Aak. Estißeß uvaß jit veßt u vatz 
txßavaßilla txumbßaleß nunbßaneß. 
Pet aß veßt vitxumbßal u Cristoeß 
nuntxakonsa, tan isleßl veßt Aak. 
As at veßt Aak tu vaanxelal. As 
jankßal uvaß la unbßaneß tul uvaß 
isleßltel in vatz u txßavaßeß, as tukß 
u kßujlebßal kßußleß uvaß aqßel sve 
taßn viKßaol u Tiixheß uvaß Cristo 
la unbßankat, tan xoßn in te Aak. 
As kat taqß tibß Aak kamoj sviß.
21 As yeß la veesa iqßii u nimla 
bßaßnileß uvaß kat ibßan u Tiixheß 
sqiß, tan asoj kat ok in jikla 
aamail tiß unnimat u tzaqßiteß uvaß 
itzßibßa kan u Moisés, as yeßl kuxh 
itxaßkeß bßa vikamebßal u Cristoeß 
sqiß,» chßin kat val te u Lußeß.

Ni tok u Tiixhla Espíritu 
tu u taanxelal 

unqßa niman tetz u Jesús

3  1 ¡Ex aa Galacia, oyebß chit 
evatz! ¿Kam qßi kat kuxh 

etaqß etibß maxtibßeloj? Tan nu 
kuxh teesa ex unqßa uxhchileß 
tu bßey tiß uvaß yeß la enima u 
bßaßnla yoleß tiß u Jesucristo. As 
tul kat qal isuuchil sexoßl uvaß 
kat kam u Jesucristo vatz u 
kuruseß sqiß.
2 Pet la unchßoti veßt umaßl u 
yol sete, ¿ma kat ok u Tiixhla 
Epíritueß tu vetaanxelaleß tiß uvaß 
kat enima u tzaqßiteß uvaß itzßibßa 
kan u Moisés? ¿Pet moj tiß uvaß 
kat ekßujbßaß ekßußl tiß u Jesús, tul 
kat etabßi u bßaßnla yoleß?
3 As ex chit paasan tzii tan yeß 
nepal tu u yoleß uvaß kat qal 
sete. Tan xekelik ex tiß u Tiixhla 
Espíritu bßaxa. Pet ech koj cheel 
tan aß nexekebß kat veßteß tiß u 
vatz txßavaßilla txumbßaleß.
4 As etulsataj sekßußl uvaß 
mamaßla kßaxkßo kat epalebße, tul 
uvaß kat enima u Jesús. Pet kat 
ejalpu vetxumbßaleß tiß enimat 
u bßaßnla yoleß uvaß kat qal sete, 
as talon kuxheß bßa uvaß kat 
epalebße unqßa kßaxkßoeß.
5 As la val sete, tan at veßt u 
Tiixhla Espíritu tu vetaanxelaleß 
taßn u Tiixheß. As nikßuch veßt 
Aak unqßa bßaßnileß sexoßl uvaß 
achvebßal chittuß. ¿As kam stiß 
qßi nibßankat Aak unqßa nimla 
bßaßnileß sete? ¿Ma tiß uvaß 
nenima u tzaqßiteß uvaß itzßibßa 
kan u Moisés? ¿Pet moj tiß uvaß 
netabßi u bßaßnla yoleß tiß u Jesús, 
as nekßujbßaß ekßußl tiß Aak?

Niyolon u Pablo tiß uvaß kat 
ibßan u Abraham naßytzan

6 As qulsataj sukukßußl uvaß 
kam kat ibßan u Abraham, tan 
kat ikßujbßaß u Abraham ikßußl 
tiß u Tiixheß. Estißeß kat tal veßt 
u Tiixheß uvaß jikla aama veßt u 
Abraham vatz Aak kat ibßana.
7 Ech qootziteß uvaß jankßal unqßa 
uxhchileß uveß nikßujbßaß ikßußl tiß 
u Tiixheß, as aßeß tiaal u Abraham.
8 As tzßibßamal kan naßytzan uvaß 
la ok veßt unqßa uxhchileß uvaß jit 
tiaal Israel jikla aamail vatz u 
Tiixheß tul uvaß la ikßujbßaß ikßußl 
tiß Aak, tan ech kat tal kan Aak 
ileß te u Abraham:

As seeß tukß unqßa meßal akßaoleß 
la ulkat u bßaßneß uveß ni val 
see, as la ul tiß unqßa tenameß 
kajayil unpajte, tißk Aak.

9 Estißeß abßil uvaß kßujleßl ikßußl tiß 
u Tiixheß, as echat la tal Aak ste 
echeß u bßaßneß uvaß kat tal Aak te 
u Abraham uvaß kßujlik chit ikßußl 
tiß Aak.

10 Pet ech koj unqßa uxhchileß 
uveß la niman u tzaqßiteß uveß 
itzßibßa kan u Moiséseß, as aß 
uxhchileß uvaß at veßt tzan u 
kßaxkßoeß stiß. Echeß uvaß ni tal u 
yoleß uvaß tzßibßamal kan uvaß ech 
ni tal ileß:

At veßt tzan u kßaxkßoeß tiß 
unqßa uxhchileß uvaß yeß la 
olebß tiß inimal unqßa yoleß 
skajayil uvaß tzßibßamal kan, 
tißk u yoleß.

11 As jik chit nu kupal stuul uvaß 
yeßxhebßil la ok jikla aamail vatz 
u Tiixheß tiß inimat u tzaqßiteß, 
echeß uvaß ni tal umaßt u yol uvaß 
tzßibßamal kan uvaß ech ni tal ileß:

Abßil uvaß kßujleßl ikßußl tiß u 
Tiixheß, as kat toksa Aak 
jikla aamail.

As at itiichajil kßatz Aak la 
ibßaneß, tißk u yoleß.

12 Pet ech koj u tzaqßiteß uvaß 
itzßibßa kan u Moisés tan yeßl tetz 
tiß u kßujlebßal kßußleß, tan ech ni 
tal umaßt u yol ileß:

Abßil uvaß la olebß tiß inimal 
unqßa tzaqßiteß kajayil 
uvaß tzßibßamal kan taßn u 
Moisés,

as at itiichajil u uxhchileß 
kßatz u Tiixheß staßn, tißk u 
yoleß.

13 Pet aß u Cristo kat eesan oß 
vatz u kßaxkßoeß, oß uvaß oß tiaal 
Israel uvaß atik tzan u kßaxkßoeß 
sqiß, tan tiß uvaß yeß kat olebß oß tiß 
kunimat u tzaqßiteß skajayil. As 
kuvaatzileß kat ibßan Aak, tan kat 
ul u kßaxkßoeß tiß Aak uvaß laik ul 
sqiß. Tan ech ni tal u yol ileß uvaß 
tzßibßamal kan:

Abßil uvaß la aqßpik jeß vatz 
umaj kurus tiß iyatzßpeß,

as at veßt tzan u kßaxkßoeß tiß 
u uxhchileß uveß kat jeß vatz 
u kuruseß tiß ibßen tu xamal, 
tißk u leyeß.

14 As ech kat ibßan u Jesucristoeß 
sqiß, oß uvaß oß tiaal Israel, tan tiß 
uvaß tukß vibßaßnil Aakeß kat ok u 
Tiixhla Espíritu tu u qaanxelaleß, 
oß uvaß kßujleßl kukßußl tiß Aak. As 
tukß u nimla bßaßnileß uvaß kat 
ibßan u Jesucristo, as estißeß kat 
ibßan u Tiixheß u nimla bßaßnileß 
sete unpajte, ex uvaß jit ex tiaal 
Israel, echeß uvaß alel kan taßn u 
Tiixheß te u Abraham.

15 Vitzßin vatzik, tuk val umaßl u 
vatz txßavaßilla yol sete, tan echeß 

nibßan kaßvoßj uxhchil tul nikßul 
tibß iyol svatzaj, as nitzßibßa kan u 
yoleß tu ußuj. As yeß la uch ijalpul 
veßt isuuchil u yoleß. Pet techal la 
bßanchi kam uvaß kßujlu kan.
16 As echat kat ibßan u Tiixheß 
tukß u Abraham, tan kat tal kan 
Aak umaßl u yol te u Abraham tiß 
umaßl u tiaaleß. As yeßxhkam ni 
taleß uvaß: «Tiß kajayil unqßa tiaal 
u Abraham,» chu koj u yoleß. Pet 
tiß kuxh umaßl u tiaal u Abraham 
talkat kan u Tiixheß u yoleß, 
echeß uvaß ni tal umaßt u yol uvaß 
tzßibßamal kan:

As tiß umaßl vaviaaleß, tißk u 
yoleß.

As aßeß u Cristo uvaß nik taleß.
17 As la val isuuchil u yoleß 
sete, tan kat tal kan u Tiixheß u 
txumbßaleß uvaß kßujlu kan te u 
Abraham bßaxa. As tul maßt ipal 
veßt kajvaßl cien tukß vinaj laval 
430 yaabß, as aßn kat ikßujbßaß 
veßt kan u Tiixheß u tzaqßiteß taßn 
u Moisés. As yeß kat teesa u 
tzaqßiteß iqßii u yoleß uvaß maßtik 
talat kan u Tiixheß te u Abraham. 
As yeß kat iyaßsa Aak u yoleß uvaß 
alel veßt kan taßn Aak,
18 tan jit tiß u tzaqßiteß uvaß 
itzßibßa kan u Moisés la ulkat u 
kuvaatzileß. Pet tiß u yoleß uvaß 
kat tal u Tiixheß te u Abraham.

Ni tal u Pablo isuuchil 
u yoleß tiß u tzaqßiteß uvaß 

ikßujbßaß kan u Tiixheß
19 Pet asoj ech bßanel taßn u 

yoleß, ¿as kam stiß qßi kat ikßujbßaß 
kat kan u Tiixheß u tzaqßiteß? Kat 
ikßujbßaß kan Aak u tzaqßiteß tiß 
imajax ivatz unqßa paasan tziieß. 
As atik iyakßil u tzaqßiteß tiß unqßa 

uxhchileß techal kat ul veßt u 
tiaal u Abraham uvaß alel kan stiß 
taßn Aak. As aßeß u Jesús. As kat 
ikßujbßaß kan u Tiixheß u tzaqßiteß 
taßn unqßa ángel. As aßeß kat 
alon u yoleß te u Moisés. As aß u 
Moisés kat qßajsan veßt u yoleß te 
unqßa tenameß.
20 Pet ech koj kat ibßan u Tiixheß 
tukß u Abraham, tan Aak chit kat 
alon u yoleß te u Abraham tiß u 
tiaal u Abraham uvaß la uli. As 
yeßl umaj uxhchil kat itxakonsa 
Aak tiß iqßajsal viyoleß te u 
Abraham.

21 ¿As ma la qaleß uvaß tul 
kat ikßujbßaß kan u Tiixheß u 
tzaqßiteß, as kat teesa Aak iqßii u 
yoleß uvaß maßtik talat kan Aak 
te u Abraham? ¡Yeßle! Tan at koj 
itiichajil unqßa tenameß kßatz Aak 
tiß inimat u tzaqßiteß, as la okeß 
unqßa tenameß jikla aamail vatz 
Aak taßn u tzaqßiteß.
22 As ni tal viyol u Tiixheß uvaß 
tzßibßamal kan uvaß paavinnal 
veßt unqßa tenameß skajayil, tan tiß 
uvaß yeß ni tolebß tiß inimat unqßa 
tzaqßiteß skajayil. As ech tatin 
veßteß echeß umaj preexhu. Estißeß 
techal la ikßujbßaß veßt unqßa 
tenameß ikßußl tiß u Jesucristo, 
aqßal uvaß la taqß veßt u Tiixheß 
vitxßajaßmeß uvaß alel kan taßn 
Aak.

23 As tul uvaß yeßxnik ul u 
Jesucristo, as jankßal oß uvaß oß 
tiaal Israel, as echik veßt qatineß 
echeß preexhu vatz u tzaqßiteß 
uvaß tzßibßamal kan taßn u Moisés. 
As tul kat ul veßt u Jesucristo, 
as kat qootzi veßteß uvaß tiß 
kukßujbßaßt kukßußl tiß Aak as at 
veßt kutiichajil kßatz u Tiixheß.

24 As ech nik tulbße oß u tzaqßiteß 
tiß qok kßatz u Cristo echeß nibßan 
umaj uxhchil tiß ichßijil umaj 
talaj intxaß. Pet katnal ul u Cristo, 
as aßn kat ok oß jikla aamail vatz 
u Tiixheß tiß uvaß kat kukßujbßaß 
kukßußl tiß Aak.
25 As tul ul veßt u Jesucristo uvaß 
nu kukßujbßaß kukßußl stiß, as jit 
veßt u tzaqßiteß ni ilon kusuuchil.
26 As ex veßt meßal ikßaol u 
Tiixheß echeß oß, tan tiß uvaß kat 
ekßujbßaß ekßußl tiß u Jesucristo.
27 As jankßal oß uvaß kat kuß oß 
xeß u aßeß texhlal tetz uvaß at veßt 
ok oß kßatz u Cristo, as kat jalpu 
veßt u kutxumbßaleß echeß qoksat 
umaj bßaßnla oksaßm.
28 As kßuxh kam kuxh bßanel 
etaßn, as unvatzul kuxh veßt 
oß setukß kßatz u Jesucristo. As 
kßuxh ex tiaal Israel, as kßuxh 
jit ex tiaal Israel, as kßuxh ex 
kßam, as moj jit ex kßam, as kßuxh 
ex naj, as kßuxh ex ixoj, tan 
unvatzul kuxh veßt oß setukß, tan 
at veßt ok oß kßatz u Jesucristo.
29 As tiß uvaß ex veßt tetz u Cristo, 
as ex veßt tiaal u Abraham. As 
qetz veßt u txßajaßmeß setukß 
uvaß alel kan taßn u Tiixheß te u 
Abraham.

4  1 As la qitzßa umaßl u 
kßuchuvatz. Tan tul uvaß 

chßootel u etzin tetz u meebßaßleß, 
as ech kuxheß echeß umaj kßam. 
As kßuxh aßeß ibßaal u meebßaßleß 
skajayil la ibßaneß,
2 as at veßt unqßa uxhchileß 
uvaß la bßekßon tukß kaßt unqßa 
uxhchileß uvaß la ilon unqßa 
imeebßaßleß. As lanal ilej veßt 
u qßiieß uvaß kßujlu kan taßn 
vibßaaleß.

3 As echik bßanik qaßn bßaxa tan 
tul uvaß echik u kutxumbßaleß 
echeß umaj talaj intxaß, as aß 
unqßa vatz txßavaßilla chusbßaleß 
nik bßekßon oß.
4 As tul ilej veßt u qßiieß uvaß 
alelik kan taßn u Tiixheß, as kat 
ichaj veßt tzan Aak viKßaoleß. As 
tul uvaß nik kukßujbßaß kukßußl tiß 
u tzaqßiteß, oß uvaß oß tiaal Israel, 
as bßex itzßebßoj viKßaol u Tiixheß 
xeß umaßl u ixoj
5 tiß ichooat viKßaol Aakeß u 
kupaaveß, aqßal uvaß jit veßt tiß u 
tzaqßiteß atkat kßujlebßal kukßußl, 
tan kat toksa veßt oß Aak meßal 
ikßaol u Tiixheß.
6 As oß veßt meßal ikßaol u Tiixheß 
setukß. As kat ichaj tzan u Tiixheß 
u Tiixhla Espíritu tiß tok tu u 
qaanxelaleß. As aß u Tiixhla 
Espíritu ni bßanon uvaß ech ni qal 
ileß: «Kubßaal,» chßoß ni qal te u 
Tiixheß.
7 As jitßeßch oß echeß umaj kßam 
vatz u Tiixheß. Pet oß veßt meßal 
ikßaol u Tiixheß setukß. As 
qetz veßt u txßajaßmeß uvaß alel 
kan taßn Aak tukß vibßaßnil u 
Jesucristo.

Ni tal u Pablo uvaß yeß la qßaav 
unqßa niman tetz u Jesús

tiß ikßujbßaßt ikßußl tiß u tzaqßiteß
8 As ootzimaleß setaßn tul uvaß 

yeßxnik etootzi u Tiixheß, as nik 
enima unqßa tiixheß uveß bßanel 
kuxhtuß.
9 Pet ech koj cheel, tan ootzimal 
veßt u Tiixheß setaßn. As ootzimal 
veßt ex taßn Aak unpajte. ¿As 
kam stiß qßi uvaß nesaß enimat 
u tzaqßiteß unpajte uvaß yeß la 
olebß tiß isotzsal epaav? ¿Moj aß 

netaleß uvaß la ekßujbßaß ekßußl tiß 
u tzaqßiteß unpajte?
10 Tan nenima unqßa xeem qßiieß 
tu jun xhemaana, tukß unqßa 
nimla qßiieß tu jun ichß, as tukß 
unqßa nimla qßiieß tu jun yaabß.
11 As nitxumun veßt vaama 
setaßn, tan ni vitzßa uvaß texh yeß 
kat txakon u vaqßoneß uveß kat 
unbßan sexoßl.

12 As la unjaj bßanil sete, 
vitzßin vatzik, uvaß la ebßan etetz 
echeß uveß nunbßaneß, tan yeßl 
veßt tokebßal u vatz txßavaß ila 
txumbßaleß sviß, echeß uvaß nibßan 
unqßa vunmooleß uveß tiaal Israel, 
as ech ineß echeß ex uvaß jit ex 
tiaal Israel. As yeßl umaj vaßlexh 
kat ebßan sve.
13 Tan ootzimaleß setaßn uvaß kat 
unpaxsa u bßaßnla yoleß sexoßl tul 
uvaß nik unchßoßneß.
14 As yeß kat etixva in. As kßuxh 
kat unpalebße u chßoßmeß, as yeß 
kat eteesa unqßii. Pet aal kat 
etabßi u yoleß uvaß kat val sete 
eela kuxh stukß uvaß umaj u 
ángel as moj aß u Jesucristo kat 
yolon sete.
15 ¿As kam kat ebßan qßi tukß u 
chiibßichileß uvaß nik kuchiibß 
staßn? As kat etxum unvatz, tan 
kat koj uchi, as kat eteqßo el tzan 
u bßaqß evatzeß tiß etaqßat sve, uveß 
nik etaleß.
16 ¿Pet kam qßi uvaß nichßoßn veßt 
etaama sviß cheel, tiß kuxh uvaß 
ni val isuuchil u jikla yoleß sete?

17 As ech koj unjoltu unqßa 
uxhchileß uveß ni tok ilil 
setiß, tan echeß tiß koj u bßaßneß 
nibßankat. Pet aß kuxh isaß 
chajnaj uvaß yeß la enima u yoleß 
uvaß ni val sete. As aß ni tal 

chajnaj uvaß aß viyol chajnajeß la 
enima.
18 As aal bßaßneß uvaß la etoksa 
etaama tiß ebßanat u bßaßneß 
sbßenameen. Pet jit kuxh tiß uvaß 
at in sexoßl.
19 As ech exeß echeß meßal 
unkßaol, tan xoßn chit ex sve. As 
ech nunbßaneß setiß echeß nibßan 
umaj ixoj tul nichßoßn tiß umaj 
talintxaß, tan aß ni valeß uvaß la 
ekßuch unqßa bßaßnla txumbßaleß 
echeß uveß kat ul ibßan u Cristo.
20 As aß ni valeß uvaß echen koj 
in sexoßl cheel tiß unyolon sete 
tukß umaßt txumbßal uvaß achaßv 
tabßileß. Pet yeß nunpal stuul uvaß 
kam stiß nebßankat vetxumbßaleß 
echeß uveß nebßaneß.

Ni tal u Pablo isuuchil 
uveß ibßan u Sara tukß u Agar
21 As jankßal ex uvaß nesaß uvaß 

la ekßujbßaß ekßußl tiß u tzaqßiteß 
unpajte, ¿as yeß kol nepal qßa 
stuul kam isuuchil u tzaqßiteß?
22 ¿As yeß kol nenach qßa uvaß 
tzßibßamal kan tu u tzaqßiteß uvaß 
atik kaßvaßl vikßaol u Abraham? 
Umaßl vikßaoleß xeß u aaichßeß; as 
umaßte xeß u tixqeleß.
23 As itzßebß vikßaol u Abraham 
xeß u aaichßeß tan tiß uvaß txultelik 
u aaichßeß, echeß titzßebß joltu 
unqßa talaj intxaßeß. Pet ech koj 
vikßaoleß xeß u tixqeleß uvaß qßeste 
tan aß u Tiixheß kat alon uvaß la 
itzßebßi.
24 As kßuchuvatzeß kat ibßan 
kaßvaßl u ixojeß, tan nibßan 
chaßma ivaatzil kaßvaßl u yoleß 
uvaß alel kan taßn u Tiixheß. As 
ivaatzileß nibßan u aaichßeß uvaß 
Agar tiß u txumbßaleß uvaß kat 

alpu te u Moisés viß u vitz uvaß 
Sinaí. As ech bßan taßn u tenameß 
echeß bßan taßn unqßa tal u ixojeß 
tan tul kat itzßebß unqßa tal ixojeß, 
as techal kat ok aaichßil echeß kat 
ibßan vitxutxeß.
25 As nibßan ixoj ivaatzil u 
tzaqßiteß uvaß kat tal u Tiixheß 
viß u vitzeß uvaß Sinaí uvaß echen 
tu u Arabia. As nibßan ixoj 
ivaatzil u tenameß uvaß Jerusalén 
uvaß at cheel uvaß kßujleßl ikßußl 
tiß u tzaqßiteß, tan techal chit 
la inima unqßa aa Jerusalén u 
tzaqßiteß.
26 Pet ech koj veßt umaßt u 
Jerusalén uvaß echen tu almikaß 
tan ech veßteß kutxutx, jankßal 
oß uvaß oß niman tetz u Jesús. As 
oßeß u aa Jerusaléneß uvaß echen 
tu almikaß. As jit veßt u tzaqßiteß 
nu kukßujbßaß kukßußl stiß,
27 tan ech ni tal umaßl u yol ileß 
uvaß tzßibßamal kan:

Chiibßen, ixoj uvaß yeßl axh 
naalaneß,

as axh uvaß yeßl umaj aval ati.
As sikßin tukß chiibßichil, 

axh uvaß yeß ootzimal u 
chßoßmeß aßn tiß talal umaj 
talintxaß.

Tan kßuxh natxumuneß uvaß 
yeßl axh naalaneß,

as nimal aval la ibßaneß tiß u 
ixojeß uveß at itzumel, tißk 
u yoleß.

28 Estißeß, vitzßin vatzik, ech 
oßeß echeß u Isaac uvaß alel kan 
taßn u Tiixheß uvaß la itzßebßi taßn 
u Sara. As ech oßeß meßal ikßaol u 
Abraham tiß u kßujlebßal kukßußleß, 
echeß uvaß ibßan u Abraham.
29 As ech nibßan u txumbßaleß 
cheel echeß uvaß ibßan naßytzan. 

Tan itzßebß umaßl vikßaol u 
Abraham uvaß Ismael ibßii as tukß 
kuxh u vatz txßavaßilla txumbßal 
kat itzßebßi, as aßeß nik eesan 
veßt iqßii u Isaac umaßt vikßaol 
u Abraham uvaß Tiixh kat alon 
titzßebßeß.
30 Pet ech ni tal umaßt u yol ileß 
uveß tzßibßamal kan:

«¡Tilu veßt el u Agar uvaß 
aaichß tukß u taleß! Tan 
yeßl tetz u tal u ixojeß tiß u 
kumeebßaßleß la ibßaneß.

Pet tetz kuxh u valeß u 
kumeebßaßleß, tan in eexqel. 
As jit in aaichß,» tißk u Sara 
tal te u Abraham, tißk u 
yoleß.

31 Estißeß, vitzßin vatzik, tan 
jitßeßch veßt qatineß echeß u tal u 
ixojeß uvaß aaichß. Pet ech veßt 
qatineß echeß u tal u ixqelaeß uvaß 
jit aaichß.

Kuchabßata qatin kßatz 
u Cristo tan kat iqßalpu 

oß Aak vatz u paaveß

5  1 As kat iqßalpul oß u Cristo 
tiß uvaß yeß la kukßujbßaß 

kukßußl tiß u tzaqßiteß skajayil uvaß 
itzßibßa kan u Moisés. Estißeß ni 
val sete, echabßataj etatineß kßatz 
u bßaßnla yoleß tiß u Cristo. As jit 
tiß etok skßamil unpajte tiß uvaß 
techal la ebßaneß kam uvaß ni tal 
u tzaqßiteß skajayil.

2 As ineß in Pablo as tuk val 
sete, tan asoj latel enima u 
tzaqßiteß tiß uvaß la el unbßiil 
vechißoleß tiß etok jikla aamail 
vatz u Kubßaal Tiixheß uveß la 
etaleß, as yeß kuxh latzß veßteß 
vikamebßal u Cristo setiß la 
ibßaneß.

3 As la unkaßpu valat isuuchil 
u yoleß sete, tan abßil uvaß la 
el unbßiil vichißoleß tiß tok jikla 
aamail vatz u Tiixheß uvaß ni taleß, 
as techal la inima unqßa tzaqßiteß 
skajayil uvaß tzßibßamal kan.
4 As jankßal ex uvaß netitzßa 
etok jikla aamail vatz u Tiixheß 
tiß ekßujbßaßt ekßußl tiß u tzaqßiteß 
unpajte, as neteesa veßt etibß 
kßatz u Jesucristo. As netaqß veßt 
kan vibßaßnil Aakeß.
5 Pet ech koj oß, tan tukß vibßaßnil 
u Tiixhla Espíritu nu kuchabßa 
kukßujbßaßt kukßußl tiß uvaß la tal 
u Kubßaal Tiixheß sqiß uvaß oß 
jikla aama vatz Aak, tan tiß uvaß 
kßujleßl kukßußl tiß u Jesucristo. 
As aßeß u nimla bßaßnileß uvaß nu 
kutxßebßeß.
6 As jankßal oß uvaß at veßt ok oß 
kßatz u Jesucristo, as yeßxhkam 
la toksa u Tiixheß stuul tiß uvaß 
elnallu unbßiil u kuchißoleß as moj 
yeßle. Pet aß u kßujlebßal kukßußleß 
tiß u Jesucristo la toksa Aak stuul 
tukß u bßaßneß uvaß nu kubßaneß 
tan tiß uvaß xoßn veßt Aak sqe.

7 As bßaßnik kuxheß nik ebßan 
bßaxa tiß enimat u bßaßnla yoleß tiß 
u Jesucristo. ¡Pet at uxhchil kat 
majon evatz tiß enimat u jikla 
yoleß!
8 As jit u Tiixheß taß ni eesan ex 
tu bßey, uvaß kat molon ex.
9 Pet echat nibßan unqßa uxhchileß 
sexoßl uvaß ni majon evatz tiß u 
jikla yoleß echeß uvaß nibßan u 
levadura, tan tukß kuxh unbßiil u 
levadura uvaß nikuß xoßl viqßotil u 
paaneß, as nisipkßu veßt viqßotaileß 
staßn.
10 As tukß u kßujlebßal unkßußleß 
tiß u Kubßaaleß, as nunkßujbßaß 

unkßußl setiß tiß uvaß yeßl umaßtoj 
txumbßal la ok teviß tiß u yoleß 
uvaß ni valeß. As abßil uvaß ni 
eesan vetxumbßaleß tu bßey, as 
la taqß tzan u Tiixheß kßaxkßo stiß, 
kßuxh kam kuxh tijleßm.
11 Vitzßin vatzik, nitel koj 
unchusuneß tiß uvaß techal la el 
unbßiil vechißoleß tiß etok jikla 
aamail vatz u Tiixheß, as yeßleßxh 
u kßaxkßoeß nunpalebße taßn unqßa 
tiaal Israel uvaß yeß ni niman 
u Jesús. As yeßl iviß chajnaj la 
ul sviß, asoj yeß la unchus ex tiß 
vibßaßnil vikamebßal u Jesucristo 
vatz u kuruseß.
12 ¡As echeß taß unqßa uxhchileß 
uveß ni eesan ex tu bßey, as 
aal bßaßneß uvaß jit kuxh unbßiil 
vichißol chajnajeß la tzokßpik el! 
¡Pet kajayil koj la tzokßpik el, 
texhlal tetz uvaß jit u Kubßaal 
Tiixheß ninima chajnaj!

13 Pet ech koj ex, vitzßin vatzik, 
tan kßuxh kat imolo ex u Tiixheß tiß 
uvaß jit tzßajinal la ekßujbßaß ekßußl 
tiß u tzaqßiteß uvaß itzßibßa kan u 
Moisés, as etalaki uvaß chajpumal 
ex tiß ebßanat uvaß kam ni tal 
unqßa tachaßv vechißoleß, pet la 
eloch etibß sevatzaj tiß exoßnit etibß.
14 Tan kajayil chiteß unqßa 
tzaqßiteß at tu umaßl u yoleß. 
Kuxoßnitaj unqßa qitzßin qatzikeß 
echeß kuxoßnit jeß qibß.
15 As etitzßataj jeß etibß, tan asoj 
la eyaa etibß sevatzaj, as an kuxh 
ex neyansa jeß etibß.

Jit eela uvaß ni tal u Tiixhla 
Espíritu tukß uvaß ni tal u 
vatz txßavaßilla txumbßaleß

16 Estißeß ni val sete, ebßantaj 
kam uvaß ni tal u Tiixhla 

Espíritu. As jit u tachaßv 
vechißoleß la ebßaneß,
17 tan yeß nikßul tibß u tachaßv 
vechißoleß tukß uvaß ni tal u 
Tiixhla Espíritu. As yeß nisaß u 
Tiixhla Espíritu uvaß la ebßan u 
tachaßv vechißoleß. Estißeß yeß la 
uchi uvaß latel kuxh ebßaneß kam 
uvaß ni tal etaama.
18 Asoj aß u Tiixhla Espíritu 
ni aqßon vetxumbßaleß tiß uveß 
nebßaneß, as jit tzßajinaleß uvaß la 
ekßujbßaß ekßußl tiß u tzaqßiteß uvaß 
itzßibßa kan u Moisés.
19 As aß u tachaßv u kuchißoleß u 
vißlaß: u paavinchileß tukß umaßl ixoj 
uvaß jit tixqel, as u paavinchileß tuk 
unqßa ixojeß as tul yeßl tixqel, as 
yeßl iyaßtebßal tiß ibßanat u vaßlexheß,
20 ni qaaebß vatz unqßa tiixheß 
uveß bßanel kuxh taßn unqßa najeß 
bßanol txßißlamail, chißchola aama, 
aachßaßo, achvan txßiibßal qßii, 
txßißtzißl chukul chßaßo, jatxool 
ivatz imool,
21 choßnchil aama, yatzßol aama, 
qabßanvil, as tukß unjoltu unqßa 
vaßlexheß. As la val sete cheel, 
echeß uveß alel sete svaßn, tan 
abßil uvaß nitel kuxh toksa taama 
tiß ibßanat unqßa vaßlexheß, as yeßl 
tokebßal xoßl unqßa tenameß uveß 
at jaqßa u tijleßm u Tiixheß.

22 Pet ech koj uveß nisaß u 
Tiixhla Espíritueß tan aß nisaß u 
xoßniibßeß, u chiibßichileß, as nisaß 
uvaß bßan tatin uxhchileß svatzaj, 
as jit oora la ul iviß bßaßnla aama, 
bßanol bßanil, kßujlebßal kßußl,
23 sula aama, nachnochil tiß uvaß 
yeß la ibßan u vaßlexheß. As yeßl 
umaj tzaqßit at vatz u txßavaßeß 
uvaß la majon oß tiß kubßanat u 
bßaßneß echeß uvaß kat vallaß.

24 As oß uvaß oß tetz u Cristo 
as tul uvaß kat kam Aak vatz 
u kuruseß, as eela kuxh stukß 
uvaß kat aqßax jeß u vaßlexhla 
txumbßaleß vatz u kuruseß uvaß 
nik kubßaneß taßn u tachaßv u 
kuchißoleß.

25 As tiß uvaß at kutiichajil kßatz 
u Tiixheß taßn u Tiixhla Espíritu, 
as kubßantaj unqßa bßaßnileß uveß 
ni tal u Tiixhla Espíritu sqe.
26 As yeß kuxh la kujeßsa qibß 
sukuvatzaj. As yeß kuxh la taqß 
tibß txßißtzißl sukuvatzaj. As 
mitaßn la ichßoßnsa tibß qaama 
sqißaj.

6  1 Vitzßin vatzik, asoj at 
umaj uxhchil sexoßl uvaß 

kat ilpi uvaß kat paavini, as ex 
uvaß yakßinnal veßt etaama taßn u 
Tiixhla Espíritu, as exeß la lochon 
u uxhchileß tiß uvaß la ibßan u 
bßaßneß unpajte. As jikoj chit 
la yolon ex tul la etal isuuchil 
vipaav u uxhchileß ste. As la etil 
jeß etibß aqßal uvaß yeß la paavin 
ex kßatz u uxhchileß.
2 Pet elochtaj etibß sevatzaj vatz 
unqßa kßaxkßoeß uveß nepalebße. 
Asoj ech la ebßaneß, as nenima 
vitzaqßit u Cristo.
3 As abßil uvaß nim kuxh ni 
toksakat jeß tibß tiß vimooleß, as 
an kuxheß niyansa jeß tibß.
4 As junun ex la etil jeß 
vetxumbßaleß, ma bßaßn nebßaneß 
pet moj yeßle. Asoj aß u bßaßneß 
nebßaneß, as la txuqßtxun ex stiß. 
Pet jit uveß nibßan vemooleß la 
etitzßa tiß etoksat eqßii,
5 tan junun ex la etitzßa 
vetaqßoneß uvaß kat taqß u Tiixheß 
sete. Pet jit tetz vemooleß la 
etitzßa.

6 As ex uveß kat chuspu ex tiß 
viyol u Tiixheß, as exeß la lochon 
unqßa uxhchileß uvaß kat chusun 
ex tukß unqßa emeebßaßleß.

7 As palojtaj ex stuul, tan yeß 
la uch emaxtibßet u Tiixheß tukß 
uveß nebßaneß. Tan ech la ebßaneß 
echeß umaj naj uvaß ni taveß, tan 
kam uvaß la tava naj, as aßeß la til 
naj ivatz.
8 As abßil uvaß aß kuxh u tachaßv 
vichißoleß nibßaneß, as aß u tachaßv 
vichißoleß la eqßon tu u vaßlexheß. 
Pet ech koj u uxhchileß uvaß ni 
bßanon kam uvaß ni tal u Tiixhla 
Espíritu, as at veßt itiichajil kßatz 
u Tiixheß taßn u Tiixhla Espíritu.
9 As yeß kool oß tiß kubßanat u 
bßaßneß, tan la ilej umaßl u qßii 
uvaß techal la qil ivatz u bßaßneß 
uvaß nu kubßaneß, asoj yeß la 
bßujlu veßt oß tiß kubßanataß.
10 Estißeß ni val sete, tul la uch oß 
sukuvatz, as kubßantaj u bßaßneß 
te unqßa uxhchileß skajayil. As 
bßaxel la kubßan u bßaßneß te unqßa 
qitzßin qatzikeß uveß kßujleßl ikßußl 
tiß u Tiixheß.

Ni toksa u Pablo 
iqßii u Jesucristo tiß uvaß 

kat kam Aak vatz u kuruseß
11 Etiltaj unqßa nimla tzßibßeß 

uvaß nuntzßibßa bßen sete taßn 
vunqßabßeß, texhlal tetz uvaß in ni 
alon bßen unqßa yoleß sete.
12 As la val sete tiß unqßa najeß 
uveß ni yaßlun ex tiß tel unbßiil 
vechißoleß, tan aß ni tal chajnaj 
uvaß la chiibß unqßa imool 
chajnajeß stiß. Estißeß yeß ni tal 
chajnaj isuuchil uvaß kam u 
bßaßnileß kat ibßan u Cristo sqiß tul 
kat kam Aak vatz u kuruseß, tan 

yeß nisaß chajnaj uvaß la ipalebße 
chajnaj kßaxkßo taßn unjoltu unqßa 
imooleß uvaß yeß ni niman u 
Cristo.
13 As kßuxh kat eesal unbßiil 
vichißol chajnajeß, as mitaßn ni 
tolebß chajnaj tiß inimal unqßa 
tzaqßiteß skajayil uvaß tzßibßamal 
kan taßn u Moisés. Pet aß ni 
tal chajnaj uvaß la el unbßiil 
vechißoleß, tiß uvaß la uch ijeßsat 
tibß chajnaj setiß vatz unqßa 
imooleß.
14 As ech koj in, tan yeßl unqßii 
ni voksa. Pet taßn u Jesucristo 
ni voksa iqßii uvaß kat kam vatz 
u kuruseß sqiß. As estißeß yeß ni 
voksa veßt iqßii unqßa veeß uvaß 
at vatz u txßavaßeß echeß nibßan 
unqßa tenameß uvaß aß kuxh 
u vatz txßavaßilla txumbßaleß 
eqßomal staßn.
15 Tan jankßal oß uvaß at veßt ok 
oß kßatz u Jesucristo, as yeßl veßt 

qetz stiß moj eesamal unbßiil u 
kuchißoleß moj yeßle. Pet taßn 
kuxh qetzeß uvaß eqßomal veßt u 
akß txumbßaleß sqaßn taßn vibßaßnil 
u Jesucristo.
16 Aß u Tiixheß la aqßon sete 
tiß uvaß bßaßn etatin sevatzaj 
sekajayil la ibßaneß, jankßal ex 
uvaß nimamal unqßa bßaßnla yoleß 
setaßn uvaß kat val sete. As Aakeß 
la txumun evatz, ex uvaß txaael 
veßt ex tiß etok sitenam Aak.

17 As aß ni valeß uvaß yeßxhebßil 
kuxh la xaansan veßt vaama, tan 
at veßt chayaßl sviß taßn unqßa 
kßaxkßoeß uvaß kat unpalebße tiß u 
Jesucristo.

Nijaj u Pablo bßaßnil
tiß unqßa niman tetz u Jesús

tu u Galacia
18 Vitzßin vatzik, aß vibßaßnil u 

Kubßaal Jesucristo la yakßinsan 
vetaanxelaleß. An chiteß. 

Ni taqß bßen u Pablo itzii

1  1 Ineß in Pablo apóstol tetz 
u Jesucristo, tan echeß uvaß 

nisaß Aak sviß. As nuntzßibßa bßen 
u ußujeß sete, ex uvaß echen ex 
tu u tenam uvaß Éfeso tan ex 
itenam Tiixh, tan ayaßl chit ekßußl 
at veßt ok ex kßatz u Jesucristo.
2 As aß u Kubßaal Tiixheß tukß 
u Kubßaal Jesucristo la aqßon 
vibßaßnileß setiß tiß uvaß bßaßn 
etatin sevatzaj.

Niyolon u Pablo 
tiß unqßa ibßaßnil u Tiixheß

3 Qoksataj iqßii u Tiixheß, 
viBßaal u Kubßaal Jesucristo. Tan 
jankßal u bßaßnileß uvaß echen 
tu almikaß uvaß la yakßinsan u 
qaanxelaleß, as kat taqß u Tiixheß 
sqe tiß toksat ok oß Aak kßatz u 
Jesucristo.
4 As tul yeßxnik chee u vatz 
txßavaßeß, as kat itxaa oß u Tiixheß 
tiß qok jikla aamail as tiß uvaß yeßl 
veßt u vaßlexheß sqiß, tan vatz Aak 
as atik veßt ok oß kßatz u Jesucristo 
tul yeßxnik chee u vatz txßavaßeß.

5 Tan tiß uvaß xoßn chit oß te u 
Tiixheß, as estißeß kat tal veßt kan 
Aak sqiß uvaß la ok oß smeßal 
ikßaol Aak tukß vibßaßnil u 
Jesucristo. As vaßl chit ichiibß u 
Tiixheß tiß talataß uvaß at vibßaßnil 
Aakeß sqiß, tan aßeß uvaß nisaß Aak 
sqiß.
6 As nisaß Aak unpajte uvaß la 
qoksa veßt iqßii Aak tiß vibßaßnileß 
uvaß at veßt tzan sqiß, tan ayaßl 
chit ikßußl Aak tiß taqßat u 
nimla bßaßnileß sqe tukß vibßaßnil 
viKßaoleß uvaß xoßn chit te Aak.
7 As tukß vinimla bßaßnileß, as 
kat ichoo veßt viKßaol Aakeß u 
kupaaveß tul kat el vikajaleß vatz 
u kuruseß. As kat isotzsa veßt u 
Tiixheß u kupaaveß tiß ikßuchat 
Aak sqe uvaß nim chit vibßaßnil 
Aakeß nibßan sqiß,
8 tan yeßl iyaßtebßal vibßaßnil 
Aakeß ni taqß sqe tukß vibßaßnla 
txumbßaleß.
9 As kat taqß veßt Aak kutxumbßal 
tiß uvaß la pal oß tu u yoleß uvaß 
alel kan sqiß taßn Aak uvaß 
yeßxhebßil ootzinik tetz bßaxa. As 
aßeß u bßaßnileß uvaß maßtik titzßat 

U ußuj
uvaß itzßibßa bßen

u Pablo

te unqßa aa Éfeso
uvaß ni niman u Jesús

Aak ibßanat sqiß tukß vibßaßnil u 
Jesucristo.
10 As tul uvaß la ilej u qßiieß uvaß 
kßujlu kan taßn Aak, as la toksa 
veßt Aak u Jesucristo Bßooqßolil 
tiß unqßa veeß skajayil, kßuxh tu 
almikaß as moj vatz txßavaß.

11 As tul kat ok veßt oß kßatz u 
Jesucristo, as la taqß veßt Aak u 
kuvaatzileß echeß uvaß itzßamal 
kan sqiß taßn Aak. Tan Aakeß ni 
bßooqßolin unqßa veeß skajayil. 
Estißeß techal kat bßanchu veßt sqiß 
echeß uvaß nisaß Aak,
12 aqßal uvaß la til unqßa tenameß 
unqßa nimla bßaßnileß uvaß aqßel 
sqe taßn Aak, jankßal oß uvaß 
kßujleßl kukßußl tiß u Jesucristo. As 
la qoksa veßt iqßii u Tiixheß oß tukß 
unqßa tenameß skajayil.
13 As jankßal ex uvaß jit ex tiaal 
Israel, tan tul kat etabßi u bßaßnla 
yoleß uvaß ni alon isuuchil u 
sotzbßal paaveß sete, as kat 
enima veßteß. As kat toksa veßt 
u Tiixheß u Tiixhla Espíritu tu 
vetaanxelaleß echeß uvaß alel kan 
taßn Aak, texhlal tetz uvaß ex veßt 
tetz u Tiixheß.
14 Tan tul uvaß nu kutxßebß ilejat 
u qßiieß uvaß la itzojpisa Aak 
jankßal uvaß alel kan sqiß taßn Aak, 
as aß u Tiixhla Espíritu nikßuchun 
uvaß la taqß veßt Aak u kuvaatzileß 
tiß uvaß la qoksa veßt iqßii Aak.

Ninach u Pablo Tiixh tiß unqßa 
niman tetz u Jesús tu u Éfeso
15 As kat vabßi veßt etzibßlal tiß 

uvaß kßujleßl ekßußl tiß u Jesús. As 
xoßn veßt vitenam u Tiixheß sete 
skajayil.
16 As tul nunnach Tiixh, as 
bßenameen chit ni vulsa ex 

sunkßußl tiß vaqßat taßntiixh te u 
Tiixheß setiß.
17 As nunjaj bßaßnil te u Tiixheß 
uvaß ni qoksa iqßii, tan Aakeß 
viBßaal u Kubßaal Jesucristo. As 
nunjaj te Aak tiß uvaß la taqß Aak 
etxumbßal tiß enimat Aak. As la 
ikßuch Aak sete abßiste uvaß yeß 
ootzimal setaßn, aqßal uvaß jik 
chit la etootzi veßt Aak.
18 As Tiixh la aqßon etxumbßal 
tiß uvaß la pal ex stuul uvaß 
abßiste uvaß nu kutxßebßeß. As 
la pal ex stuul tiß u kuvaatzileß 
uvaß tuk taqß Aak sqe jankßal 
oß uvaß oß itenam Aak, tan nim 
talcheß unqßa bßaßnileß uveß at xeß 
u Tiixheß. Estißeß kat imolokat oß 
Aak.
19 As la etootzi u tijleßm Aakeß 
uvaß yeßxhebßil la lejon stiß. As 
Aakeß ni lochon oß, jankßal oß uvaß 
kßujleßl kukßußl tiß u Jesucristo. As 
ech vibßaßnil Aakeß tiß kulochpeß 
tukß u tijleßmeß,
20 echeß u bßaßnileß uvaß kat 
ikßuch u Tiixheß tiß tulsat Aak 
taama u Jesucristoeß. As kat taqß 
Aak tijleßm u Jesucristo tiß uvaß la 
xonebß u Jesúseß tisebßal u Tiixheß 
tu almikaß
21 tiß tok Bßooqßolil tiß unjoltu 
unqßa veeß skajayil uvaß at tijleßm 
tu almikaß tukß vatz txßavaß, tan 
yeßxhebßil la lejon tiß u tijleßm u 
Jesucristo. As yeßl umaßtoj bßii 
nim talcheß tiß vibßii Aakeß, kßuxh 
cheel as moj aßn tuleß.
22 As kat toksa veßt ok u Tiixheß 
u Jesucristo Bßooqßolil tiß unqßa 
veeß skajayil as sqiß unpajte, oß 
uvaß oß itenam Aak, tan ech tatin 
u Jesucristo sqiß echeß tatin u 
kuvißeß tiß u kuchißoleß.

23 As ech bßan qaßneß tukß Aak 
echeß bßan taßn u kuchißoleß uvaß 
txeyel tibß skajayil. As ech Aakeß 
echeß u kuvißeß, tan Aakeß aqßol 
tetz unqßa nimla bßaßnileß sqe 
skajayil.

Ni tal u Pablo uvaß kat jalpu 
itxumbßal unqßa aa Éfeso 

taßn vibßaßnil u Tiixheß

2  1 As echeß ex, tan tiß uvaß 
nik kuxh epaasa tzii as nik 

epaavineß, as estißeß uvaß echik 
veßt exeß echeß kamnaj vatz u 
Tiixheß tul yeßxnik ekßujbßaß ekßußl 
tiß u Jesucristo.
2 As aßik kuxh unqßa vatz 
txßavaßilla txumbßaleß eqßomalik 
setaßn echeß nibßan unqßa 
uxhchileß uvaß yeß ni niman 
u Tiixheß, tan nik enima u 
txßißlanajeß uvaß ibßooqßol unqßa 
subßuleß uvaß echen tu kajiqß echeß 
uvaß nibßan unqßa paasan tziieß.
3 As echat nik kubßaneß echeß 
nibßan unqßa uxhchileß tul 
yeßxnik kukßujbßaß kukßußl tiß u 
Jesucristoeß, tan aßik kuxh u 
tachaßv u kuchißoleß nik kubßaneß. 
As aß kuxh unqßa vaßlexhla 
txumbßaleß eqßomik sqaßn, tan 
aßik u kutxumbßaleß nik qoksa. 
As taal chiteß sqe uvaß la ul u 
kßaxkßoeß sqiß echeß uveß tuk uloj 
tiß unqßa uxhchileß.
4 As nim chiteß vibßaßnil u Tiixheß 
tiß itxumat Aak kuvatz, as ni 
xoßni veßt oß Aak.
5 As tul uvaß echik oßeß kamnaj 
vatz Aak taßn u kupaaveß, as 
kat taqß Aak kutiichajil kßatz u 
Jesucristo. Estißeß uvaß ibßaßnil 
kuxh u Tiixheß, as qßalpumal veßt 
oß vatz u kupaaveß.

6 As eela tulsat u Tiixheß qaama 
tukß u Jesucristoeß. As kat xonebß 
veßt Aak kßatz u Tiixheß tu 
almikaß, as eela kuxh stukß uvaß 
antu veßt oß kat xonebß veßt oß 
kßatz Aak,
7 aqßal uvaß la kukßuch veßt 
vinimla bßaßnil u Tiixheß tu unqßa 
qßiieß uvaß aßn tuleß, tan nim chiteß 
vibßaßnil Aakeß kat taqß sqe tiß 
toksat oß Aak kßatz u Jesucristo.
8 As ibßaßnil kuxh u Tiixheß as 
qßalpumal veßt oß vatz u kupaaveß 
tiß u kßujlebßal kukßußleß. As jit oßeß 
kat txßolon kuqßalput qibß. Pet oy 
chiteß kat ibßan Aak sqe.
9 As yeß la uch kujeßsat qibß tiß 
uvaß qßalpumal veßt oß vatz u 
kupaaveß, tan jit tiß umaj bßaßnil 
kat kubßana as kat qßalpu veßt oß 
taßn Aak.
10 As oß icheesaßm u Tiixheß, tan 
Aakeß kat aqßon kutiichajil tiß 
toksat oß Aak kßatz u Jesucristo, 
aqßal uvaß la kubßan u bßaßneß. 
As tul yeßxnik taqß u Tiixheß 
kutiichajil skßatz, as maßtik 
ikßujbßaßt kan Aak sqiß uvaß aß u 
bßaßneß la kubßan vatz Aak.

Ni tal u Pablo 
uvaß unvatzul kuxh tatin 

unqßa tenameß vatz u Tiixheß
11 As la val sete, vitzßin vatzik, 

ex uvaß jit ex tiaal Israel, as la 
etulsa sekßußl uvaß kamik etatin 
bßaxa, ex uvaß ni teesal eqßii taßn 
unqßa uxhchileß uvaß eesamal 
veßt unbßiil vichißoleß taßn umaßt 
uxhchil, tan ni tal chajnaj 
setiß uvaß yeßl unbßiil vechißoleß 
eesamal.
12 As etulsataj sekßußl uvaß tul 
yeßxnik etootzi u bßaßnla yoleß 

tiß u Jesucristoeß, as yeßl u 
bßaßnileß nik etxßebßeß, tan yeßlik 
u txumbßaleß sekßußl uvaß kßulik 
kan taßn u Tiixheß te unqßa tiaal 
Israel. As yeßlik etokebßal xoßl 
vitenam Aakeß. As tul aßik kuxh 
unqßa vatz txßavaßilla txumbßaleß 
eqßomalik setaßn.
13 Pet ech koj cheel tan at veßt ok 
ex kßatz u Jesucristo. As at veßt 
ok ex xoßl vitenam u Tiixheß taßn 
vikajal u Jesucristo uvaß kat el 
vatz u kuruseß.
14 As ibßaßnil kuxh Aak as yeßl 
veßt kuxoßl sukuvatzaj, oß uvaß 
oß tiaal Israel tukß ex uvaß jit ex 
tiaal Israel, tan unvatzul kuxh 
veßt oß setukß taßn u Jesucristo.
15 As tul kat kam u Jesucristo 
vatz u kuruseß, as kat teesa veßt 
Aak iyakßil u Oßt Testamento 
uvaß atik sqiß bßaxa, oß uvaß oß 
tiaal Israel. As Aakeß kat bßanon 
uvaß unvatzul veßt oß setukß vatz 
u Tiixheß. As tan tiß uvaß at veßt 
ok oß kßatz Aak, as oß veßt umaßl 
u akß tenam. As yeßl veßt kuxoßl 
sukuvatzaj taßn Aak.
16 As tiß vikamebßal u Jesucristo 
vatz u kuruseß, as kat ikßul veßt 
tibß kuyol tukß u Tiixheß. As kat 
ikßul veßt tibß kuyol sukuvatzaj 
unpajte. As kat iyaßsa veßt u 
Jesucristo u chßoßnchil aama 
sukuxoßl.
17 As kat ul tal veßt u Jesucristo 
u bßaßnla yoleß tiß uvaß bßaßn veßt 
qatineß vatz u Tiixheß, ex uvaß 
yeßlik etokebßal xoßl vitenam u 
Tiixheß as tukß oß uvaß oß tiaal 
Israel.
18 As ibßaßnil kuxh u Jesucristo 
as at veßt qokebßal kßatz u Tiixheß 
taßn u Tiixhla Espíritu, kßuxh oß 

tiaal Israel as moj ex uvaß jit ex 
tiaal Israel.
19 Estißeß uvaß jitßeßch etatineß 
echeß umaj uxhchil uvaß ulnaj 
tzaanaj kuxhtuß. Pet ex veßt 
itenam Tiixh tukß unjoltu unqßa 
niman tetz Aakeß skajayil.
20 As ech etatineß echeß umaj 
kabßal. As ech tatin unqßa apóstol 
tukß unqßa qßajsan tetz viyol u 
Tiixheß echeß unqßa toj kabßaleß. 
As ech u Jesucristo echeß umaj 
nimla sivan uvaß kßujlu jeß u 
kabßaleß sviß,
21 tan ibßaßnil kuxh Aak as ech 
qatineß sukuvatzaj echeß umaj 
kabßal uvaß nukßel tibß sbßaßn. As 
ibßaßnil kuxh Aak, as la naß veßt 
qachul, oß uvaß oß itenam Aak, 
techal la oon oß echeß u nimla 
kabßaleß uvaß ninachpukat Tiixh. 
As jik veßt u kutxumbßaleß taßn 
Aak.
22 As Aakeß ni bßanon uvaß 
unvatzul veßt oß setukß, as tukß 
unqßa qitzßin qatzikeß skajayil 
uvaß niman tetz Aak, tan tiß uvaß 
at veßt ok ex kßatz Aak, ex uvaß jit 
ex tiaal Israel. As ech oßeß setukß 
echeß u tatinbßal u Tiixheß, tan 
at veßt ok u Tiixhla Espíritu tu u 
qaanxelaleß.

Niyolon u Pablo tiß u tijleßm 
uvaß aqßel ste taßn u Jesucristo

3  1 Estißeß ni val sete, in uvaß 
in Pablo, as atoßk tzan in 

tu u kaarsa tiß unlochat ex as 
tiß valat isuuchil u yoleß tiß u 
Jesucristo sete.
2 As ootzimaleß setaßn uvaß kat 
taqß u Tiixheß vijleßm tiß unlochat 
ex as tiß valat isuuchil u nimla 
bßaßnileß sete uvaß at setiß taßn Aak.

3 As aßeß u yoleß uvaß yeßxhebßil 
ootzinik tetz. Pet kat ikßuch Aak 
isuuchil u yoleß sve, echeß uvaß 
kat untzßibßa bßen unbßiil sete.
4 As tul la esikßle veßt u yoleß, as 
la etootzi uvaß at veßt isuuchil u 
yoleß sunkßußl taßn u Tiixheß, tan 
Aakeß kat aqßon vuntxumbßaleß tiß 
u yoleß uvaß yeßxhebßil ootzinik 
tetz tiß u Jesucristo.
5 As kßuxh yeßxhebßil tal Aak 
isuuchil ste naßytzan, as kat tal 
veßt u Tiixhla Espíritu isuuchil u 
yoleß sqe, oß uvaß oß apóstol uvaß 
txaael veßt oß taßn Aak, as tukß te 
unqßa qßajsan tetz viyol Aakeß.
6 As aß isuuchil u yoleß uvaß at 
veßt vibßaßnil Aakeß setiß cheel, 
ex uvaß jit ex tiaal Israel, as sqiß 
unpajte, uvaß oß tiaal Israel, tan 
unvatzul veßt oß setukß vatz Aak. 
As ibßaßnil kuxh u Jesucristoeß as 
la aqßax veßt unqßa nimla bßaßnileß 
sqe as setukß uvaß alel kan taßn 
u Tiixheß sqiß, echeß uvaß ni tal u 
bßaßnla yoleß.
7 As aßeß u bßaßnla yoleß uvaß kat 
ikßujbßaß kan in u Tiixheß stiß tukß 
vibßaßnileß, tan Aakeß ni yakßinsan 
vaama tiß ipaxsal u bßaßnla yoleß 
sexoßl.

8 As ni vitzßa uvaß nim talchu 
unqßa qitzßin qatzikeß sviß uvaß 
niman tetz u Jesucristoeß. As 
ibßaßnil kuxh u Tiixheß, as kat taqß 
Aak vijleßm tiß unpaxsat u bßaßnla 
yoleß sexoßl, kßuxh yeß ni qolebßeß 
tiß qootzit unqßa nimla bßaßnileß 
skajayil uvaß at tzan sqiß taßn Aak.
9 As kat taqß veßt Aak u vijleßmeß 
tiß valat isuuchil u yoleß uvaß 
itzßamalik sqiß taßn Aak tul 
yeßxnik icheesat Aak u vatz 
txßavaßeß, tan Aakeß cheesan 

tetz skajayil. As aßeß u yoleß uvaß 
yeßxhebßil ootzinik tetz sbßaxa.
10 Aqßal uvaß la aqßax ootzilo 
vinimla txumbßal u Tiixheß taßn 
unqßa niman tetz Aakeß te unqßa 
veeß at tijleßm tu almikaß.
11 Echeß uvaß kßujlik kan taßn u 
Tiixheß tul yeßxnik chee u vatz 
txßavaßeß. As jankßal unqßa nimla 
bßaßnileß uvaß kßujlik kan sqiß 
taßn Aak, as kat ibßan Aak tukß 
vibßaßnil u Jesucristoeß.
12 As tiß uvaß at veßt ok oß kßatz u 
Jesucristo as tul kßujleßl kukßußl 
stiß, as at veßt qokebßal kßatz u 
Tiixheß.
13 Estißeß nunjaj bßaßnil sete tiß 
uvaß yeß la kaßkabßin etaama taßn 
u kßaxkßoeß uveß nunpalebße tiß 
unpaxsat u bßaßnla yoleß sexoßl, 
tan aal la ok veßt eqßiieß tiß uveß 
nunpalebße setiß.

Ninach u Pablo Tiixh 
tiß unqßa niman tetz u Jesús
14 Estißeß nunqaaebßeß tiß 

unnachat Tiixh setiß,
15 tan aß u Tiixheß viBßaal unqßa 
tenameß skajayil uvaß niman tetz 
u Kubßaal Jesúseß, kßuxh vatz 
txßavaß as moj tu almikaß.
16 As mamaßla yakßil at xeß u 
Tiixheß. Estißeß nunjaj te Aak uvaß 
la iyakßinsa Aak vetaanxelaleß 
taßn u Tiixhla Espíritu,
17 aqßal uvaß tukß u kßujlebßal 
ekßußleß tiß u Jesucristoeß, as 
la atin veßt u Jesucristoeß tu 
vetaanxelaleß bßenameen. As 
nunjaj bßaßnil te u Tiixheß setiß tiß 
uvaß jankßal uvaß la ebßaneß, as 
tukß u xoßniibßeß la ebßankat.
18 As ech qootziteß setukß, jankßal 
oß uvaß oß itenam Tiixh, uvaß nim 

vibßaßnil Aakeß nibßan sqiß, tan 
yeßl iyaßebßal as yeßl imoxtebßal tiß 
ixoßnit oß Aak.
19 As nunnach Tiixh setiß tiß 
uvaß la etootzi uvaß nim chiteß 
vibßaßnil u Jesucristo nibßan 
sqiß tiß ixoßnit oß Aak, tan nimeß 
vibßaßnil Aakeß tiß ixoßnit oß tiß 
uvaß ootzimal sqaßn. As nunjaj 
te u Tiixheß uvaß ech koj veßt 
vetxumbßaleß echeß Aak la ibßaneß.

20 As qoksataj iqßii u Tiixheß, 
tan at tijleßm Aak tiß taqßat unqßa 
nimla bßaßnileß sqe. As nim chiteß 
u bßaßnileß uveß ni taqß Aak sqe 
tiß uveß nu kujaj te Aak as moj tiß 
uveß ni qitzßa uvaß nibßan Aak sqe, 
tan nimal bßaßnil nibßan Aak tiß 
iyakßinsat u qaanxelaleß.
21 Estißeß la qoksa iqßii Aak 
sbßenameen tiß chit ibßeneß, 
tiß unqßa nimla chaj bßaßnileß 
uveß nibßan Aak sqiß taßn u 
Jesucristoeß, oß uvaß oß itenam 
Aak. As ech chit la ibßaneß. 
An chiteß.

Ni tal u Pablo uvaß unvatzul 
kuxh veßt unqßa niman tetz

u Jesús taßn u Tiixhla Espíritu

4  1 As atoßk tzan in tu u 
kaarsa tiß kuxh uvaß nik val 

isuuchil u yoleß tiß u Jesucristo. 
As nunjaj bßaßnil sete tiß uvaß jik 
koj chit etxumbßal la ebßaneß, tan 
echeß uveß nisaß u Kubßaal Tiixheß 
setiß tul kat imolo ex Aak.
2 As yeß la ejeßsa etibß sevatzaj. 
Pet sula aama chit ex la ibßaneß. 
As la ekuy etibß sevatzaj, tan tiß 
uvaß nexoßni etibß sevatzaj.
3 As etaqßtaj yakßil tiß uvaß 
unvatzuloj chit ex la ibßaneß tiß 
chit ibßeneß, tan unvatzul veßt oß 

setukß taßn u Tiixhla Espíritu. As 
bßaßnoj chit etatineß sevatzaj la 
ibßaneß.
4 As unvatzul veßt oß vatz u 
Tiixheß, jankßal oß uvaß nimamal 
veßt u Jesucristo sqaßn, tan ech 
veßt qatineß sukuvatzaj echeß 
bßan taßn u kuchißoleß uvaß txeyel 
tibß skajayil. As umaßl kuxh u 
Tiixhla Espíritu at sqiß. As umaßl 
kuxh u txßajaßmeß nu kutxßebßeß, 
oß unqßa tiaal Israel tukß ex uvaß 
jit ex tiaal Israel, tan estißeß kat 
imolokat oß u Tiixheß.
5 As unvatzul veßt oß sukuvatzaj, 
tan umaßl kuxh u Jesucristo 
at sqiß. As eela kukßujbßaßt 
veßt kukßußl tiß Aak. As eela 
kukßuchataß uvaß oß veßt niman 
tetz Aak tul kat kuß oß xeß u aßeß.
6 As umaßl kuxheß u Tiixheß 
ati. As Aakeß u Kubßaaleß, as 
Aakeß viBßaal unqßa veeß skajayil, 
oß itenam Aak. As Aakeß ni 
aqßon kutxumbßal skukajayil 
tiß ikßuchax vibßaßnil Aakeß xoßl 
unqßa tenameß. As at veßt ok Aak 
tu u qaanxelaleß.

7 As ibßaßnil kuxh u Jesucristo 
as kat taqß Aak qijleßm 
skujununil kam uvaß kat isaß Aak 
taqßat sqe.
8 Estißeß uvaß ech ni tal umaßl u 
yol ileß uvaß tzßibßamal kan:

Tul uvaß maßtik itxßakon 
veßt u ijlenaaleß tiß unqßa 
chßoßnchil aamaeß,

as kat jeß u ijlenaaleß viß umaßl 
u vitz uvaß nim at jeß.

As kat teqßo veßt u ijlenaaleß 
unqßa chßoßnchil aamaeß 
stiß tiß ikßuchat te unqßa 
tenameß uvaß kat txßakon 
veßt u ijlenaaleß.

As kat taqß veßt u ijlenaaleß 
itxßajaßm unqßa tenameß, tißk 
u yoleß.

9 As qitzßataj u yoleß uvaß ech ni 
tal ileß: «Kat jeßi,» tißk u yoleß. As 
aß isuuchil u yoleß uvaß bßaxel kat 
kuß chßußl tu almikaß. As kat kuß 
jaqß txßavaß tul kat kami.
10 As aß u Jesucristo uvaß kat kuß 
chßußl tu almikaß. As kat jeß veßt 
Aak tu almikaß unpajte, as Aakeß 
uvaß at pal u tijleßmeß tiß unqßa 
uveß skajayil uvaß at tu almikaß.
11 As an chit u Jesucristoeß kat 
oksan oß apóstolil xoßl vitenam 
Aakeß. As kat toksa Aak kaßt 
uxhchil qßajsan tetz viyoleß, tukß 
kaßt unqßa paxsan tetz u bßaßnla 
yoleß tiß Aak, as tukß kaßt unqßa 
uxhchileß uvaß ni alon isuuchil 
viyol Aakeß. As tukß unqßa 
uxhchileß uvaß ni ilon isuuchil 
vitenam u Tiixheß, tan ech 
nibßaneß echeß unqßa xeen txooeß.
12 As ech kat ibßan Aak, tan 
aß isaß Aak uvaß oß la aqßon 
itxumbßal vitenam Aakeß, tiß uvaß 
la aqßonvu chajaak tiß ibßanataß 
jankßal uvaß nisaß Aak uvaß la 
ibßaneß. As la yakßin veßt u 
taanxelaleß skajayil. As bßaßn veßt 
tatineß svatzaj la ibßaneß kßatz u 
Jesucristo.
13 As vatzul veßt u kßujlebßal 
kukßußleß tiß viKßaol u Tiixheß. As 
achaßv veßt qatin sukuvatzaj la 
ibßaneß, oß uvaß ootzimal veßt Aak 
sqaßn. As jik veßt u kutxumbßaleß 
la ibßaneß. As la xekebß veßt u 
kutxumbßaleß tiß vitxumbßal Aakeß 
uvaß jik chittuß,
14 aqßal uvaß jitßeßch u 
kutxumbßaleß la ibßaneß echeß 
itxumbßal umaj talintxaß uvaß nu 

kuxh ijalpu vitxumbßaleß. Pet 
yeß la qaqß qibß maxtibßeloj te 
unqßa chulin yoleß uvaß vaßlexhla 
chusbßal nichuseß. As jitßeßch la 
ibßan u kutxumbßaleß echeß nibßan 
umaj barco viß u mareß, tan kat 
kuxh nibßenkat u barco taßn u 
kajiqßeß.
15 Pet kukßuchtaj u jikla yoleß tiß 
u Jesucristo tukß u kutxumbßaleß. 
As kuxoßnitaj qibß sukuvatzaj. As 
la chee veßt imaas kutxumbßal 
aqßal uvaß ech u kutxumbßaleß 
echeß u Jesucristo, tan ech tatin 
Aakeß sqiß echeß u kuvißeß, tan aß 
u kuvißeß eqßon tetz u kuchißoleß 
skajayil.
16 As ech kunimat qibßeß 
sukuvatzaj taßn Aak, oß uvaß oß 
itenam Aak, echeß u txeyol tetz 
u kuchißoleß tiß itiinsa tibß. As at 
taqßon sijununila. As echat nu 
kubßaneß tul uvaß nu kuxoßni qibß 
sukuvatzaj as nu kuyakßin veßt 
staßn.

Niyolon u Pablo 
tiß u txumbßaleß uvaß ibßan 
unqßa niman tetz u Cristo

17 Estißeß nunbßeya bßen sete tukß 
vibßii u Kubßaal Jesús, uvaß yeß 
la ebßan etetz echeß uveß nibßan 
unqßa uxhchileß uveß yeß ni niman 
u Tiixheß, tan aß kuxh u vaßlexhla 
txumbßaleß eqßomal staßn uvaß yeßl 
itxaßk.
18 As yeßl tokebßal unqßa 
uxhchileß tiß u tiichajileß uvaß yeßl 
iyaßtebßal, tan aß kuxh u paasan 
tziila txumbßal nibßaneß. As ni 
tiibßisa jeß taama, tan yeß nisaß 
tabßit isuuchil viyol u Tiixheß.
19 As yeß nichßixvu veßt unqßa 
uxhchileß tiß ibßanat unqßa 

vaßlexheß echeß u tachaßv 
vichißoleß. As yeßl kuxh iyaßebßal 
tiß ibßanat unqßa vaßlexhla 
txumbßaleß skajayil, tan ayaßl chit 
ikßußl nibßaneß.
20 Pet ech koj ex, tan jitßeßch u 
chusbßaleß uveß kat chuspu sete tiß 
u Cristo.
21 As ootzimal svaßn uvaß jik chit 
kat alpu isuuchil u yoleß sete tiß 
u Jesús. As kat chuspu veßt ex tiß 
unqßa jikla txumbßaleß uvaß nisaß 
Aak setiß.
22 As aß u chusbßaleß uvaß kat 
chuspu veßt ex stiß tiß uvaß la etaqß 
veßt kan unqßa txumbßaleß uvaß 
nikat ebßan bßaxa uvaß chiannalik 
sete, tan eesamalik vetxumbßaleß 
tu bßey taßn u tachaßv vechißoleß.
23 As la etaqß tokebßal u Tiixheß 
tiß ijalput Aak vetxumbßaleß
24 tan tiß uvaß kat taqß Aak 
umaßl u akß txumbßal sete 
uvaß Aak cheesan tetz. As 
ech veßt u akß txumbßaleß echeß 
vitxumbßal Aakeß, tan jik chit u 
akß txumbßaleß uvaß kat taqß Aak 
sete. As yeßl umaj vaßlexh la 
chee staßn.

25 Estißeß ni val sete, etaqßtaj 
kan unqßa chuli yoleß. As jik 
chit la yolon ex sevatzaj, tan 
unvatzul kuxh veßt oß setukß kßatz 
u Jesucristo.
26 Asoj la ul eviß, as la til jeß etibß, 
aqßal uvaß yeß la paavin ex. As yeß 
la pal u qßiieß setiß. Pet oora kuxh 
la eyaßsa u ulchil vißeß.
27 As yeß la etaqß tokebßal u 
txßißlanajeß tiß uvaß la paavin ex 
taßn naj.
28 As abßiste ex uvaß netelqßeß, as 
eyaßsataj etelqßeß. Pet aqßonvojtaj 
ex. As ebßantaj u bßaßneß, aqßal 

uvaß la uch elochat vemooleß uvaß 
nisaß lochbßal tetz.
29 Elißk chßußl umaj vaßlexhla 
yol tetziß. Pet bßaßn eyoloneß la 
ebßaneß, aqßal uvaß la eyakßinsa 
taama unqßa uxhchileß uveß la 
abßin veyoleß.
30 As yeß la etxumunsa u 
Tiixhla Espíritu uvaß kat taqß u 
Tiixheß sete, kßuchbßal tetz uvaß 
qßalpumal veßt ex vatz vepaaveß 
techal la ilej u qßiieß uvaß yeßl veßt 
tokebßal u paaveß sqiß la ibßaneß.
31 As eteesataj unqßa vaßlexhla 
txumbßaleß tu vetaanxelaleß echeß 
u chißchol aamaileß, u txßißtzißleß, 
u ulchil vißeß, u yaaibßeß, u 
yoqßoßmeß, as tukß unjoltu unqßa 
vaßlexheß. As eyaßsataj.
32 Pet bßaßnoj etxumbßal sevatzaj. 
Etxumtaj tibß evatz; as esotzsataj 
tibß epaav sevatzaj, echeß uveß 
kat ibßan u Tiixheß sete, tan 
kat isotzsa Aak vepaaveß taßn u 
Cristo.

Niyolon u Pablo tiß unqßa 
bßaßneß uvaß la ibßan

unqßa niman tetz u Jesús

5  1 As la val sete, ech koj chit 
la ebßaneß echeß uveß nibßan 

u Tiixheß, tan ex meßal ikßaol Aak. 
As xoßn ex te Aak.
2 As xoßnoj chit veßt etibß sevatzaj, 
echeß uvaß kat ibßan u Jesucristo 
sqiß, tan kat taqß tibß Aak kamoj 
sqiß echeß umaj oy uvaß ni toksal 
vatz u Tiixheß as echeß isibßil 
umaj txoo uvaß nitzßeßsal jeß vatz 
Aak uvaß vaßl chit itxßumtxßul 
toon vatz Aak.

3 Pet jankßal ex uvaß ex itenam 
Tiixh, as yeß la uchi uvaß la 
eyansa etibß tukß umaj uxhchil. 

EFESIOS 4 ,  5

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



490

As yeß la ebßan unqßa veeß uvaß 
chßixubßal chittuß. As yeß la 
etachva unqßa tetz vemooleß. As 
mitaßn kuxh la eyolbße unqßa 
vaßlexheß uveß nibßan unqßa 
uxhchileß.
4 As mitaßn la uch etalat unqßa 
vaßlexhla yoleß echeß umaj yol 
uvaß la teesa tibß eqßii staßn, tan 
yeßl etokebßal stiß. Pet aal la etaqß 
taßntiixh te u Tiixheß tiß vibßaßnil 
Aakeß uvaß ni taqß sete.
5 As ootzimal setaßn uvaß abßil 
niyansa tibß tukß umaj uxhchil, 
moj nibßan unqßa veeß uvaß 
chßixubßal chittuß. As echat unqßa 
uxhchileß uvaß ni tachva txßiibßal 
iqßii imool, tan aß veßt u txßiibßal 
iqßiieß ni toksa vaatzil itiixh, tan 
aß ni toksakat taama tiß u txßiibßal 
iqßiieß. As aß uxhchileß uvaß yeßl 
tokebßal xoßl u tenameß uvaß at 
jaqß u tijleßm u Tiixheß.
6 As etaqßak etibß maxtibßeloj 
te unqßa uxhchileß uvaß yeßl 
kuxh itxaßk viyoleß, tan tiß unqßa 
vaßlexhla txumbßaleß echeß unqßa 
veeß kat vallu sete, as aß stißeß la 
ulkat vitxßißtzißl u Tiixheß tiß unqßa 
uxhchileß uvaß aß kuxh u paasan 
tziila txumbßaleß nibßaneß.
7 As yeß la emolo etibß tukß unqßa 
uxhchileß uvaß vaßlexh kuxh 
vitxumbßaleß nibßaneß.
8 Pet aal la ebßan u bßaßneß, tan 
ech vetxumbßaleß echeß umaj 
uxhchil uvaß nixaan vatz u sajeß. 
As kßuxh echik vetxumbßaleß 
bßaxa echeß umaj uxhchil uvaß 
nixaan tu tokto, as cheel nexaan 
veßt vatz u sajeß, tan at veßt ok ex 
kßatz u Kubßaal Jesús.
9 As jankßal oß uvaß ech u 
kutxumbßaleß echeß u uxhchileß 

uvaß nixaan vatz u sajeß, as oß 
sula aama la ibßaneß, tan aß u 
jikla txumbßaleß la kubßaneß.
10 Estißeß ni val sete, etitzßataj jeß 
etibß tiß ebßanat unqßa veeß uvaß 
bßaßn vatz u Kubßaal Jesús.
11 As ebßanak unqßa veeß uvaß 
nibßan unqßa uxhchileß uveß ech 
vitxumbßaleß echeß u uxhchileß 
uvaß nixaan tu u toktoeß. Pet la 
etaloßk vipaav unqßa uxhchileß 
ste, tan yeß la txakon veßt stiß uveß 
nibßaneß.
12 As chßixubßal chiteß uvaß la 
kuyolbße unqßa vaßlexheß uvaß 
nijutxi unqßa paasan tziieß 
ibßanataß.
13 As jankßal unqßa veeß nijutxi 
unqßa uxhchileß ibßanataß, as la 
chit el chßußleß vatz saj, tan aß u 
sajeß la kßuchun el tzan.
14 Echeß uvaß ni tal umaßl u yol:

Oolsa aama, axh uvaß vatik 
kuxh aama taßn u vaßlexheß.

As elen chßußl xoßl unqßa 
uxhchileß uvaß echeß 
kamnaj vatz u Tiixheß.

As la itxiju veßt u Cristo u 
aanxelaleß, taqß u yoleß ni 
taleß.

15 As la chit etoksa etaama 
tiß etilat jeß etibß tiß u bßaßneß 
uvaß nebßaneß. As yeß la ebßan u 
paasan tziilla txumbßaleß. Pet atoj 
etxumbßal tiß ebßanat uveß bßaßn 
vatz u Tiixheß.
16 As ebßantaj chit u bßaßneß 
tul uvaß nitel tuch sevatz, tan 
mamaßla vaßlexhla txumbßal 
nibßan unqßa uxhchileß tu unqßa 
qßiieß.
17 Yeß kuxh ebßan umaj txumbßal 
taßn onkonil. Pet etoksataj 
etaama tiß epal stuul uvaß abßiste 

u bßaßneß uvaß nisaß u Kubßaaleß 
uvaß la ebßaneß.
18 As qßabßanißk ex, tan la teesa 
ex u qßabßaßmeß tu bßey. Pet atoj 
etxumbßal taßn u Tiixhla Espíritu 
tiß ebßanat u bßaßneß.
19 As iyakßinsataj tibß etaama 
sevatzaj tukß unqßa bßitzeß tetz u 
Tiixheß. As tukß chit etaanxelal 
la ebßitza unqßa bßitzeß uvaß tu 
Salmo as tukß kaßt unqßa bßitzeß tiß 
etoksat iqßii u Kubßaal Jesúseß.
20 As yeß la eyaßsa etaqßat 
taßntiixh te u Kubßaal Tiixheß 
tukß vibßii u Kubßaal Jesucristo, 
tiß unqßa bßaßnileß uveß nibßan Aak 
sete.

Nichusun u Pablo tiß uvaß 
kam la tulbße unqßa niman 
tetz u Jesús tatin tikabßal

21 As palojtaj ex stuul uvaß 
kam enimat etibß sevatzaj tiß 
ekßuchataß uvaß ex niman tetz u 
Cristo.
22 As ex ixqela, ech enimat 
vetzumeleß echeß enimat u 
Kubßaal Jesúseß,
23 tan ech tatin u tzumelaeß tiß 
tilat isuuchil u tixqeleß echeß 
tatin u Cristoeß tiß tilat isuuchil 
vitenameß, tan ech tatin Aakeß 
sqiß echeß tatin u kuvißeß tiß u 
kuchißoleß. As Aakeß u qßalpun 
qetzeß, jankßal oß uvaß oß veßt 
niman tetz Aak skukajayil.
24 As ech kunimat u Cristoeß tukß 
qaanxelal, as echat la ebßaneß, ex 
ixqela, tiß enimat vetzumeleß.
25 As ex tzumela, xoßnoj 
vetixqeleß sete echeß kat ibßan 
u Cristo sqe, oß uvaß oß itenam 
Aak, tan kat taqß tibß Aak kamoj 
sqiß,

26 tiß toksat oß Aak sitenam. As 
kat ijosqßi veßt Aak u qaanxelaleß 
taßn viyoleß,
27 aqßal uvaß achvebßal veßt oß vatz 
Aak la ibßaneß tul la teqßo ok oß 
Aak svatz, echeß nibßan umaj ixoj 
tukß vitzumeleß tul ni teqßo tibß 
tukß tixqel, tan chßißumal tilon 
ixoj. As yeßl tzßil at tiß ixoj. As 
mitaßn u toksaßm ixojeß mochßin 
tibß, tan yeßl tzßil at stiß. As ech 
oßeß vatz Aak, tan josqßimal veßt u 
qaanxelaleß taßn Aak.
28 As ech kat tulbße oß u Cristo 
tiß ixoßnit oß Aak, as echat la 
ebßaneß, ex tzumela, tan la exoßni 
vetixqeleß echeß exoßnit vechißoleß. 
As abßil uvaß nixoßni u tixqeleß, as 
eela kuxh stukß uvaß nixoßni jeß 
tibß,
29 tan yeßl umaj uxhchil ati uvaß 
ni tixva vichißoleß. Pet nixoßni 
vichißoleß. As nikßuula vichißoleß tiß 
ixoßnitaß. As ech nibßan u Cristo 
sqe, oß uvaß oß itenam Aak,
30 as vatzul veßt qatin tukß Aak, 
as ech bßan qaßneß tukß Aak echeß 
bßanik taßn vibßajil Aakeß tukß 
vichißoleß tul uvaß atik Aak vatz u 
txßavaßeß.
31 Estißeß uvaß tzßibßamal kan u 
yoleß uvaß ech ni tal ileß:

La el chßußl u najeß kßatz 
vitxutxeß tukß vibßaaleß.

As la teqßo veßt tibß naj tukß u 
tixqeleß.

As umaßl kuxh veßt itxumbßal 
naj tukß u tixqeleß la ibßaneß, 
tißk u yoleß.

32 As nim talcheß u yoleß. Pet aß 
u qatineß ni taleß tukß u Cristo, oß 
uvaß oß niman tetz Aak.
33 Estißeß ni val sete, ex tzumela, 
xoßnoj vetixqeleß sete echeß uveß 

nebßan jeß sete. As echat ex, ex 
ixqela, la enima vetzumeleß.

6  1 As ex meßal kßaola, 
enimataj vetxutxeß tukß 

vebßaaleß, tan aßeß uvaß bßaßn vatz 
u Kubßaal Tiixheß.
2 Tan ech ni tal umaßt u yol ileß 
uvaß tzßibßamal kan:

Xoßnoj vabßaaleß see;
as xoßnoj vatxutxeß see, tißk u 

yoleß.
As aßeß u bßaxa tzaqßiteß uvaß alel 
kan sqe uvaß at kutxßajaßm stiß, 
asoj la kunima,
3 tan ech ni tal u tzaqßit ileß tiß u 
txßajaßmeß:

Achaßv etatineß la ibßaneß.
As nim etiichajil la ebßan vatz 

u txßavaßeß, tißk u yoleß.
4 Ex bßaala, yeß la etulsa iviß 
unqßa meßal ekßaoleß. Pet la etil 
tijikil. As la etaqß itxumbßal. As 
la echus tiß u bßaßneß, tan aßeß uvaß 
nisaß u Kubßaal Jesucristo uvaß 
ech la ebßaneß.

5 As ex aqßonvil, enimataj u 
bßaal aqßoneß vatz u txßavaßeß. As 
jik koj chit la exoßva. As ayaßloj 
chit ekßußl tiß enimataß echeß 
enimat u Cristo.
6 As jit kuxh aß la aqßonvu kat 
ex tul uvaß aal tzan u bßaal 
aqßoneß sete. Pet la aqßonvu veßt 
ex, kßuxh yeßl u bßaal aqßoneß ati. 
As jit kuxh tiß tok eqßii la ebßan 
vatz u bßaal aqßoneß. Pet la etulsa 
sekßußl uvaß ex ikßam u Cristoeß. 
Estißeß uvaß la aqßonvu veßt ex 
tijikil, tan echeß nisaß u Tiixheß.
7 Ayaßloj chit ekßußl la aqßonvu veßt 
ex, tan ootzimal setaßn uvaß jit 
kuxh umaj naj la ilon vetaqßoneß. 
Pet ni til u Kubßaal Jesucristoeß u 
aqßoneß uveß nebßaneß.

8 As kßuxh netaqßonvu xeß umaßl 
bßaal aqßon as moj yeßxhebßil ni 
ilon esuuchil tiß vetaqßoneß uvaß 
nebßaneß, as ootzimal setaßn 
uvaß la taqß u Kubßaal Jesúseß 
etxßajaßm tiß u bßaßneß uvaß 
nebßaneß.
9 As echat chit la ebßaneß, ex 
bßaal aqßon, tiß unqßa aqßonvileß. 
As yeß la exoßvisa chajnaj, tan 
ootzimal setaßn uvaß eela kuxh 
ex tukß unqßa aqßonvileß vatz 
u Kubßaal Jesúseß uvaß echen 
tu almikaß, tan yeßl ixoßl unqßa 
uxhchileß ni toksa Aak.

Ni tal u Pablo 
kam la ibßan u niman tetz 

u Jesús tiß u txßißlanajeß
10 As la val sete, vitzßin vatzik, 

eyakßinsataj tibß etaama tiß u 
Kubßaal Jesúseß tukß vibßaßnil 
viyakßil Aakeß.
11 As etxakonsataj unqßa bßaßnileß 
uvaß ni taqß u Tiixheß sete, aqßal 
uvaß yeß la olebß u txßißlanajeß tiß 
emaxtibßeleß. As ech ekolat etibßeß 
vatz u txßißlanajeß echeß ikolat 
tibß umaj sol vatz unqßa uxhchileß 
uvaß nichßoßn taama stiß,
12 tan jit tiß unqßa vatz txßavaßilla 
uxhchileß nu kubßankat chßaßo. 
Pet aß nu kubßankat chßaßo tiß 
unqßa vaaß uvaß yeß naßl uvaß at 
tijleßm tiß unqßa bßanol vaßlexheß 
uvaß echen u taanxelaleß tu u 
toktoeß. As nu kubßan chßaßo tukß 
unqßa subßuleß as tukß unkaßt 
unqßa ibßooqßol unqßa bßanol 
vaßlexheß uvaß nisuturi tibß sqiß.
13 Estißeß ni val sete, etxakonsataj 
unqßa bßaßnileß uvaß ni taqß 
u Tiixheß sete, aqßal uvaß la 
etxakbßaß etibß vatz u kßaxkßoeß. 

As tul maßt epalebßet unqßa 
kßaxkßoeß skajayil, as chabßamal 
veßt etatineß vatz u Tiixheß la 
ibßaneß.
14 As echabßataj chit etatineß. As 
etoksataj chit etaama tiß u jikla 
yoleß echeß ijikßit tibß umaj sol 
tiß ibßanat chßaßo. As enimataj u 
jikeß, tan aßeß la lochon ex vatz u 
txßißlanajeß echeß ilochax u soleß 
taßn umaj chotkin oksaßm uvaß 
ni toksa tziß taama tul nibßan 
chßaßo.
15 As ebßantaj chit etucheß tiß 
bßen etalat u bßaßnla yoleß uvaß 
ni lochon oß tiß uvaß bßaßn qatin 
sukuvatzaj. Echeß nibßan umaj 
sol, tan aß vixaßp najeß ni eqßon tiß 
ixaaneß.
16 As jit taßneß la ebßaneß. Pet 
la echabßa ekßujbßaßt ekßußl tiß u 
Jesucristo, tan aß u kßujlebßal 
ekßußleß tiß Aak la majon unqßa 
vaßlexheß uvaß ni taqß tzan u 
txßißlanajeß setiß echeß teqßot u 
soleß umaj jepkin chßichß tiß 
imajat el u vaßlexheß uvaß ni tul 
stiß.
17 As atoj chit sekßußl uvaß 
qßalpumal veßt ex vatz u paaveß 
taßn u Jesucristo, tan aßeß la 
lochon ex vatz u txßißlanajeß echeß 
umaj chotkin bßoobßal uvaß at jeß 
tiviß u soleß tiß ikolat vivißeß. As 
atoj chit viyol u Tiixheß sekßußl, 
tan ech ilochat ex viyol Aakeß 
echeß umaj chßichß uvaß echeß 
machit uvaß eqßomal taßn u soleß 
tiß ibßanat chßaßo.
18 As enachtaj chit Tiixh 
sbßenameen tukß vibßaßnil u 
Tiixhla Espíritu, tan aßeß la 
lochon ex tiß ejajat kuybßal te 
u Tiixheß. As palißk ekßußl tiß 

enachat Tiixh tiß unqßa niman 
tetz Aakeß skajayil.
19 As enachtaj Tiixh sviß tiß uvaß 
la taqß Aak untxumbßal tiß valat 
isuuchil u bßaßnla yoleß uvaß yeß 
ootzimalik taßn unqßa qßesla 
kubßaaleß naßytzan. As yeß la xoßv 
in tiß valat isuuchil u yoleß,
20 tan kat ichaj tzan in u Tiixheß 
tiß ipaxsal u bßaßnla yoleß tiß 
Aak. As estißeß atoßk tzan in tu 
u kaarsa, as nunjaj bßaßnil sete 
tiß uvaß la enach Tiixh sviß, aqßal 
uvaß yeß la xoßv in tiß valat u yoleß, 
tan echeß nisaß u Tiixheß sviß.

Nitzojpu veßt iyolon
u Pablo te unqßa aa Éfeso

21 Vitzßin vatzik, nunsaß 
uvaß la etabßi untzibßlal kam 
uveß nunpalebße as kam uvaß 
nunbßaneß. As tuk unchaj bßen 
u qitzßin qatzikeß, u Tíquico, tiß 
talat isuuchil sete, tan xoßn aak 
sve. As jik chit aak tiß ilochoneß 
tiß talax viyol u Tiixheß, tan 
tiß uvaß at veßt ok aak kßatz u 
Kubßaal Jesúseß.
22 Estißeß nunchaj bßen aak 
sexoßl, aqßal uvaß la tal aak 
untzibßlal sete tiß uvaß kam 
nunbßan tzitzaß. As la iyakßinsa 
veßt aak etaama tiß u kßujlebßal 
ekßußleß.

23 As u Kubßaal Tiixheß tukß u 
Kubßaal Jesúseß la aqßon sete tiß 
uvaß bßaßn etatin sevatzaj, tukß 
uvaß la exoßni etibß sevatzaj, as 
tukß u kßujlebßal ekßußleß, jankßal 
ex uvaß ex niman tetz Aak.
24 As Aakeß la aqßon kuß tzan 
vibßaßnileß setiß, jankßal ex uvaß 
yeß la eyaßsa exoßnit u Kubßaal 
Jesúseß. An chiteß. 

Ni taqß bßen u Pablo itzii

1  1 Ineß in Pablo tukß u 
Timoteo uvaß ikßam u 

Jesucristoeß, as oßeß uvaß ni qßiilan 
bßen ex, jankßal ex uvaß atoßk ex 
kßatz u Jesucristo tu u tenameß 
Filipos, as ex unqßa iqßesal unqßa 
qitzßin qatzikeß uvaß niman tetz u 
Jesúseß tukß ex uvaß ex lochonaal 
kßatz veqßesaleß unpajte.
2 As aß u Kubßaal Tiixheß tukß u 
Kubßaal Jesucristoeß la aqßon 
vibßaßnileß setiß, tiß uvaß bßaßn 
etatin sevatzaj.

Ni taqß u Pablo taßntiixh 
tiß unqßa niman tetz u Jesús
3 As tul ni vulsa ex sunkßußl 

bßenameen, as ni vaqß taßntiixh te 
u Tiixheß setiß.
4 As bßenameen chit nunnach 
Tiixh tukß chiibßichil setiß 
sekajayil,
5 tan neloch in tiß ipaxsal u bßaßnla 
yoleß tiß u Cristo. As aßs exeßteß tiß 
elochat in tul kat enima u yoleß 
uveß kat val sete. As antel kuxh 
elochat in cheel tiß ipaxsal u yoleß.

6 As ootzimal svaßn uvaß aß u 
Tiixheß kat xeßtisan u bßaßneß tu 
vetaanxelaleß. As yeß la iyaßsa Aak 
ibßanataß tu vetaanxelaleß, tan la 
itzojpisa Aak ibßanat setiß tu u qßiieß 
uvaß la ul u Jesucristo unpajte.
7 As aal chit bßaßneß ni vitzßa uvaß 
ech la ibßaneß setiß, tan xoßn chit 
ex sve. As neloch in tiß unbßanat 
uveß kat taqß u Tiixheß sve, kßuxh 
atoßk in tu u kaarsa tiß unpaxsat 
u bßaßnla yoleß tiß u Cristoeß, as 
moj at in vatz unqßa iqßesal unqßa 
tenameß tiß valat isuuchil uvaß 
kam stiß nunpaxsakat u bßaßnla 
yoleß, as tiß unkßuchataß uvaß jik 
chiteß u yoleß uveß ni valeß.
8 As ootzimal taßn u Tiixheß uvaß 
xoßn chit ex te u Jesucristo. As 
echat nunbßaneß tiß unxoßnit ex 
unpajte.
9 As tul uvaß nunnach Tiixh setiß, 
as nunjaj te Aak uvaß la yakßin 
u xoßniibßeß sexoßl tiß etootzitaß 
uvaß kam ni tokkat u xoßniibßeß 
sevatzaj tukß chit etaanxelal,
10 aqßal uvaß ayaßl chit ekßußl tiß 
ebßanat u bßaßneß. As yeßl umaj 
yol la chee setiß tu u qßiieß uvaß la 

U ußuj
uvaß itzßibßa bßen

u Pablo

te unqßa aa Filipos
uvaß ni niman u Jesús

ul u Cristoeß unpajte, tan jik chit 
etxumbßal kat ebßana.
11 As la toksa veßt unqßa tenameß 
iqßii u Tiixheß setaßn, tan 
tiß uvaß jik chit vetxumbßaleß 
nebßan sevatzaj taßn vibßaßnil u 
Jesucristo.

Vuntiichajileß aßeß u Cristoeß
12 Vitzßin vatzik, nunsaß uvaß 

la etootzi uvaß jankßal unqßa 
kßaxkßoeß uvaß kat unpalebße, as 
kat txakoni tiß uvaß la inima 
unqßa tenameß u bßaßnla yoleß tiß u 
Cristoeß.
13 As ootzimal taßn unqßa soleß 
uveß ni xeeon in tzitzaß tu u 
kaarsa as tukß tu unqßa tenameß 
uvaß tiß kuxh unpaxsat u bßaßnla 
yoleß tiß u Cristoeß kat oksalkat in 
tu u kaarsaeß.
14 As tul kat tabßi veßt unqßa 
qitzßin qatzikeß uvaß ni niman 
u Jesúseß uvaß kat oksal in tu 
u kaarsa, as nimal chajaak kat 
yakßin veßt taama. As yeß nixoßv 
veßt chajaak tiß ipaxsal u bßaßnla 
yoleß xoßl unqßa tenameß.

15 As at unqßa qitzßin qatzikeß 
uvaß ni alon isuuchil u bßaßnileß 
uvaß kat ibßan u Cristo sqiß. Pet 
nichßoßn taama sviß, tan aß nisaß 
chajnaj uvaß la enima kam uvaß 
ni tal sete. Pet ech koj unkaßt 
unqßa qitzßin qatzikeß, tan jik chit 
itxumbßal tul ni tal isuuchil u 
bßaßnla yoleß tiß u Cristoeß.
16 As xoßn chit in ste. As 
ootzimal staßn uvaß kßujlu kan in 
taßn u Tiixheß tiß unkßuchat vatz 
unqßa tenameß uvaß jik chit ni val 
u bßaßnla yoleß tiß u Cristoeß.
17 As unqßa qitzßin qatzikeß uveß 
nichßoßn taama sviß, tan aß ni 

titzßa chajnaj uvaß la oksal iqßii 
chajnaj, tan yeßl itxumbßal 
chajnajeß jik koj tul nipaxsa u 
bßaßnla yoleß. As ni tal chajnaj 
uvaß aal la itxumunsa in chajnaj 
tukß vitxumbßaleß, uvaß ni taleß tul 
uvaß at in tu u kaarsaeß.
18 Pet yeß kuxh vetz stiß kam uvaß 
ni titzßa unqßa qitzßin qatzikeß sviß. 
As kßuxh tukß chßoßnchil aama 
as moj bßaßn itxumbßal nibßaneß 
sviß, as taßn yoleß uvaß aß u bßaßnla 
yoleß ni tal chajnaj tiß u Cristo. 
As nuntxuqßtxun veßt stiß. As yeß 
la yaß in tiß unchiibß tiß u bßaßnla 
yoleß tiß u Cristoeß,
19 tan ootzimal svaßn uvaß kam 
kuxh la unpalebße, as bßaßn la 
ibßan sve, tan nenach Tiixh sviß. 
As niloch in u Tiixhla Espíritueß 
uvaß kat taqß tzan u Jesucristo sve.
20 As aß ni tal vaama uvaß kßuxh 
kam kuxh la unpalebße, as yeß 
la chßixvu veßt in vatz u Tiixheß 
tiß voksat iqßii Aak, tan kßujleßl 
unkßußl kßuxh kam kuxh la 
unpalebße, tan kßuxh la alpu 
unyatzßpeß as moj la chajpul in, 
as yeßl in la xoßv in tiß valat u 
bßaßnla yoleß.
21 As tul uvaß at untiichajil vatz 
u txßavaßeß, as tiß voksat iqßii 
u Cristo la atinkat in vatz u 
txßavaßeß. Pet asoj la yatzßpu veßt 
in, as aal bßaßneß la ibßan sve.
22 Pet asoj latel txakon in setiß 
tiß elochpeß tul uvaß attel in vatz 
u txßavaßeß, as yeß vootzaj abßiste 
tuk unsaß unpalebßetaß,
23 tan at veßt kuß in xoßl kaßvaßl 
uvaß at tzan sviß. As ni tal vaama 
uvaß la bßen veßt in. As la kam 
in tiß vatin kßatz u Cristoeß, tan 
bßaßneß la atin in kßatz Aak.

24 Pet asoj latel txakon in setiß, 
as aal bßaßneß la ibßan sete uvaß la 
atin in vatz u txßavaßeß.
25 As kßujleßl veßt unkßußl uvaß 
bßaßn la bßen ibßan sete uvaß la 
atin in vatz u txßavaßeß, tan lochel 
ex la unbßan ex, aqßal uvaß la 
etaqß yakßil tiß enimat u Jesúseß. 
As la yakßin veßt u chiibßichileß tu 
vetaanxelaleß.
26 As tul la oon in sexoßl unpajte, 
as yeß la yaß ex tiß etoksat iqßii u 
Jesucristoeß tiß u bßaßnileß uvaß la 
bßanchu sve.

27 As kßuxh abßiste kuxh veßt 
la unpalebße, as ebßantaj unqßa 
jikla txumbßaleß echeß uvaß ni tal 
u bßaßnla yoleß tiß u Jesucristoeß. 
As kßuxh la oon in tiß bßen vilat 
ex as moj yeßle, as aß nunsaß 
uvaß la vabßi uvaß vatzul kuxh 
etxumbßal sevatzaj tiß eyaßlut 
etibß tiß enimat u bßaßnla yoleß tiß 
u Cristoeß.
28 As yeß la xoßv ex te unqßa 
uxhchileß uveß nichßoßn taama 
setiß. Tii etaama la ebßaneß, tan 
ech ikßuchateß uvaß la el iqßii 
unqßa uxhchileß. Pet ech koj ex, 
tan la oksal eqßii, tan aß u Tiixheß 
la bßanon.
29 As aqßel veßteß sete uvaß la 
enima u Cristo. As jit kuxh tiß 
ekßujbßaßt ekßußl stiß la enimakat. 
Pet tiß epalebßet u kßaxkßoeß 
unpajte echeß uvaß kat ibßan 
Aak.
30 Tan unqßa kßaxkßoeß uveß 
nepalebße taßn unqßa uxhchileß 
uveß nichßoßn taama setiß, as eela 
tukß unqßa kßaxkßoeß uveß kat etil 
unpalebßetaß tul atik in sexoßl. As 
at sekßußl uvaß nitel unpalebße u 
kßaxkßoeß cheel.

Niyolon u Pablo 
tiß tok iqßii u Cristo

2  1 As ootzimal svaßn, vitzßin 
vatzik, uvaß niyakßin 

etaanxelal tan tiß uvaß atoßk ex 
kßatz u Cristoeß. As nechiibßeß, 
tan xoßn ex te Aak. As unvatzul 
kuxh vetxumbßaleß tukß u Tiixhla 
Espíritueß. As nitxum tibß evatz 
sevatzaj.
2 Estißeß nunjaj bßaßnil sete, tiß 
uvaß la eyakßinsa u chiibßichileß 
tu u vaanxelaleß. As eela koj chit 
eyoloneß sevatzaj. As eela koj 
chit exoßnit etibß sevatzaj. As 
unvatzul koj chit etxumbßal la 
ibßaneß.
3 Yeß la ebßan umaj txumbßal uvaß 
la ok exoßl staßn. As yeß la etoksa 
jeß eqßii tiß uvaß kam la ebßaneß. 
Pet tukß mutxkin aamail la 
etoksa iqßii unqßa qitzßin qatzikeß 
uvaß at sexoßl, tan at itxumbßaleß 
taßn u Cristoeß.
4 As jit kuxh uveß la ebßaneß kam 
uvaß bßaßn sete. Pet aß la ebßaneß 
kam uvaß bßaßn te unqßa qitzßin 
qatzikeß.
5 As ech vetxumbßaleß la ibßaneß 
echeß vitxumbßal u Jesucristo 
uvaß kat ibßana.
 6 As tul Tiixh u Jesúseß, as yeß 

kat ijeßsa tibß Aak tiß toksat 
iqßii

tukß u tijleßmeß uvaß Tiixh Aak.
 7 Pet kat inima Aak uvaß ech 

Aakeß naj kat ibßana.
As kat ok veßt Aak echeß 

umaßl u kßam,
tan ech veßt Aakeß echeß vatz 

txßavaßilla aama kat ibßana.
 8 As tul echik veßt Aakeß echeß 

umaßl uxhchil,

as yeß kat ijeßsa tibß Aak tiß 
toksat iqßii.

Pet niman yol Aak kat ibßana, 
techal kat yatzßpu veßt Aak 
vatz umaßl u kurus.

 9 Estißeß nim kat toksakat u 
Tiixheß iqßii u Jesúseß tiß 
unqßa veeß skajayil.

As kat toksa u Tiixheß iqßii 
vibßii u Jesúseß tiß unqßa 
uxhchileß skajayil,

 10 kßuxh eyen tu almikaß, moj 
vatz u txßavaßeß, pet moj jaqß 
u txßavaßeß.

Estißeß la qaaebß veßt unqßa 
uxhchileß skajayil vatz u 
Jesúseß.

 11 As la tal unqßa tenameß uvaß 
aß u Jesucristo u Bßooqßoleß.

As ech toksat unqßa tenameß 
iqßii u Tiixheß.

Ni taqß u Pablo itxumbßal 
unqßa niman tetz u Jesús

12 As la val sete, vitzßin vatzik, 
ex uvaß xoßn ex sve, as kam 
enimat u Tiixheß bßenameen 
tul uvaß atik in sexoßl, as echat 
la ebßaneß cheel, tan tiß uvaß 
nexoßva Aak. As kßuxh yeßl in 
sexoßl, as ayaßloj chit ekßußl tiß 
ebßanat u bßaßneß, as tiß ekßuchataß 
uvaß qßalpumal veßt ex taßn u 
Tiixheß,
13 tan Aakeß ni oksan xeß etaama 
uvaß la esaß ebßanat u bßaßneß. As 
Aakeß la lochon ex tiß ebßanataß 
unpajte, aqßal uvaß la ebßaneß kam 
uvaß nisaß Aak setiß.

14 As jankßal uvaß la ebßaneß, as 
yeß la eyol veßteß. As mitaßn tukß 
yaaibß la ebßankat,
15 aqßal uvaß yeßl umaj vaßlexhla 
yol la alpu setiß. As jik chit 

etxumbßal la ebßaneß, tan ex 
veßt meßal ikßaol u Tiixh. As 
ech ekßuchat veßt u bßaßneß vatz 
unqßa uxhchileß uvaß vaßlexh 
vitxumbßaleß echeß itxijun unqßa 
txßumileß vatz u almikaßeß.
16 As ebßantaj u bßaßneß xoßl unqßa 
tenameß tiß ekßuchat u bßaßnla 
yoleß, uveß ni aqßon etiichajil 
kßatz u Tiixheß. Estißeß la chiibß in 
setiß tu u qßiieß uvaß la ul u Cristo 
unpajte, tan la ekßucheß uvaß yeß 
kat el iqßii u vaqßoneß uvaß kat 
unbßan sexoßl.
17 As ootzimal svaßn uvaß kßujleßl 
ekßußl tiß u Tiixheß, as u aqßoneß 
uveß nebßan tiß Aak, as eela tukß 
umaj oy uveß nebßan vatz Aak. 
Asoj la kam in tiß valat viyol u 
Tiixheß sete, as la txuqßtxun in 
setukß sekajayil. As ech la ibßan 
vunkamebßaleß echeß nibßanchu 
tukß u vino uvaß ni peqßlikbßen 
tiß u oyeß uveß ni toksal vatz u 
Tiixheß taßn u nachol Tiixheß.
18 As la chiibß veßt ex, tan tiß uvaß 
ayaßl chit ekßußl tiß Aak. As la 
chiibß veßt ex sviß unpajte, tan 
ayaßl chit unkßußl tiß unnimat Aak.

Nichaj bßen u Pablo u Timoteo 
tukß u Epafrodito tu u Filipos
19 Asoj la ibßan u Kubßaal 

Jesucristo bßaßnil, as tuk unchaj 
bßen u qitzßin qatzikeß u Timoteo 
tiß bßen iyakßinsat ex, as tiß tul 
iyakßinsat veßt in unpajte tul la 
vabßi yol setiß.
20 As yeßl umaßtoj uxhchil 
sunkßatz uvaß ech itxumbßaleß 
echeß u Timoteo, tan ni tok u 
Timoteo ilil setiß.
21 Pet ech koj unjoltu unqßa 
uxhchileß, tan aß kuxh u tetzeß ni 

titzßa. As nu koj titzßa setiß echeß 
uvaß ni titzßa u Jesucristoeß setiß.
22 As ootzimaleß setaßn uvaß bßaßn 
itxumbßal u Timoteo nibßaneß, 
tan niloch in tiß ipaxsal u bßaßnla 
yoleß tiß u Cristo echeß ilochat 
umaj kßaola ibßaal.
23 Estißeß ni valeß uvaß tuk unchaj 
bßen u Timoteo sexoßl. Pet lanal 
vileß kam tuk elojkat in.
24 As kßujleßl unkßußl tiß u Kubßaal 
Jesúseß uvaß Aak tuk bßanon 
bßaßnil uvaß yeß la bßalaxtu veßt in 
tiß bßen vilat ex unpajte.

25 Pet ni vitzßa uvaß la 
unbßaxsa bßen u qitzßin qatzikeß u 
Epafrodito sexoßl uvaß ni lochon 
in tiß talpu u bßaßnla yoleß tiß u 
Cristo xoßl unqßa tenameß uveß 
nichßoßn taama sqiß, tan exeß kat 
chajon tzan tiß ul ilochat in tiß 
uvaß kam nisaßvit sviß.
26 As nitxum ex u Epafrodito. As 
nitxumun veßt taama setiß, tan 
ootzimal veßt staßn uvaß kat etabßi 
uvaß kat ipalebße umaßl u chßoßm 
tzitzaß.
27 As an chiteß, tan kat ipalebße 
u chßoßmeß. As bßiit kuxh yeß kat 
kami. As kat itxum u Tiixheß 
ivatz. As kat itxum Aak unvatz, 
tiß uvaß yeß la ul umaßt txumußm 
sviß unpajte.
28 Estißeß techal chit tuk unchaj 
veßt bßen u Epafrodito sexoßl, 
aqßal uvaß la txuqßtxun ex tul la 
etil tooneß. As yeß la txumun veßt 
vaama setiß, tan at sunkßußl uvaß 
la txuqßtxun veßt ex tul uvaß la 
ooni.
29 As achaßv ekßulataß tukß 
chiibßichil, tan qitzßin qatzik 
qibßeß stukß kßatz u Tiixheß. As 
la chit exoßni aak tukß unkaßt 

unqßa qitzßin qatzikeß uvaß ech 
itxumbßaleß echeß aak,
30 tan tukß kuxh unbßiite uvaß yeß 
kat kami tiß ilochoneß tiß talpu u 
bßaßnla yoleß tiß u Cristo. As kat 
ipalebße kßaxkßo tul kat echaj 
tzan tiß ul ilochat in, tan yeß kat 
uch etuleß tiß unlochpeß.

Ni tal u Pablo uvaß yeßl itxaßk 
uvaß nik ibßan naßytzan

3  1 Vitzßin vatzik, chiibßojtaj 
ex tiß u Kubßaal Jesús. As 

yeßxhkam niyan sve tiß untzßibßat 
bßen unqßa yoleß sete unpajte, tan 
la iloch ex tiß ichee etxumbßal 
vatz unqßa uxhchileß uvaß nichßoßn 
taama setiß.
2 As la etil etibß vatz unqßa 
uxhchileß uvaß ech vitxumbßaleß 
echeß unqßa txßißeß, tan aß kuxh 
u vaßlexheß nibßaneß tiß talat 
sete uvaß la tzokßax el unbßiil 
vechißoleß.
3 As oßeß vitenam u Tiixheß. As 
eela kuxh stukß uvaß tzokßel 
veßt el unbßiil u kuchißoleß taßn 
u Tiixhla Espíritueß, tan aß u 
Tiixhla Espíritueß ni lochon oß tiß 
kunimat u Tiixheß. As nu kuchiibß 
veßteß uvaß at veßt ok oß kßatz u 
Jesucristoeß. As yeß ni qoksa 
kuqßii tiß umaj txumbßal uvaß nu 
kubßan vatz u txßavaßeß, tiß qok 
jikla aamail vatz u Tiixheß.
4 As kßuxh nik valeß uvaß bßaßn in 
vatz u Tiixheß tiß uveß nik unbßaneß, 
as jitßeßcheß. Pet asoj at umaj 
uxhchil ni itzßan uvaß bßaßn vatz u 
Tiixheß tiß uveß nibßaneß, as at paleß 
vuntxumbßaleß nik unbßaneß tiß 
uveß nibßan u uxhchileß,
5 tan kat tzokßax el unbßiil 
vunchißoleß tul kat ibßan vaaxil 

qßii vitzßebßeß. As in tiaal Israel, 
tan in tiaal u Benjamín. As yeßl 
umaj uxhchil uvaß jit tiaal Israel 
xoßl unqßa qßesla unbßaaleß. As 
chusel vibß sbßaßn tiß unqßa yoleß 
uvaß tzßibßamal kan taßn u Moisés, 
tan inik fariseo.
6 As ayaßlik chit unkßußl nik 
unxoßni u chusbßaleß uvaß alel 
kan taßn unqßa qßesla unbßaaleß. 
Estißeß nik unlaqßbßa unqßa niman 
tetz u Jesús, tan vaßlexhik 
chit u chusbßaleß sunvatz uvaß 
nimamalik staßn uvaß nik valeß. 
As nik unnima u tzaqßiteß uvaß tal 
kan u Moisés, tan aßeß la oksan in 
jikla aamail vatz u Tiixheß uvaß 
nik valeß.
7 As jankßal unqßa txumbßaleß 
uvaß nik unbßan naßytzan uvaß 
nik oksan in jikla aamail vatz 
u Tiixheß uvaß nik valeß, as cheel 
yeßl veßt itxaßk sunvatz, tan kat 
vootzi veßt u Cristoeß.
8 As yeßl itxaßk sunvatz jankßal 
unqßa txumbßaleß uvaß nik unbßan 
naßytzan, tan yeß la lejon tiß 
uveß kat vootzi u Jesucristoeß. 
As tiß uvaß tan kat vootzi veßt 
Aak, as estißeß uvaß kat vaqß veßt 
kan unqßa txumbßaleß uvaß nik 
unbßaneß. As ni vitzßa veßteß uvaß 
ech unqßa txumbßaleß uvaß nik 
unbßaneß echeß chßis sunvatz, 
aqßal uvaß la yakßin veßt in kßatz u 
Kubßaal Jesúseß.
9 As ni valeß uvaß la ootzil in 
uvaß at veßt ok in kßatz Aak. As 
jit aß ni valeß uvaß kat ok in jikla 
aamail tiß unnimat u tzaqßiteß 
uvaß tzßibßamal kan taßn u Moisés. 
Pet tiß u Cristo uvaß kßujleßl chit 
unkßußl stiß, as estißeß kat okkat 
in jikla aamail uvaß kat taqß u 

Tiixheß sqe. As tan tiß uvaß jik 
chit inimat u Cristo viyol u 
Tiixheß skajayil.
10 As kat vaqßlu veßt kan unqßa 
txumbßaleß uvaß nik unbßan bßaxa, 
tiß uvaß la yakßin veßt in kßatz u 
Cristoeß. As la yakßin veßt viyakßil 
u Tiixheß sunkßatz uvaß kat ulsan 
taama u Cristoeß. As la unpalebße 
u kßaxkßoeß echeß uvaß kat ibßan 
Aak. As la vaqß vibß kamoj tiß 
voksat iqßii u Cristoeß echeß uvaß 
kat ibßan Aak sqiß tul kat kam 
Aak.
11 As kßujleßl unkßußl tiß uvaß tul 
la kam in, as la tulsa u Tiixheß 
vaama unpajte.

12 As jit aß ni valeß uvaß kat 
olebßyu veßt in tiß unlejat 
vitxumbßal u Cristoeß. Pet yeßl 
in oonoj in tiß uvaß kam nisaß 
Aak sviß. As ni vaqß yakßil 
tiß unbßanataß, tan estißeß kat 
imolokat in Aak.
13 Vitzßin vatzik, yeßxhkam ni 
valeß uvaß kat olebßyu veßt in. Pet 
aß kuxh nunbßaneß, tan nunsotzsa 
unqßa veeß sunkßußl uvaß kat 
palyak kan. As nunyaßlu vibß tiß 
voon tu uvaß kßajelkat svaßn,
14 tan nunkßaj vibß tiß vooneß tu 
uvaß ni valkat vooneß, tan kat 
imolo in u Tiixheß tiß uvaß la 
unlej vitxumbßal u Jesucristo, 
tan at veßt ok in kßatz Aak. As aß 
la atinkat in kßatz Aak.
15 Estißeß ni val sete uvaß jankßal 
oß uvaß at veßt kutxumbßal taßn 
u Tiixheß, as unvatzul kuxh koj 
kutxumbßal tiß kulejat vitxumbßal 
u Cristo. Pet asoj vaßlen 
txumbßal netitzßa veßteß, as aß u 
Tiixheß la kßuchun veßt isuuchil 
sete.

16 As palojtaj oß stuul, tan techal 
la kunima jankßal uvaß ootzimal 
veßt sqaßn taßn u Tiixheß.

17 Vitzßin vatzik, ebßantaj echeß 
uvaß nunbßaneß. As eteesataj 
etexhlal tiß kaßt unqßa qitzßin 
qatzikeß uvaß ni teesa texhlal sviß.
18 As jatpajux kuxh val sete, uvaß 
nimal unqßa uxhchileß ati uvaß 
tukß vitxumbßaleß ni teesakat iqßii 
u chusbßaleß uvaß nimamal sqaßn 
tiß uvaß kat kam u Cristoeß vatz u 
kuruseß, as tiß toksat oß Aak jikla 
aamail. As tukß oqßel tuk val sete 
unpajte,
19 tan aß kuxh ni toksakat taama 
tiß ibßanataß kam uvaß ni tachva 
vichißoleß. As ni toksa jeß iqßii tiß 
ibßanat unqßa veeß uvaß chßixubßal 
chittuß. Pet alel veßt kan stiß uvaß 
la bßen tu u kßaxkßoeß, tan aß kuxh 
unqßa vatz txßavaßilla txumbßaleß 
ni titzßa.
20 Pet ech koj oß, tan echen veßt 
u qatinbßaleß tu almikaß uvaß la 
elkat chßußl u qßalpun qetzeß uvaß 
nu kutxßebß tul unpajte. As aßeß u 
Kubßaal Jesucristo.
21 As Aakeß la jalpun u kuchißoleß 
uvaß tetz kuxh u vatz txßavaßeß, 
aqßal uvaß ech veßt u kuchißoleß 
echeß vichißol Aakeß uvaß kat 
ok iqßii tul kat ul taama Aak 
unpajte. As viyakßil Aakeß la 
ibßanbße tiß ijalpul u kuchißoleß 
echeß nibßan Aak tiß tilat isuuchil 
unqßa veeß skajayil.

Ni tal u Pablo uvaß la chiibß 
unqßa niman tetz u Jesús

4  1 Vitzßin vatzik, xoßn ex 
sve. As nunsaß vilat ex. 

Nuntxuqßtxun setiß. As tiß u 
aqßoneß uvaß kat unbßan sexoßl la 

aqßpukat vuntxßajaßmeß. Tan tiß 
uvaß unvatzul veßt u kutxumbßaleß 
la kubßaneß tiß kulejat vitxumbßal 
u Jesucristo, as yeß la eyaßsa 
enimat u Kubßaal Jesús.

2 As la val te u Evodia tukß te 
u Síntique uvaß unvatzuloj chit 
vitxumbßal chaßmaeß svatzaj la 
ibßaneß, tan at veßt ok chaßma 
kßatz u Kubßaal Jesús.
3 As tuk unjaj bßaßnil see, axh 
uvaß axh unmool uvaß kßujleßl 
chit unkßußl seeß, tiß uvaß laloch 
chaßma tiß iyaßsat chaßma u 
yaaibßeß, tan bßaxa ayaßl chit ikßußl 
chaßma kat iloch in tiß ipaxsal 
u bßaßnla yoleß, echeß kat ibßan u 
Clemente tukß kaßt unqßa qitzßin 
qatzikeß uvaß kat lochon in. As 
tzßibßamal veßt vibßiieß tu ußujeß 
uveß tetz u tiichajileß kßatz u 
Tiixheß.

4 Txuqßtxunoj ex sevatzaj 
bßenameen, tan at veßt ok ex 
kßatz u Kubßaal Jesucristo. As 
la val unpajte, ¡Txuqßtxunoj ex 
sevatzaj!
5 As ex bßaßnla aama la ibßan 
vatz unqßa tenameß skajayil, tan 
txantu kuxh tul veßt u Kubßaal 
Jesús unpajte.
6 As yeß kuxh exaansa etaama. 
As kßuxh kam kuxh la epalebße, 
as enachtaj Tiixh tiß ejajat bßaßnil 
te Aak. As la etaqß taßntiixh te 
Aak unpajte.
7 As aß u Tiixheß la aqßon sete 
tiß uvaß bßaßn etatineß sevatzaj, 
as at pal u bßaßnileß uveß nibßan 
Aak sete tiß vitxumbßal unqßa 
uxhchileß. As Aakeß ni lochon 
vetaanxelaleß tukß vetxumbßaleß, 
tan at veßt ok ex kßatz u 
Jesucristoeß.

La titzßa unqßa niman 
tetz u Jesús u bßaßn

8 Vitzßin vatzik, tuk untzojpisa 
veßt unqßa yoleß uvaß nuntzßibßa 
bßen sete. As tuk val sete, 
etitzßataj as enimataj unqßa 
txumbßaleß uvaß jik chittuß. As 
ebßantaj u bßaßnla aamaileß vatz 
unqßa uxhchileß. As jankßal unqßa 
jikla txumbßaleß uvaß yeßl paav 
nichee stiß, tukß unqßa txumbßaleß 
uvaß bßaßn ni talpu stiß, tukß unqßa 
txumbßaleß uvaß bßaßn te u Tiixheß, 
as tukß unqßa txumbßaleß uvaß 
achaßv vatz unqßa tenameß, as aßeß 
la etitzßa. As la enima.
9 As ebßantaj jankßal unqßa uvaß 
kat unchus sete, as ebßantaj u 
bßaßneß echeß uveß kat etil sviß. 
Asoj ech la ebßaneß, as Aakeß la 
atin sexoßl tiß taqßat Aak sete tiß 
uvaß bßaßn etatin sevatzaj.

Ni taqß u Pablo taßntiixh tiß 
u lochbßaleß uvaß kat aqßax ste
10 As nuntxuqßtxuneß. As 

ni vaqß taßntiixh te u Kubßaal 
Jesúseß setiß, tan kat etitzßa veßt 
in unpajte tiß unlochpeß. As kßuxh 
nik esaß elochat in uvaß bßaxa, as 
yeß nik tucheß.
11 As jit tiß uvaß nisaßvit lochbßal 
sviß ni valkat u yoleß sete. Pet 
kßuxh kam kuxh nunpalebße, as 
chiannallu chit veßteß sve tiß u 
vatineß.
12 As kßuxh at vetz, as kßuxh 
yeßl vetz ati; as kßuxh la txßaßn 
in sbßaßn, as kßuxh la unkuy 
unvaßy; as chiannallu chit veßt 
sve kam nunbßaneß. As kßuxh 
nimal vetz ati, as moj yeßl vetz 
ati; as eela kuxh ni taqß sve, 

tan chiannallu chit sve tiß u 
vatineß.
13 As kajayil kuxh la untxßoleß 
tukß vibßaßnil u Cristo uvaß ni 
yakßinsan u vaanxelaleß.

14 As kßuxh yeß nisaßvit lochbßal 
sviß uvaß ni valeß, as bßaßn kat 
ebßan sve tiß unlochpeß tul 
nunpalebße unqßa kßaxkßoeß.
15 As ootzimal setaßn, vitzßin 
vatzik, ex aa Filipos, uvaß yeß 
kat iloch in unjoltu unqßa 
qitzßin qatzikeß tu unqßa 
tenameß, tul kat el veßt in tu 
u Macedonia as tul uvaß kat 
unpaxsa veßt u bßaßnla yoleß 
sexoßl bßaxa. Pet ex kuxheß 
kat lochon in tiß uvaß kam nik 
isaßvit sviß.
16 As tul atiktel in tu u 
Tesalónica, as jatpajul kuxh kat 
eloch in vatz unqßa veeß kam nik 
isaßvit sviß.
17 As jit tiß uvaß la etaqß umaßtoj 
lochbßal sve ni valkat u yoleß tiß 
u lochbßaleß. Pet aß ni valeß uvaß 
la taqß u Tiixheß etxßajaßm tiß u 
bßaßnileß uveß nebßan sve.
18 As nim u lochbßaleß uvaß kat 
etaqß tzan sve tiß u Epafrodito. As 
yeßxhkam nisaßvit veßt sviß cheel. 
Pet atiltele. As ech velochbßaleß 
echeß umaj txßumtxßulla 
tzßakabßal uvaß la oksal vatz u 
Tiixheß, tan nichiibß Aak tiß uveß 
nebßaneß.
19 As aß u Tiixheß la aqßon sete 
kam uvaß nisaßvit setiß. As yeß 
la iyaßsa Aak ilochat ex, tan 
nimal unqßa bßaßnileß at xeß u 
Jesucristoeß.
20 As qoksataj iqßii u Kubßaal 
Tiixheß setukß tiß chit ibßeneß. Ech 
la ibßaneß. An chiteß.

Nitzojpu veßt iyolon u 
Pablo te unqßa aa Filipos

21 As la etal untzii te unqßa 
qitzßin qatzikeß skajayil uvaß ni 
niman u Jesucristo. As unqßa 
qitzßin qatzikeß uvaß at sunkßatz, 
as ni taqß bßen itzii sete unpajte.

22 As ni taqß bßen unqßa qitzßin 
qatzikeß skajayil itzii sete, as 
tukß unqßa qitzßin qatzikeß 
uvaß ni taqßonvu tu vikabßal u 
ijlenaaleß.

23 As aß vibßaßnil u Kubßaal 
Jesucristo la atin sekßatz 
sekajayil. An chiteß. 

Ni taqß bßen u Pablo itzii

1  1 Ineß in Pablo uvaß in apóstol 
tetz u Jesucristo, as at u 

Timoteo sunkßatz unpajte, tan aßeß 
uvaß nisaß u Tiixheß sqiß.
2 As nu kuqßiila bßen ex, qitzßin 
qatzik, ex uvaß echen ex tu u 
tenam Colosas uvaß yeß neyaß tiß 
enimat u Cristoeß. As ibßaßnil 
kuxh u Kubßaal Tiixheß tukß u 
Kubßaal Jesucristoeß tiß uvaß bßaßn 
etatin sevatzaj. As u Kubßaal 
Tiixheß la aqßon vinimla bßaßnileß, 
as u bßaßneß sevatzaj.

3 As yeß nu kuyaß tiß kunachat 
Tiixh tiß qaqßat taßntiixh setiß te u 
Kubßaal Tiixheß, viBßaal u Kubßaal 
Jesucristo,
4 tan kat qabßi etzibßlal uvaß 
kßujleßl ekßußl tiß u Kubßaal 
Jesucristoeß. As kat qabßi uvaß 
nexoßni unqßa qitzßin qatzikeß 
skajayil uvaß txaael veßt taßn u 
Tiixheß.
5 As ech nebßaneß, tan kßujleßl 
ekßußl tiß ekßulat vetxßajaßmeß uvaß 
at tu almikaß taßn u Tiixheß. As 
aßeß vetxßajaßmeß uvaß kat alpu 

isuuchil sete tul kat etabßi u 
bßaßnla yoleß uvaß jik chittuß
6 tul kat bßex alpo sexoßl. As 
niyakßin veßt u bßaßnla yoleß sexoßl. 
As netil veßt ichaßxal echeß uvaß 
nibßan tu joltu unqßa tenameß 
vatz u txßavaßeß. As jik chit kat 
pal ex stuul uvaß at veßt u nimla 
bßaßnileß setiß uvaß jit txßakel kat 
ebßana.
7 As aßeß uvaß chusel veßt sete 
taßn u qitzßin qatzikeß u Epafras 
uvaß xoßn chit qibß stukß. As 
kumool qibß tukß aak tiß ipaxsal 
u bßaßnla yoleß. As ni chit ibßan 
aak kam uvaß ni tal u Cristo ste 
tiß elochpeß.
8 As kat ul tal aak sqe uvaß xoßn 
chit oß sete, tan aß u Tiixhla 
Espíritu ni oksan xeß etaama tiß 
exoßnit oß.

9 Ayaßx tzan kuxeßteß tiß 
kunachat Tiixh setiß tul kat qabßi 
etzibßlal. As yeßl oß nu kuyaßeß tiß 
kujajat te u Tiixheß uvaß la taqß 
Aak etxumbßal tiß uvaß la pal ex 
stuul jankßal uvaß nisaß Aak uvaß 
la ebßaneß as tzitumal ex taßn 
viyol u Tiixheß.

U ußuj
uvaß itzßibßa bßen

u Pablo

te unqßa aa Colosas
uvaß ni niman u Jesús

10 As nu kujaj te u Tiixheß setiß, tiß 
uvaß la ebßan u bßaßneß echeß uvaß 
nisaß u Kubßaal Jesucristoeß. As tiß 
kajayil unqßa veeß la ebßaneß, as la 
chiibß Aak setiß. As la etil ichaßxal 
u bßaßneß uvaß nebßaneß. As aal 
chit la yakßin veßt etxumbßal tiß 
etootzit u Tiixheß.
11 As la iyakßinsa veßt Aak 
vetaanxelaleß tukß viyakßileß, aqßal 
uvaß la ekuy unqßa kßaxkßoeß uvaß 
la ul setiß. As yeß la pal ekßul 
tiß ekuyat u vaßlexheß uvaß la 
bßanchu sete taßn unqßa uxhchileß 
uvaß nichßoßn taama setiß.
12 Pet aal la chiibß ex tul la etaqß 
taßntiixh te u Kubßaaleß, tan Aakeß 
kat lochon oß setukß tiß uvaß la 
kukßul veßt u kuvaatzileß kßatz 
unqßa uxhchileß uvaß txaael veßt 
taßn u Tiixheß, tan Aakeß txijun 
qetzeß setukß.
13 As kat teesa veßt oß u Tiixheß 
tiqßabß u txßißlanajeß vibßaal unqßa 
tenameß uvaß eyen u taanxelaleß 
tu u qßej toktoeß. As kat toksa veßt 
ok oß u Tiixheß xoßl unqßa tenameß 
uvaß at jaqß u tijleßm viKßaol 
Aakeß, uvaß xoßn chit te Aak.
14 As aß u Jesúseß kat qßalpun veßt 
oß taßn vikajaleß uvaß kat el vatz u 
kuruseß tul kat kam Aak. As kat 
isotzsa veßt Aak u kupaaveß.

Ni tal u Pablo uvaß yeßxhebßil 
la lejon tiß u Jesús

 15 As ivaatzil u Tiixheß kat ul 
ibßan u Jesúseß tiß ikßuchat 
sqe uvaß kam itxumbßal u 
Tiixheß, tan yeß naßl Aak 
sukuvatz.

As atik chiteß u Jesúseß tul 
yeßxnik chee unqßa veeß 
skajayil.

 16 As jankßal unqßa cheesaßmeß 
uvaß at tu almikaß tukß 
unqßa veeß at vatz u 
txßavaßeß, kßuxh naßl as moj 
yeß naßl,

as aß u Tiixheß kat cheesan 
tukß u Jesúseß.

As an kuxh tukß u Jesúseß kat 
icheesa Aak unqßa ibßooqßol 
unqßa ángeleß, tukß unjoltu 
viqßesal unqßa ángeleß, as 
tukß kaßt unqßa veeß skajayil 
uvaß at tijleßm.

Tan tukß u Jesúseß kat 
icheesa Aak unqßa 
cheesaßmeß skajayil, 
aqßal uvaß la til u Jesúseß 
isuuchil unqßa veeß 
skajayil.

 17 As tul yeßxnik chee unqßa 
cheesaßmeß skajayil, as atik 
chit veßt u Jesúseß.

As jankßal unqßa icheesaßm 
Aakeß, as yeßxhkam yaßoj tiß 
u tatineß taßn u Jesúseß.

 18 As aß u Jesúseß iBßooqßol 
unqßa tenameß uvaß ni 
niman Aak.

As an chit u Jesúseß kßujbßaßn 
tetz itiijchajil unqßa 
tenameß kßatz u Kubßaal 
Tiixheß,

tan aß u Jesúseß uvaß bßaxel 
kat ul taama vatz unqßa 
uxhchileß uveß nikameß.

As nim talcheß u Jesúseß tiß 
unqßa veeß skajayil.

 19 Estißeß uvaß bßaßn te u 
Kubßaaleß uvaß eqßomal 
vitxumbßal Aakeß skajayil 
taßn u Jesúseß.

 20 As bßaßn te u Tiixheß uvaß ni 
toksa Aak unqßa veeß sbßaßn 
skajayil vatz u Jesúseß.

As unqßa veeß skajayil vatz u 
txßavaßeß tukß unqßa veeß at 
tu almikaß,

as kat ok sbßaßnil vatz u 
Tiixheß taßn vikajal u 
Jesúseß uvaß kat el vatz u 
kuruseß.

21 As bßaxa, as atik exoßl tukß u 
Tiixheß. Tan aß kuxh u vaßlexheß 
nik etitzßa; as aßik kuxh u 
vaßlexheß nik ebßaneß tan yeß nik 
esaß Aak.
22 Pet ech koj cheel, tan 
ibßaßnil kuxh u Tiixheß as at veßt 
etokebßal kßatz Aak taßn VIKßAOL 
U NAJEß. As kat kam setiß. Estißeß 
uvaß la ok ex vatz u Tiixheß, tan 
ex veßt tetz Aak. As yeßl veßt u 
vaßlexheß at setiß.
23 As ech la ebßaneß, asoj kßujleßl 
ekßußl tiß u Jesucristo, as yeß la 
eyaßsa enimat unqßa bßaßnla 
chusbßaleß tiß Aak. As mitaßn 
yeß la eyaßsa veßt etxßebßat unqßa 
nimla bßaßnileß uvaß abßimal veßt 
setaßn tul kat etabßi u bßaßnla 
yoleß uvaß kat bßex val tulaj unqßa 
tenameß vatz u txßavaßeß, tan kat 
toksa in u Tiixheß sikßamil tiß 
talax isuuchil u bßaßnla yoleß te 
unqßa tenameß.

Unqßa kßaxkßo uvaß nipalebße
u Pablo tiß ilochax

unqßa niman tetz u Jesús
24 As nunchiibßeß, kßuxh 

nunpalebße kßaxkßo tiß unlochat 
ex, ex uvaß txaael veßt ex tiß 
etok sitenam u Cristoeß, tan 
aß unqßa kßaxkßoeß nunpalebße 
uvaß kat tal kan Aak sviß uvaß 
la unpalebße tiß unlochat ex 
as tiß unlochat vitenam Aakeß 
skajayil.

25 As kat toksa in u Tiixheß 
sikßamil tiß uvaß la unloch ex tukß 
unqßa tenameß skajayil uvaß atoßk 
sitenam u Tiixheß. As kat ikßujbßaß 
kan in Aak tiß vilat esuuchil, ex 
uvaß jit ex tiaal Israel, as tiß uvaß 
la val isuuchil viyol u Tiixheß 
sete
26 uvaß yeßxhebßil ootzinik tetz 
isuuchil bßaxa xeß qßiisaj. Pet ech 
koj cheel, tan kat ikßuchlu veßt 
Aak isuuchil sqe uvaß oß itenam 
Aak.
27 Tan jankßal oß uvaß at oß vatz 
u txßavaßeß tukß u txumbßaleß uvaß 
yeß ootzimalik bßaxa uvaß Tiixh u 
Jesucristoeß, as at Aak sqiß jankßal 
oß uvaß at oß vatz u txßavaßeß. As 
nisaß u Tiixheß uvaß antu veßt 
unqßa uxhchileß uvaß jit tiaal 
Israel la ootzin uvaß at u Cristo 
sqiß skukajayil. As ech toksal iqßii 
Aak tiß uveß kat ul ibßan Aak. As 
at veßt kutxßebßoßm taßn Aak, tan 
antu veßt oß la oksal kuqßii tukß 
Aak.

28 As nu kupaxsa u bßaßnla yoleß 
tiß u Cristoeß xoßl unqßa tenameß. 
Kßuxh kam kuxh tenamil, as tukß 
bßaßnla txumbßal nu kubßeya ste 
as nu kuchus ste tiß uvaß tul la ok 
vatz u Tiixheß, as jikla aama veßt 
unqßa tenameß skajayil la ibßaneß 
kßatz u Jesucristo.
29 As estißeß ni vaqßonveß. As 
u Jesucristo ni yakßinsan in 
tiß vaqßat yakßil tiß unpaxsat u 
bßaßnla yoleß.

2  1 As aß ni valeß uvaß la 
etootzi uvaß mamaßla kßaxkßo 

nunpalebße tiß vaqßat yakßil tiß 
unlochat ex, as tiß unlochat 
unqßa qitzßin qatzikeß uveß at tu 
u tenam uvaß Laodicea, as tukß 

unjoltu unqßa qitzßin qatzikeß uvaß 
yeß atixoj vil vibß stukß.
2 As ech nunbßaneß, tan aß ni valeß 
uvaß la yakßin veßt ex tiß viyol u 
Tiixheß. As vatzuloj kuxh veßt ex 
tiß exoßnit etibß sevatzaj. As aß ni 
valeß uvaß at chit etxumbßal la 
ibßaneß tiß etootzit isuuchil u yoleß 
uvaß yeß ootzimal bßaxa uvaß alel 
isuuchil sqe taßn u Tiixheß as tukß 
u Jesucristoeß.
3 As taßn u Cristoeß la aqßon 
kutxumbßal tiß qootzit isuuchil 
u nimla bßaßnileß uvaß yeßxhebßil 
ootzinik tetz bßaxa.
4 As ni val unqßa yoleß sete, 
aqßal uvaß yeßxhebßil la olebß tiß 
emaxtibßeleß tukß umaßtoj yol uvaß 
achaßv kuxh tabßileß.
5 As kßuxh yeßl in at in sexoßl, as 
ni vitzßa bßen ex. As nunchiibß 
setiß, tan ni vabßi yol setiß uvaß 
unvatzul chit veßt ex. As kßujleßl 
chit ekßußl tiß u Cristo.

6 As kam chit enimat u 
Kubßaal Jesucristoeß bßaxa, as 
echatoj chit la ebßaneß tiß enimat 
Aak, ex uvaß at veßt ok ex kßatz 
Aak.
7 As yeß la ejalpu vetxumbßaleß 
tiß Aak. As yeß la eyaßsa enimat 
u chusbßaleß uvaß chusel setaßn 
tiß Aak. As yeß la eyaßsa etaqßat 
taßntiixh te Aak.

Niyolon u Pablo 
tiß u tiichajileß kßatz u Cristo
8 As la chit etil jeß etibß, 

aqßal uvaß yeßxhebßil la jalpun 
etxumbßal tukß unjoltu unqßa 
chusbßaleß uvaß cheesamal kuxh 
taßn unqßa uxhchileß uvaß chusel 
tibß tiß unqßa vatz txßavaßilla 
txumbßaleß, tan jit eela u yoleß 

uvaß nichuseß tukß u yoleß uvaß 
abßimal setaßn tiß u Cristoeß.
9 As an chit u Tiixheß u Jesúseß, 
as an chit u Jesúseß u Tiixheß. 
Vichißol u Jesúseß as ichißol umaj 
naj, as jankßal chit u tijleßm u 
Tiixheß as eqßomal chiteß taßn u 
Jesúseß.
10 As jankßal ex uvaß at veßt ok 
ex kßatz u Cristo, as yeßxhkam 
nisaßvit veßt setiß tiß etatin kßatz 
u Tiixheß, tan aß u Cristo ni 
Bßooqßolin unqßa veeß skajayil 
uvaß at tijleßm.
11 Tan tiß uvaß at veßt ok ex kßatz 
u Cristoeß, as kat eesal veßt el 
unqßa vaßlexhla txumbßaleß tu 
vetaanxelaleß echeß teesal el 
unbßiil u kuchißoleß, oß unqßa tiaal 
Israel, texhlal tetz uvaß oß veßt 
itenam Tiixh. As jit umaj uxhchil 
kat eesan unqßa vaßlexhla 
txumbßaleß tu vetaanxelaleß. Pet 
aß u Cristo kat eesan.
12 As tul kat kuß ex xeß u aßeß, as 
eela kuxh stukß uvaß kat mujlu 
veßt ex tukß u Cristoeß. As tul kat 
jeß chßußl ex xeß u aßeß, as eela 
kuxh stukß uvaß antu veßt ex kat 
ul etaama kßatz u Cristo taßn 
viyakßil u Tiixheß uvaß kßujleßl 
ekßußl stiß uvaß kat ulsan taama u 
Cristoeß.
13 As kßuxh yeßlik etiichajil 
kßatz u Tiixheß taßn u paaveß 
uvaß nik ebßaneß as taßn unqßa 
vaßlexhla txumbßaleß uvaß atik 
tu vetaanxelaleß, as kat taqß Aak 
etiichajil skßatz, ex uvaß at veßt ok 
ex kßatz u Cristoeß. As kat isotzsa 
veßt Aak vepaaveß skajayil.
14 As ech isotzsat el Aakeß u 
kupaaveß echeß isotzsal veßt el 
unqßa tzßibßeß tu umaj ußuj uvaß 

tzßibßamalkat umaj txßoj uvaß 
techal la choopi. As u kupaaveß 
uvaß nik oksan kuxoßl tukß Aak, 
as kat teesal veßt el Aak. As kat 
taqßlu veßt kan Aak u kupaaveß tiß 
u Cristoeß vatz u kuruseß.
15 As tul kat kam u Cristo vatz 
u kuruseß, as kat ikßuch veßt 
u Tiixheß vatz unqßa tenameß 
skajayil uvaß kat olebß Aak 
tiß unqßa veeß skajayil uvaß at 
tijleßm tiß ibßanat u vaßlexheß. As 
kat teesa veßt Aak iqßii unqßa 
veeß uvaß at tijleßm tiß ibßanat u 
vaßlexheß. As kat ichßixvisa veßt 
Aak vatz unqßa tenameß.

16 As yeßxhkam nisaßvit veßt 
setiß tiß etatin kßatz u Tiixheß taßn 
vibßaßnil u Cristoeß. Estißeß ni val 
sete uvaß yeß la enima uvaß ni tal 
unqßa uxhchileß sete, tiß unqßa 
tzaqßiteß uvaß tal kan u Moisés, 
echeß unqßa echbßubßaleß uvaß la 
etechbßu, as uveß la etukßa, as 
moj tiß enimat unqßa nimla qßiieß 
tu bßaxa qßii jun ichß, as moj tiß 
enimat unqßa xeem qßiieß.
17 Tan u tzaqßiteß uveß ni tal unqßa 
uxhchileß sete tiß uvaß latel enima 
uvaß tzßibßamal kan, as kßuchbßal 
tetz kuxheß kat ibßan u tzaqßiteß 
tiß u tulebßal u Cristoeß. As kat ul 
ibßan Aak kam uveß tzßibßamal 
kan tiß Aak.

18 As etiltaj jeß etibß, aqßal uvaß 
yeßxhebßil la maxtibßen ex tiß 
ekßulat vetxßajaßmeß uvaß la taqß u 
Cristoeß sete, tan nu kuxh toksa 
tibß unqßa uxhchileß lochol etetz. 
Pet aß kuxh nisaß unqßa uxhchileß 
uvaß la etoksa iqßii unqßa ángeleß 
echeß uvaß nibßan chajnaj. As 
nim chit ni toksakat tibß tiß unqßa 
veeß nikßuch tibß tivatz uveß echeß 

vatzikß, uveß ni taleß. As nu kuxh 
ijeßsa tibß tukß vitxumbßaleß uvaß 
vatz txßavaßilla txumbßal kuxhtuß.
19 Pet yeßl vitxumbßal chajnajeß 
txeyel koj tibß tukß u Cristoeß 
uvaß ech tatineß sqiß echeß tatin 
u kuvißeß tukß u kuchißoleß, 
tan Aakeß ni yakßinsan u 
kutxumbßaleß, oß uvaß oß niman 
tetz Aak, tiß qootzit isuuchil u 
bßaßnla yoleß tiß Aak echeß uvaß 
nisaß u Tiixheß sqiß.

20 As la val sete, tan tiß uvaß 
at veßt ok ex kßatz u Cristoeß 
uvaß kat kam vatz u kuruseß, as 
eela kuxh stukß uvaß kat kam 
ex kßatz Aak. As yeßl veßt etetz 
tiß enimat unqßa vatz txßavaßilla 
txumbßaleß. ¿As kam qßi uvaß nitel 
kuxh enima unqßa vatz txßavaßilla 
chusbßaleß uveß nichus unqßa 
uxhchileß sete
21 echeß unqßa chusbßaleß tiß unqßa 
echbßubßaleß uvaß yeß la uch 
techbßuleß, tukß unqßa veeß uvaß 
yeß la uch enachataß as mitaßn la 
uch ekanataß?
22 As aß kuxheß ni tal unqßa 
chusbßaleß tiß unqßa veeß uvaß 
tul maßt etxakonsataß, as yeßl 
veßt itxaßk la ibßaneß, tan vatz 
txßavaßilla tzaqßit kuxheß unqßa 
chusbßaleß uvaß nichus unqßa 
uxhchileß.
23 As kßuxh at unqßa najeß ni 
alon uvaß bßaßn unqßa chusbßaleß 
tiß taqßat itxumbßal, uvaß ni 
taleß, as yeß la enima tan vatz 
txßavaßilla txumbßal kuxheß unqßa 
chusbßaleß. As ni tal chajnaj 
uvaß ech la ebßaneß tiß enachat 
Tiixh. As la ekßuch vatz unqßa 
emooleß uvaß yeßl kuxh eqßii 
svatz. As la ebßuch vechißoleß tiß 

enachat Tiixh, uvaß ni tal unqßa 
najeß. As tul yeß ni tolebß unqßa 
ichusbßal chajnajeß tiß iyaßsal 
unqßa vaßlexheß uvaß ni tachva 
vechißoleß.

3  1 As tul kat ul taama u 
Cristoeß, as eela kuxh stukß 

uvaß antu veßt ex kat ul etaama 
kßatz Aak unpajte. Estißeß ni val 
sete, etoksataj etaama tiß unqßa 
veeß uveß echen tu almikaß uvaß 
xonleßlkat u Cristo tisebßal u 
Tiixheß.
2 As yeß la etoksa etaama tiß 
unqßa vatz txßavaßilla txumbßaleß. 
Pet etoksataj etaama tiß unqßa 
veeß uveß echen tu almikaß,
3 tan eela kuxh stukß uvaß kat 
kam veßt ex, aqßal uvaß yeßl etetz 
tiß enimat unqßa vatz txßavaßilla 
txumbßaleß. As kßuxh yeß naßl vatz 
unqßa tenameß as at veßt etiichajil 
kßatz u Tiixheß, tan at veßt ok ex 
kßatz u Cristoeß, as kßatz u Tiixheß 
unpajte.
4 As tul la ilpu veßt tul u Cristoeß 
uvaß ni aqßon etiichajil kßatz u 
Tiixheß, as la ilpu veßt ex uvaß 
echen veßt ex kßatz Aak. As 
achvebßal chit veßt etatineß la 
ibßaneß tul la oksal veßt iqßii Aak.

Niyolon u Pablo 
tiß uvaß kam itxumbßal 

unqßa niman tetz u Jesús
5 Estißeß ni val sete, eyaßsataj 

ebßanat unqßa vaßlexhla 
txumbßaleß uvaß vatz txßavaßilla 
txumbßal kuxhtuß, echeß u 
yansaibßeß tukß umaßtoj uxhchil, 
tukß unjoltu unqßa vaßlexheß uvaß 
ni tachva vechißoleß. As jit kuxh 
u txßiibßal eqßiieß la etitzßa, tan 
eela kuxh stukß uvaß aß veßt u 

txßiibßal eqßiieß etiixh sete vatz u 
Tiixheß.
6 As tiß unqßa vatz txßavaßilla 
txumbßaleß uvaß ni val sete, as ni 
tul vitxßißtzißl u Tiixheß tiß unqßa 
uxhchileß uvaß nipaasa tzii vatz 
Aak.
7 As ech vetxumbßaleß uvaß nik 
ebßan bßaxa tul uvaß nik epaasa 
tzii vatz u Tiixheß.
8 Pet ech koj cheel, tan jit veßt 
etetzeß uvaß la ebßan unqßa 
vaßlexhla txumbßaleß, echeß u 
txßißtzißleß, u ulchil vißeß, u 
chßoßnchil aamaeß, u yoqßiibßeß, as 
tukß unqßa vaßlexhla yoleß uvaß ni 
talpeß.
9 As yeß la echuli yol sevatzaj, tan 
jalpumal veßt vetxumbßaleß echeß 
ijalpul umaj qßaßl oksaßm. As kat 
etaqßlu veßt kan u txumbßaleß uvaß 
eqßomalik setaßn bßaxa tukß unqßa 
vaßlexheß uvaß nik ebßaneß.
10 As akß veßt u txumbßaleß uvaß 
eqßomal setaßn cheel. As ech veßt 
vetxumbßaleß echeß vitxumbßal 
u Kubßaal Tiixheß la ibßaneß, tan 
Aakeß cheesan tetz. As Aakeß ni 
bßanon uvaß qßoon nijalpu veßt 
vetxumbßaleß, aqßal uvaß la etootzi 
veßt Aak sbßaßn.
11 As abßil uvaß eqßomal veßt u akß 
txumbßaleß staßn, as yeß la oksal 
veßt stuul ma tiaal Israel as moj 
jit tiaal Israel. As moj eesamal 
unbßiil vichißoleß echeß uvaß nu 
kubßaneß, oß unqßa tiaal Israeleß, 
as moj yeßl unbßiil vichißoleß 
eesamal. As moj at itxumbßal as 
moj yeßle. As moj atoßk skßamil as 
moj yeßle. Pet taßn u Cristoeß uvaß 
nim talcheß tiß unqßa icheesaßmeß 
skajayil. As at veßt ok Aak kßatz 
unqßa niman tetzeß skajayil.

12 As ekßuchtaj veßteß uvaß 
txaael veßt ex taßn u Tiixheß, ex 
uvaß ex itenam Aak uvaß xoßn veßt 
ex te Aak. As la ebßan u bßaßneß 
sevatzaj. As la etxum tibß evatz. 
As yeß la ejeßsa etibß. As nim 
etaama la ebßaneß sevatzaj, as la 
ekuy etibß sevatzaj.
13 Asoj at ex nicheesa tibß epaav 
sevatzaj, as la isotzsa tibß epaav. 
Echeß uvaß kat ibßan u Kubßaal 
Jesúseß tul kat isotzsa Aak 
vepaaveß, as echat la ebßaneß 
sevatzaj.
14 As ekßuchtaj uvaß at u xoßniibßeß 
sexoßl, tan aß u xoßniibßeß ni 
bßanon uvaß unvatzul kuxh veßt 
ex sevatzaj.
15 As aß u Cristoeß la bßanon 
uvaß bßaßn etatin sevatzaj tukß 
etaanxelal. As aßeß la aqßon 
etxumbßal tiß ebßanat u bßaßneß 
sevatzaj, tan estißeß kat imolokat 
ex u Kubßaal Tiixheß tiß uvaß 
unvatzul veßt ex vatz Aak la 
ibßaneß. As etaqßtaj taßntiixh te 
Aak tiß vinimla ibßaßnil Aakeß.
16 As atoj chit viyol u Cristoeß 
sekßußl. As eyakßinsataj tu 
vetaanxelaleß. As la echus etibß 
sevatzaj. As la ibßeya tibß sete 
tukß u bßaßnla txumbßaleß uvaß 
ni taqß u Cristoeß sete. As tukß 
etaanxelal la ebßitza unqßa bßitzeß 
uvaß at tu unqßa Salmoeß, tukß kaßt 
unqßa bßitzeß uvaß la oksan iqßii u 
Kubßaal Tiixheß, as tukß unqßa veeß 
la taqß u Tiixhla Espíritueß sete 
tiß etaqßat taßntiixh te u Kubßaal 
Tiixheß tiß unqßa bßaßnileß uvaß 
nibßan Aak sete.
17 As jankßal uvaß la ebßaneß as 
tukß uvaß la etaleß, as ebßantaj 
tukß vibßii u Kubßaal Jesúseß. 

As tukß vibßaßnil Aakeß, as la 
etaqß taßntiixh te u Kubßaal 
Tiixheß.

Ni tal u Pabloeß itxumbßal 
unqßa niman tetz u Jesúseß

18 As ex ixqela, la pal ex stuul 
uvaß at tijleßm vetzumeleß setiß, 
tan aßeß bßaßn vatz u Tiixheß uvaß 
ech la ebßaneß.
19 As ex tzumela, exoßnitaj 
vetixqeleß. As yeß la ekßixhbßaß 
evatz te vetixqeleß.
20 As ex meßal kßaol, enimataj 
ebßaal tukß etxutx, tan aßeß uvaß 
bßaßn te u Kubßaal Jesús.
21 As ex txutx bßaala, yeß la 
etulsa iviß unqßa meßal ekßaoleß, 
aqßal uvaß yeß la xaan taama 
setaßn.
22 As jankßal ex uvaß ex kßam, as 
enimataj unqßa bßaal aqßoneß. As 
jit kuxh vatz u bßaal aqßoneß la 
ebßankat vetaqßoneß tiß uvaß bßaßn 
eyolbßeleß la ibßaneß. Pet tukß chit 
etaanxelal la aqßonv ex, tan tiß 
uvaß nexoßva u Kubßaal Jesúseß.
23 As jankßal uvaß la ebßaneß as 
tukß chit etaanxelal la ebßaneß, 
tan jit kuxh vatz umaj uxhchil 
la ebßankat. Pet vatz u Kubßaal 
Jesúseß la ebßankat.
24 As ootzimal setaßn uvaß aß u 
Kubßaal Jesúseß uvaß Cristo la 
aqßon vetxßajaßmeß uvaß alel kan 
setiß, tan Aakeß uvaß nimamal 
setaßn.
25 Pet ech koj u uxhchileß uvaß 
vaßlexh kuxh la ibßaneß, tan aß 
u vaßlexheß la ul stiß. As tuknal 
chit ibßan Aak isuuchil unqßa 
uxhchileß skajayil uveß ni bßanon 
u vaßlexheß. As yeßxhebßil la taqß 
Aak sbßaßnil.

4  1 As ex bßaal aqßon, jik chit 
etxumbßal la ebßan te unqßa 

ekßameß, tan asoj jit jik etxumbßal 
nebßan ste, as ootzimal setaßn 
uvaß ni til u Kubßaal Jesúseß uvaß 
at tu almikaß kam uveß nebßaneß.

2 As la val sete, vitzßin vatzik, 
atoj ok chit etaama tiß enachat 
Tiixh. As yeß la etitzßa umajtoj 
txumbßal tul uvaß la enach Tiixh. 
Pet yeß la eyaßsa etaqßat taßntiixh 
te Aak.
3 As enachtaj Tiixh sqiß, aqßal 
uvaß la ibßan u Kubßaal Tiixheß 
bßaßnil tiß uvaß la uch kubßeneß tiß 
kupaxsat viyol Aakeß unpajte, 
tan atoßk tzan in tu u kaarsa 
tiß kuxh uvaß ni val isuuchil 
u bßaßnla yoleß. Pet aß ni valeß 
uvaß la bßen val isuuchil u yoleß 
unpajte uvaß yeß ootzimal taßn 
unqßa tenameß tiß uvaß kam kat ul 
ibßan u Cristoeß.
4 As enachtaj Tiixh sviß tiß uvaß 
jik chit la val isuuchil u bßaßnla 
yoleß, echeß uvaß ni tal u Tiixheß 
uvaß la unbßaneß.

5 As atoj etxumbßal tul uvaß la 
yolon ex tukß unqßa uxhchileß uvaß 
yeß ni niman u Cristoeß. As tul 
uvaß la uch ebßanat u bßaßneß te 
unqßa uxhchileß as ebßantaj.
6 As achaßv eyoloneß sbßenameen 
te unqßa uxhchileß, aqßal uvaß 
bßaßn veyoleß la tabßi. Asoj la 
chßotil umaj yol sete tiß unqßa 
chusbßaleß uvaß nimamal setaßn, 
as at veßt eyol kam uvaß la etal 
ste.

Nitzojpu veßt iyolon u Pablo 
te unqßa aa Colosas

7 As u qitzßin qatzikeß uvaß 
Tíquico, as aakeß la alon isuuchil 

sete tiß uvaß kam nunpalebße, 
tan kßujlebßal chit kßußl aak tiß 
ilochoneß. As xoßn chit aak sve, 
tan unmool vibß tukß aak tiß 
qalat isuuchil u bßaßnla yoleß tiß u 
Kubßaal Jesúseß.
8 As tul la olebß in tiß untzßibßat 
u ußujeß, as la unchaj veßt bßen 
aak tiß taqßat sete as tiß bßen talat 
isuuchil unqßa yoleß sete sqiß, 
aqßal uvaß la yakßin etaama.
9 As antu u Onésimo uvaß xoßn 
chit sve la unchaj bßen tiß u 
Tíquicoeß, tan aa Colosas u 
Onésimoeß. As kßujlebßal chit 
kßußl sunvatz. As chajaak la 
alon isuuchil sete kam uveß 
nunpalebße tzitzaß.

10 As u Aristarco uvaß atoßk 
tzan tu u kaarsa sunkßatz, as ni 
taqß bßen itzii sete. As u Marcos 
uvaß tatin tibß tukß u Bernabé, as 
ni taqß bßen itzii sete unpajte. As 
alel veßt etxumbßal svaßn tiß uvaß 
achaßv ekßulataß tul la bßen iqßelu 
ex.
11 As echat u najeß uvaß Jesús 
ibßii uvaß Justo chßelel, as ni taqß 
bßen naj itzii sete. As xoßl unqßa 
tiaal Israeleß, as aß chajaakeß ni 
lochon in tiß ipaxsal u yoleß tiß 
tok unqßa tenameß jaqß u tijleßm u 
Tiixheß. As kat iyakßinsa chajaak 
vaama.
12 As ni taqß bßen u Epafras itzii 
sete uvaß umaßl kuxh etenam 
stukß. As an chit ikßam u Cristoeß 
unpajte. As ayaßl chit ikßußl 
ninach Tiixh setiß sbßenameen tiß 
uvaß yeß la kaßkabßin etaama tiß u 
kßujlebßal ekßußleß. Pet la yakßin 
veßt etaanxelal. As la enima veßt 
unqßa veeß skajayil uvaß nisaß u 
Kubßaal Tiixheß setiß.

13 As jik chit ni val sete uvaß ni 
chit tok u Epafras ilil setiß. As 
echat nibßaneß te unqßa qitzßin 
qatzikeß uvaß echen tu u tenam 
Laodicea tukß tu u tenam uvaß 
Hierápolis.

14 As u Lucas uvaß aatzßak, as 
ni taqß bßen aak itzii sete. As xoßn 
chit aak sve. As ni taqß bßen u 
Demas itzii sete unpajte.
15 As la etaqß untzii te unqßa 
qitzßin qatzikeß uvaß echen tu u 
Laodiceaeß. As la etaqß untzii te 
u qitzßin qatzik uvaß Ninfas, tukß 
te unqßa qitzßin qatzikeß skajayil 
uvaß nikßul tibß tu vikabßaleß tiß 
inachat Tiixh.
16 As la ebßan bßaßnil tul uvaß 
maßt isikßlel u ußujeß sexoßl, as 

la etaqß bßen xoßl unqßa qitzßin 
qatzikeß tu u Laodicea, aqßal uvaß 
la sikßlel tzitziß unpajte. As echat 
umaßt u ußuj uvaß kat vaqß bßen 
te unqßa qitzßin qatzikeß tzitziß. 
As la aqßax tzan sete, aqßal uvaß 
la esikßle.
17 As etaltaj te u qitzßin qatzikeß 
uvaß Arquipo uvaß la ok ilil tiß 
ibßanataß uvaß jankßal uvaß kat tal 
u Tiixheß ste, tan aakeß ikßam u 
Kubßaal Jesúseß.

18 Ineß in Pablo as nuntzßibßa 
bßen untzii sete cheel tukß 
vunqßabßeß, texhlal tetz uvaß in 
ni alon bßen unqßa yoleß sete. 
As aß vibßaßnil u Tiixheß la atin 
setißaj. Ech chit la ibßaneß. 
An chiteß. 

Ni taqß bßen u Pablo itzii

1  1 Ineß in Pablo uvaß ni qßiilan 
bßen ex, tukß u Silvano tukß 

u Timoteo. As nuntzßibßa bßen u 
yoleß sete, ex aa Tesalónica. Tan 
ibßaßnil kuxh u Kubßaal Tiixheß 
tukß u Kubßaal Jesucristo tiß uvaß 
bßaßn etatin sevatzaj.

Ni taqß u Pablo taßntiixh 
te u Tiixh tiß unqßa 
niman tetz u Jesús

2 Tan ni chit qaqß taßntiixh te u 
Tiixheß setiß sekajayil, tan ni qulsa 
ex sukukßußl tul nu kunach Tiixh.
3 As yeß nu kuyaß tiß qulsat ex 
sukukßußl vatz u Kubßaal Tiixheß 
tiß vetaqßoneß uveß nebßaneß tiß 
uvaß kßujleßl ekßußl tiß Aak, as tiß 
uvaß xoßn Aak sete, as tiß uvaß 
yeßl ex neyaßeß tiß ekßujbßaßt ekßußl 
tiß u Kubßaal Jesucristo, kßuxh 
nepalebße kßaxkßo.
4 As ootzimal sqaßn, qitzßin qatzik, 
uvaß txaael veßt ex taßn u Tiixheß, 
as xoßn veßt ex te Aak.
5 Tan tul kat qal u bßaßnla yoleß 
sete, as jit kuxh qetzeß u yoleß 

uveß kat qala. Pet tukß vibßaßnil u 
Tiixheß as tukß u Tiixhla Espíritu 
kat qalkat isuuchil sete. Estißeß 
kat etootzi uvaß jikla yol u yoleß 
uvaß kat qal sete, tan ootzimal 
setaßn uvaß kam kutxumbßal kat 
kubßan sevatz, tan xoßn chit ex 
sqe.
6 As ech nu kubßaneß tiß kunimat 
u Tiixheß echeß uvaß kat ibßan u 
Kubßaal Jesús. As echat nebßaneß 
unpajte, tan kat enima viyol u 
Tiixheß, kßuxh nepalebße unqßa 
kßaxkßoeß. As kat chiibß ex taßn u 
Tiixhla Espíritu.
7 Estißeß uvaß ex veßt kßuchul tetz 
u bßaßnla txumbßaleß xoßl unqßa 
qitzßin qatzikeß uvaß niman tetz 
viyol u Tiixheß tu u Macedonia 
tukß tu u Acaya,
8 tan an chit sexoßl kat elkat 
chßußl unqßa uxhchileß tiß ipaxsal 
viyol u Kubßaal Jesúseß tulaj 
unqßa tenameß. As jit kuxh tu u 
Macedonia tukß u Acaya, pet katil 
kuxh kat paxsalkat veßt itzibßlal 
uvaß kat ekßujbßaß ekßußl tiß u 
Tiixheß. Estißeß uvaß jit tzßajinal la 
qal veßt isuuchil te unqßa tenameß,

U bßaxa ußuj
uvaß itzßibßa bßen

u Pablo

te unqßa aa Tesalónica
uvaß ni niman u Jesús

9 tan an chit unqßa tenameß ni 
alon sqe kam u bßaßnileß uvaß 
kat ebßan sqe tul uvaß kat oon oß 
sexoßl. As ni tal unqßa tenameß 
sqe uvaß kat etaqß kan unqßa tzeß 
tiixheß tiß etoksat etibß tiß enimat 
u islich Tiixheß uvaß jik chittuß.
10 15 As netxßebßon veßteß tiß u 
tulebßal viKßaol u islich Tiixheß 
uvaß tuk kußoj chßußl tu almikaß. 
As aßeß u Jesús uvaß kat ul taama 
taßn u Tiixheß, tan aß u Jesús la 
kolon oß vatz u txßißtzißleß uvaß tul 
tiß unqßa tenameß.

U taqßon u Pablo 
tiß ipaxsa viyol u Tiixheß 

tu u Tesalónica

2  1 As tul kat bßex kuqßelu 
ex, qitzßin qatzik, as tul kat 

oon oß sexoßl, as yeß kat el iqßii 
u qaqßoneß uveß kat bßex kubßan 
sexoßl,
2 tan kat yakßin veßt u qaanxelaleß 
taßn u Tiixheß tiß qalat u bßaßnla 
yoleß uveß tetz Aak, kßuxh maßtik 
kukßaxbßeß as maßtik kuyoqßpeß 
tu u tenameß uvaß Filipo tan 
ootzimaleß setaßn. As kat yakßin 
veßt oß tiß qalat u yoleß, kßuxh 
mamaßla kßaxkßo kat kupalebße 
sexoßl.
3 Tan yeßl umaj vaßlexhla yol 
kat qal sete. As jit eesamal ex 
tu bßey kat kubßana, tan jik chit 
kutxumbßal kat kubßan sevatz tiß 
qoksat xeß etaama tiß enimat u 
yoleß.
4 As kat qal isuuchil u yoleß sete, 
tan tiß uvaß kat til u Tiixheß uvaß 
bßaßn te Aak uvaß la kupaxsa u 
bßaßnla yoleß. As kat taqß Aak sqe 
uvaß oß la paxsan u yoleß. Pet jit tiß 
uvaß ma bßaßn te unqßa uxhchileß 

moj yeßle. Pet tiß uvaß bßaßn te u 
Tiixheß tan Aakeß ootzin tetz u 
qaanxelaleß.
5 As ootzimal setaßn uvaß yeßl 
unpajoj uvaß kat koj bßex qal 
umaj yol sete uvaß chßißumal tiß 
toksal yol teviß. As mitaßn uvaß 
nu kuxh koj kuchuk kuyol tiß tel 
qaama tiß umaj txßiibßal kuqßii. 
As ootzimaleß taßn u Tiixheß kam 
uveß nu kubßaneß.
6 As kßuxh at qijleßm, tan oß 
apóstol, pet jit uvaß aß koj ni qaleß 
uvaß la etoksa kuqßii tukß unqßa 
uxhchileß.
7 Pet ech koj uveß kat kubßana tan 
sula aama chit oß kat ibßana echeß 
nibßan umaj txutxa tiß ichoqßat 
unqßa taleß,
8 tan kat kuxoßni ex. As kat qala 
uvaß jit kuxh u bßaßnla yoleß la 
qal sete. Pet aß kat qala uvaß kat 
koj jejebß oß sexoßl tiß uvaß tzitziß 
la kutxßakkat kan u kuyakßileß tiß 
kuchusat ex, tan tiß uvaß xoßn ex 
sqe.

9 As ateß u qaqßoneß sekßußl, 
qitzßin qatzik, uvaß kat kubßan 
sexoßl, tan kat chit kool oß tiß 
kuchusun sexoßl. As kat aqßonvu 
oß sqßiil aqßbßal, tan yeßxhebßil kat 
qaqß tijatz tiß qilpeß. As ech kat 
kubßaneß tiß qalat u bßaßnla yoleß 
sete uveß tetz u Tiixheß.
10 As exeß ootzin tetz tukß 
u Tiixheß tiß uvaß jik chit u 
kutxumbßaleß kat kubßana. As 
aß u bßaßneß kat kubßan sexoßl, 
ex uvaß ex niman tetz u Tiixheß, 
aqßal uvaß yeßxhebßil la alon umaj 
vaßlexh sqiß.
11 As ootzimaleß setaßn uvaß ech 
u kutxumbßaleß kat kubßana tiß 
kubßeyat sete echeß nibßan umaj 

bßaal talaj intxaß tul uvaß ni taqß 
itxumbßal unqßa meßal ikßaoleß. 
As kat kubßeya sete tiß toksal xeß 
etaama tiß enimat u Tiixheß.
12 As kat kubßeya sete tiß uvaß 
jik chit la ebßaneß tan qetz chiteß 
vatz unqßa tenameß uvaß nimamal 
u Tiixheß sqaßn. Tan estißeß uvaß 
kat imolo kat ex u Kubßaaleß tiß 
uvaß la etoksa iqßii Aak xoßl unqßa 
tenameß uvaß at jaqß u tijleßm u 
Tiixheß.

13 Estißeß yeßl oß nu kukooleß tiß 
qaqßat taßntiixh te u Tiixheß setiß. 
Tan tul uvaß kat etabßi u yoleß uvaß 
kat qal sete, as kat enima uvaß 
viyol u Tiixh kat qal sete. As jit 
iyol umaj uxhchil kat etabßi. Pet 
jikla yol chit u yoleß sevatz, tan 
aß viyol u Tiixheß uvaß kat qal 
sete uvaß ni jalpun vetxumbßaleß, 
jankßal ex uvaß ex niman tetz u 
Jesús.
14 As kat epalebße unqßa kßaxkßoeß, 
qitzßin qatzik, echeß uvaß kat 
ibßan unqßa qitzßin qatzikeß 
tu u Judea uvaß atoßk kßatz u 
Jesucristo, tan an kuxh unqßa 
emooleß kat laqßbßan ex echeß 
uvaß kat bßanchu te unqßa qitzßin 
qatzikeß tu u Judea taßn unqßa 
kumooleß uveß tiaal Israel.
15 Tan yeß nisaß chajnaj u Kubßaal 
Jesús. As kat iyatzß chajnaj 
Aak; as kat iyatzß chajnaj unqßa 
qßajsan tetz viyol u Tiixheß. As 
kat itilu el tzan oß chajnaj tu 
unqßa tenameß. As yeß nisaß u 
Tiixheß uveß nibßan chajnaj, tan 
nichißan taama chajnaj tiß unqßa 
tenameß skajayil.
16 Tan kat imaj chajnaj kuvatz 
tiß qalat viyol u Tiixheß sexoßl, 
jankßal ex uveß jit ex tiaal Israel, 

tan aß nik tal chajnaj uvaß yeß la 
qßalpul ex vatz vepaaveß taßn u 
Kubßaal Jesús. As estißeß la ul 
vitxßißtzißl u Tiixheß tiß chajnaj 
timoxtel qßii, tan bßenameen 
nipaasa veßt tibß chajnaj tiß 
ipaavineß vatz Aak.

Nisaß u Pablo ibßen iqßelut 
unqßa niman tetz u Jesús 
tu u Tesalónica unpajte

17 Qitzßin qatzik, tul uvaß maßtik 
kutzaa sexoßl as yeßxh jatvaßl qßii 
uvaß yeß kat qil veßt qibß. As aß nik 
qaleß uvaß la bßen qil ex unpajte, 
tan at chit ex sukukßußl.
18 As ineß in Pablo, as jatpajux 
kuxh val unbßeneß tiß kubßen tukß 
unqßa qitzin qatzikeß unqßelut ex. 
Pet aß u Satanás kat majon oß tiß 
kubßeneß.
19 As exeß uvaß kßujleßl kukßußl 
setiß, tan nu kutxuqßtxun setiß. As 
setiß la kukßulkat u kutxßajaßmeß, 
tan setiß la chiibßkat veßt oß vatz u 
Kubßaal Jesucristoeß tul uvaß la ul 
Aak unpajte.
20 As setiß la oksalkat kuqßii. As 
la chiibß veßt oß setiß.

3  1 As tul uvaß atik oß tu 
u Atenas, as yeß nik 

kukuy qabßit etzibßlal. As kat 
kutxumbßali veßteß uvaß la kaa oß 
tu u Atenas.
2 As kat kuchaj veßt bßen u qitzßin 
qatzikeß u Timoteo sexoßl, tan 
ikßam u Tiixheß naj, tan niloch oß 
naj tiß talpu u bßaßnla yoleß tetz u 
Cristo. As kat kuchaj bßen tiß uvaß 
la bßen iyakßinsa vetaanxelaleß as 
tiß ibßeyal veßt sete tiß u kßujlebßal 
ekßußleß,
3 aqßal uvaß yeßxhebßil la sotzsan 
ekßußl taßn unqßa kßaxkßoeß uveß 

nepalebße. As ootzimaleß setaßn 
uvaß la chit kupalebße unqßa 
kßaxkßoeß.
4 Tan tul uvaß atiktel oß sexoßl, as 
kat kubßaxsa qalat veßt sete uvaß 
la chit kupalebße unqßa kßaxkßoeß. 
As ootzimaleß setaßn uvaß kat chit 
bßex ibßana echeß uvaß kat qal sete.
5 As yeß nik ibßan veßt sve uvaß yeß 
nik vabßi veßt etzibßlal uvaß kam 
bßanik veßt etaßn tiß u kßujlebßal 
ekßußleß. Estißeß kat unchaj veßt 
bßen u Timoteo tiß uvaß la vootzi. 
Tan nik vitzßa uvaß texh yeß kat 
txakon uvaß kat bßex kubßan 
sexoßl, tan kamal kat teesa ex u 
txßißlanajeß tu bßey tiß u kßujlebßal 
ekßußleß uvaß nik valeß.

6 As tul ul veßt u Timoteo 
sukukßatz tul maßtik bßex tilat ex, 
as achaßv chit u yoleß uveß kat ul 
tal veßt sqe setiß tiß uvaß kßujleßl 
chit ekßußl tiß u Jesús. As xoßn 
chit etibß sevatzaj. As bßenameen 
netulsa oß sekßußl, tan atoßk 
etaama sqiß. As kat tal u Timoteo 
uvaß nesaß etilat oß echeß uvaß nu 
kubßan setiß.
7 Estißeß, qitzßin qatzik, tan kßuxh 
nikat kupalebße unqßa kßaxkßoeß 
tukß txumußm, as kat chit chiibß 
veßt qaama setiß tul kat qabßi uvaß 
kßujleßl chit ekßul tiß u Jesús.
8 As cheel kat kßujebßyu veßt 
qaama, tan tiß uvaß kat qabßi uvaß 
chabßamal chit ekßujbßaßt ekßußl tiß 
u Kubßaal Jesúseß.
9 As yeßl umaßtoj txumbßal la 
kubßaneß tiß qaqßat taßntiixh te u 
Tiixheß setiß tiß u chiibßichileß uveß 
nu kunach vatz u Tiixheß.
10 As qßiil aqßbßal nu kujaj veßt 
bßaßnil te u Kubßaaleß tiß uvaß la 
til tibß kuvatz, tiß uvaß la bßen 

kuchus unbßiitoj ex, tiß uvaß la 
yakßin veßt etaama tiß ekßujbßaßt 
ekßußl tiß u Kubßaaleß.

11 Pet aß u Kubßaal Tiixheß tukß 
u Kubßaal Jesucristo la lochon oß 
tiß uvaß jatu la bßen kuqßelu veßt 
ex unpajte.
12 As u Kubßaal Jesúseß la lochon 
ex tiß uvaß la yakßin veßt etaama tiß 
exoßnit etibß sevatzaj. As la exoßni 
unqßa uxhchileß skajayil echeß uvaß 
nu kubßan sete tiß kuxoßnit ex,
13 aqßal uvaß la yakßin veßt 
vetaanxelaleß. As yeßl epaav la 
cheei, tan jik veßt ex vatz u 
Kubßaal Tiixheß tul uvaß la ul 
veßt u Kubßaal Jesúseß tukß unqßa 
niman tetz Aakeß skajayil.

Niyolon u Pablo 
tiß unqßa txumbßal 

uvaß bßaßn vatz u Tiixh

4  1 As cheel, qitzßin qatzik, 
la kujaj bßaßnil sete. As la 

kubßeya sete tukß vibßii u Kubßaal 
Jesús tiß uvaß kam kat kuchus 
sete tiß ebßanat u bßaßneß vatz 
Aak, aqßal uvaß la chiibß veßt Aak 
setiß as yeß la yaß ex tiß ebßanat u 
bßaßneß. Pet aal la chßii u bßaßneß 
tu vetaanxelaleß,
2 tan ootzimal veßteß setaßn kam 
unqßa chusbßaleß uvaß kat qal sete 
taßn u Kubßaal Jesús.
3 As aß nisaß u Tiixheß uvaß la 
eteesa veßt el etibß vatz u paaveß. 
As yeß la paavin ex tiß eyansat 
etibß tukß umaßtoj uxhchil.
4 As junun chit ex la etootzi 
etixqel tu chit ijikil echeß txaich 
aama, as la etoksa etibß eqßii 
sevatzaj.
5 As yeß la etaqß tachaßv 
vechißoleß, echeß uveß nibßan unqßa 

tenameß uveß yeß ootzin tetz u 
Tiixheß.
6 As yeßxhebßil la bßanon umaj 
vaßlexh te u titzßin etatzikeß. As 
mitaßn la imaxtibße u titzßin 
etatzikeß tiß teesat vimooleß tu 
bßey, tan aß u Kubßaal Tiixheß 
la bßanon ichßexel ste tiß unqßa 
vaßlexheß uveß nibßaneß echeß uvaß 
kat qal sete.
7 As jit tiß kubßanat u vaßlexheß 
kat imolokat oß u Tiixheß. Pet tiß 
uvaß oß veßt tetz Aak la ibßaneß, 
aqßal uvaß la kubßaneß kam uvaß 
nisaß Aak sqiß.
8 As abßil la ixvan unqßa bßaßnla 
yoleß uveß ni qal sete, as jit oßeß 
ni qixvaleß. Pet aß u Tiixheß ni 
tixvaleß uveß ni aqßon u Tiixhla 
Espíritu sqe.

9 As jit tzßajinal la kutzßibßa bßen 
umaßl u yoleß sete tiß u xoßniibßeß, 
tan chusel veßt ex taßn u Tiixheß. 
Estißeß nexoßnikat etibß sevatzaj.
10 As nexoßni veßt unqßa qitzßin 
qatzikeß skajayil uveß at tu u 
Macedonia. Pet la unjaj bßaßnil 
sete, qitzßin qatzik, uvaß yeß la yaß 
ex tiß exoßnit etibß sevatzaj. Pet 
aal la yakßin ex tiß exoßnit etibß.
11 As la eyaßlu etibß tiß uvaß yeß la 
ok u yaaibßeß sexoßl. As etoksataj 
etaama tiß ebßanat vetaqßoneß as 
tiß etaqßonveß tukß veqßabßeß echeß 
uvaß kat qal kan sete,
12 aqßal uvaß jik chit etxumbßal 
vatz unqßa tenameß la ibßaneß 
uvaß yeß ootzin tetz u Tiixheß. As 
yeßxhkam kuxh la saßvit veßt setiß.

Niyolon u Pablo 
tiß u tulebßal u Jesús unpajte
13 As nu kusaß, qitzßin qatzik, 

uvaß la etootzi isuuchil tiß uvaß 

kam la ibßan unqßa qitzßin 
qatzikeß uvaß kamnajle, aqßal 
uvaß yeß la txumun ex echeß 
nibßan unqßa uxhchileß uvaß yeßl 
kßujlebßal ikßußl tiß uvaß la ul 
taama unqßa kamnajeß unpajte.
14 Tan nu kunima uvaß kat kam 
u Jesús, as kat ul taama Aak 
unpajte. As echat kuxh la ibßan 
u Tiixheß te unqßa niman tetz u 
Jesús uvaß kamnajle, tan la ul 
taama unpajte tul la ul u Jesús.
15 Estißeß uvaß ni qal isuuchil u 
yoleß sete uvaß kat tal u Kubßaal 
Jesúseß tiß uvaß jankßal oß uvaß 
isleßltel oß tul uvaß la ul Aak 
unpajte, as yeßl oß la bßax oß 
vatz unqßa qitzßin qatzikeß uvaß 
kamnajle.
16 Tan tul la ul u Kubßaal Jesúseß 
tu almikaß, as la tal Aak tul taama 
unqßa niman tetzeß uvaß kamnajle. 
As la taqß jeß vibßooqßol unqßa ángel 
tuul iviß tiß isikßineß. As la oqßsal 
umaßl u trompeta tetz u Tiixheß. 
As la ul veßt taama unqßa kamnajeß 
bßaxa uveß niman tetz u Cristo.
17 As aßn la eqßol veßt jeß oß tu u 
suutzßeß, jankßal oß uvaß isleßltel 
oß tul la ul Aak. As la kukßul veßt 
qibß tukß u Kubßaal Jesúseß tu 
kajiqß. As la atin veßt oß kßatz Aak 
tiß chit ibßeneß.
18 Estißeß ni qal sete, ekßujbßaßtaj 
chit tibß ekßußl sevatzaj tiß unqßa 
yoleß.

5  1 As jit tzßajinaleß, vitzßin 
vatzik, uvaß la untzßibßa bßen 

umaßt yol sete tiß uvaß kam qßiil la 
ul u Kubßaal Jesúseß unpajte as tiß 
uvaß kam la ibßaneß tul bßiit tuleß.
2 As ootzimal chiteß setaßn uvaß 
ech tul u Kubßaal Jesúseß echeß 
tul umaj elqßom aqßbßal,

3 tan aß la ul Aak tul uvaß ech la 
tal veßt unqßa tenam ileß svatzaj: 
«Bßaßn veßt qatineß. As yeßxhkam 
la kupalebße veßteß,» chaj veßt 
unqßa tenameß. As yeß la itxßol 
veßt unqßa tenameß tooj vatz u 
kßaxkßoeß, tan yeßl veßt inachbßal 
unqßa tenameß tul la ul veßt 
Aak tiß taqßat u kßaxkßoeß stiß, 
echeß nibßan umaj ixoj tul nixeßt 
chßoßnoj tiß umaj talintxaß.
4 Pet ech koj ex, vitzßin vatzik, 
tan jit echen vetxumbßaleß tu u 
vaßlexheß uvaß echeß qßej tokto. As 
yeßl ex uvaß yeßl koj enachbßal tiß 
u qßiieß uvaß tul veßteß echeß tul 
umaj elqßom aqßbßal.
5 Tan kajayil ex echen 
vetxumbßaleß kßatz u txijun 
tetz u qaanxelaleß echeß umaj 
uxhchil uvaß at inachbßal, tan 
nixaan vatz u sajeß. As jit echen 
u kutxumbßaleß tu u qßej toktoeß 
echeß umaj uxhchil uvaß nixaan 
aqßbßal, tan yeßl inachbßal.
6 Estißeß uvaß yeß la kubßaneß 
echeß uvaß nibßan unqßa tenameß 
uveß vatik kuxh taama, pet atoj 
kunachbßal. As jik u kutxumbßaleß 
la kubßaneß.
7 Tan aqßbßal nivat u uxhchileß 
uveß nivateß, as u uxhchileß 
uveß niqßabßaneß as aqßbßaleß 
niqßabßaneß.
8 Pet ech koj oß, tan at 
kunachbßal echeß umaj uxhchil 
uveß nixaan vatz u sajeß. As jik 
chit kutxumbßal la kubßaneß, 
tan ech veßt qatineß echeß unqßa 
soleß uvaß atoßk u toksaßmeß uvaß 
chotixi tiß ikolat tibß vatz u 
chßaßoeß, as ech tatin u kßujlebßal 
kukßußleß as tukß tiß kuxoßnit qibß 
sukuvatzaj. As nu kutxßebß veßt 

u qßiieß uvaß la kolax oß vatz u 
kßaxkßoeß,
9 tan yeß kat titzßa kan u Tiixheß 
sqiß tiß uvaß la ul vitxßißtzißl Aakeß 
sqiß. Pet tiß uvaß qetz veßt u 
sotzbßal paaveß la ibßaneß taßn u 
Kubßaal Jesucristo,
10 tan Aakeß kat kam sqiß tiß uvaß 
la atin oß kßatz Aak, kßuxh isleßl oß 
moj kamnajlu veßt oß.
11 Estißeß ni val sete, ekßujbßaßtaj 
chit tibß ekßußl sevatzaj. As 
elochtaj chit etibß echeß uvaß ni 
chit ebßaneß.

Nibßeya u Pablo 
te unqßa niman tetz u Jesús
12 Nu kujaj bßaßnil sete, qitzßin 

qatzik, tiß uvaß la enima unqßa 
eqßesaleß uveß ni taqßonvu sexoßl 
tiß viyol u Tiixheß, tan chajaakeß 
eqßon etetz tiß exekebß tiß u 
Kubßaal Jesúseß, as tiß ibßeyat 
chajaak sete.
13 As la etoksa iqßii chajaak. As 
xoßnoj chajaak sete, tiß u aqßoneß 
uveß nibßan chajaak. As bßaßnoj 
kuxh etatin sevatzaj.
14 As nu kujaj bßaßnil sete, qitzßin 
qatzik, tiß uvaß la ebßeya te 
unqßa uxhchileß uveß yeß nisaß 
taqßonveß. As elochtaj unqßa 
uxhchileß uveß ni kaßkabßin 
taama. As eyakßinsataj taama 
unqßa uxhchileß uveß alux kuxh 
taama. As nimoj etaama tiß unqßa 
uxhchileß skajayil.
15 As ebßanak ichßexel umaj 
vaßlexh te umaj uxhchil uveß ni 
bßanon u vaßlexheß sete. Pet aß 
chit u bßaßneß la ebßan sevatzaj. 
As echat la ebßan te unqßa 
tenameß skajayil.
16 As chiibßojtaj ex tiß chit ibßeneß.

a 5.26 Aß isuuchil u yoleß tu yolbßal griego: Tul la etiixhi etibß, as la itzßubß tibß txala 
etziß sevatzaj.

17 As yeß la yaß ex tiß enachat 
Tiixh.
18 Pet etaqßtaj chit taßntiixh te 
u Tiixheß tiß unqßa veeß skajayil, 
tan aßeß uvaß nisaß u Tiixheß sqiß, 
jankßal oß uvaß at veßt ok oß kßatz 
u Jesucristoeß.
19 Eteesak iqßii u Tiixhla Espíritu.
20 As etixvak u yoleß uveß ni tal 
unqßa qßajsan tetz viyol u Tiixheß 
taßn u Tiixhla Espíritu.
21 As la pal ex tu unqßa yoleß 
skajayil ma bßaßn moj yeßle. As 
jankßal unqßa yoleß uvaß bßaßn, as 
aßeß la enima.
22 Pet eteesataj el etibß kßatz 
unqßa vaßlexhla txumbßaleß 
skajayil uveß nibßan unqßa 
uxhchileß.

23 As aß u Tiixheß ni bßanon 
uvaß bßaßn etatin sevatzaj, as 
Aakeß la bßensan ex jikla 

aamail, tukß vechißoleß as tukß 
vetaanxelaleß. Estißeß yeß la chee 
umaj vaßlexh setiß tul la ul veßt u 
Kubßaal Jesucristo,
24 tan jik chiteß u Kubßaal Jesúseß 
uveß kat molon ex tiß ibßensat ex 
Aak jikla aamail, tan Aakeß la 
bßanon.

Itzojpebßal u yol
25 Qitzßin qatzik, aß ni qaleß 

uvaß la enach Tiixh sqiß.
26 As ayaßl chit ekßußl la etiixhi 
etibß a tan ex veßt niman tetz u 
Tiixheß.
27 As tukß vibßii Kubßaal Jesúseß 
la val bßen sete uvaß la chit sikßlel 
u ußujeß xoßl unqßa qitzßin qatzikeß 
skajayil.

28 As la atin vibßaßnil u Kubßaal 
Jesucristo sexoßl sekajayil. As 
ech chit la ibßaneß. An chiteß. 

Ni taqß bßen u Pablo itzii

1  1 Ineß in Pablo uvaß ni qßiilan 
bßen ex, tukß u Silvano tukß 

u Timoteo. As nuntzßibßa bßen 
u yoleß sete, ex aa Tesalónica, 
jankßal ex uvaß atoßk ex kßatz 
u Kubßaal Tiixheß tukß kßatz u 
Kubßaal Jesucristo.
2 As ibßaßnil kuxh u Kubßaal 
Tiixheß tukß u Kubßaal Jesucristo 
tiß uvaß bßaßn etatin sevatzaj.

3 Vitzßin vatzik, ni qaqß 
taßntiixh te u Tiixheß setiß, tan aßeß 
bßaßn te Aak uvaß ech la kubßaneß 
setiß, tan niyakßin veßt u kßujlebßal 
ekßußleß as tukß u xoßniibßeß sexoßl.
4 Estißeß uvaß ni qoksa veßt eqßii 
xoßl unqßa qitzßin qatzikeß, uveß ni 
niman u Tiixheß tu unjoltu unqßa 
tenameß tan kßuxh nepalebße 
kßaxkßo, as kßujleßl ekßußl tiß Aak. 
As tul nekuy unqßa kßaxkßoeß uvaß 
nepalebße,
5 as aßeß u kßuchbßal tetzeß uvaß jik 
chit kat ibßan u Tiixheß tul kat 
taqß Aak etokebßal xoßl u tenameß 
uvaß at jaqß u tijleßm u Tiixheß. As 
tiß uvaß at veßt ok ex xoßl vitenam 

Aakeß, as estißeß uvaß nepalebßekat 
unqßa kßaxkßoeß.
6 As bßaßn te u Tiixheß uvaß la taqß 
Aak ichßexel te unqßa uxhchileß 
uvaß ni bßanon u vaßlexheß sete.
7 As bßaßn la ibßan te Aak uvaß 
la ißl veßt oß setukß vatz unqßa 
kßaxkßoeß, oß uvaß kßaxbßinal veßt 
oß. As aß la ibßaneß tul la ilpu veßt 
u tulebßal u Kubßaal Jesúseß tul 
uvaß la kuß chßußl Aak tu almikaß 
tukß viyakßileß as tukß unqßa ángel 
unpajte.
8 As la ul Aak tukß mam xamal 
tiß ul taqßat Aak ichßexel te unqßa 
uxhchileß uvaß yeß kat niman u 
Tiixheß. As yeß kat inima kam 
uvaß ni tal u bßaßnla yoleß tiß u 
Kubßaal Jesucristo.
9 As aß uxhchileß uveß la ul u 
kßaxkßoeß stiß, umaßl u kßaxkßo uvaß 
yeßl iyaßtebßal. Tan la eesal veßt 
el unqßa uxhchileß vatz u Kubßaal 
Jesúseß, as yeß la isakß veßteß tu 
uveß ni toksalkat iqßii Aak, as yeßl 
tokebßal tiß vinimla yakßil u Jesús
10 tu u qßiieß uvaß la ulkat Aak. 
As la oksal iqßii Aak tiß u nimla 
bßaßnileß uvaß kat ibßan Aak sqiß, 

Ikaßv ußuj
uvaß itzßibßa bßen

u Pablo

te unqßa aa Tesalónica
uvaß ni niman u Jesús

jankßal oß uvaß oß itenam Aak, 
tan nim talchu Aak. As la chit 
teqßo qaama stiß, oß uvaß oß niman 
tetz Aak setukß, tan kat enima 
u bßaßnla yoleß tiß vibßaßnil Aakeß 
uvaß kat qal sete.
11 Estißeß uvaß nu kunach Tiixh 
setiß sbßenemeen, aqßal uvaß la til 
Aak u bßaßneß uvaß nebßaneß. As 
la txuqßtxun veßt Aak tiß uvaß kat 
imolo ex Aak. As Aakeß la lochon 
ex tiß etzojpisat unqßa bßaßnileß 
uvaß netitzßa, tan tiß uvaß kßujleßl 
ekßußl tiß Aak.
12 As nu kunach Tiixh setiß, aqßal 
uvaß la oksal veßt iqßii u Kubßaal 
Jesucristoeß tiß unqßa bßaßneß uveß 
nebßaneß. As la oksal veßt eqßii 
taßn Aak unpajte tiß u bßaßnileß 
uveß kat ibßan u Tiixheß sqiß setukß 
taßn u Kubßaal Jesucristoeß tan aß 
vibßaßnil u Tiixheß kat ibßan sqiß 
setukß.

U tulebßal u Jesucristo
as tukß u tulebßal vibßooqßol 

unqßa bßanol vaßlexh

2  1 As la val sete, vitzßin 
vatzik, tiß u tulebßal u 

Kubßaal Jesucristo as tiß kukßulat 
veßt qibß tukß Aak,
2 tiß uvaß yeß la ejalpu etxumbßal 
taßn umaßtoj chusbßal uvaß la 
alpu sete tiß uvaß kat ilejlu veßt u 
qßiieß uvaß alel kan tiß u tulebßal 
u Kubßaal Jesucristoeß vatz u 
txßavaßeß unpajte. As sotzißk ekßußl 
staßn. As kßuxh la ul tal umaj 
uxhchil uvaß aß u Tiixhla Espíritu 
ni alon, as moj in ni alon, as moj 
in ni tzßibßan u yoleß sete chaj la 
taleß,
3 as etaqßak etibß maxtibßeloj te 
u uxhchileß. As vaßlexh kuxh 

veßt itxumbßal unqßa uxhchileß la 
ibßaneß tiß teesal iqßii u Tiixheß. 
As aßn la ul ikßuch veßt tibß u 
najeß uvaß ibßooqßol unqßa bßanol 
vaßlexheß uvaß alel veßt kan stiß 
uvaß la bßen tu kßaxkßo,
4 tan la ul teesa naj iqßii unqßa 
veeß skajayil uvaß tiixh vatz 
unqßa tenameß as tukß unqßa veeß 
ninach unqßa tenameß sivaatzil u 
Tiixheß. As naj la ul toksa veßt tibß 
tiixhil vatz unqßa tenameß.
5 As la etulsa sekßußl uvaß kat val 
kan sete tul uvaß atik in sexoßl.
6 As ootzimaleß setaßn abßil 
uveß ni majon ivatz u tulebßal 
vibßooqßol unqßa bßanol vaßlexheß. 
Estißeß uvaß lanal ilej veßt iqßii as 
aßn la ul veßteß,
7 tan niyakßin veßt u vaßlexhla 
txumbßaleß uvaß yeß ootzimalik 
sqaßn sbßaxa. Pet lanal eesal el 
umaßl uvaß xoßl unqßa tenameß 
u vaaß ni majon ivatz ibßooqßol 
unqßa bßanol vaßlexheß.
8 As aßn la ikßuch veßt tibß u 
bßanol vaßlexheß. As aß veßt u 
Kubßaal Jesúseß la yatzßon naj tukß 
umaßl u yol uvaß la tal Aak. As 
la sotzsal naj taßn vilitzßkabßan 
Aakeß tul la ul Aak unpajte.
9 As u bßanol vaßlexheß tan la ul 
ikßuch tibß naj tukß u tijleßm u 
Satanás. As nim talchu naj la 
ibßaneß, as la ibßan naj umaj u 
kßuchbßal tetz u tijleßmeß uvaß la 
teqßo taama unqßa uxhchileß staßn. 
As chulin yol kuxh naj la ibßaneß.
10 As tukß vitxumbßaleß uvaß 
vaßlexh kuxhtuß la imaxtibßekat 
unqßa uxhchileß uveß la bßen tu 
kßaxkßoeß, tan tiß uvaß kat tixva 
unqßa uxhchileß u jikla yoleß uvaß 
la qßalpun.

11 Estißeß uvaß la taqß tzan u 
Tiixheß umaßl u txumbßal uvaß 
xoßvebßal chittuß tiß unqßa tenameß. 
As la maxtibßel unqßa tenameß 
staßn, tan aß veßt u chuli yoleß la 
inima unqßa tenameß.
12 Estißeß uvaß ech ibßen veßt unqßa 
tenameß tu u kßaxkßoeß, jankßal uvaß 
yeß kat niman u jikla yoleß. Pet aal 
kat chiibß tiß ibßanat u vaßlexheß.

Ni taqß u Pablo
taßntiixh te u Tiixh

tiß uvaß kat itxaa Aak unqßa 
aa Tesalónica tiß isotz ipaav
13 Pet ech koj oß, vitzßin vatzik, 

tan aal la qaqß taßntiixh te u 
Tiixheß setiß bßenameen, ex uvaß 
xoßn ex te u Kubßaal Jesúseß, 
tan tiß uvaß kat itxaa ex Aak xeß 
qßiisaj tiß eqßalpul vatz vepaaveß 
tul kat ekßujbßaß ekßußl tiß u jikla 
yoleß. As tukß u Tiixhla Espíritu 
kat itxaakat ex Aak
14 tiß isotzsal epaav tul kat qal u 
bßaßnla yoleß sete tiß uvaß la oksal 
eqßii echeß toksal iqßii u Kubßaal 
Jesucristo.
15 Estißeß ni val sete, vitzßin 
vatzik, echabßataj ekßujbßaßt ekßußl. 
As yeß la eyaßsa enimat unqßa 
chusbßaleß uvaß kat kuchus kan 
sete, as moj unqßa yoleß uvaß kat 
kutzßibßa bßen sete, as enimataj.

16 Tan xoßn chit oß te u Kubßaal 
Jesucristo tukß u Kubßaal Tiixheß. 
As kat toksa Aak u chiibßichileß 
tu u qaanxelaleß uvaß yeßl 
iyaßtebßal. As tiß vibßaßnil Aakeß 
ootzimal sqaßn uvaß la ibßan Aak 
kam uvaß alel kan sqiß taßn Aak.
17 As Aakeß la yakßinsan etaama. 
As Aakeß la lochon ex tiß ebßanat 
u bßaßneß as tiß etalataß.

Ni tal u Pablo uvaß aß
viyol u Tiixheß la oksal iqßii

3  1 Vitzßin vatzik, enachtaj 
Tiixh sqiß, aqßal uvaß la pax 

veßt viyol u Kubßaal Jesúseß tulaj 
unqßa tenameß. As la oksal veßt 
iqßii, echeß uvaß kat ibßan sexoßl.
2 As enachtaj Tiixh sqiß, aqßal 
uvaß la eesal el tzan oß vatz unqßa 
bßanol vaßlexheß tukß unqßa bßanol 
txßißla aamaileß tan jit chit kajayil 
unqßa uxhchileß uvaß ni niman u 
chusbßaleß uvaß tetz u Tiixheß.
3 As jik chiteß u Kubßaal 
Jesúseß. As Aakeß la yakßinsan 
vetaanxelaleß. As la ikol ex Aak 
vatz u vaßlexheß.
4 As kßujleßl kukßußl setiß, tan tiß 
uvaß at veßt ok ex kßatz u Kubßaal 
Jesúseß. As ootzimaleß sqaßn uvaß 
nebßaneß kam uveß kat qal sete. As 
echat kuxh tuk ebßaneß tiß ibßeneß.
5 As aß u Kubßaal Jesúseß la 
yakßinsan vetaanxelaleß, tan tiß 
uvaß xoßn veßt ex te u Tiixheß as 
xoßn veßt u Tiixheß sete. As la 
iyakßinsa veßt Aak vetaanxelaleß, 
aqßal uvaß la ekuy u kßaxkßoeß 
echeß uvaß kat ibßan u Cristo tan 
kat ikuy Aak u kßaxkßoeß.

Ni tal u Pablo
uvaß yeß la iyaßsa 

unqßa niman tetz u Jesús 
ibßanat u aqßoneß

6 As tukß vibßii u Kubßaal 
Jesucristo tuk qal bßen sete 
uvaß la eteesa etibß kßatz unqßa 
qitzßin qatzikeß uveß vaßlexh kuxh 
vitxumbßaleß. As yeß nibßaneß kam 
uvaß kat kuchus kan sete.

7 As ootzimaleß setaßn uvaß 
bßaßneß uvaß ech la ebßaneß echeß 

2 TESALONICENSES 2 ,  3

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



522

uvaß nik kubßan sexoßl, tan yeßl 
oß uvaß vaßlexh koj qatineß tukß u 
kutxumbßaleß kat kubßan sexoßl.
8 As yeßl oß uvaß kat kuxh koj 
txßaßn oß tul yeß kat kuchooa. Pet 
kat aqßonvu oß sqßiil aqßbßal tukß 
koolichil, tan aß nik qaleß uvaß yeß 
la qaqß etaqßon tiß etaqßat kutxßix.
9 As yeßle uvaß yeß koj la uch 
etaqßat qechbßubßal. Pet aß nik 
qaleß uvaß la ebßan etetz echeß 
uveß nik kubßaneß. As estißeß kat 
aqßonvu oß sexoßl.
10 As tul uvaß atik oß sexoßl, as 
kat kukßujbßaß kan umaßl u yol 
uvaß ech ni tal ileß: «Asoj at umaj 
uxhchil uvaß yeß nisaß aqßon, as 
yeßl itxßix la aqßpi.»
11 As ni qabßi yol uvaß at uxhchil 
sexoßl uvaß vaßlexh kuxh tatineß 
tukß vitxumbßaleß. As yeß ni 
taqßonveß. Pet nu kuxh toksa tibß 
xoßl unqßa uxhchileß tiß unqßa yoleß 
uvaß yeßl tetz stiß.
12 As abßil uveß ech nibßaneß as 
tukß vibßii u Kubßaal Jesucristo 
ni qalkat bßen tiß kubßeyat ste 
uvaß la aqßonvi tijikil tiß itxßakat 
ijaßmil vitxßixeß.

13 As yeß la yaß ex, vitzßin vatzik, 
tiß ebßanat u bßaßneß.

14 Pet asoj at umaj uxhchil 
uvaß yeß la niman uveß ni qal 
bßen tu ußujeß, as la etal xoßl 
unqßa qitzßin qatzikeß. As yeß la 
uch emolot etibß stukß, aqßal 
uvaß la chßixvu veßteß tiß uveß 
nibßaneß.
15 As chßoßnißk etaama stiß, pet la 
ebßeya ste tan titzßin etatzik etibß 
stukß kßatz u Kubßaaleß.

Nitzojpu veßt iyolon u Pablo 
te unqßa aa Tesalónica

16 As aß u Kubßaal Jesúseß ni 
bßanon uvaß bßaßn etatin sevatzaj. 
As Aakeß la aqßon sete tiß chit 
ibßeneß. As Aakeß la kaa veßt 
sexoßl sekajayil.

17 As ineß in Pablo nuntzßibßa 
bßen unqßa yoleß sete tukß unqßabß 
tiß unqßiilat bßen ex. As aß 
kßuchbßal tetzeß uvaß in tzßibßan 
bßen tetz sete, tan ech untzßibßeß 
tul nuntzßibßeß.
18 As aß vibßaßnil u Kubßaal 
Jesucristo la kaa veßt setißaj 
sekajayil. An chiteß. 

Ni taqß bßen u Pablo itzii

1  1 Ineß in Pablo uvaß apóstol 
tetz u Jesucristo. As chajel 

in taßn u Kubßaal Tiixheß, tukß 
u qßalpun qetzeß uvaß Kubßaal 
Jesucristo, as kßujleßl chit kukßußl 
stiß.
2 As tuk untzßibßa bßen umaßl u 
ußuj see, Timoteo, tan ech chit 
axheß echeß umaj unkßaol, tan 
umaßl kuxh u kßujlebßal kukßußleß. 
As aß u Kubßaal Tiixheß tukß u 
Kubßaal Jesucristo la aqßon 
vibßaßnileß see. As la itxum Aak 
avatz. As Aak ni bßanon uvaß 
bßaßn etatin sevatzaj.

Ni tal u Pablo
itxumbßal u Timoteo

3 As echat la abßaneß echeß uvaß 
kat val kan see tul uvaß kat vaqß 
kan axh tu u Éfeso, tul uvaß kat 
bßen in tu u Macedonia. As la 
abßeya te kaßl unqßa uxhchileß 
uvaß yeß la ichus chajnaj unqßa 
vaßlexhla chusbßaleß.
4 As yeß la bßen iviß unqßa qitzßin 
qatzikeß tiß unqßa yoleß uvaß 
cheenal kuxhtuß, echeß unqßa 
yoleß uveß ni talpu tiß unqßa qßesla 
ibßaaleß, tan yeß niyaß tiß talpeß. As 

aß unqßa yoleß ni eqßon ok u yaaibßeß 
xoßl unqßa qitzßin qatzikeß. As yeß 
nichee veßt itxumbßal tiß viyol u 
Tiixheß. Estißeß nunnachonsa bßen 
see tiß u yoleß uvaß kat val kan see.
5 As aß ni tokkat u yoleß uvaß ni 
val see uvaß la ixoßni tibß unqßa 
qitzßin qatzikeß svatzaj, tan 
josqßimal veßt u taanxelaleß. As 
jik veßt vitxumbßaleß. As jik chit 
kßujleßl ikßußl tiß u Tiixheß.

6 As at uxhchil tzitziß uvaß kat 
tzßejxik veßt kan tiß unqßa bßaßnla 
txumbßaleß uveß ni val see. As kat 
inima unqßa yoleß uvaß yeßxhkam 
la txakon stiß.
7 As kßuxh nisaß chajnaj toksat 
tibß chusulil tiß u tzaqßiteß uvaß 
tzßibßamal kan, as ni koj ipal 
chajnaj stuul uvaß kam isuuchil 
unqßa yoleß uvaß nichuseß. As tul 
yeß niyaßsa chajnaj ichusuneß.

8 Pet ech koj oß, tan ootzimal 
sqaßn uvaß bßaßneß unqßa itzaqßit 
u Kubßaal Tiixheß, asoj la 
kutxakonsa tijikil tul la kuchuseß,
9 tan ootzimal sqaßn uvaß jit aß 
la txakonsalkat unqßa itzaqßit 
u Tiixheß tiß ibßekßax unqßa 
uxhchileß uveß jik chit itxumbßal 
vatz u Kubßaal Tiixheß. Pet aß 
la txakonkat tiß ibßekßax unqßa 

U bßaxa ußuj
uvaß itzßibßa bßen

u Pablo

te u Timoteo

paasanibßeß tukß unqßa paasan 
tziieß, as unqßa aapaaveß, unqßa 
uxhchileß uvaß yeß nixoßva Tiixh 
as yeßl Tiixh viß taama, unqßa 
yatzßol ibßaaleß as unqßa yatzßol 
itxutxeß tukß unjoltu unqßa yatzßol 
aamaeß,
10 tukß unqßa uxhchileß uvaß ni 
paavin tukß umaj abßil uvaß jit 
tixqel, tukß unqßa najeß uvaß ni 
teqßo tibß tukß umaßt naj, as unqßa 
elqßan xaoleß, unqßa chulin yoleß, 
as tukß unqßa uxhchileß uvaß yeß 
ni niman unqßa bßaßnla chusbßaleß.
11 As nikßul tibß unqßa chusbßaleß 
tukß u achvebßalla bßaßnla yoleß 
tetz u Tiixheß uveß ni qoksa iqßii, 
as aß u bßaßnla yoleß uvaß kßujleßl 
in stiß tiß talpeß.

12 As ni vaqß taßntiixh te u 
Kubßaal Jesucristo uvaß kat 
yakßinsan u vaanxelaleß, tan 
kßujlebßal kßußl in vatz Aak. Estißeß 
kat toksa in Aak tiß ipaxsal u 
bßaßnla yoleß,
13 kßuxh vaßlen vuntxumbßaleß 
nikat unbßan bßaxa, tan nikat 
veesa iqßii u Kubßaal Jesús. As 
nikat untilu unqßa niman tetz 
Aakeß. As nikat unkßaxbßisa 
unpajte. As kat itxum Aak 
unvatz, tan tiß uvaß yeß nikat 
unpal stuul. As yeßxnik unnima u 
Kubßaal Jesús.
14 As yeß saach vibßaßnil u Kubßaal 
Jesús kat taqß veßt tzan sviß. As 
Aak kat aqßon sve tiß uvaß kat 
unkßujbßaß unkßußl tiß u Kubßaal 
Jesús, tan xoßn veßt in te Aak.
15 As jikla yol chiteß u yoleß uveß 
ni valeß. As kunimataj skukajayil, 
tan kat ul u Kubßaal Jesucristo 
vatz u txßavaßeß tiß isotzsat Aak 
kupaav, oß uvaß oß aapaav. As 

ech kat ibßan Aakeß sve, tan yeß 
la lejon ipaav umaßtoj uxhchil tiß 
vunpaaveß.
16 As estißeß kat itxum u Kubßaal 
Jesucristo unvatz tiß ikßuchat 
Aak uvaß nim taama Aak sviß, 
kßuxh yeß kat lejon ipaav umaßtoj 
uxhchil tiß vunpaaveß. As 
nitxakonsa in Aak tiß ikßuchat 
Aak vibßaßnileß cheel sevatz as 
vatz unqßa uxhchileß uvaß la 
niman Aak tiß uvaß at itiichajil 
kßatz Aak la ibßaneß.
17 As qoksataj iqßii u Kubßaal 
Tiixheß uvaß yeßl iyaßtebßal. As 
kunachtaj Aak, tan taßn Aakeß u 
qijlenaaleß tiß chit ibßeneß, kßuxh 
yeß naßl Aak sukuvatz. An chiteß.

18 As ech axheß, Timoteo, echeß 
umaj unkßaol. As ni vulsa u yoleß 
sakßußl uvaß kat val see, aqßal uvaß 
ech la abßaneß tiß achusuneß echeß 
nibßan umaj sol tiß tok vatz umaj 
chßaßo, tan ech vaaqßoneß uvaß 
alel see taßn unqßa qßajsan tetz 
viyol u Tiixheß bßaxa.
19 As la achabßa aatin tiß u 
kßujlebßal akßußleß tiß u Kubßaal 
Jesús as tiß abßanat u bßaßneß, 
aqßal uvaß yeßl umaj vaßlexh 
la titzßa vatxumbßaleß, tan at 
uxhchil kat aqßon kan u bßaßneß. 
As ech kat ibßan u kßujlebßal 
ikßußleß echeß umaj barco uvaß kat 
bßen xeß u mar
20 as echeß uvaß kat ibßan u 
Himeneo tukß u Alejandro. Estißeß 
kat vaqßkat kan chajnaj tiqßabß 
u Satanás tiß uvaß la ibßan u 
Satanás te chajnaj kam uvaß ni 
tal taama tiß chajnaj, aqßal uvaß la 
pal veßt chajnaj stuul uvaß yeß la 
uch teesat chajnaj iqßii u Kubßaal 
Tiixheß.

Ni tal u Pablo txumbßal 
tiß u nachbßal Tiixh

2  1 As nunbßeya bßen see tiß 
uvaß la chit inach unqßa 

qitzßin qatzikeß Tiixh tiß unqßa 
tenameß skajayil. As la ijaj 
bßaßnil te u Tiixheß stiß. As la taqß 
taßntiixh te Aak stiß unpajte.
2 As la inach Tiixh tiß unqßa 
ijlenaaleß tukß unjoltu unqßa 
uxhchileß uvaß at tijleßm, aqßal 
uvaß bßaßn qatin tukß chajnaj la 
ibßan vatz u txßavaßeß, tan jik chit 
nu kuxoßva u Tiixheß,
3 tan aßeß bßaßn vatz u Tiixheß, tan 
Aakeß u qßalpun qetzeß.
4 As aß nisaß Aak uvaß la qßalpul 
unqßa tenameß skajayil vatz 
vipaaveß, as la tootzi veßt u jikla 
yoleß.
5 Tan umaßl kuxheß u Tiixheß ati. 
As umaßl kuxh u uxhchileß ati 
uveß at kuß xoßl u tenameß tukß 
u Tiixheß. As aßeß u Jesucristo, 
VIKßAOL U NAJEß.
6 As kat ul taqß tibß Aak kamoj 
sqiß tiß ichooat u kupaaveß 
skukajayil. As nipaxsal isuuchil 
u yoleß tiß Aak cheel, tan kßujlu 
veßt kan taßn u Tiixheß uvaß ech la 
ibßaneß.
7 As estißeß kßujlu veßt kan in 
apóstol tiß talax u yoleß tiß u 
Jesús xoßl unqßa tenameß as tiß 
ichusax unqßa tenameß uveß jit 
tiaal Israel tiß uvaß la ikßujbßaß 
ikßußl tiß Aak as tiß u jikla yoleß 
unpajte. (As jik chiteß u yoleß uvaß 
ni valeß. As echeß chuli yol koj 
nunbßaneß.)

8 Estißeß uvaß nunbßeya see 
tiß uvaß la inach unqßa najeß u 
Tiixheß tulaj unqßa atinbßaleß 

skajayil. As jik chit itxumbßal la 
ibßan vatz Aak, aqßal uvaß la uch 
taqßat jeß iqßabß tul uvaß la inach 
Tiixh. As yeßl itxßißtzißl chajnaj tiß 
vimooleß. As yeß la iyaa tibß tukß 
vimooleß unpajte.
9 As echat kuxh unqßa ixojeß, 
tan jik chit la ivej tibß chaßma 
tukß u toksaßmeß. Pet jit tukß uveß 
xoßvebßal chit tiloneß uvaß jeßnal 
ijaßmil. As yeßxhkam kuxh la 
tulbße chaßma u xißl ivißeß. Pet jik 
chit la ixee chaßma. As yeß la taqß 
kuß chaßma unqßa kueentaxheß 
squl uvaß jeßnajlu chit ijaßmil. As 
yeß la ijeßsa tibß chaßma tukß u 
toksaßmeß. Pet jik chit la ivej tibß 
chaßma.
10 As aß ivaatzil u vejiibßeß uvaß 
bßaßn itxumbßal chaßma la ibßaneß, 
tan ech itxumbßal unqßa ixojeß la 
ibßaneß uvaß ni niman u Tiixheß.
11 As tul la imol tibß unqßa qitzßin 
qatzikeß, as la tabßi unqßa ixojeß 
isuuchil u chusbßaleß. As jit kuxh 
yol la ibßan chaßma svatzaj. Pet la 
ixoßva chaßma u chusbßaleß,
12 tan yeß la ibßan sve uvaß aß 
unqßa ixojeß la chusun unqßa najeß. 
As mitaßn la uch ibßekßat chaßma 
unqßa najeß. Pet la kuxh mox tabßi 
chaßma u yoleß,
13 tan bßaxel kat icheesa u Tiixheß 
u Adán. As aßn kat icheesa veßt 
Aak u Eva.
14 As jit u Adán bßaxel kat taqß 
tibß maxtibßeloj. Pet aß u ixojeß 
bßaxel kat taqß tibß maxtibßeloj 
taßn u Satanás. As tul maßt 
imaxtibßel ixoj, as paasan tzii 
veßt ixoj kat ibßana.
15 Pet ech koj unqßa ixojeß cheel, 
tan asoj jik itxumbßal chaßma 
la ibßaneß tiß tilat unqßa taleß, as 

1 TIMOTEO 2

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



526

yeßl unqßa kßaxkßoeß la ipalebße 
chaßma echeß uvaß kat ipalebße 
u Eva. As la ichabßa chaßma 
ikßujbßaßt ikßußl tiß u Tiixheß. As la 
ixoßni chaßma Aak. As yeß la ijeßsa 
tibß chaßma. Pet jikla aama chit 
chaßma la ibßaneß.

Kam itxumbßal unqßa 
iqßesal unqßa niman tetz 

u Jesús la ibßaneß

3  1 As jikla yol chiteß u yoleß 
uvaß tuk val see. Tan abßil 

uvaß nisaß uvaß la ok qßesalil xoßl 
unqßa qitzßin qatzikeß, as bßaßn u 
aqßoneß uvaß nisaß ibßanataß.
2 As techal chit la ibßaneß uvaß 
yeßl umaj vaßlexhla yol la alpu 
stiß uvaß la ok sqßesalil. As jik chit 
la til tibß tukß u tixqeleß. As jik 
itxumbßal la ibßaneß, tan la pal 
stuul kam uvaß nibßaneß. As la 
til jeß tibß. As la titzßa sbßaßn kam 
uvaß la ibßaneß. As la taqß ivatbßal 
unqßa qitzßin qatzikeß. As bßaßn 
ichusuneß la ibßaneß.
3 As jit qßabßaßmvil. As jit chukul 
chßaßo. As yeß la isubß imool tiß 
itxßakat ipuaj. As jit u puajeß la 
bßen iviß stiß. Pet bßaßnla aama 
chittuß. As mutxkin aama la 
ibßan vatz unqßa imooleß.
4 As la til isuuchil unqßa tatineß 
sbßaßn tu kabßal. As niman yol 
unqßa italaj intxaßeß la ibßaneß. As 
jik chit itxumbßal.
5 Tan asoj yeß la til isuuchil 
unqßa tatineß sbßaßn tikabßal, as 
aß kol chit la itxßol tilat isuuchil 
unqßa qitzßin qatzikeß qßa tu 
tostiixheß.
6 As yeß la ibßaneß uvaß la ok 
umaj naj uvaß aßn oknajle tiqßabß 
u Kubßaaleß, tan la kuxh ijeßsa tibß 

najeß vatz unqßa qitzßin qatzikeß. 
As eela ichee ipaav naj tukß u 
txßißlanajeß.
7 As aal chit bßaßneß uvaß bßaßn 
itxumbßal la ibßan vatz unqßa 
tenameß, aqßal uvaß yeß la eesal 
iqßii. As yeß la kuß tiqßabß u 
txßißlanajeß.

Kam itxumbßal unqßa 
lochol tetz viqßesal unqßa 

niman tetz u Jesús
8 Echat la ibßan unqßa najeß uvaß 

la ok veßt lochonaalil xoßl unqßa 
qitzßin qatzikeß, tan jik chit la 
yoloni. As jit kaßvatzul itxumbßal 
la ibßaneß. As jit qßabßaßmvil. As 
yeß la isubß imool tiß itxßakat ipuaj.
9 As la inima unqßa jikla 
chusbßaleß uvaß kat ikßuch u 
Tiixheß sqe. As la ibßan u bßaßneß, 
aqßal uvaß yeßl umaj vaßlexh la 
titzßa vitxumbßaleß.
10 As lanal ilax itxumbßal bßaxa, 
as aßn la uch tokeß lochonaalil, 
asoj yeßl umaj vaßlexhla yol ni 
tabßil stiß.
11 As echat la ibßan unqßa ixojeß 
uvaß la ok lochonaalil xoßl unqßa 
qitzßin qatzikeß. As jik chit la 
yoloni. As jit aayol la ibßaneß. Pet 
kßujlebßal chit kßußl. As jik chit 
itxumbßal chaßma la ibßaneß.
12 As abßil uvaß at tijleßm xoßl 
unqßa qitzßin qatzikeß as umaßl 
kuxh tixqel la ibßaneß. As jik chit 
la til isuuchil unqßa meßal ikßaoleß 
tikabßal,
13 tan asoj jik chit itxumbßal 
tul la ibßan u aqßoneß xoßl unqßa 
qitzßin qatzikeß, as la oksal veßt 
iqßii. As yeß la xoßvi tiß talat 
isuuchil uvaß kßujleßl ikßußl tiß u 
Jesucristo.

Isuuchil u jikla yol uvaß alel 
te u Pablo taßn u Tiixh

14 As aß ni valeß uvaß yeß la 
bßalaxtu veßt in tiß unqßelut axh. 
As nuntzßibßa bßen unqßa yoleß see,
15 tan echeß uvaß jit kuxh nim la 
bßalaxtu veßt in tiß vooneß, as at 
veßt unqßa txumbßaleß sakßußl uvaß 
la atxakonsa xoßl unqßa qitzßin 
qatzikeß uvaß txaael taßn u islich 
Tiixheß, tan oßeß uvaß txaael oß 
taßn Aak tiß qaqßat iyakßil u jikla 
yoleß as tiß kumajat el ivatz unqßa 
chulin yoleß.
16 As ootzimaleß sqaßn uvaß nimla 
yol u yoleß uvaß kat ikßuch Aak 
sqe tiß kunachat Aak, tan ech ni 
tal u yol ileß:

As kat ok Aak echeß naj tiß ul 
ikßuchat tibß sukuvatz.

As an chit u Tiixhla Espíritu 
kat kßuchun uvaß Tiixh u 
Jesús.

As kat til kuß tzan unqßa 
ángel u nimla bßaßnileß uvaß 
kat ibßan Aak sqiß.

As kat paxsal veßt u yoleß tiß 
Aak xoßl unqßa tenameß uvaß 
jit tiaal Israel.

As kat kßujebß veßt ikßußl unqßa 
tenameß tiß Aak.

As kat jeß veßt Aak tu almikaß 
tiß toksal iqßii Aak, tißk u 
yoleß.

Unqßa chusbßal uvaß nik 
ichus unqßa chulin yoleß

4  1 Pet alel kan taßn u Tiixhla 
Espíritu uvaß at uxhchil la 

ijalpu vitxumbßaleß tiß inimat 
unqßa jikla yoleß tu vimoxtebßal 
unqßa qßiieß. As aßeß uvaß at veßt 
oß stuul cheel. Tan ninima veßt 

unqßa uxhchileß unqßa ichusbßal 
unqßa subßuleß uvaß la eesan 
vitxumbßaleß tu bßey
2 taßn unqßa chulin yoleß uvaß 
kaßvatz kuxhtuß. As yeß nibßen ste 
uvaß vaßlexh kuxh vitxumbßaleß 
nibßaneß.
3 As ni tal unqßa chulin yoleß uvaß 
yeß la uch teqßot tibß unqßa najeß 
tukß umaj ixoj. As at echbßubßal 
uvaß yeß la uch techbßuleß uveß ni 
taleß. As Tiixh kat aqßon unqßa 
echbßubßaleß sqe, aqßal uvaß la 
qaqß taßntiixh te Aak stiß. As la 
qechbßu, jankßal oß uvaß oß niman 
tetz Aak uvaß ootzimal isuuchil 
viyol Aakeß sqaßn,
4 tan kajayil unqßa echbßubßaleß 
uvaß kat icheesa Aak as bßaßneß 
uvaß la qechbßu. As yeß la uch 
qixvataß. Pet aal la qaqß taßntiixh 
te u Tiixheß stiß. As la qechbßu,
5 tan ni tal viyol Aakeß uvaß qetz 
unqßa echbßubßaleß skajayil. As la 
qaqß taßntiixh te u Tiixheß stiß.

Ni tal u Pablo itxumbßal 
u Timoteo

6 Tan asoj lachus unqßa yoleß 
uvaß ni val see te unqßa qitzßin 
qatzikeß, as axh umaßl u bßaßnla 
lochonaal kßatz u Jesucristo la 
ibßaneß. As la iyakßinsa axh u 
chusbßaleß taßn unqßa jikla yoleß 
tukß unqßa jikla chusbßaleß uveß 
nimamal aßn.
7 As yeß la anima unqßa yoleß uvaß 
cheenal kuxhtuß, tan yeßl kuxh 
itxaßkeß. Pet yaßlu eebß tiß abßanat 
u bßaßneß vatz u Tiixheß,
8 tan echeß nibßan umaj uxhchil 
tiß iyakßinsal vichißoleß tul ni 
toojeßleß, as bßaßn ni tex ibßan te 
vichißoleß. As ech achusat eebß tiß 

ibßanax u bßaßneß vatz u Tiixheß, 
tan nimal u bßaßnileß alel kan 
see tetz vatiichajileß tzitzaß vatz 
u txßavaßeß. As echat la ibßan 
vatiichajileß kßatz u Tiixheß tiß 
ibßeneß.
9 As jik chit u yoleß ni val see. As 
bßaßneß uvaß la kunima.
10 As estißeß ni qaqß yakßil tiß u 
qaqßoneß. As nu kupalebße kßaxkßo, 
tan kßujleßl chit kukßußl tiß u islich 
Tiixheß uvaß ni qßalpun unqßa 
tenameß skajayil, as bßaxel oß uvaß 
niman tetz u Jesús.

11 As aß u yoleß uvaß la aal te 
unqßa qitzßin qatzikeß tiß uvaß la 
inima. As lachus ste unpajte.
12 As aß u bßaßnla txumbßaleß la 
akßuch vatz unqßa qitzßin qatzikeß 
tiß ayoloneß as tiß abßanat u bßaßneß, 
tan tiß uvaß kßujleßl akßußl tiß u 
Tiixheß, as xoßn Aak see, as jik 
veßt axh vatz Aak. As yeßxhebßil 
la eesan aqßii tiß uvaß txulnal axh.
13 As tul uvaß yeßxnaj oon in, as 
la ooksa aama tiß asikßlet viyol u 
Tiixheß xoßl unqßa qitzßin qatzikeß. 
As la ooksa xeß taama unqßa 
qitzßin qatzikeß tiß inimat unqßa 
bßaßnla yoleß. As la aal isuuchil 
unqßa yoleß ste unpajte.
14 As yeß la ayaßsa eelat isuuchil 
u eejleßmeß uvaß aqßel see taßn 
u Tiixhla Espíritu tul uvaß kat 
taqß jeß unqßa iqßesal unqßa qitzßin 
qatzikeß iqßabß seeß tul kat inach 
Tiixh.
15 As ooksa aama tiß abßanat 
unqßa veeß ni val see. As yeß la 
ayaßsa abßanataß. As la ilpi uvaß 
aal iyakßin aama tiß u Tiixheß.
16 La eel eebß tiß abßanat u bßaßneß 
as tiß achusat u jikla yoleß. As 
yeß la eesa eebß skßatz, tan asoj 

ech la abßaneß echeß uveß ni val 
see, as jit kuxh axh la qßalpu axh 
tiß animat unqßa yoleß. Pet antu 
unqßa qitzßin qatzikeß la qßalpi 
uvaß la niman u yoleß.

Ni tal u Pablo uvaß kam 
itxumbßal u Timoteo la ibßan 
xoßl unqßa niman tetz u Jesús

5  1 As yeß la ayaa umaj qßesla 
aama. Pet jik chit la abßeya 

ste echeß abßeyat te abßaal. As 
echat la abßan te unqßa chelem 
najeß. As ech abßeyat ste echeß 
abßeyat te umaj eetzßin aatzik.
2 Asoj la abßeya te umaj qßesla 
ixoj, as ech abßeyat ste echeß 
abßeyat te atxutx. Asoj la abßeya 
te umaj qßopo ixoj as ech abßeyat 
ste echeß abßeyat te aanabß. As 
tukß chit ijikil la abßaneß.

3 Asoj at txakay ixoj sexoßl uvaß 
yeßxhebßil ni lochon, as la aal te 
unqßa qitzßin qatzikeß tiß ilochax 
chaßma.
4 Pet asoj at tal u txakay ixojeß 
pet moj tii ixoj, as aßeß la alax 
ste uvaß la tijoßxi tilat vitxutxeß 
tukß u qßesla itxutxeß, tan tijoßx 
chit unqßa meßal kßaoleß uvaß la til 
ibßaal tukß itxutx moj qßesla ibßaal 
tukß qßesla itxutx, tan ech ni bßan 
u meßal kßaoleß uvaß atoßk taama 
tiß nachat u Tiixheß. As aßeß bßaßn 
vatz u Tiixheß.
5 Asoj at umaj txakay ixoj uvaß 
yeßl chit umaj tal ati as tul 
kßujleßl chit ikßußl tiß u Tiixheß, as 
ni tok ilil tiß ijajat bßaßnil te u 
Tiixheß sqßiil aqßbßal tiß inachat 
Tiixh.
6 Pet ech koj u txakay ixojeß 
uvaß aß kuxh u tachaßv vichißoleß 
nibßaneß. As kßuxh at itiichajil 

vatz u txßavaßeß, pet yeßl itiichajil 
at kßatz u Tiixheß.
7 As la aal unqßa yoleß te unqßa 
qitzßin qatzikeß unpajte, aqßal uvaß 
yeßl umaj yol la alpu stiß,
8 tan asoj yeß la tijoßxi unqßa 
qitzßin qatzikeß vitxutxeß tukß 
unqßa qßesla itxutxeß as tukß unqßa 
tatineß skajayil, as aß nikßuchkateß 
uvaß yeß nimamal u jikla yoleß 
staßn. As at veßt pal vipaaveß 
tiß unqßa uxhchileß uvaß yeß ni 
niman u Tiixheß.

9 As unqßa txakay ixojeß uvaß 
maßt ibßanat oxkßalal iyaabß as aßeß 
la uch tok vibßiieß xoßl unqßa ixojeß 
uvaß la lochpi taßn unqßa qitzßin 
qatzikeß, asoj jik chit itxumbßal 
kat ibßan tukß vitzumeleß.
10 As ootzimal taßn unqßa uxhchileß 
uvaß bßaßn nibßan chaßma, tan jik 
kat ichßiisa chaßma unqßa taleß. As 
kat iloch chaßma vimooleß, tan kat 
taqß ivatbßal unqßa qitzßin qatzikeß 
uvaß tzaanaj tzißaßn. As kat taqß 
chaßma txßaabßal tiß toj unqßa qitzßin 
qatzikeß. As kat iloch chaßma unqßa 
uxhchileß uvaß txumlebßal chit 
tatineß, tan kat ibßan u bßaßneß te 
unqßa imooleß skajayil.
11 Pet ech koj unqßa txakay ixojeß 
uvaß txultele, tan yeß la ok vibßii 
chaßmaeß xoßl unqßa ixojeß uvaß 
la lochpi, tan kamal aß kuxh la 
ibßan chaßma kam uvaß la tal 
taama chaßma. As la xeßt teesa 
tibß chaßma kßatz u Cristo, tan la 
ok xeß taama chaßma tiß ichukat 
itzumel unpajte.
12 As la ok veßt chaßma paasan 
tziil, tiß uvaß maßt talat chaßma 
inimal u Jesús.
13 As at chaßma yeß isaß aqßon. Pet 
xaavil kuxh chaßma, tan la kuxh 

ok chaßma tulaj ikabßal unqßa 
imooleß, tiß bßen icheesat ok yol. 
As aß kuxh unqßa yoleß la iyol 
chaßma uvaß yeß nitxakoneß.
14 Estißeß ni val see uvaß la teqßo 
tibß unqßa txakay ixojeß uvaß 
txultele tukß itzumel. As tul la 
alan veßt chaßma. As la ichßiisa 
chaßma unqßa taleß. As la til 
chaßma isuuchil unqßa tatineß 
tikabßal, aqßal uvaß yeß la taqß 
chaßma tokebßal u txßißlanajeß tiß 
teesal iqßii chaßma.
15 Tan at chaßma uvaß kat ijalpu 
itxumbßal tiß ibßanat uveß ni tal u 
Satanás ste.
16 As la aal te unqßa qitzßin 
qatzikeß, kßuxh ixoj as kßuxh 
naj, uvaß techal la tijoßxi tilat 
vitxutxeß tukß u qßesla itxutxeß 
uvaß txakay, aqßal uvaß yeß la 
tijoßxi unqßa qitzßin qatzikeß tilat 
chaßma. As la tijoßxi unqßa qitzßin 
qatzikeß unqßa txakay ixojeß uvaß 
yeßl lochol tetz ati.

17 As bßaßneß uvaß nim chit la 
oksalkat iqßii unqßa uxhchileß uvaß 
atoßk sqßesalil xoßl unqßa qitzßin 
qatzikeß. As la aqßax vijaßmileß 
ste, asoj bßaßn u taqßoneß nibßaneß, 
echeß unqßa uxhchileß uvaß ni 
paxsan viyol u Tiixheß tukß unqßa 
uxhchileß uvaß ni chusuneß, tan 
aßeß uvaß la ikßul vijaßmileß,
18 tan ech ni tal viyol u Tiixh ileß:

Ooksak u sameß viß ijuß u 
vaakaxheß tul uvaß nipachß 
txoo u trigo tiß teesal tuul, 
taqß u yoleß ni taleß.

As echat ni tal umaßt u yol ileß:
La chit aqßax vijaßmil u 

aqßonvileß ste skajayil tiß u 
aqßoneß uveß nibßaneß, taqß u 
yoleß ni taleß.

19 As yeß la bßen aviß tiß umaj 
yol uvaß la alpu tiß umaj iqßesal 
unqßa qitzßin qatzikeß, asoj umaßl 
kuxh uxhchil la alon. Pet asoj 
kaßvaßl moj oxvaßl la alon yol stiß 
see, as aßn la anima u yoleß.

20 Asoj at uxhchil uvaß yeß la 
iyaßsa ipaavineß tul maßt aalat 
isuuchil ste, as aßn la aal veßt 
vipaaveß ste xoßl unqßa qitzßin 
qatzikeß, aqßal uvaß la xoßv kaßt 
unqßa uxhchileß tiß ipaavineß.

21 As vatz u Tiixheß as vatz u 
Kubßaal Jesucristo as vatz unqßa 
ángel uvaß txaael taßn Aak tuk 
valkat see uvaß techal la anima 
unqßa yoleß uvaß ni val see. As 
yeß la ajatx ivatz unqßa qitzßin 
qatzikeß. Pet eela kuxh ivatz 
skajayil la abßaneß.

22 As yeß la oojela eebß tiß 
aaqßat jeß aqßabß tiß umaj qitzßin 
qatzik tiß ooksat sqßesalil, tan 
potzanißk axh kßatz ipaav umaj 
uxhchil. As la eel jeß eebß, aqßal 
uvaß yeßl umaj apaav la cheei.

23 As jit kuxh u aßeß la ookßa. 
Pet la atzßaka eebß tukß unbßooj 
vino, tan at kuxh u chßoßmeß 
seeß, tan at kuxh u chßoßm uuleß 
sakßatz.

24 As at unqßa uxhchileß uvaß ni 
paavineß uvaß ootzimal sqaßn. As 
kßuxh yeßxnaj bßanax isuuchil, as 
at unqßa paaveß uvaß nibßan unqßa 
uxhchileß uvaß xamtel la ilpi uvaß 
kat paavin u uxhchileß. As yeß la 
uch imujleß.
25 As echat u bßaßneß uvaß nibßan 
unqßa uxhchileß, tan at u bßaßneß 
uvaß ootzimal sqaßn tul uvaß 
kat bßanchi. As at u bßaßneß uvaß 
xamtel la ootzili uvaß bßaßn, tan 
techal la ootzili skajayil.

6  1 As la aal te unqßa qitzßin 
qatzikeß uvaß atoßk skßamil 

xeß umaj bßaal aqßon uvaß techal 
la inima kam uvaß la tal u bßaal 
aqßoneß ste. As yeß la eesal iqßii 
u bßaal aqßoneß, aqßal uvaß yeß 
la eesal iqßii u Tiixheß. As yeß 
la eesal iqßii u jikla yoleß uvaß 
chusel ste.
2 Asoj nimamal u Jesús taßn u 
bßaal aqßoneß uvaß ni taqßonvukat 
umaj qitzßin qatzik, as yeß la uchi 
uvaß la tixva u bßaal aqßoneß. Pet 
aal la iyaßlu tibß tiß uvaß bßaßn u 
aqßoneß la ibßaneß, tan xoßn veßt 
u bßaal aqßoneß ste uvaß la ilon 
isuuchil u aqßoneß. As aß unqßa 
yoleß lachuseß uvaß ni val see. As 
la abßeya te unqßa qitzßin qatzikeß.

Ni tal u Pablo uvaß la 
ikßujbßaß unqßa niman tetz 

u Tiixh ikßußl tiß jankßal 
unqßa veeß ni taqß Aak ste

3 As jankßal unqßa uxhchileß 
uvaß vaßlen kuxh chusbßal ni tal 
veßteß, as yeß nikßul tibß tukß u 
jikla chusbßaleß uvaß alel kan 
taßn u Kubßaal Jesucristo as tukß 
unqßa chusbßaleß uvaß nichuspu 
sqe tiß kunimat u Tiixheß.
4 As unqßa uxhchileß uvaß nu 
kuxh ijeßsa tibß, tan ni taleß uvaß 
at itxumbßal as yeßl itxumbßal ati. 
As jit kuxh ivatz uveß niyaa tibß 
stiß tukß vimooleß. As ech ixeßt 
u chßoßnchil aamaeß tukß unqßa 
yoqßoßmeß echeß umaj chßoßm. As 
ni teesa iqßii u Tiixheß. As yeß 
nikßujbßaß unqßa uxhchileß ikßußl 
svatzaj.
5 Pet aß kuxh u yaaibßeß nibßan 
unqßa uxhchileß svatzaj, tan 
yannal iviß unqßa uxhchileß uvaß 

ni chusun unqßa yoleß, tan yeß 
nipal tu u jikla yoleß. Pet tiß kuxh 
itxßakat ipuaj as niyolbße unqßa 
chusbßaleß tiß inachat u Tiixheß. 
As aß uxhchileß uvaß la eesa eebß 
skßatz,
6 tan achvebßal chit u qatineß, 
asoj jik chit la kunima u Tiixheß. 
As la txuqßtxun oß tiß unqßa veeß 
ni taqß Aak sqe,
7 tan tul uvaß kat itzßebß oß vatz 
u txßavaßeß, as yeßxhkam chit 
unbßooj eqßomik sqaßn. As tul la 
kam veßt oß, as yeßxhkam chit la 
uch qeqßot sqiß unpajte.
8 Pet asoj at qoksaßm tukß 
qechbßubßal uvaß la qechbßu jun 
qßii, as la txuqßtxun oß stiß,
9 tan abßil uvaß aß kuxh u 
txßiibßal iqßiieß nisaß as la ichuk 
u txßißlanajeß txumbßal tiß ikuß 
tu paav. As aß kuxh u tachaßv 
vichißoleß la ibßaneß. As la teqßo 
veßt u txßißlanajeß tu u vaßlexheß 
uvaß la elkat veßt itxumbßal,
10 tan jankßal unqßa vaßlexheß 
uvaß nibßan unqßa uxhchileß as 
aß nitzaakat tiß uvaß atoßk taama 
tiß unqßa txßiibßal iqßiieß. As at 
uxhchil uvaß tiß kuxh tachval 
u txßiibßal qßiieß as kat el veßt 
itxumbßal tu bßey, tan yeß kat 
inima veßt unqßa jikla yoleß. As 
mamaßla kßaxkßo kat ipalebße 
veßteß.

Niyakßinsa u Pablo u Timoteo
11 Pet ech koj axh, Timoteo, 

tan atoßk axh tiß abßanat u 
aqßoneß uvaß kat ikßujbßaß kan 
axh u Tiixheß stiß. As yeß la bßen 
aviß tiß unqßa veeß uvaß kat val 
see. Pet la ooksa aama tiß unqßa 
jikla txumbßaleß as tiß anachat 

Tiixh tijikil as tiß iyakßinsal u 
kßujlebßal akßußleß as tiß axoßnit u 
Tiixheß tukß unqßa qitzßin qatzikeß. 
As yeß la pal akßußl tiß akßuchat u 
bßaßneß, kßuxh la apalebße unqßa 
kßaxkßoeß. As yeß la ajeßsa eebß 
vatz unqßa uxhchileß.
12 As aqß yakßil tiß achusat unqßa 
jikla chusbßaleß uvaß kat val 
see, tan tul kat aal isuuchil u 
kßujlebßal akßußleß tiß u Jesús 
vatz unqßa qitzßin qatzikeß, as at 
atxßajaßm tiß vatiichajileß uveß yeßl 
iyaßtebßal, tan estißeß kat imolokat 
axh Aak.
13 As ni val see vatz u Tiixheß, 
u aqßol tetz itiichajil unqßa veeß 
cheesamal skajayil, as vatz u 
Jesucristo uvaß alon isuuchil tiß u 
tijleßmeß vatz u Poncio Pilato.
14 As la chit eel isuuchil u 
jikla yoleß uvaß kat val see, 
aqßal uvaß yeß la jalpul isuuchil 
u chusbßaleß. As yeß la oksal 
u vaßlexheß sxoßl, aqßal uvaß 
yeßxhebßil la eesan iqßii u jikla 
yoleß, techal la ul ikßuch tibß 
u Kubßaal Jesucristo vatz u 
txßavaßeß unpajte.
15 Tan tuk taqß tzan u Tiixheß u 
Jesús unpajte tul uvaß la ilej u 
qßiieß uvaß kßujleßl taßn Aak, tan aß 
Aakeß uvaß nim talcheß tiß unqßa 
veeß skajayil. As Aakeß Ijlenaal 
tiß unqßa ijlenaaleß skajayil. As 
Aakeß Bßooqßol tiß unqßa Bßooqßoleß 
skajayil.
16 As yeßxhebßil kat ilon ikaßy 
Aak. As yeß la uch tilpu Aak, 
tan echen Aakeß tu u sajeß uvaß 
yeßxhebßil la uch tok tzitziß. As 
yeß la kuyaßsa qoksat iqßii Aak, 
tan echen unqßa veeß tiqßabß Aak 
skajayil tiß chit ibßeneß, tan Aakeß 

uvaß yeßxh jatu la kami. As ech 
chit la ibßaneß. An chiteß.

17 As la aal te unqßa txßioliqßiieß 
vatz u txßavaßeß uvaß yeß la ijeßsa 
tibß. As yeß la toksa taama tiß 
u txßiibßal iqßiieß, tan yeß kuxh 
inachbßal la sotzi. Pet aß la 
ikßujbßaßkat ikßußl tiß u islich 
Tiixheß, tan yeß nipißu tibß Aak tiß 
taqßat unqßa veeß sqe uvaß bßaßn, 
aqßal uvaß la txuqßtxun oß stiß.
18 As la aal te unqßa txßioliqßiieß 
uvaß aß u bßaßneß la ibßaneß. As yeß 
la ipißu tibß tiß ibßanat u bßaßneß as 
tiß taqßat tetz unqßa imooleß, tan 
jit kßekß tiß unqßa tetzeß la ibßaneß.
19 Asoj ech la ibßaneß, as la naß 
veßt unqßa itxßajaßmeß tu almikaß 

uvaß kßujlebßal ikßußl. As at 
itxßajaßm tiß vitiichajileß uveß yeßl 
iyaßtebßal.

20 As tuk val see, Timoteo, 
uvaß la chit eel isuuchil u jikla 
yoleß. As yeß la ooksa unqßa 
vatz txßavaßilla yoleß stuul echeß 
unqßa yoleß uvaß la aqßon u 
kutxumbßaleß uvaß ni tal unqßa 
chulin yoleß, tan aßeß yeß la 
txakoni,
21 tan at uxhchil uvaß kat 
teesa tibß kßatz u jikla yoleß tiß 
inimal unqßa yoleß uvaß la aqßon 
itxumbßal uvaß ni taleß.

As la atin vibßaßnil u Tiixheß 
sakßatz. Ech chit la ibßaneß. 
An chiteß. 

Ni taqß bßen u Pablo itzii

1  1 Keche, Timoteo. Ineß in 
Pablo uvaß apóstol tetz u 

Jesucristo, tan echeß uvaß kat isaß 
u Tiixheß sviß. As kat itxaa in Aak 
tiß valat isuuchil u yoleß uvaß alel 
kan taßn Aak. As aßeß u tiichajileß 
uvaß ni taqß u Jesucristo sqe.
2 As xoßn veßt axh sve, Timoteo, 
tan ech axheß echeß umaj unkßaol 
vatz u Tiixheß. As u Kubßaal 
Tiixheß tukß u Kubßaal Jesucristo 
la aqßon vibßaßnileß see. As 
Aakeß la bßanon uvaß bßaßn etatin 
sevatzaj. As nitxum Aak avatz.

Niyakßinsa u Pablo u Timoteo
3 As tul ni vulsa axh sunkßußl 

sqßiil aqßbßal, as ni vaqß taßntiixh 
te u Tiixheß seeß. As jik chit 
untxumbßal vatz Aak tiß unnimat 
Aak echeß uvaß nik ibßan unqßa 
qßesla unbßaaleß.
4 As tul ni vulsa axh sunkßußl tu 
uvaß vaßlik chit ooqßeß, as aß chit 
ni valeß uvaß la vil axh unpajte, 
aqßal uvaß la chiibß veßt in seeß.
5 As ni vulsa axh sunkßußl uvaß 
jik chit nakßujbßaß akßußl tiß u 
Tiixheß, echeß uvaß nik ibßan u 
qßesla atxutxeß uvaß Loida bßaxa. 

As echat nibßan ak atxutxeß uvaß 
Eunice. As ootzimal svaßn uvaß 
echat chit nabßaneß unpajte.
6 Estißeß uvaß nunbßeya veßt see 
uvaß la ayakßinsa aama tiß eelat 
isuuchil u eejleßmeß uvaß aqßel see 
taßn u Tiixheß tul uvaß kat vaqß jeß 
unqßabß seeß tul kat unnach Tiixh 
seeß,
7 tan yeßl uvaß nu koj taqß u 
Tiixheß u Tiixhla Espíritu sqe 
tiß uvaß la xoßv oß tiß qalat viyol 
Aakeß. Pet kat taqß Aak sqe tiß 
uvaß la qaqß yakßil stiß as tiß uvaß 
la kuxoßni veßt unqßa qitzßin 
qatzikeß. As la olebß veßt oß tiß 
kumajat qibß aqßal uvaß yeß la 
kubßan u vaßlexheß.

8 As yeß la xoßv veßt axh tiß aalat 
u yoleß tiß u Kubßaal Jesús. As yeß 
la chßixvu veßt axh sviß tiß uvaß 
atoßk tzan in tu u kaarsa. Pet aqß 
yakßil tiß akuyat unqßa kßaxkßoeß 
uvaß la apalebße tiß aalat u bßaßnla 
yoleß echeß uvaß nunpalebße. As u 
Tiixheß la aqßon ayakßil
9 uvaß kat sotzsan u kupaaveß. As 
kat itxaa veßt oß Aak tiß toksat ok 
oß Aak sitenamil. As jit tiß umaj 
bßaßnil uvaß kat kubßana uvaß 
kat itxaakat oß Aak. Pet tiß uvaß 
kam kat tal taama Aak sqiß as 

Ikaßv ußuj
uvaß itzßibßa bßen

u Pablo

te u Timoteo

tiß vibßaßnil u Jesucristo uvaß kat 
aqßax sqe tul yeßxnik chee u vatz 
txßavaßeß.
10 As aßeß u bßaßnileß uvaß kat 
ikßuch veßt Aak sqe tul kat ul u 
Jesucristo uvaß ni qßalpun oß vatz 
u kupaaveß. As kat teesa veßt oß 
Aak vatz u kamchileß. As tul kat 
tal veßt Aak u bßaßnla yoleß, as 
kat ikßuch veßt Aak u kutiichajileß 
vatz u qßii sajeß. As yeßl iyaßtebßal.
11 As kat ikßujbßaß veßt kan in 
Aak tiß talpu veßt u bßaßnla yoleß. 
As kat toksa veßt in Aak uvaß in 
apóstol. As kat ok veßt in chusul 
tetz unqßa tenameß uveß jit tiaal 
Israel.
12 Estißeß nunpalebße veßt unqßa 
kßaxkßoeß. As yeßl in nunchßixveß 
tiß unpalebßet u kßaxkßoeß, tan 
ootzimal svaßn uvaß kßujleßl 
unkßußl tiß u Tiixheß. As techal 
la til Aak isuuchil unqßa veeß 
skajayil uvaß kat unbßana tiß 
unpaxsat u bßaßnla yoleß tul uvaß 
yeßxnaj ul u Jesucristo unpajte.
13 As yeß la ayaßsa achusat u jikla 
yoleß uvaß kat val see. As la chit 
akßujbßaß akßußl tiß u Jesús. As la 
oksa aama tiß axoßnit Aak.
14 As tukß vibßaßnil u Tiixhla 
Espíritu uveß at sukukßatz, as 
aßeß la lochon axh tiß uvaß yeß la 
ajalpu isuuchil u chusbßaleß uvaß 
kat val kan see.

15 As ateß sakßußl uvaß jankßal 
unqßa qitzßin qatzikeß tu u Asia, 
as kat teesa veßt tibß sunkßatz. As 
echat kat ibßan u Fijelo tukß u 
Hermógenes, tan kat taqß veßt 
kan in, tul kat ok in tu tzeß.
16 Pet ech koj u Onesíforo, tan 
jatpajul kuxh kat ul iloch in 
tiß iyakßinsal u vaanxelaleß. As 

yeß kat chßixvu naj tiß ul tilat in 
tu tzeß. As aß u Jesús la txumun 
ivatz naj tukß unqßa uxhchileß 
uveß at tu u totzotz najeß,
17 tan tul uvaß kat ul naj tzitzaß 
tu u Roma, as kat ul ichuk in naj 
techal chit kat ilej in naj.
18 As aß u Kubßaal Jesúseß la 
bßanon uvaß la txumax ivatz 
naj tu u qßiieß tul uvaß la ul Aak 
vatz u txßavaßeß unpajte, tan ateß 
sakßußl uvaß nimal chit kat iloch 
oß naj tu u Éfeso.

Ni tal u Pablo uvaß yeß 
la xoßv u Timoteo tiß 

ipalebßet unqßa kßaxkßo

2  1 As ech axheß, Timoteo, 
echeß umaj unkßaol. As tuk 

val see tiß uvaß la ayakßinsa aama 
taßn vibßaßnil u Jesús uvaß Cristo.
2 As kam uvaß kat val see vatz 
unqßa uxhchileß, as aßeß lachus te 
kaßt unqßa najeß uvaß kßujleßl akßußl 
stiß uvaß bßaßn tiß ichusat unqßa 
yoleß te unqßa qitzßin qatzikeß.
3 As la apalebße unqßa kßaxkßoeß 
echeß uvaß nibßan umaj sol tul 
nipalebße unqßa kßaxkßoeß tu umaj 
chßaßo. As ech axheß echeß umaj 
sol tiß animat u Jesucristo,
4 tan yeßl umaßtoj aqßon ni titzßa 
u soleß tul atoßk solil, tan aß 
kuxh ni titzßa tiß inimaleß kam 
uvaß ni tal vibßooqßol ste, aqßal 
uvaß achaßv vitxumbßaleß vatz 
vibßooqßoleß la ibßaneß.
5 As echat nibßan unqßa najeß uvaß 
nitxßak tibß tiß u oojeßleß. As yeßl 
itxßajaßm naj la eli, asoj yeß kat 
inima naj kam uvaß kat alpu te 
naj.
6 As echat nibßan unqßa 
aqßonvileß, tan lanal aqßonvu 

chajnaj bßaxa. As aßn la til 
chajnaj ivatz u taqßoneß.
7 As la eetzßa unqßa yoleß uveß ni 
val see, tan Tiixheß la lochon axh 
tiß uvaß la pal axh stuul.

8 As yeß la asotzsa u Jesús 
uvaß Cristo sakßußl, tan kat itzßebß 
Aak xoßl u tiaal David. As kat 
yatzßpu Aak. As kat ul veßt taama 
Aak unpajte, echeß uveß ni tal u 
bßaßnla yoleß uveß nunpaxsa xoßl 
unqßa tenameß.
9 As tiß kuxh uvaß ni val u 
bßaßnla yoleß te unqßa tenameß, 
as nunpalebße unqßa kßaxkßoeß, 
tan atoßk in tu tu u kaarsa echeß 
umaj bßanol vaßlexh. Pet ech koj 
viyol u Tiixheß, tan yeßxhkam la 
majon.
10 Estißeß nunkuy unqßa kßaxkßoeß 
uveß nunpalebße tiß ilochax unqßa 
qitzßin qatzikeß uvaß txaael taßn u 
Tiixheß, aqßal uvaß la sotzsal ipaav 
taßn u Jesucristo. As la til veßt 
u bßaßneß kßatz u Jesús uvaß yeßl 
iyaßtebßal.
11 As jikla yol chiteß u yoleß uvaß 
ni valeß:

As jankßal oß uvaß kat kam oß 
vatz u paaveß tul kat kam 
u Jesús,

as oßeß la ul qaama unpajte 
echeß uvaß kat ibßan Aak tul 
kat ul taama Aak.

 12 As jankßal oß uvaß nu 
kupalebße u kßaxkßoeß tiß 
kunimat u Tiixheß,

as oßeß uvaß at veßt qijleßm 
kßatz Aak tul la ibßan 
veßt Aak isuuchil u vatz 
txßavaßeß.

Pet abßil uvaß la alon uvaß: 
«Yeß vootzaj u Tiixheß,» chaj 
la taleß,

as echat la ibßan u Tiixheß 
unpajte stiß.

 13 As kßuxh jit jik uvaß nu 
kubßan vatz u Tiixheß, pet 
ech koj Aak,

tan jik chit nibßan Aak 
sqiß, tan yeß nijalpu Aak 
itxumbßal.

Kam itxumbßal u 
Timoteo la ibßaneß

14 As la anachonsa unqßa 
yoleß te unqßa najeß uvaß kßujleßl 
akßußl stiß. As vatz u Tiixheß la 
abßeyakat te chajnaj tiß uvaß yeß 
la iyaa tibß tukß unkaßt unqßa 
uxhchileß tiß kaßoj yol uvaß yeßl 
kuxh itxaßk, tan yeß la txakoneß. 
Pet aal kuxh la el itxumbßal 
unqßa uxhchileß tu bßey taßn u 
yaaibßeß.

15 As la aaqß yakßil tiß abßanat 
u bßaßneß vatz u Tiixheß, aqßal 
uvaß ech axheß echeß umaj bßaßnla 
aqßonvil uvaß yeß la chßixvi vatz 
u bßaal aqßoneß tiß u taqßoneß 
uvaß kat ibßana. As axh bßaßnla 
chusunaal tiß u jikla yoleß.
16 As yeß la aaqß tokebßal unqßa 
chusbßaleß taviß uvaß yeßl itxaßk, 
tan abßil uvaß la aqßon tokebßal 
unqßa yoleß, as aß la eqßolkat 
bßen tu u vaßlexheß taßn unqßa 
chusbßaleß.
17 As ech nibßan unqßa chusbßaleß 
uvaß nichus unqßa uxhchileß 
uvaß ni taqß tokebßal unqßa yoleß 
echeß iyakßin umaj chßoßm tiß 
umaj uxhchil. As ech nibßan 
u chusbßaleß uvaß nichus u 
Himeneo tukß u Fileto,
18 tan kat teesa veßt tibß chajnaj 
kßatz u jikla yoleß, tan ni tal veßt 
chajnaj uvaß kat palyu veßt kan 

u tulebßal taama unqßa kamnajeß. 
As nisotz veßt ikßußl unqßa qitzßin 
qatzikeß taßn chajnaj.
19 As kßuxh kam kuxh la ibßan 
unqßa uxhchileß, pet ech koj 
vitenam u Tiixheß, tan ech 
tatineß echeß umaj bßaßnla kabßal 
uvaß chabßamal tatineß. As atoßk 
texhlal, uvaß ech ni tal ileß:

Ootzimal unqßa uxhchileß taßn 
Aak, abßil uvaß tetz Aak.

As ech ni tal umaßt yol ileß:
As jankßal unqßa uxhchileß 

uvaß ni oksan Aak, as 
ni teesa tibß kßatz unqßa 
vaßlexheß.

20 Tan ech tatin unqßa 
uxhchileß vatz Aak echeß tatin 
unqßa aqßonbßaleß tu umaj bßaßnla 
kabßal, tan jit kuxh unqßa bßaßnla 
aqßonbßaleß at tu u kabßaleß, echeß 
unqßa bßaßnla chßichßeß tukß unqßa 
bßaßnla chaj tzßajeß uvaß nitxakon 
sqiß. Pet at unqßa aqßonbßaleß uvaß 
tzßaj as moj tzeß uvaß yeß nitxakon 
sqiß.
21 As ech qatineß vatz u Kubßaal 
Jesús, tan jankßal oß uvaß 
josqßimal u qaanxelaleß taßn 
Aak, as nitxakonsa veßt oß Aak tiß 
ibßanax u bßaßneß, tan txaael veßt 
oß taßn Aak. As bßanel veßt qucheß 
tiß uvaß la kubßan u bßaßnla aqßoneß 
vatz Aak.
22 Estißeß ni val see uvaß la eesa 
eebß vatz unqßa vaßlexheß uveß 
nibßan unqßa txul aamaeß. Pet aqß 
yakßil tiß abßanat u bßaßneß as tiß 
akßujbßaßt akßußl tiß u Tiixheß as tiß 
ooksat aama tiß Aak tukß unqßa 
qitzßin qatzikeß echeß nu kubßaneß, 
jankßal oß uvaß ni nachon Aak, 
as oß uvaß josqßimal veßt u 
qaanxelaleß taßn Aak.

23 As yeß la aaqß tokebßal unqßa 
vaßlexhla txumbßaleß uveß yeßl 
isuuchil ati, tan ateß sakßußl 
uvaß abßil ni taqß tokebßal unqßa 
vaßlexhla txumbßaleß as yaaibß 
itzojpeß nibßaneß.
24 As yeß la ibßaneß uvaß aß kuxh 
u yaaibßeß la kubßaneß, jankßal 
oß uvaß oß ikßam u Tiixheß. Pet 
bßaßnla aama oß xoßl unqßa 
uxhchileß skajayil la ibßaneß. As 
at kutxumbßal tiß kuchusuneß 
xoßl unqßa uxhchileß uvaß jit eela 
kutxumbßal stukß. As yeß la pal 
kukßußl tiß qalat isuuchil te unqßa 
uxhchileß,
25 aqßal uvaß tukß chit bßaßnla 
aamail la kubßeya te unqßa 
uxhchileß uveß nichßoßn taama 
sqiß, tan kamal la ibßaneß uvaß 
la itxum u Tiixheß ivatz unqßa 
uxhchileß tiß uvaß la ikßaxa tibß tiß 
tootzit u jikla chusbßaleß.
26 As kamal la teesa veßt tibß 
unqßa uxhchileß kßatz u txßißlanajeß 
uvaß yansamal veßt vitxumbßaleß 
staßn, tan aß nibßaneß kam uvaß ni 
tal u txßißlanajeß ste.

Niyolon u Pablo
tiß unqßa paasan tzii

3  1 As la pal axh tu u yoleß, 
Timoteo, tan tuk ibßan veßt 

tu unqßa qßiieß uvaß at veßt oß 
stuul cheel uvaß la yakßin veßt u 
kßaxkßoeß,
2 tan at unqßa uxhchileß uvaß 
aß kuxh veßt vitxumbßaleß la 
toksa. As aß kuxh veßt u puajeß 
la tachva. As la kuxh toksa veßt 
iqßii tiß ijeßsat tibß. As la teesa veßt 
iqßii u Tiixheß. As yeß la inima 
veßt ibßaal tukß itxutx. As la koj 
taqß taßntiixh tiß umaj bßaßnil uvaß 

la bßanax ste. As yeß la ixoßva 
Tiixh.
3 As yeß la ixoßva veßt unqßa 
uxhchileß unqßa imooleß. As yeß la 
ibßaneß kam uvaß ni taleß. As la 
ichuk ipaav unqßa imooleß. As yeß 
la olebß tiß iyaßsat u vaßlexheß uveß 
nibßaneß, tan oora chit ni tul iviß. 
As ixaßv chit u bßaßneß ste.
4 As la ibßan unqßa uxhchileß 
u vaßlexheß te vimooleß, kßuxh 
kßujleßl chit ikßußl vimooleß stiß, 
tan abßiste veßt la titzßa as aßeß 
la ibßaneß. As la ijeßsa tibß vatz 
vimooleß. As aß kuxh u tachaßveß 
la ichukeß. As yeß la toksa taama 
tiß u Tiixheß.
5 As kßuxh la ibßensa tibß unqßa 
uxhchileß nachol Tiixh, tukß u 
vaßlexheß uvaß la ibßaneß as ech 
ikßuchkateß uvaß yeßl vitxumbßaleß 
jalpumal taßn u Tiixheß. As abßil 
uvaß ech nibßaneß as yeß la uch 
amolot eebß stukß,
6 tan aß uxhchileß uvaß nu kuxh 
tok tulaj kabßal tiß bßen teesat 
itxumbßal unqßa ixojeß tu bßey 
uveß nixaan taama taßn u paaveß 
uveß nibßaneß, tan eqßomal veßt 
chaßma tu u vaßlexheß taßn u 
tachaßv u taanxelaleß.
7 As kßuxh bßenameen chit 
nichus tibß chaßma tiß kaßt unqßa 
chusbßaleß, as echeß la koj tootzi 
chaßma u jikla chusbßaleß uvaß la 
aqßon u sotzbßal ipaav chaßmaeß.
8 As echat nibßan unqßa najeß 
uveß ni chusun unqßa vaßlexhla 
chusbßaleß, tan ni tixva chajnaj u 
jikla yoleß, echeß uvaß nik ibßan u 
Janeseß tukß u Jambres, tan nik 
tixva u jikla yoleß uvaß nik tal 
u Moisés. As ech nibßan unqßa 
uxhchileß cheel, tan yannal 

veßt vitxumbßaleß. As yeß nisaß u 
Tiixheß kam uvaß nibßan chajnaj, 
tan yeß ninima veßt chajnaj u 
jikla yoleß uvaß tetz Aak.
9 Pet yeßl chajnaj tuk yakebßoj 
tukß vichusbßaleß, tan la pal veßt 
u tenameß stuul uvaß vaßlexh uveß 
nibßan chajnaj, echeß uvaß kat 
ibßan kaßvaßl u najeß te u Moisés.

10 Pet ech koj axh, Timoteo, 
tan ootzimal u chusbßaleß 
aßn uvaß kat val see as tukß 
vuntxumbßalineß tukß uvaß kam ni 
valeß as nunbßaneß. As ootzimal 
aßn tiß u kßujlebßal unkßußleß tiß u 
Tiixheß as tiß uvaß nim vaama 
tiß unkuyat unqßa uxhchileß, tan 
xoßn sve. As ootzimal aßn uvaß kat 
unkuy unqßa kßaxkßoeß uveß kat 
unpalebße
11 tul kat tilul in tu unqßa 
tenameß, echeß kat ulbßel in tu u 
Antioquía tukß tu u Iconio as tu 
u Listra unpajte. As aß u kßaxkßoeß 
uvaß kat ul sviß. Pet kat iloch 
in u Kubßaal Jesús vatz unqßa 
kßaxkßoeß skajayil.
12 As ech chit la ibßaneß, tan 
jankßal oß uvaß nu kusaß uvaß jik 
chit u kutxumbßaleß la kubßaneß, 
tan tiß uvaß atoßk oß kßatz u 
Jesucristo, as la chit kupalebße 
unqßa kßaxkßoeß.
13 Pet ech koj unqßa najeß uveß 
vaßlexh kuxh nibßaneß tukß unqßa 
najeß uveß ni maxtibßen imool, 
tan aal kuxh ibßen chajnaj tu 
u paaveß tuk bßenoj. As kam 
chit imaxtibßet chajnaj unqßa 
uxhchileß as echat la ulbßel 
chajnaj unpajte.

14 Pet ech koj axh, Timoteo, 
tan la aaqß yakßil tiß u chusbßaleß 
uvaß chusel see, tan ateß sakßußl 

uvaß jikla chusbßal chiteß, tan 
ootzimaleß aßn uvaß abßil kat 
chusun axh,
15 tan tu atalintxaßil kat ootzikat 
u jikla chusbßaleß tiß viyol 
u Tiixheß. As aßeß kat aqßon 
atxumbßal tiß u sotzbßal paaveß 
tan tiß uvaß kßujleßl akßußl tiß u 
Jesucristo.
16 As jankßal chit viyol u Tiixheß 
uveß tzßibßamal kan, as Tiixheß 
kat aqßon itxumbßal unqßa 
uxhchileß tiß itzßibßaleß. As bßaßn 
tiß ichusat oß tiß u jikeß, as tiß 
qootzitaß uvaß abßiste u vaßlexheß 
nu kubßaneß, as tiß ijikbßaßt oß, as 
tiß ichusat oß tiß kubßanat u bßaßneß.
17 Estißeß uvaß chusel veßt qibß 
sbßaßn, jankßal oß uvaß oß veßt 
meßal ikßaol u Tiixh. As bßanel 
veßt qucheß tiß kubßanat unqßa 
bßaßnla aqßoneß skajayil.

Ni tal u Pablo uvaß la tal 
u Timoteo viyol u Tiixh

4  1 As vatz u Kubßaal Tiixheß 
as vatz u Kubßaal Jesucristo 

tuk valkat umaßl u yol see, as aß 
u Jesucristo la bßanon isuuchil 
unqßa kamnajeß tukß unqßa 
uxhchileß uveß isleßle, tan la ilpu 
veßt tul Aak tukß u tijleßmeß.
2 As vatz Aak tuk valkat see uvaß 
techal la aal isuuchil viyol Aakeß. 
As kßuxh la nimali as kßuxh yeß la 
nimali, pet la chit aal isuuchil u 
bßaßnla yoleß. As la chit abßeya te 
unqßa uxhchileß. As nim aama la 
ibßaneß tiß achusuneß,
3 tan la ilej veßt u qßiieß uvaß yeß 
la isaß veßt unqßa uxhchileß tabßit 
isuuchil viyol u Tiixheß. Pet la 
ichuk unqßa uxhchileß unjoltoj 
ichusunaal uvaß la chusun unqßa 

yoleß ste uvaß bßaßn svatz, tan 
aß kuxh tachaßv u taanxelaleß 
nibßaneß.
4 As yeß la isaß veßt unqßa 
uxhchileß tabßit u jikla yoleß tetz 
u Tiixheß. Pet aß kuxh la isaß veßt 
tabßit unqßa yoleß uvaß cheenajlu 
kuxh taßn unqßa najeß.

5 Pet ech koj axh, Timoteo, 
tan la pal axh stuul kam uveß 
la abßaneß skajayil. As la akuy 
unqßa kßaxkßoeß uveß la ul seeß. 
As la chit apaxsa u bßaßnla yoleß. 
As lachuseß. As la chit abßaneß 
jankßal unqßa veeß alel see taßn 
u Tiixheß.

6 As ech koj in, tan tuk 
yatzßpoj veßt in echeß iyatzßpu 
umaj avan vatz u Tiixheß, tan 
bßiit kuxh ilejat u qßiieß uvaß la 
kam veßt in.
7 As kat olebßyu veßt in tiß unpal 
vatz unqßa kßaxkßoeß. As kat 
olebßyu veßt in tiß unbßanat unqßa 
veeß uvaß alel sve taßn u Tiixheß. 
As kat chit vil isuuchil u jikla 
yoleß tetz u Tiixheß.
8 As estißeß uvaß ni txßebßon veßt 
vuntxßajaßmeß sviß uveß tuk taqß u 
Kubßaal Jesús sve tu u qßiieß uvaß 
la kam in, tan tiß uvaß jik veßt in 
vatz Aak, as jik chit la ibßan Aak 
unsuuchil. As jit kuxh in la aqßax 
u txßajaßmeß sve. Pet antu unqßa 
uxhchileß uveß ni txßebßon 
u tulebßal Aakeß unpajte.

Ni taqß u Pablo 
itxumbßal u Timoteo

9 As la oojela eebß tiß ul eelat in,
10 tan kat taqßlu veßt kan in 
u Demas sunjunal, tan aß kat 
toksakat naj taama tiß unqßa 
veeß at vatz u txßavaßeß. As kat 

bßen veßt tu u Tesalónica. As 
u Cresente aß kat bßenkat tu u 
Galacia. As ech ibßen u Tito tu 
Dalmacia.
11 As aß kuxh veßt u Lucas at 
sunkßatz. As la pal eeqßo u 
Marcos tiß eeqßot tzan tzitzaß, 
tan la iloch in tiß u vaqßoneß uveß 
nunbßaneß.
12 As ech koj u Tíquico, tan in 
kat chajon bßen tu u Éfeso.
13 As tul uvaß la ul axh, as la 
eeqßo tzan vunxheerkaeß uvaß 
kat vaqß kan tu u Troas tikabßal 
u Carpo. As la eeqßo tzan unqßa 
ußujeß uvaß nitxakon sviß uvaß 
tzßibßamalkat viyol u Tiixheß.

14 As u Alejandro uvaß txeqßol 
chßichß, tan nimal chit vaßlexh kat 
ibßan naj sve. As la taqß u Kubßaal 
Jesús ichßexel ste tiß unqßa 
vaßlexheß uveß kat ibßan naj sve.
15 As la eel eebß vatz naj, tan 
nichuk naj txumbßal tiß imajat 
kuvatz tiß qalat viyol u Tiixheß.

16 As tul uvaß kat ok veßt in 
vatz ibßooqßol unqßa tenameß, 
as yeßxhebßil kat lochon in. Pet 
kajayil chit unqßa uxhchileß kat 
elebßen kan in. As yeß koj la 
toksa u Tiixheß stuul,
17 tan atik Aak sunkßatz tiß 
iyakßinsal u vaanxelaleß. Estißeß 
kat olebß in tiß ipaxsal viyol Aakeß 

xoßl unqßa tenameß. As kat tabßi 
veßt unqßa tenameß u yoleß uvaß jit 
tiaal Israel, tan Aakeß kat eesan 
in tiqßabß unqßa uxhchileß uvaß 
ech nik isaß ibßanateß sve echeß 
nibßan umaj bßalam.
18 As aß u Kubßaal Jesús la kolon 
in vatz unqßa vaßlexheß skajayil. 
As la teqßo veßt in Aak tu almikaß 
uvaß jejleßlkat Aak. Estißeß la 
oksal iqßii Aak tiß chit ibßeneß taßn 
u tenameß uvaß at jaqß u tijleßm u 
Tiixheß. An chiteß.

Nitzojpu veßt u Pablo
tiß iyolon te u Timoteo

19 As la aal untzii te u Priscila 
tukß u Aquila, as tukß unqßa 
titzßin tatzik u Onesíforo.
20 As kat kaaik kan u Erasto 
tu u Corinto. As kat vaqß kan u 
Trófimo tu u Mileto, tan chßoßm 
nik bßanon aak.
21 La oojela eebß tiß ool tzitzaß 
sunkßatz tul uvaß yeßxnaj ok u 
qßalaeß. As ni taqß bßen u Eubulo 
itzii see, tukß u Pudente, tukß u 
Lino, tukß u Claudia, tukß unjoltu 
unqßa qitzßin qatzikeß.

22 As aß u Kubßaal Jesucristo 
la yakßinsan aama, tan at Aak 
sakßatz. As aß vibßaßnil Aakeß 
la atin seeß tukß unqßa qitzßin 
qatzikeß uveß at sakßatz. An chiteß. 

Ni taqß bßen u Pablo itzii

1  1 Keche, vitzßin vatzik Tito. 
Ineß in Pablo apóstol tetz u 

Jesucristo. As ineß in ikßam u 
Tiixheß. As kat ichaj tzan in Aak 
setiß, ex uvaß txaael veßt ex taßn 
u Tiixheß, tiß uvaß la etootzi veßt 
isuuchil u jikla yoleß uvaß alel 
kan taßn Aak,
2 tan yeßl yol nichuli u Tiixheß. 
As Aakeß kat altzißn uvaß at 
itiichajil u qaanxelaleß kßatz Aak 
la ibßaneß, tul uvaß yeßxnik chee u 
vatz txßavaßeß. As aß u kutiichajileß 
uvaß kßujleßl kukßußl stiß cheel.
3 As aß u yoleß uvaß kat etootzi 
taßn u Tiixheß tul uvaß kat bßex 
ilej u qßiieß tiß valat u yoleß taßn 
Aak, tan aßeß uvaß alel sve taßn 
Aak tiß uvaß la unbßaneß, tan Aakeß 
ni qßalpun oß.
4 As tuk untzßibßa bßen umaßl 
u ußuj see Tito, tan ech axheß 
echeß umaj unkßaol, tan umaßl 
kuxh veßt kßujlebßal kukßußl tiß u 
Tiixheß. As u Kubßaal Tiixheß tukß 
u Kubßaal Jesucristo u qßalpun 
qetzeß la bßanon bßaßnil see. As 
Aakeß la txumun veßt avatz. As 
Aak nibßanon uvaß bßaßn qatin 
sukuvatzaj.

Nikßujbßaß u Pablo 
u taqßon u Tito

5 Tan estißeß kat vaqß kan axh 
tu u Creta tiß abßanat isuuchil 
unqßa uxhchileß tzitziß uvaß 
vaßlexhla txumbßal nichus te 
unqßa qitzßin qatzikeß. As la 
akßujbßaß unqßa qßesaleß xoßl unqßa 
qitzßin qatzikeß tu junun tenam 
echeß uvaß kat unkßujbßaß kan axh 
stiß.
6 As aß unqßa najeß la akßujbßaß 
uvaß yeßl umaj vaßlexhla yol ni 
talpu stiß. As yeßl umaßtoj ixoj la 
ichuk naj tiß u tixqeleß. As yeßl 
umaj vaßlexhla txumbßal ni tabßil 
tiß unqßa meßal ikßaol najeß. As 
niman tetz Tiixh unqßa meßal 
ikßaoleß. As jit paasan tzii la 
ibßaneß.
7 Tan aß u taqßon u Tiixheß la til 
unqßa najeß uvaß la akßujbßaß kan. 
Estißeß uvaß techal chit uvaß bßaßn 
itxumbßal la ibßaneß, as yeß la 
toksa tibß naj snimil, as yeß la 
txßißtzißl tu naj, as yeß la ul iviß 
naj, as jit qßabßaßmil naj, as jit 
chukul chßaßo naj la ibßaneß, as jit 
kuxh u puajeß la titzßa naj, as yeß 
la isubß naj vimooleß tiß itxßakat 
ipuaj.

U ußuj
uvaß itzßibßa bßen

u Pablo

te u Tito

8 Pet la toksa naj taama tiß u 
bßaßneß. As la taqß naj ivatbßal 
unqßa qitzßin qatzikeß. As bßaßn 
itxumbßal naj la ibßaneß, tan la 
pal naj stuul kam uvaß la ibßan 
naj. As la til jeß tibß naj.
9 As aß kuxh isuuchil u jikla 
yoleß la ichus naj, echeß uvaß 
kat chuspu te naj bßaxa. As yeß 
la inima naj umaßtoj chusbßal 
uvaß jit tetz u Tiixheß. As ech la 
olebßkat najeß tiß ikßujbßaßt ikßußl 
unqßa qitzßin qatzikeß taßn unqßa 
bßaßnla chusbßaleß uveß la ichus 
naj. As la olebß naj tiß teesal iqßii 
unqßa ichusbßal unqßa uxhchileß 
uveß yeß ni niman u Tiixheß.
10 Tan nimal kuxh unqßa paasan 
tziieß ati uveß ni alon uvaß latel 
kuxh eesal unbßiil vichißol unqßa 
neß xaakeß. As nichus chajnaj 
unqßa chusbßaleß uvaß yeßl kuxh 
itxaßk. As ni teesa chajnaj unqßa 
qitzßin qatzikeß tu bßey.
11 Aal bßaßneß uvaß la amaj ivatz 
chajnaj tiß ichusuneß, tan ni tok 
chajnaj tulaj kabßal tiß iyansal 
itxumbßal unqßa qitzßin qatzikeß. 
As aß kuxh unqßa chusbßaleß uveß 
yeßl itxaßk nichus chajnaj tiß 
itxßakat ipuaj.
12 As ech nibßan chajnajeß echeß 
uvaß kat tal umaßl u naj uvaß atik 
itxumbßal uvaß aa Creta, tan 
ech kat tal kan naj ileß tiß unqßa 
imooleß: «Chulin yol kuxheß 
unqßa kumooleß uvaß aa Creta. 
As ech chajnajeß echeß txokop 
uvaß paasan viß tuul, tan salqßeßay 
kuxh chajnaj,» tißk u najeß.
13 As an chiteß viyol u najeß uveß 
kat tal kan. Estißeß uvaß tii chit 
axh tiß talax isuuchil te chajnaj 
uvaß vaßlexhla chusbßal nichus 

chajnaj. As la inima chajnaj 
unqßa jikla yoleß tukß unqßa qitzßin 
qatzik unpajte.
14 As yeß la nimal unqßa yoleß uvaß 
cheenal kuxh xoßl unqßa tiaal 
Israeleß. As mitaßn la nimal iyol 
unqßa najeß uvaß ni teesa tibß kßatz 
u jikla yoleß.
15 Tan asoj jik veßt vitxumbßal 
umaj uxhchil, as jik chit unqßa 
veeß skajayil svatz. Pet ech koj 
unqßa uxhchileß uvaß yannajlu 
vitxumbßaleß, tan vaßlexh unqßa 
veeß ste skajayil.
16 Tan kßuxh ni tal unqßa 
uxhchileß uvaß: «Ootzimal veßt 
u Tiixheß sqaßn,» taqßeß ni taleß, 
as tukß vitxumbßaleß nikßuchkat 
uvaß yeßl u Tiixheß ninima, tan aß 
chiteß yeßl tokebßal kßatz u Tiixheß 
taßn vipaasan tziileß. As yeßl umaj 
bßaßn la itxßol ibßanataß.

Niyolon u Pablo tiß
u bßaßnla chusbßal tetz u Tiixh

2  1 Pet ech koj axh, Tito, 
tan aß unqßa yoleß la aaleß 

uveß nikßul tibß tukß unqßa jikla 
chusbßaleß tetz u Tiixheß.
2 As la aal te unqßa qßesla chaj 
najeß xoßl unqßa qitzßin qatzikeß 
uvaß bßaßn itxumbßal la ibßaneß. As 
la titzßa chajnaj sbßaßn kam unqßa 
veeß la ibßan chajnaj. As kßujleßl 
ikßußl tiß u Tiixheß. As la ixoßni 
unqßa qitzßin qatzikeß. As yeß la 
pal ikßußl tiß ikßuchat u bßaßneß 
kßuxh la ipalebße kßaxkßo.
3 As echat la aal te unqßa ixojeß 
uvaß qßestu veßteß tiß uvaß la 
ikßuch veßt chaßma uvaß nixoßva 
chaßma u Tiixheß tiß ibßanat u 
bßaßneß. As yeß la icheesa chaßma 
ipaav imool. As yeß la qßabßan 

chaßma. Pet la ichus chaßma 
unqßa uxhchileß tiß uvaß la ibßan u 
bßaßneß.
4 As la ichus chaßma unqßa ixojeß 
uvaß txultele tiß uvaß la ixoßni 
unqßa ixojeß vitzumeleß tukß unqßa 
italaj intxaßeß.
5 As la titzßa unqßa ixojeß sbßaßn 
kam unqßa veeß la ibßaneß. As 
jik koj chit itxumbßal chaßma la 
ibßaneß. As la til chaßma isuuchil 
u tatineß tikabßal. As bßaßnla 
aama chit chaßma la ibßaneß. As 
la inima chaßma vitzumeleß, aqßal 
uvaß yeß la eesal iqßii viyol u 
Tiixheß.

6 As la abßeya te unqßa chelem 
najeß unpajte uvaß la titzßa 
chajnaj sbßaßn tiß unqßa veeß la 
ibßan chajnaj.
7 Axh la kßuchun u jikla 
txumbßaleß jankßal uveß la abßaneß. 
As tul uvaß la chusun axh, as jik 
chit atxumbßal la abßaneß. As yeß 
la achuli yol.
8 As bßaßn ayoloneß la abßaneß, 
aqßal uvaß yeß la chee veßt iyol 
unqßa uxhchileß uveß nichßoßn 
taama sqiß. As la kuxh chßixvu 
veßt unqßa uxhchileß.
9 As la abßeya te unqßa 
uxhchileß uveß atoßk skßamil 
xeß umaj u bßaal aqßon tiß 
uvaß jik chit la inima unqßa 
kßameß u bßaal aqßoneß. As yeß 
la itzaqßbße u kßameß u bßaal 
aqßoneß. Pet aal la inima, aqßal 
uvaß bßaßn la bßen te u bßaal 
aqßoneß.
10 As telqßak chajnaj tetz u 
bßaal aqßoneß. Pet jikla aama 
chit chajnaj la ibßaneß kam uvaß 
la ibßan chajnaj, aqßal uvaß la 
toksa chajnaj iqßii u chusbßaleß 

uveß nichuspu te chajnaj tiß u 
Tiixheß u qßalpun qetzeß.

11 As ech unqßa yoleß la aal te 
unqßa qitzßin qatzikeß, tan kat 
ikßuch veßt u Tiixheß vibßaßnileß tiß 
kuqßalpuleß skukajayil.
12 As kat ichus oß u Tiixheß tukß 
vibßaßnileß tiß uvaß la qeesa qibß 
vatz u vaßlexheß. As yeß la qachva 
unqßa vatz txßavaßilla txumbßaleß. 
Pet bßaßn kutxumbßal la ibßaneß 
vatz unqßa tenameß. As jik chit la 
kuxoßva u Tiixheß.
13 As nu kuchiibßeß tiß kutxßebßat 
u achvebßalla qßiieß tul uvaß la ul 
ikßuch tibß u kuTiixheß uvaß nim 
talcheß uvaß Jesucristo u qßalpun 
qetzeß.
14 As Aakeß uveß kat taqß tibß 
kamoj sqiß tiß teqßot el tzan oß 
Aak tu u vaßlexheß. As kat ijosqßi 
veßt Aak u qaanxelaleß tiß toksat 
veßt oß Aak sitenamil. As ayaßl 
chit veßt kukßußl tiß kubßanat u 
bßaßneß.

15 As aß unqßa yoleß uveß la aal 
te unqßa qitzßin qatzikeß. As la 
akßujbßaß ikßußl. As la abßeya ste 
unpajte, tan aß eejleßmeß. As yeß 
la aaqß tokebßal umaj uxhchil tiß 
teesat iqßii vayoleß.

Jik veßt uxhchil taßn 
vibßaßnil u Tiixheß

3  1 As la oolsa skßußl unqßa 
qitzßin qatzikeß uvaß la chit 

inima unqßa ijlenaaleß tukß unqßa 
uxhchileß uveß ni ilon isuuchil 
unqßa tenameß. As niman yol chit 
unqßa qitzßin qatzikeß la ibßaneß. 
As ayaßl chit ikßußl tiß ibßanat u 
bßaßneß.
2 As teesak kuxh unqßa qitzßin 
qatzikeß iqßii umaj uxhchil. As 

jit aachßaßo la ibßaneß, pet bßaßn 
itxumbßal la ibßaneß te unqßa 
uxhchileß skajayil. As yeß la ijeßsa 
tibß vatz unqßa uxhchileß,
3 tan echik u kutxumbßaleß nik 
kubßan bßaxa echeß uveß nibßan 
unqßa tenameß cheel, tan yeß nik 
ibßen sqe tiß u bßaßnla yoleß. As 
oßik paasan tzii. As tzßejxinalik 
kuxh u kutxumbßaleß, tan 
bßuchelik kuxh oß taßn u paaveß 
tukß unqßa tachaßv u kuchißoleß. 
As aßik kuxh u vaßlexheß nik 
kubßaneß, tan nik ichßoßnsa tibß 
qaama sukuvatzaj. As nikat 
ichißan qaama sqißaj.
4 Pet kßuxh echik u kutxumbßaleß, 
as kat ikßuch veßt u Tiixheß 
vibßaßnileß sqe uvaß ni qßalpun oß 
tiß ikßuchat veßt Aak uvaß xoßn veßt 
unqßa tenameß skajayil te Aak.
5 As kat iqßalpu veßt oß Aak. As 
jit tiß umaj jik kat kubßana. Pet 
tiß uvaß kat itxum Aak kuvatz, as 
kat iqßalpu oß Aak. As kat ijosqßi 
veßt Aak u qaanxelaleß. As kat taqß 
veßt Aak itiichajil u qaanxelaleß. 
As akß veßt u kutxumbßaleß kat 
ibßan Aak taßn u Tiixhla Espíritu
6 uvaß ayaßl chit ikßußl Aak kat 
toksa Aak tu u qaanxelaleß taßn u 
Jesucristo u qßalpun qetzeß,
7 aqßal uvaß la bßen veßt oß meßal 
ikßaol Aak tan tiß uvaß jik veßt 
oß vatz Aak taßn vibßaßnil Aakeß. 
As estißeß uvaß kßujleßl veßt 
kukßußl uvaß at veßt itiichajil u 
qaanxelaleß kßatz Aak uvaß yeßl 
iyaßtebßal.

8 As jikla yol chiteß u yoleß. 
As aß ni valeß uvaß yeß la ayaßsa 
aalat unqßa yoleß, aqßal uvaß la 
iyaßlu veßt tibß unqßa kumooleß 
uvaß ni niman u Tiixheß tiß 

ibßanat u bßaßneß. As bßaßneß 
unqßa yoleß uveß ni val see, tan 
la txakon tiß unqßa uxhchileß 
skajayil.

9 As eesa eebß kßatz unqßa 
vaßlexhla chaj txumbßaleß. Ech 
koleß unqßa yoleß uveß ni talpu 
tiß unqßa qßesla kubßaaleß echeß 
u yaaibßeß tiß u tzaqßiteß tukß u 
ixvaiibßeß, tan yeßl itxaßk unqßa 
yoleß. As yeßle la txakon sqiß.
10 Asoj abßil uvaß yeß la niman 
unqßa chusbßaleß uvaß nachus te 
unqßa qitzßin qatzikeß, as kaßpajul 
la abßeya ste. Pet asoj yeß la 
inima uvaß la aal ste, as la eesa 
veßt el xoßl unqßa qitzßin qatzikeß,
11 tan ootzimaleß aßn uvaß abßil 
uvaß ech vitxumbßaleß as aß 
uxhchileß uvaß kat teesa tibß tu 
bßey, tan kat paavin veßteß. As an 
kuxh u uxhchileß ni kßuchun uvaß 
aapaav veßteß.

Ni taqß u Pablo 
itxumbßal u Tito

12 As tul la unchaj bßen u 
Artemas moj u Tíquico tiß bßen 
tilat axh, as la oojela eebß tiß ul 
eelat in tu u Nicópolis, tan tzitziß 
la atinkat in tu qßalaeß uveß ni 
valeß.
13 As ayaßl chit akßußl laloch u 
Zenas uvaß ni ilon isuuchil u 
leyeß tukß u Apolos. As la aaqß 
te chajnaj kam uvaß la saßvit 
tiß chajnaj tul uvaß la pal til ex 
chajnaj.
14 As lachus unqßa qitzßin qatzikeß 
tiß uvaß aß u bßaßneß la ibßaneß. 
As la iloch kaßt unqßa uxhchileß 
uvaß kam nisaßvit stiß. As ech 
ikßuchateß uvaß at vibßaßnil u 
Tiixheß skßatz.

Niyaß veßt u Pablo 
tiß iqßiilat bßen u Tito

15 As jankßal unqßa qitzßin 
qatzikeß uveß at sunkßatz as ni 
taqß bßen itzii see. As la aal 
vitziieß te unqßa qitzßin qatzikeß 

uveß xoßn oß ste, tan umaßl 
kuxh veßt kßujlebßal kukßußl 
stukß tiß u Kubßaal Tiixheß. As 
aß vibßaßnil u Kubßaal Tiixheß la 
atin sekßatz sekajayil. Ech chit 
la ibßaneß. 
An chiteß. 

Ni taqß bßen u Pablo itzii
1 Ineß in Pablo uvaß atoßk in tu u 

kaarsa tiß u Jesucristo, as tukß u 
qitzßin qatzik uvaß Timoteo as ni 
qaqß bßen kutzii see, Filemón, tan 
nu kuloch qibß tiß talpu u bßaßnla 
yoleß.
2 As ni qaqß bßen kutzii unpajte 
te u qitzßin qatzikeß u Apia, tukß u 
Arquipo uvaß nu kuloch qibß stukß 
tiß talpu viyol u Tiixheß echeß 
nibßan umaj sol tiß tok vatz umaj 
chßaßo. As ni qaqß bßen kutzii te 
unqßa qitzßin qatzikeß skajayil 
uveß nimol tibß tu vakabßaleß tiß 
inachat Tiixh.
3 As aß u Tiixheß tukß u Kubßaal 
Jesucristo ni bßanon uvaß bßaßn 
etatin sevatzaj.

Ni taqß u Pablo taßntiixh 
te u Tiixh tiß uvaß kßujleßl 

ikßußl u Filemón tiß u Tiixh
4 As ni vaqß taßntiixh te u 

Tiixheß, tan bßenameen ni vulsa 
axh sunkßußl tul nunnach Tiixh 
seeß.
5 As ni vabßi yol seeß uvaß kßujleßl 
chit akßußl tiß u Kubßaal Jesús. 
As xoßn veßt Aak see tukß unqßa 
itenam Aakeß skajayil.

6 As nunjaj te u Tiixheß uvaß la 
txakon veßt u kßujlebßal akßußleß tiß 
ichee veßt atxumbßal tiß vibßaßnil 
u Jesucristo skajayil uvaß at veßt 
sukuxoßl.
7 As vaßl chit kutxuqßtxun veßteß, 
tan niyakßin veßt qaanxelal, tan 
xoßn veßt oß see. As nayakßinsa 
veßt taanxelal unqßa qitzßin 
qatzikeß uveß ni niman u Tiixheß.

Nijaj u Pablo bßaßnil 
te u Filemón tiß u Onésimo
8 As kßuxh yeß la xoßv valat 

see kam uvaß labßaneß tan qitzßin 
qatzik veßt qibßeß kßatz u Cristo,
9 as aal bßaßneß uvaß la unjaj 
bßaßnil see tan tiß uvaß nu kuxoßni 
qibß sukuvatzaj. As ineß in Pablo, 
as qßestu veßt in. As il in atoßk in 
tu u kaarsa tiß u Jesucristo.
10 As nunjaj veßt bßaßnil see tiß 
u Onésimo, tan ech najeß echeß 
umaj unkßaol, tan in kat alon 
viyol u Tiixheß te naj tu u kaarsa. 
As kat inima veßt naj u Tiixheß.
11 As kßuxh yeßlik kuxh itxaßk 
vitxumbßal najeß kat ibßan bßaxa, 
pet cheel, as bßaßn veßt itxumbßal 
najeß. As la txakon veßt naj 
seeß, tan il naj nitxakon veßt sviß 
cheel.

U ußuj
uvaß itzßibßa bßen

u Pablo

te u Filemón

12 As tuk unchaj bßen naj unpajte 
sakßatz. As labßan bßaßnil uvaß 
lakßul naj tibßaßnil eela kuxh stukß 
uvaß in lakßul in.
13 As il in atoßk tzan in tu u 
kaarsa tiß kuxh uvaß nunpaxsa 
u bßaßnla yoleß tiß u Cristoeß. As 
aß ni valeß uvaß la koj kaa naj 
sunkßatz tiß ilochat in, eela kuxh 
stukß uvaß axh at axh sunkßatz tiß 
alochat in.
14 As yeß la ibßaneß uvaß la kuxh 
kaa naj sunkßatz. As yeß la uchi 
uvaß la untxßii axh stiß. Pet axheß 
la alon, asoj labßan bßaßnil sve.

15 As kamal estißeß uvaß kat 
teesa veßt tibß naj sakßatz tiß uvaß 
lakßul veßt naj unpajte. As yeßl 
unpajtoj uvaß la taqß kan axh naj.
16 As jit kuxh veßt umaj akßam 
naj la ibßaneß. Pet at pal veßt naj tiß 
umaj kßam. As xoßn chit veßt naj 
sve. As echat koj labßaneß. As jit 
kuxh tiß uvaß umaj uxhchil naj as 
la axoßni naj. Pet tiß uvaß qitzßin 
qatzik veßt qibß tukß naj, tan kat 
inimal veßt naj u Kubßaal Jesús.
17 Estißeß uvaß tuk unjaj bßaßnil 
see, tan kumool qibß tiß ipaxsal 
u bßaßnla yoleß. As kßul veßt u 
Onésimo eela kuxh stukß uvaß in 
lakßul in.
18 Asoj kat ibßan naj umaj 
vaßlexh see, pet moj at itxßoj naj, 
as sve lajajkat veßteß.
19 As ineß in Pablo uvaß ni tzßibßan 
bßen u ußujeß taßn unqßabß, as in la 
choon veßt vitxßoj najeß. As la uch 
valat see uvaß at atxßoj siinxeß tiß 
uvaß kat ok axh tiß u bßaßnla yoleß 
tul kat val isuuchil see. Pet jiteß 
ni val see uvaß ech la abßaneß.
20 As bßan bßaßnil sve, vitzßin 
vatzik. As la abßaneß kam uvaß 

nunjaj see, tan tukß vibßii u 
Kubßaal Jesúseß nunjaj see uvaß la 
achiibßisa u vaanxelaleß.
21 As nuntzßibßa bßen u ußujeß see, 
tan kßujleßl unkßußl seeß tiß uvaß la 
anima u yoleß uveß ni val see. As 
ootzimal veßt svaßn uvaß nimaleß 
uveß tuk abßaneß tiß uveß nunjaj 
see. 

22 As la unjaj umaßt bßaßnil see 
uvaß la abßan tuch umaj vatinbßal, 
tan aß ni valeß uvaß u Tiixheß la 
bßanon kam uvaß nejaj sviß tul 
nenach Tiixh sviß.

Itzojpebßal u yol
23 As ni taqß bßen u Epafras 

itzii see uvaß unmool vibß stukß 
tu u kaarsaeß tiß kunimat u 
Jesucristo.
24 As ni taqß bßen u Marcos itzii 
see unpajte, tukß u Aristarco, tukß 
u Demas, tukß u Lucas, tan aß 
chajnajeß u lochol vetzeß.

25 As aß veßt vibßaßnil u 
Kubßaal Jesucristo la atin tu 
vetaanxelaleß. Ech chit la ibßaneß. 
An chiteß. 

Aß u Jesús ni kßuchun 
vitxumbßal u Tiixh

1  1 Jatpajul kuxh kat yolon 
u Tiixheß te unqßa qßesla 

kubßaaleß naßytzan taßn unqßa 
qßajsan tetz viyol Aakeß. As nimal 
txumbßal kat itxakonsa Aak tiß 
uvaß la pal unqßa tenameß tu u 
yoleß uveß ni tal Aak.
2 Pet ech koj tu unqßa qßiieß uvaß 
at oß stuul cheel, tan kat tal veßt 
Aak isuuchil u yoleß sqe taßn 
viKßaoleß. As tukß viKßaol Aakeß 
kat icheesa kan Aak u txßavaßeß 
tukß u almikaßeß skajayil. As kat 
ikßujbßaß veßt Aak viKßaoleß tiß uvaß 
aßeß la etzin unqßa veeß skajayil.
3 As aß viKßaol u Tiixheß ni 
kßuchun uvaß nim talchu veßt 
Aak echeß itxijun u qßiieß sqiß. As 
aß vivatzibßal Aakeß viKßaoleß 
sukuvatz. As tukß viyol viKßaol 
Aakeß uvaß at tijleßm, ni til isuuchil 
unqßa icheesaßm Aakeß skajayil tiß 
itzojpisataß kam uvaß ni titzßa Aak 
stiß. As tul maßt isotzsat viKßaol 
Aakeß kupaav, as kat xonebß veßteß 
tisebßal u Tiixheß uvaß nim talcheß 
uvaß echen tu almikaß.

4 Estißeß at veßt pal u tijleßm 
viKßaol u Tiixheß tiß u tijleßm 
unqßa ángel. As nim veßt talchu 
vibßiieß tiß vibßii unqßa ángel.

At pal u tijleßm viKßaol 
u Tiixh tiß unqßa ángel

5 Tan yeßl umaj ángel uvaß ech 
koj kat tal u Tiixh ileß ste:

Axheß axh unKßaol;
As ineß uvaß kat aqßon u 

eejleßmeß cheel, tißk koj 
Aak.

As mitaßn te umaj ángel kat 
talkat Aak umaßt u yoleß uvaß ech 
ni tal ileß:

As ineß in Bßaala tiß u 
uxhchileß.

As aß u uxhchileß unkßaol la 
ibßaneß, tißk koj Aak.

6 As tul kat ul veßt unchßißtil 
viKßaol u Tiixheß vatz u txßavaßeß, 
as ech kat tal veßt Aak ileß stiß:

Techal chit la qaaebß unqßa 
ángel uvaß tetz u Tiixheß 
svatz skajayil, tißk Aak.

7 As ech ni tal Aak ileß tiß unqßa 
ángel:

Ineß ni bßanon uvaß ech veßt 
unqßa ángel echeß kajiqß.

Hebreos
U ußuj

uvaß tzßibßamal kan

te unqßa tiaal Israel
uvaß ni niman u Jesús

As ech unqßa unkßameß echeß 
taqß xamal, tißk Aak tal tiß 
unqßa ángel.

8 Pet ech koj u yoleß uvaß ni tal 
Aak tiß viKßaoleß, tan ech ni tal 
Aak ileß stiß:

Axh Tiixh. As yeßl veßt 
iyaßtebßal u eejleßmeß la 
ibßaneß tiß chit ibßeneß.

As jik chit axh la abßaneß tukß 
u eejleßmeß.

 9 Nasaß unqßa jikla txumbßaleß. 
Pet yeß nasaß unqßa 
vaßlexhla txumbßaleß.

As nim u chiibßichileß kat 
ibßan tu u qßiieß tul uvaß kat 
unvaa vavißeß tu aceite,

texhlal tetz uvaß kat untxaa 
axh tiß voksat aqßii tiß unqßa 
uxhchileß, tißk u Tiixheß tal 
tiß viKßaoleß.

10 As ech umaßt u yol ileß uvaß ni 
tal u Tiixheß tiß viKßaoleß:

UnKßaol, kat acheesa u vatz 
txßavaßeß tixeßtebßal u 
qßiisajeß.

As tukß vayakßileß kat acheesa 
u almikaßeß unpajte.

 11 Jankßal unqßa acheesaßmeß la 
sotzeß. Pet ech koj axh, tan 
at chit axheß tiß chit ibßeneß.

As kajayil chit unqßa 
acheesaßmeß as la pal iyakßil 
echeß nibßan unqßa oksaßmeß.

 12 As ech la oolbße unqßa 
acheesaßmeß echeß ni 
tulbßel umaj oksaßm uvaß 
nibßochlik el, tul uvaß yeß 
nitxakon veßteß.

As la jalpul unqßa acheesaßmeß 
echeß nibßanchu te umaj 
oksaßm uvaß nijalpuleß.

Pet ech koj axh, tan at chit 
axheß tiß chit ibßeneß.

As yeßl imoxtebßal vayaabßeß 
ati, tißk u Tiixheß tiß 
viKßaoleß.

13 As yeßl umaj ángel uvaß ech 
koj kat tal u Tiixh ileß ste:

Xonebßen tu vunsebßaleß
techanal la vaqß kan unqßa 

uxhchileß jaqß avoj uveß ni 
chßoßn taama seeß, tißk koj 
Aak te umaj ángel.

14 As ootzimal sqaßn uvaß ech 
unqßa ángel echeß u kajiqßeß. As 
aßeß ikßam u Tiixheß. As chajel 
tzaneß tiß kulochpeß, jankßal oß 
uvaß la etzin u nimla bßaßnileß 
uvaß aqßel sqe taßn Aak tiß isotzsat 
Aak u kupaaveß.

Nim talcheß u nimla bßaßnileß 
uvaß kat ibßan u Jesús

2  1 Estißeß ni val sete, qitzßataj 
u bßaßnla yoleß uveß abßimal 

veßt sqaßn, tan asoj yeß la kunima, 
as la ibßaneß uvaß vaßlen veßt u 
kutxumbßaleß la kubßaneß.
2 As u tzaqßiteß uvaß kat tal kan 
unqßa ángel, as techal chiteß la 
nimali. As abßil uvaß kat ipaasa 
tzii as yeß kat inima, as tetzik 
chit veßteß uvaß kat ul u kßaxkßoeß 
stiß.
3 ¿As aß kol chit yeß la ibßan qßa 
sqe, asoj yeß la qoksa qaama tiß u 
sotzbßal paaveß uveß nim talcheß? 
As tul aß u Kubßaal Jesús kat alon 
isuuchil u yoleß sqe bßaxa. As kat 
yakßinsal veßt u yoleß taßn unqßa 
uxhchileß, uvaß kat abßin viyol 
Aakeß.
4 As ech iyakßinsat Aakeß viyoleß. 
Kat ikßuch Aak unqßa kßuchbßal 
tetz viyakßileß tukß kaßt unqßa 
uveß kat ibßan Aak uvaß kat teqßo 
taama unqßa tenameß staßn. As 

kat ijatxbßen Aak u Tiixhla 
Espíritu tiß junun unqßa uxhchileß 
uvaß kat niman viyol Aakeß, as 
kam uvaß kat tal taama Aak tiß 
taqßat ste.

Ni taqß u Jesús 
tijleßm unqßa niman tetz

5 As jit tiqßabß unqßa ángel la 
oksalkat u akß txßavaßeß uveß la 
uli, tiß tilpu isuuchil echeß u yoleß 
uveß ni qaleß.
6 As ech ni tal umaßl u yol ileß 
uvaß tal kan umaßl u qßajsan tetz 
viyol u Tiixheß:

¿Kam chit tijleßm unqßa 
uxhchileß qßi tiß uvaß nooksa 
eebß ilil stiß?

¿As kam chit tijleßm unqßa 
uxhchileß qßi tiß uvaß la ul 
alocheß?

 7 Tan axheß kat bßanon uvaß 
bßiit kuxh yeß kat lejon 
tijleßm u uxhchileß tiß unqßa 
ángeleß.

As kat ooksa iqßii unqßa 
uxhchileß echeß umaj 
ijlenaal uvaß la jeß koroona 
tiß iviß;

as kat ooksa snimil unpajte.
As kat akßujbßaß veßt kan tiß 

unqßa acheesaßmeß uveß kat 
abßana.

 8 As kat aaqß unqßa acheesaßmeß 
skajayil te u uxhchileß tiß 
tilat isuuchil, tißk u yoleß.

As u yoleß u vaaß, as aßeß ni taleß 
uvaß kat taqß u Tiixheß unqßa 
icheesaßmeß skajayil te unqßa 
uxhchileß tiß tilat isuuchil. As 
aß ni taleß uvaß ni tal Aak uvaß 
jankßal unqßa icheesaßm Aakeß, as 
la til unqßa uxhchileß isuuchil. As 
jitßeßch nibßaneß, tan yeßl unqßa 

icheesaßm Aakeß skajayil ni til 
unqßa uxhchileß isuuchil tijikil.
9 Pet ootzimal u Jesús sqaßn u 
ilol tetz isuuchil unqßa icheesaßm 
u Tiixheß, uvaß bßiil kuxh at kan u 
tijleßmeß tiß unqßa ángel tul kat ul 
vatz txßavaß. As tul kat qßaav veßt 
Aak tu almikaß, as nim talchu 
veßt Aak kat ibßana. As ibßaßnil 
kuxh u Tiixheß kat ipalebße u 
Jesús u kamchileß sqiß. Estißeß kat 
oksal veßt iqßii u Jesús. As nim 
talchu veßt Aak cheel.

10 As u Tiixheß uvaß cheesan 
tetz unqßa cheesaßmeß skajayil, 
as Aak ibßaal skajayil. As aß nisaß 
Aak uvaß nimal unqßa tenameß la 
ok smeßal ikßaol Aak, aqßal uvaß 
la ilpi uvaß nim talchu veßt Aak. 
Estißeß uvaß bßaßn veßt te Aak uvaß 
techal kat ipalebße u Jesús unqßa 
kßaxkßoeß, aqßal uvaß aß u Jesús la 
sotzsan kupaav.
11 As jankßal oß uvaß txaael veßt oß 
tiß qok sitenam u Tiixheß, as umaßl 
kuxh veßt Kubßaal tukß u Jesús uvaß 
ni oksan oß sitenam u Tiixheß. Estißeß 
yeßl u Jesús nichßixveß tiß talataß uvaß 
qitzßin qatzik veßt qibß tukß Aak,
12 echeß uvaß ni tal umaßt u yol 
uvaß tzßibßamal kan:

La val isuuchil u yoleß seeß te 
unqßa vitzßin vatzikeß.

As la unbßitza veßt axh xoßl 
unqßa uxhchileß uveß nimol 
tibß tiß vabßiieß, tißk u yoleß.

13 As ech ni tal umaßt u yol ileß:
La unkßujbßaß veßt unkßußl tiß 

Aak, tißk u yoleß.
As ni tal unpajte:

As il in at in tukß unqßa 
meßal ikßaol u Tiixheß uvaß 
kat alpu sve uvaß la vil 
isuuchil, tißk u yoleß.

14 Estißeß uvaß echat kat ibßan 
u Jesús echeß oß, tan at kuchißol 
tukß kukajal as tukß kubßajil. As 
ech Aakeß echeß oß kat ibßana tul 
kat ipalebße Aak u kamchileß tiß 
itxßakon tiß u txßißlanajeß uvaß kat 
toksa tibß sibßaalil unqßa uxhchileß 
uvaß yeß ni niman u Tiixheß.
15 As kat ul u Jesús kamoj tiß 
iqßalpul unqßa tenameß vatz 
u txßavaßeß uvaß txeyik taßn u 
txßißlanajeß, tan nik ixoßv unqßa 
tenameß tiß ikameß.
16 As ootzimal sqaßn uvaß jit 
unqßa ángel kat ul iloch u Jesús. 
Pet oß kat ul iloch oß Aak, oß uvaß 
oß tiaal u Abraham.
17 Estißeß uvaß techal chit kat 
ibßensa tibß u Jesús echeß oß, tiß 
uvaß Aak veßt u Nimla oksan tetz 
kuyol vatz u Tiixheß. As jik chit 
toksat Aak kuyol, tan nitxum 
Aak kuvatz. As estißeß kat ichoo 
Aak u kupaaveß.
18 As kat ipalebße Aak kßaxkßo 
tul kat chukax txumbßal tiß Aak 
uvaß la paavin Aak. As estißeß 
uvaß ootzimal veßt taßn Aak 
kam la tulbße Aak kulochpeß tul 
nichukax txumbßal sqiß tiß uvaß la 
paavin oß.

Nim talchu u Jesús 
tiß u Moisés

3  1 Estißeß, vitzßin vatzik, ex 
uvaß ex itenam Tiixh, antu 

veßt oß uvaß kat imolo oß u Tiixheß 
setukß tiß qetzit u nimla bßaßnileß 
kßatz Aak. As qitzßataj setukß tiß 
u Jesucristo uvaß chajel tzan 
tiß kulochpeß. As Aakeß u nimla 
oksan tetz iyol tenam vatz u 
Tiixheß, echeß uvaß ni tal u yoleß 
uvaß chusel veßt sqaßn.

2 As kßujlebßal kßußl u Jesucristo 
vatz u Tiixheß uvaß kat ikßujbßaß 
kan Aak. As ech kat ibßan u 
Moisés xoßl unqßa itenam u 
Tiixheß, tan kßujlebßal chit kßußl u 
Moisés vatz u tenameß kat ibßana.
3 As at veßt pal toksal iqßii u 
Jesús tiß u Moisés, echeß tatin 
umaj lakol kabßal, tan at pal 
toksal iqßii tiß u kabßaleß uvaß kat 
ilaka.
4 As jankßal unqßa kabßaleß, as at 
umaßl uxhchil lakol tetz. As aß u 
Tiixheß cheesan tetz skajayil.
5 As kßujlebßal kßußl u Moisés vatz 
u Tiixheß kat ibßana. As ech veßt 
tatin u Moisés echeß umaj kßam 
tiß ibßanataß jankßal uvaß kat tal 
u Tiixheß ste as tiß talat isuuchil 
kam uvaß la tal u Tiixheß xamtel.
6 As ech koj u Cristo, tan ech 
tatin Aakeß xoßl vitenameß echeß 
umaj kßaol uvaß ni ilon vikabßal 
vibßaaleß. As oßeß taß uvaß ech oßeß 
ikabßal u Tiixheß, asoj chabßamal 
qatin tiß u nimla bßaßnileß uvaß 
nu kutxßebßeß. As yeß la yaß oß tiß 
kuchiibß stiß tul nu kutxßebßeß.

Ni talpu te unqßa itenam u 
Tiixh uvaß la ichabßa tatineß 

tiß u kßujlebßal ikßußleß
7 Estißeß la val sete, tan ech 

la ebßaneß echeß uvaß ni tal u 
Tiixhla Espíritu, tan ech ni tal 
ileß:

Asoj netabßi viyol u Tiixheß 
cheel,

 8 as yeß la etiibßisa 
vetaanxelaleß, echeß uvaß 
kat ibßan unqßa tenameß,

tul uvaß kat ul veßt iviß u 
Tiixheß tiß unqßa tenameß tu 
u tzuukin txßavaßeß,

tan nik isaß tootzitaß ma la 
ibßan Aak moj yeßle kam 
uvaß kat tal Aak.

9 As estißeß ech kat tal veßt Aak 
ileß:

Tzitziß kat isaßkat unqßa qßesla 
ebßaaleß tootzitaß ma an 
chit u yoleß uvaß kat val ste 
moj yeßle.

As kßuxh kat til unqßa nimla 
bßaßnileß uvaß kat unbßan stiß 
tu kaßviinqil u yaabßeß,

as nik isaß tootzitaß ma an 
chit u yoleß uvaß kat val ste 
moj yeßle.

 10 As estißeß uvaß kat ul veßt unviß 
tiß unqßa tenameß uveß atik 
tzitziß.

As ech kat val veßt ileß stiß: 
«As tzßejxinal chit unqßa 
tenameß tukß vitxumbßaleß.

As yeß nisaß tootzit 
vuntxumbßaleß,» chßin kat 
vala.

 11 Estißeß kat vala uvaß kat 
txßißtzißl tu veßt in.

As kat unkßujbßaß veßteß 
uvaß yeß la ok veßt unqßa 
uxhchileß tu u txßavaßeß

uvaß kat valtziß ste uvaß la 
chiibß kat as uvaß yeß la 
bßuchlukat veßteß, tißk u 
Tiixhla Espíritu.

12 Atoj enachbßal, vitzßin 
vatzik, aqßal uvaß yeßl umaj ex 
la eteesa kan etibß kßatz u islich 
Tiixheß, as yeß la etoksat etaama 
tiß u vaßlexheß, as tiß iyansal 
vetxumbßaleß tiß u kßujlebßal 
ekßußleß tiß Aak.
13 Pet aal la iyakßinsa tibß etaama 
sevatzaj jun qßii tiß u kßujlebßal 
ekßußleß tiß Aak. As ebßantaj cheel, 
aqßal uvaß yeßl umaj ex la etiibßisa 

etaama taßn u paaveß uveß ni tal 
imaxtibßet ex.
14 Tan asoj chabßamal qatin tiß 
u kßujlebßal kukßußleß tiß u Cristo 
techal tul Aak unpajte echeß 
uvaß nik kubßan sbßaxa, as at veßt 
qokebßal tiß unqßa nimla bßaßnileß 
uvaß la aqßax sqe taßn Aak.
15 As estißeß uvaß ech ni tal u yol 
ileß:

Asoj netabßi viyol u Tiixheß 
cheel,

as yeß la etiibßisa 
vetaanxelaleß echeß uvaß kat 
ibßan unqßa tenameß

tul uvaß kat ul iviß u Tiixheß 
stiß, tißk u yoleß.

16 As tuk unnachonsa sete uvaß 
¿abßil kat abßin viyol u Tiixheß 
as yeß kat inima? Tan aß unqßa 
tenameß uveß kat teqßo u Moisés 
bßey svatz tiß tel chßußl tu u 
Egipto.
17 ¿As abßil stiß kat ulkat iviß u 
Tiixheß tu kaßviinqil u yaabßeß? 
Aß unqßa tenameß uvaß kat ipaasa 
tzii, as kat kamik kan tu u 
tzuukin txßavaßeß.
18 As unqßa uxhchileß uvaß yeß 
ni niman u yoleß as kat kßujbßaßl 
veßt kan stiß uvaß yeß la ok tu u 
txßavaßeß uvaß yeßl la bßuchlukat.
19 As nu kupal stuul uvaß yeß kat 
uch tetzit veßt unqßa uxhchileß 
kam uvaß kat taltziß veßt Aak ste, 
tan tiß uvaß yeß kat ikßujbßaß ikßußl 
tiß Aak.

4  1 As echeß uvaß kat ibßan 
unqßa tiaal Israel tul kat ok 

tu u txßavaßeß uvaß kat taltziß u 
Tiixheß ste uvaß kat chiibßkat. As 
echat chit nibßan cheel, tan tuk 
chiibßoj oß kßatz u Tiixheß. As atoj 
kunachbßal tiß uvaß altzißmal sqe 

taßn Aak. As yeßxhebßil la teqßo 
kan tibß tiß Aak, aqßal uvaß yeß la 
itzßej kan uvaß altzißmal ste taßn 
Aak.
2 Tan antu veßt oß kat alpu u 
bßaßnla yoleß sqe echeß uveß kat 
alpu te unqßa tenameß naßytzan. 
Pet kßuxh kat tabßi veßt unqßa 
tenameß viyol Aakeß, as yeß kat 
txakon veßt stiß tan tiß uvaß yeß kat 
ikßujbßaß ikßußl tiß Aak tul uvaß kat 
tabßi. As yeß kat inima.
3 Pet ech koj oß uvaß ni niman 
viyol u Tiixheß tan at veßt 
qokebßal kßatz Aak. As aqßal uvaß 
yeß la ibßan veßteß echeß uvaß tal 
kan Aak:

Estißeß kat ul veßt unviß.
As kat unkßujbßaß veßteß 

uvaß yeß la ok veßt unqßa 
uxhchileß tu u txßavaßeß

uvaß kat valtziß ste uvaß 
la chiibß kat as yeß la 
bßuchlukat veßteß, tißk u 
Tiixheß.

Jankßal oß uvaß at oß vatz u txßavaßeß
4 As at umaßt u yol uvaß 
tzßibßamal kan uvaß ech ni tal ileß 
tiß ivujpu u qßiieß:

As tivujpu qßii kat olebß u 
Tiixheß tiß vicheesaßmeß 
skajayil,

as kat chiibß veßt Aak tiß uveß 
kat ibßan Aak, tißk u yoleß.

5 As ech ni tal umaßt u yol ileß 
unpajte uvaß tzßibßamal kan:

As kat unkßujbßaß veßteß 
uvaß yeß la ok veßt unqßa 
uxhchileß tu u txßavaßeß

uvaß kat valtziß ste uvaß 
la chiibß kat as yeß la 
bßuchlukat veßteß, tißk Aak.

6 As ootzimal sqaßn uvaß yeß 
kat tetzi unqßa uxhchileß u 

chiibßichileß kßatz u Tiixheß uvaß 
kat alax u bßaßnla yoleß ste bßaxa, 
tan yeß kat inima u yoleß.
7 As kat ikßujbßaß veßt kan u 
Tiixheß umaßt u qßii cheel unpajte. 
As aß u David kat tzßibßan u yoleß 
taßn Aak. As aßeß uvaß ni tuch veßt 
cheel:

Asoj netabßi viyol u Tiixheß 
cheel,

as yeß la etiibßisa etaanxelal 
tiß enimataß, tißk u David.

8 As kat koj itxßol unqßa uxhchileß 
tetzit u chiibßichileß kßatz u 
Tiixheß taßn u Josué, as yeßleßxh 
umaßt u qßiieß kat ikßujbßaß kan u 
Tiixheß.
9 Estißeß attel u chiibßichileß cheel 
sqiß, oß uvaß oß veßt itenam u 
Tiixheß.
10 Tan jankßal u aqßoneß uvaß 
nukubßaneß, as nu kuchiibßeß 
echeß uvaß kat ibßan u Tiixheß tul 
kat olebß Aak tiß icheesat unqßa 
icheesaßmeß skajayil.

11 Qaqßtaj yakßil setukß tiß u 
chiibßichileß uvaß alel sqe taßn 
u Tiixheß, aqßal uvaß yeßl umaj 
oß la yan kutxumbßal echeß uveß 
kat ibßan unqßa tenameß uvaß 
naßytzan uvaß kat ipaasa tzii.
12 As aß viyol u Tiixheß ni aqßon 
itiichajil u qaanxelaleß. As at 
pal iyakßil tiß tilat u qaanxelaleß 
tiß u chßichßeß uvaß kaßvaßl tee, 
tan la palik ok viyol Aakeß tu 
u qaanxelaleß techal toon xeß 
qaama echeß tok umaj chßichß 
tu kuchißol. As la chukun ibßen 
tu kubßajil. As aß viyol Aakeß la 
pichßun kam uvaß ni tal qaama 
tukß uvaß ni qitzßa.
13 As yeßl umaj vicheesaßm Aakeß 
uvaß yeß koj naßl vatz Aak, tan 

kajayil chiteß unqßa veeß naßl vatz 
Aak. As Aakeß uvaß la kuxochoßk 
qibß ste tiß uvaß kam kat kubßana.

At pal u tijleßm u Jesucristo 
tiß viqßesal unqßa nachol 

Tiixh tiß unqßa tenam
14 As yeß la kuyaßsa kunimat 

unqßa yoleß tiß u Jesús, viKßaol 
u Tiixheß, tan Aakeß uvaß nimla 
qßesal oksan tetz iyol tenam 
vatz Tiixh. As echen veßt Aak tu 
almikaß.
15 As u Jesús, u nimla qßesal 
oksan iyol tenam vatz Tiixheß 
tiß itxumat kuvatz as tiß ilochat 
oß Aak vatz u paaveß, tan kat 
chukax txumbßal tiß Aak echeß 
uvaß ni qulbßeleß, tan aß kat alchi 
uvaß kat koj paavin Aak. As yeßl 
Aak kat paavini.
16 Estißeß yeß la xoßv veßt oß tiß 
kujetzßen ok kßatz Aak tu uveß 
xonleßlkat Aak tukß u tijleßmeß 
uvaß atkat vibßaßnil Aakeß. As la 
itxum Aak kuvatz. As la iloch 
veßt oß Aak tukß vibßaßnileß tul la 
kupalebße unqßa kßaxkßoeß.

5  1 As qitzßataj kam itxaap 
unqßa iqßesal oksan iyol 

tenam vatz Tiixh, tan txaaeleß 
nibßancheß xoßl unqßa imooleß. As 
kßujlu veßt kan tiß toksal viyol 
u tenameß vatz u Tiixheß, as tiß 
toksal unqßa txooeß vatz Aak 
tiß ijajat sotzbßal ipaav unqßa 
tenameß.
2 As aapaav chiteß unqßa iqßesal 
oksan iyol tenam vatz Tiixh. 
Estißeß at itxumbßal tiß uvaß la 
ikßuch u nima aamaileß te unqßa 
tenameß uvaß yeßl itxumbßal ati 
tiß u tzaqßiteß uvaß tzßibßamal 
kan.

3 As tiß uvaß aapaav chajaak, as 
estißeß nitzßeßsa veßt chajaak unqßa 
txooeß vatz u Tiixheß tiß ijajat 
sotzbßal ipaav as tukß tiß vipaav 
unqßa tenameß.
4 As yeß la uch toksat jeß tibß 
umaj uxhchil siqßesalil oksan iyol 
tenam vatz Tiixh. Pet aß kuxh u 
uxhchileß la oki uveß kat txaapi 
taßn u Tiixheß, echeß uvaß kat 
ibßan u Aarón.
5 As echat kat ibßan u Cristo, 
tan yeßl Aak kat toksa jeß iqßii tiß 
toksat tibß siqßesalil oksan iyol 
tenam vatz Tiixh. Pet aß u Tiixheß 
kat oksan u Cristo siqßesalil 
unqßa nachol Tiixheß. As ech kat 
tal u Tiixh ileß:

Axheß axh unKßaol.
As ineß uvaß kat aqßon u 

eejleßmeß cheel, tißk u 
Tiixheß tal te u Cristo.

6 As ech ni tal u Tiixh ileß 
unpajte tu umaßt u ußujeß:

Axh veßt oksan iyol tenam 
vatz Tiixh tiß chit ibßeneß,

echeß uvaß kat ibßan u 
Melquisedec, tißk u Tiixheß.

7 As tul atik u Cristo vatz u 
txßavaßeß, as taqß jeß Aak tuul iviß 
tiß inachat Tiixh tukß oqßel, tan 
ootzimal taßn Aak uvaß taßn u 
Tiixheß la lochon Aak tiß ipalebßet 
u kamchileß. As kat abßil veßt 
viyol u Cristo, tan tiß uvaß kat 
ixoßva Aak u Tiixheß. As niman 
yol Aak kat ibßana.
8 As kßuxh iKßaol u Tiixheß u 
Cristo, as tul uvaß kat ipalebße 
Aak unqßa kßaxkßoeß, as kat tootzi 
veßt Aak kam inimal viyol u 
Tiixheß.
9 As tul maßtik inimat veßt Aak 
kajayil uvaß alel kan tiß Aak, as 

kat ok veßt Aak aqßol tetz itiichajil 
u qaanxelaleß kßatz u Tiixheß, 
jankßal oß uvaß ni niman veßt Aak,
10 as kat ikßujbßaß veßt kan u 
Tiixheß viKßaoleß siqßesalil oksan 
iyol tenam vatz Tiixh echeß uvaß 
kat ibßan veßt u Melquisedec.

Nibßeyal te unqßa tiaal 
Israel tiß uvaß yeß la iyaßsa 

inimat viyol u Jesús
11 As nimatel yol la val sete tiß 

u Melquisedec, uveß ni valeß. As 
tzaßl talax isuuchil u yoleß sete, 
tan tiß uvaß yeß nepal stuul.
12 As naßytzaneß exeßt tiß echusat 
etibß tiß unqßa yoleß. As aß la 
ebßaneß uvaß ex koj veßt la chusun 
ex cheel, uvaß ni valeß. Pet ni 
vileß uvaß techal la kaßpul unqßa 
chusbßaleß sete uvaß kat chuspu 
sete sbßaxa, tan echtel kuxh 
nibßan vetxumbßaleß tiß unqßa 
chusbßaleß echeß nibßan umaj 
tal neß uvaß nitel ichßußuneß. As 
yeß la olebß ex tiß tabßil unqßa 
chusbßaleß uvaß tii tabßileß, tan 
ech vetxumbßaleß echeß umaj neß 
uvaß yeß echbßunoj.
13 As abßil uvaß echtel kuxh 
vitxumbßaleß echeß unqßa neßeß 
uvaß nitel kuxh ichßußuneß, as yeß 
nibßen ste abßiste u vaßlexheß, as 
abßiste u bßaßneß.
14 Pet ech koj unqßa uxhchileß 
uvaß ech vitxumbßaleß echeß unqßa 
qßesla aamaeß, tan nichuspu 
veßteß tiß unqßa chusbßaleß uvaß tii 
tabßileß echeß nibßanchu te unqßa 
talaj intxaßeß uvaß ni taqßpu veßt 
techbßubßal. As chusel veßt staßn 
tiß tootzitaß uvaß abßiste u bßaßneß 
as abßiste u yeß bßaßneß. As aß u 
bßaßneß nibßaneß.

6  1 Estißeß la val sete, yeß la 
uchi uvaß jatpuul kuxh la 

chuspu unqßa chusbßaleß sqe tiß 
qatin kßatz u Cristo echeß uvaß 
kat alax sqe sbßaxa. Pet aal la 
kuchus qibß tiß unqßa chusbßaleß 
uvaß la yakßinsan u kutxumbßaleß 
tiß qatin kßatz u Cristo. As jit 
tzßajinaleß la kaßpuul unqßa 
chusbßaleß tiß kukßaxat qibß tiß u 
vaßlexheß uvaß nik kubßaneß uvaß 
laik eqßon oß tu u kamchileß, as 
tiß kukßujbßaßt kukßußl tiß u Tiixheß 
uvaß kat kubßan bßaxa.
2 As mitaßn la kaßpuul unqßa 
chusbßaleß uvaß kat alax sqe bßaxa 
tiß kukuß xeß u aßeß, as tiß taqßat jeß 
unqßa kuqßesaleß iqßabß tiß kuviß, 
as tiß u tulebßal taama unqßa 
kamnajeß unpajte, as tiß ibßanat u 
Tiixheß kusuuchil.
3 Asoj la isaß u Tiixheß, as la 
kuchus qibß tiß unqßa chusbßaleß tiß 
uvaß la yakßin u kutxumbßaleß tiß 
qatin kßatz u Cristoeß.

4 Tan yeß la uchi uvaß la alpu 
te unqßa uxhchileß uvaß la ikßaxa 
tibß unpajte echeß uvaß kat 
ibßan bßaxa, as tul maßt taqßat u 
Tiixheß ste uvaß la ootzil veßt Aak 
staßn, as maßt ikßulat veßt unqßa 
uxhchileß u bßaßnileß uvaß ni taqß u 
Tiixheß ste, as maßt tok u Tiixhla 
Espíritu tu u taanxelaleß,
5 as maßt inachat vibßaßnil u 
bßaßnla yoleß tetz u Tiixheß, as 
maßt tilat unqßa nimla bßaßnileß 
echeß unqßa veeß uvaß tuk ibßaneß 
vatz u txßavaßeß tul uvaß la ul u 
Jesúseß unpajte.
6 Asoj la teesa kan tibß unqßa 
uxhchileß tiß inimat u bßaßnla 
yoleß, as yeß la uchi uvaß la ikßaxa 
tibß unpajte echeß uvaß kat ibßan 

bßaxa, tan eela kuxh stukß uvaß 
an chit u uxhchileß ni aqßon jeß 
viKßaol u Tiixheß vatz u kuruseß 
tiß ichßixvisaleß unpajte. Pet 
asoj ech la ibßaneß, as an kuxh 
unqßa uxhchileß la eqßon tzan u 
kßaxkßoeß stiß.
7 As ech unqßa uxhchileß echeß 
umaßl u txßavaß, tan tul uvaß ni 
takß u txßavaßeß taßn u jabßaleß uvaß 
bßenameen ni tuleß, as nichßii veßt 
unqßa chikoeß stuul. As nimal veßt 
ivatz ni taqßeß te unqßa uxhchileß 
uveß ni aqßonvan u txßavaßeß. As 
nikßul veßt u txßavaßeß vibßaßnil u 
Tiixheß.
8 Asoj aß kuxh unqßa chßißxeß la 
chßii tu u txßavaßeß tukß unqßa 
tzeßeß uvaß at ichßißxil, as yeßl 
itxaßkeß. As at veßt tzan u 
kßaxkßoeß tiß u txßavaßeß, tan la 
tzßeßsal veßt unqßa chßißxeß skajayil.

9 Vitzßin vatzik uvaß xoßn veßt 
ex sve, as kßuxh ech u yoleß uvaß 
ni val sete, tan ootzimal svaßn 
uvaß ech exeß echeß u txßavaßeß 
uvaß bßaßnla chiko ni taqßeß, tan 
eqßomal unqßa bßaßnileß setaßn uvaß 
ni kßuchun uvaß qßalpumal veßt ex 
vatz vepaaveß.
10 As yeß la isotzsa u Tiixheß 
unqßa bßaßnileß skßußl uveß kat 
ebßan tukß vibßii Aakeß, tan 
jik chit Aakeß. As kat ekßucha 
uvaß xoßn veßt Aak sete tul uvaß 
kat eloch unqßa emooleß uvaß 
ni niman Aak. As antel kuxh 
elochat cheel.
11 As aß ni valeß uvaß junun chit 
ex uvaß ayaßl chit ekßußl tiß ebßanat 
u bßaßneß echeß uvaß nebßan 
cheel as techal la ekamebße. As 
la etetzi unqßa nimla bßaßnileß 
skajayil uvaß nu kutxßebß setukß.

12 As jit qßeßay ex la ibßaneß tiß u 
kßujlebßal ekßußleß. Pet aß ni valeß 
uvaß ech la ebßaneß echeß nibßan 
unqßa kumooleß uvaß la etzin veßt 
unqßa bßaßnileß uveß alel kan sqe 
taßn u Tiixheß, tan yeß nipal ikßußl 
tiß itxßebßat unqßa bßaßnileß. As yeß 
ni taqß kan u kßujlebßal ikßußleß.

13 As tul uvaß kat tal kan u 
Tiixheß u yoleß te u Abraham uvaß 
nimal veßt unqßa tiaal u Abraham 
la ibßaneß, as yeßl umaßtoj uxhchil 
ati uvaß nim talcheß tiß u Tiixheß. 
As estißeß uvaß an kuxh Aak kat 
alon tukß vibßiieß uvaß techal la 
ibßan Aak kam uvaß kat tal Aak.
14 As ech tal Aak ileß te u 
Abraham:

As tuk val see uvaß nimal u 
bßaßnileß la vaqß tzan see.

As nimal unqßa aviaaleß la 
ibßaneß taßn vunbßaßnileß, tißk 
Aak.

15 As yeß kat pal ikßußl u 
Abraham tiß itxßebßataß. As kat 
ikßul veßt u bßaßneß uvaß kat tal 
kan u Tiixheß ste.
16 As tul ni qal umaj tiila yol uvaß 
techal chit la kunima. As yeßl 
veßt umaßtoj yol stiß, tan kßujlu 
veßt kan u yoleß uvaß kat qala. As 
techal la kubßaneß, tan tukß vibßii 
u Tiixheß kat qalkat.
17 As echat kat ibßan u Tiixheß 
tan an kuxh tukß vibßii Aakeß kat 
talkat Aak u yoleß te u Abraham 
tukß unqßa tiaaleß, tiß uvaß la bßen 
ste uvaß techal la ibßan u Tiixheß 
echeß uvaß kat tal Aak. As yeß la 
uch ijalpuleß.
18 As tukß vibßii Aakeß kat talkat 
Aak u yoleß tiß ikßujbßaßt Aak 
kukßußl, jankßal oß uvaß kßujleßl 
kukßußl tiß Aak tiß uvaß la iloch 

oß Aak tiß qetzit u nimla bßaßnileß 
uvaß at sqiß. As tiß kaßvaßl unqßa 
yoleß uvaß kat tal Aak sqiß uvaß 
yeß la uch ijalpuleß, as estißeß 
ootzimal sqaßn uvaß yeß la uch 
ichulit Aak yol.
19 As ech tatin u kßujlebßal 
kukßußleß tiß viyol u Jesús echeß 
nibßan u chßichßeß uvaß ancla uvaß 
ni majon u barco, tiß uvaß yeß la 
tija u kajiqßeß u barco. As tukß u 
kßujlebßal kukßußleß la oon oß tißoßk 
iqul u nimla ixbßußjeß uveß at tu u 
tabernáculoeß.
20 As aßeß uvaß kat ibßan u 
Jesús tul kat ok veßt Aak nimla 
Bßooqßolil tiß unqßa oksan iyol 
tenam vatz Tiixh, as Aak uvaß 
kat ok sbßaxa sukuvatz tu u 
tabernáculoeß echeß uvaß alel kan 
taßn u Melquisedec.

U oksan iyol tenam vatz 
Tiixh uvaß Melquisedec

7  1 As u Melquisedec uvaß atik 
ok ijlenaalil tu u tenam uvaß 

Salem, as aßeß uvaß oksan iyol 
tenam vatz Tiixh uvaß nitoksal 
iqßii. As tul kat qßaavik tzan u 
Abraham tiß ibßanat chßaßo tiß 
unqßa ijlenaaleß, as bßex ikßul veßt 
u Melquisedec u Abraham. As 
kat inach veßt u Melquisedec 
Tiixh tiß ijajat bßaßnil te u Tiixheß 
tiß u Abraham.
2 As taqß veßt u Abraham 
umaßl xoßl chaj laval unqßa 
veeß uvaß kat itxßol tu u chßaßoeß 
te u Melquisedec. As ech ni 
tokkat vibßii u Melquisedec ileß: 
«Tijlenaal u Salem». As u ijlenaal 
uvaß bßanol tetz u jikeß, as u 
ijlenaal nibßanon uvaß bßaßn qatin 
sukuvatzaj.

3 As yeßxhkam ootzimal uvaß 
abßil ibßaal as abßil itxutx. As 
mitaßn unqßa qßesla ibßaaleß 
ootzimal. As yeß ni tootzileß 
kam qßiil itzßebßi as mitaßn 
vikamebßaleß. As estißeß uvaß 
ni talpu tiß u Melquisedec, as 
aß veßteß oksan iyol tenam vatz 
Tiixh tiß chit ibßeneß echeß nibßan 
u Jesús, viKßaol u Tiixheß.

4 As qitzßataj setukß, tan nim 
talcheß u Melquisedec. As kßuxh 
nim talchu u qßesla kubßaaleß 
uvaß Abraham, as kat taqß veßt u 
Abraham umaßl xoßl chaj laval 
unqßa veeß uveß kat itxßol tu u 
chßaßoeß te u Melquisedec.
5 As tul kat ikßul veßt u 
Melquisedec umaßl xoßl chaj laval 
unqßa veeß te u Abraham, as eela 
kuxh stukß uvaß kat ikßul veßt te 
unqßa tiaal u Abraham skajayil. 
As echeß unqßa tiaal u Leví uvaß 
at veßt ok nachol Tiixhil tiß unqßa 
tenameß. As aßeß uvaß alel veßt kan 
stiß taßn u tzaqßiteß uvaß tzßibßamal 
kan uvaß la taqß unqßa tenameß 
umaßl xoßl chaj laval unqßa tetzeß 
ste. As an kuxh tiaal u Abraham 
unqßa tiaal u Leví.
6 As kßuxh jit tiaal u Leví u 
Melquisedec, as nim talcheß tiß u 
Abraham. Estißeß kat taqß veßt u 
Abraham umaßl xoßl chaj laval 
unqßa veeß ste. As kßuxh aß u 
Abraham uvaß maßtik talat u 
Tiixheß u yoleß ste tiß u bßaßnileß 
uvaß la ul stiß taßn Aak, as kat 
inach veßt u Melquisedec Tiixh tiß 
u Abraham.
7 As ootzimal sqaßn uvaß abßil uvaß 
at pal u tijleßmeß tiß vimooleß, as 
aßeß uvaß ni nachon Tiixh stiß aqßal 
uvaß la ul u bßaßneß tiß u uxhchileß.

8 As jankßal unqßa tiaal u 
Leví uvaß ni kßulun umaßl xoßl 
chaj laval unqßa oyeß te unqßa 
tenameß, as nikameß. Pet ech koj 
u Melquisedec. Tan ni talpu stiß 
uvaß isleßltele.
9 As la uch qalataß uvaß unqßa 
tiaal u Leví uvaß ni kßulun umaßl 
xoßl chaj laval unqßa oyeß te u 
tenameß, as aßeß kat aqßon umaßl 
xoßl chaj laval unqßa veeß te u 
Melquisedec. Tan tul uvaß kat 
taqß u Abraham umaßl xoßl chaj 
laval unqßa veeß te u Melquisedec, 
as eela kuxh stukß uvaß antu veßt 
unqßa tiaal u Leví kat aqßon te u 
Melquisedec unpajte,
10 tan atik unqßa tiaal u 
Abraham tu vichißoleß tul 
bßex kßulpoj unqßa veeß taßn u 
Melquisedec tan yeßxnik itzßebßi.

11 As u tzaqßiteß uvaß tzßibßamal 
kan, as aßeß kßujbßaßn kan u Aarón 
uvaß tiaal u Leví tiß toksal unqßa 
oyeß vatz u Tiixheß. As kat koj ok 
unqßa tenameß jikla aamail vatz 
u Tiixheß staßn, as jit tzßajinaleß 
uvaß la ul umaßt oksan iyol tenam 
vatz Tiixh uvaß jit tiaal u Aarón. 
Pet techal kat ul umaßte uvaß eela 
tukß u Melquisedec.
12 As tul uvaß kat jalpu veßt u 
tzaqßiteß tiß uvaß abßil la ok nachol 
Tiixhil tiß u tenameß, as techal 
kat ok veßt umaßt u akß tzaqßit.
13 As u uxhchileß uveß ni talpu 
stiß uvaß eela tukß u Melquisedec, 
as aß u Jesús. As aß unqßa tiaal u 
Leví ni ilon isuuchil u atinbßaleß 
uvaß niyatzßpukat unqßa txooeß, 
as tul jit tiaal u Leví u Jesús. Pet 
tiaal umaßt ikßaol u Israel Aak. As 
yeß kat ok umaßtoj vikßaol u Israel 
tiß inachat Tiixh tiß unqßa tenameß.

14 As ootzimal chiteß sqaßn uvaß aß 
ulkat u Kubßaal Jesús xoßl unqßa 
tiaal u Judá. As yeßxhkam chit 
unbßooj kat tal kan u Moisés 
tiß uvaß la ok umaj tiaal u Judá 
snachol Tiixhil.

15 As u yoleß uvaß ni val sete, 
tan aal la pal ex stuul, asoj la 
bßen sete uvaß at umaßt oksan iyol 
tenam vatz Tiixh uvaß eela tukß u 
Melquisedec.
16 Pet jit tiß u tzaqßiteß uvaß 
kßujebßkat kan u Jesús nachol 
Tiixhil sqiß. As jit tiß uvaß tiaal 
u Leví Aak echeß uvaß ni tal u 
tzaqßiteß. Pet tiß uvaß yeßxhebßil 
kat olebß tiß Aak, tan isleßl Aak tiß 
chit ibßeneß. As estißeß kat okkat 
Aak snachol Tiixhil sqiß.
17 As tiß Aak tzßibßamalkat kan u 
yoleß uvaß ech ni tal ileß:

Tan axheß oksan iyol tenam 
vatz Tiixh tiß chit ibßeneß

echeß uveß kat ibßan u 
Melquisedec, tißk u yoleß.

18 As kat palyu veßt iyakßil u 
tzaqßiteß uvaß atik bßaxa, tan tiß 
uvaß yeß kat ok unqßa tenameß 
jikla aamail staßn.
19 As yeßxhebßil kat ok jikla 
aamail tiß inimat u tzaqßiteß. 
Estißeß kat ikßujbßaß kan u Tiixheß 
umaßt u yoleß uvaß nim talcheß 
tiß u tzaqßiteß. As aß u yoleß tiß u 
Jesús uvaß kßujleßl kukßußl stiß uvaß 
ni aqßon qokebßal kßatz u Tiixheß.

20 As tul kat ok unjoltu unqßa 
uxhchileß nachol Tiixhil tiß unqßa 
tenameß, as yeßl umaßtoj yol uvaß 
nim talcheß kat tal Aak stiß. Pet 
ech koj u Jesús, tan kat tal u 
Tiixheß uvaß aß u Jesúseß u oksan 
tetz u kuyoleß vatz u Tiixheß tiß 
chit ibßeneß,

a 7.21 At tu u Oßt Testamento uvaß ech ni tal ileß: «echeß uvaß kat ibßan u Melquisedec.»

21 tan aß u Tiixheß kat alon u 
yoleß tiß toksat Aak u Jesúseß 
oksan iyol tenam vatz Tiixh, 
echeß uvaß ni tal umaßl u yol uvaß 
tzßibßamal kan uvaß ech ni tal ileß:

As kat tal u Tiixheß u yoleß 
tukß vibßiieß.

As yeßxh jatu la ijalpu Aak 
vitxumbßaleß tiß u yoleß, tan 
ech kat tal Aak ileß:

«Tan at veßt ok chit axh 
nachol Tiixhil tiß unqßa 
tenameß tiß chit ibßeneß,» a 
tißk Aak, tißk u yoleß.

22 As aß u Jesús uvaß nikßujbßaßn 
kan tiß uvaß la qetzi unqßa 
bßaßnileß, tan Aakeß kat taqß tibß 
sqiß tul kat ikßujbßaß kan Aak u akß 
tzaqßiteß, as Aak kat kam veßt sqiß.
23 As nimal unqßa uxhchileß kat 
oksan iyol tenam vatz Tiixh uvaß 
tiaal u Leví as kat mox kami. As 
estißeß uvaß kat mox taqß veßt kan 
u tijleßmeß.
24 Pet ech koj u Jesúseß, tan atoßk 
Aak nachol Tiixhil tiß chit ibßeneß, 
tan yeßl Aak la kam veßteß.
25 Estißeß uvaß at tijleßm u Jesús tiß 
chit ibßeneß tiß taqßat unqßa nimla 
bßaßnileß sqe tiß kuqßalpuleß, jankßal 
oß uvaß at veßt qokebßal kßatz u 
Tiixheß taßn Aak tan isleßl chit Aak 
tiß chit ibßeneß. As yeß la iyaßsa Aak 
toksal kuyol te u Tiixheß.

26 As aß u Jesúseß oksan iyol 
tenam vatz Tiixh. As Aakeß uvaß 
nisaßvit sqiß. As jik chit itxumbßal 
Aak. As yeßl umaj vaßlexhla yol la 
alchu tiß Aak. As jikla aama chit 
Aak. As jit eela Aak tukß oß tan oß 
aapaav. As kat ok veßt iqßii Aak, 
tul kat oon Aak tu almikaß.

27 As jitßeßch kat ibßan Aakeß echeß 
uvaß nibßan unjoltu unqßa iqßesal 
oksan iyol tenam vatz Tiixh, tan 
jun qßii niyatzß chajnaj unqßa 
txooeß vatz u nachbßal Tiixheß 
tiß ijajat kuybßal tiß u paaveß. As 
bßaxel nijaj chajnaj kuybßal tiß 
vipaaveß. As aßn nijaj veßt chajnaj 
kuybßal tiß vipaav unqßa tenameß. 
Pet ech koj u Jesús, tan yeßl 
ipaav Aak ati. As unpajul kuxheß 
kat taqß tibß Aak kamoj sqiß as 
tukß tiß unqßa tenameß tiß ichooat 
Aak u kupaaveß tiß chit ibßeneß.
28 As tiß u tzaqßiteß uvaß 
tzßibßamal kan taßn u Moiséseß 
ni tokkat unqßa najeß siqßesalil 
oksan iyol tenam vatz Tiixh, 
kßuxh aapaav chajnaj. Pet ech 
koj u Jesús, viKßaol u Tiixheß, tan 
tiß uvaß kat tal u Tiixheß u yoleß 
tukß vibßiieß tul uvaß maßtik talat 
Aak u tzaqßiteß uvaß tal Aak bßaxa. 
As estißeß atoßk u Jesúseß siqßesal 
oksan iyol tenam vatz Tiixh, 
tan kßujlu kan chiteß u tijleßm u 
Jesúseß tiß chit ibßeneß.

Nim talcheß u Jesús uvaß atoßk 
tu nachbßal Tiixh tu almikaß

8  1 As aß isuuchil u yoleß uvaß 
ni val sete tiß itzaeleß uvaß 

at veßt ok chiteß u Jesús qßesalil 
oksan iyol tenam vatz Tiixh. As 
xonleßl veßt Aak tisebßal u Tiixheß 
uvaß nim talcheß tu almikaß.
2 As Aakeß ni nachon Tiixh 
sqiß tu u Tiixhla atinbßaleß uvaß 
tabernáculo ibßii uvaß kßujleßl taßn u 
Kubßaal Tiixheß. As aßeß u atinbßaleß 
uvaß ninachpukat Tiixh tu almikaß 
uvaß jit umaj uxhchil kat bßanon.

3 As junun unqßa iqßesal oksan iyol 
tenam vatz Tiixh as kßujlu kan 
tiß toksal iyol unqßa tenameß vatz 
Tiixh. Estißeß uvaß techal la toksa u 
Jesús umaj oy vatz u Tiixheß.
4 Pet attel koj u Jesús cheel, as jit 
Aak oksan iyol tenam vatz Tiixh 
la ibßaneß vatz u txßavaßeß, tan at 
veßt unqßa oksan iyol tenam vatz 
Tiixh sukuxoßl tiß toksat unqßa 
oyeß vatz u Tiixheß echeß uvaß ni 
tal u tzaqßiteß uvaß tzßibßamal kan 
taßn u Moisés.
5 As aß chajnajeß uveß ni oksan 
unqßa oyeß vatz u Tiixheß tu u 
atinbßaleß uvaß tabernáculo ibßii 
uvaß ninachpukat Tiixh. As aßeß 
ni bßanon ivaatzil u atinbßaleß 
uvaß tabernáculo uvaß echen 
tu almikaß echeß uvaß kat tal u 
Tiixheß te u Moisés, tan ech tal 
veßt Aak ileß te u Moisés tul uvaß 
aalik ibßanat veßt u atinbßaleß uvaß 
tabernáculo uvaß nik inachpukat 
Tiixh: «La chit abßaneß kam uveß 
kat val see viß u vitzeß,» tißk Aak.
6 As kat aqßpu veßt te u Jesús uvaß 
Aak kat oksan iyol tenam vatz 
u Tiixheß. As echat u akß tzaqßiteß 
uvaß kßujlu kan taßn u Jesúseß, 
tan at pal tiß u tzaqßiteß uvaß atik 
bßaxa. As nim talcheß unqßa yoleß 
uvaß tal u Tiixheß tiß u Jesúseß.
7 As jik koj chit kat ibßan unqßa 
uxhchileß taßn u tzaqßiteß uvaß atik 
bßaxa, as yeßleßxh u kaßv tzaqßiteß 
kat kßujebßi.
8 Pet kat til u Kubßaal Tiixheß 
uvaß yeß nik ibßan unqßa tenameß 
u bßaßneß. Estißeß uvaß ech kat tal 
veßt Aak ileß stiß:

As la ilej veßt umaßl u qßii
uvaß la unkßujbßaß veßt umaßt u 

akß tzaqßiteß setiß,

ex unqßa tiaal Israel
tukß ex unqßa tiaal Judá.

 9 Pet jit eela u akß tzaqßiteß 
tukß u tzaqßiteß uvaß kat 
unkßujbßaß kan xoßl unqßa 
qßesla ebßaaleß,

tul uvaß kat veqßo el tzan tu u 
Egipto.

Ech nunbßaneß echeß nibßan 
umaj bßaala uvaß txeyel 
iqßabß vitalaj intxaßeß staßn 
tiß ilochataß.

As yeß kat inima unqßa qßesla 
ebßaaleß u tzaqßiteß

uvaß kat unkßujbßaß kan bßaxa.
Estißeß uvaß yeß kat vabßi veßt 

viyol u tenameß.
 10 As tul maßt ipal veßt iyakßil u 

txumbßaleß uvaß unkßujbßaß 
kan te unqßa tiaal Israel 
bßaxa,

as aß u vißlaß uvaß tuk 
unkßujbßaß kan stiß, tan ech 
ni val ileß:

«La voksa veßt vuntzaqßiteß tu 
vitxumbßaleß.

As la voksa veßt vunyoleß tu u 
taanxelaleß.

As in veßt iTiixh;
as aßeß untenam la ibßaneß.

 11 As jit tzßajinal la ichus veßt 
unqßa uxhchileß vimooleß.

As mitaßn ech la tal ileß te u 
titzßin tatzikeß:

Qootzitaj u Kubßaal Tiixheß 
setukß, chaj koj la taleß,

tan kajayil chit unqßa tenameß 
la ootzin veßt in,

kßuxh at tijleßm as kßuxh yeßl 
tijleßm ati.

 12 As la unsotzsa veßt ipaav 
unqßa uxhchileß.

As yeßxh jatu la vulsa veßt 
vipaav unqßa uxhchileß 

sunkßußl uvaß kat ibßana,» 
tißk u Tiixheß.

13 As tul uvaß kat tal veßt Aak 
uvaß la ikßujbßaß kan Aak umaßt u 
akß tzaqßit, as aß isuuchileß uvaß 
nipal veßt iyakßil u tzaqßiteß uvaß 
atik bßaxa. As ileß nisotz veßteß.

9  1 As ootzimal sqaßn uvaß 
nik tal u bßaxa tzaqßiteß uvaß 

kßujlik kan tiß talat isuuchil sqe 
uvaß kam kunachat Tiixh. As nik 
tal isuuchil sqe tiß u atinbßaleß 
uvaß atik vatz u txßavaßeß uvaß nik 
inachpukat Tiixh taßn unqßa tiaal 
Israel.
2 As ech bßan taßn u tabernáculoeß 
uvaß nik inachpukat Tiixh, tan 
atik umaßl u bßaxa tuul kabßal 
uvaß Txaala atinbßal ibßii. As 
tzitziß atikkat tatinbßal u 
matxbßaleß uvaß vujvaßl iviß ati 
tukß u meexhaeß uvaß atikkat u 
paaneß uvaß nik toksal vatz u 
Tiixheß.
3 As tiß iqul u kaßv ixbßußjeß 
atikkat umaßt u tuul 
tabernáculoeß uvaß Tiixhla 
atinbßal ibßii.
4 As aß atikkat u tatinbßal uvaß 
tzßeßsabß incienso uvaß lakßel ok 
bßaßnla qßan chßichß stiß tukß stuul 
as tukß u kaaxhaeß uvaß kßujlu 
kan xoßl u tenameß taßn u Tiixheß. 
As atik kuß umaßl u xhaalo stuul 
uvaß bßaßnla qßan chßichß, uvaß 
kolikkat u echbßubßaleß uvaß 
maná ibßii. As atik kuß vibßaara u 
Aarón tu u kaaxhaeß, uvaß maßtik 
ixalmiteß; as atik kuß unqßa lepkin 
kßubßeß stuul uvaß tzßibßamalkat u 
tzaqßiteß.
5 As atik kaßvaßl unqßa vatzibßal 
viß u jupbßal itziß u kaaxhaeß uvaß 
ech tiloneß echeß ángel, kßuchbßal 

tetz uvaß ni toksal iqßii u Tiixheß 
uvaß at xoßl vitenameß. As atik 
bßen vixichß unqßa uvaß echeß 
ángel tiibßa u jupbßal itziß u 
kaaxhaeß, kßuchbßal tetz uvaß yeßl 
vipaav unqßa tenameß nik toksa u 
Tiixheß stuul. As jit kuxh tzßajinal 
la val veßt isuuchil u yoleß 
skajayil cheel tiß u tabernáculo.

6 As tul uvaß maßtik itzojpu 
veßt u tabernáculo uvaß kaßvaßl 
tuul, as jun qßii nik tok veßt unqßa 
oksan iyol tenam vatz Tiixh tu u 
bßaxa tuul u kabßaleß tiß inachat 
Tiixh.
7 Pet ech koj nik ibßan tu vikaßv 
u tuul u kabßaleß uveß Tiixhla 
atinbßal, tan aßik kuxh vibßooqßol 
unqßa oksan iyol tenam vatz 
Tiixh nik tuch tok tu u atinbßaleß, 
tan umaßl kuxh qßii tu jun yaabß 
nik tuch tok tu u atinbßaleß. As 
nik teqßo veßt ok vikajal unqßa 
avaneß tiß ijajat kuybßal tiß 
vipaaveß as tukß tiß vipaav unqßa 
tenameß uveß yeß nachel ste uvaß 
nibßaneß.
8 As jankßal unqßa yoleß uvaß kat 
val tiß u tabernáculo, as ni taqß 
u Tiixhla Espíritu kutxumbßal tiß 
u bßaxa tuul u atinbßaleß, tan tul 
uvaß atiktele, as yeßxnik ikßuchat 
Aak te unqßa tenameß uvaß kam 
la tulbße toon tu u Tiixhla 
atinbßaleß.
9 As kßuchuvatzeß nibßan sqe 
cheel. As ni taqß kutxumbßal tiß 
uvaß yeß ni tolebß unqßa oyeß tukß 
unqßa avaneß uvaß ni toksal vatz 
u Tiixheß tiß ijikbßaßl u taanxelal 
unqßa uxhchileß.
10 As aß kuxh nikat itxakonkat 
u yoleß tul uvaß yeßxnik ilejat 
u qßiieß tiß ijalpul u txumbßaleß 

tiß inachpu Tiixh. Tan jankßal 
uvaß nibßan unqßa uxhchileß 
tiß inachat Tiixh, as tiß kuxh 
vichißoleß nitxakonkat, echeß 
unqßa echbßubßaleß uvaß la uch 
techbßuleß, tukß unqßa aßeß uvaß la 
uch tukßaleß, as tukß uvaß kam la 
ulbßel ijosqßil unqßa aqßonbßaleß. 
As yeß ni tolebß tiß ijikbßaßl u 
taanxelal unqßa uxhchileß.

11 Pet ech koj cheel, tan kat 
ulyu veßt u Cristo. As Aakeß ni 
aqßon u nimla bßaßnileß sqe uvaß 
alel kan sqiß taßn u Tiixheß, tan 
aß u Cristo Bßooqßol tiß vibßooqßol 
unqßa oksan iyol tenam vatz 
Tiixh. As tetz Aak u tabernáculo 
uvaß nim talcheß tiß u vatz 
txßavaßilla tabernáculo, tan jit 
umaj naj bßanol tetz.
12 As jit eela kat ibßan u Cristo 
tukß uvaß nibßan unqßa ibßooqßol 
oksan iyol tenam vatz Tiixh, tan 
unpajul kuxh kat ok u Cristo tu 
u Tiixhla atinbßaleß tiß ichooat 
u kupaaveß tiß chit ibßeneß. As 
jit vikajal unqßa txul tooroßeß as 
mitaßn vikajal unqßa mam sikßeß 
eqßomalik taßn Aak, tul kat ok 
Aak tu u Tiixhla atinbßaleß. Pet 
aß kuxh vikajal Aakeß eqßomalik 
staßn. As ech iqßalput oß Aak vatz 
u kupaaveß tiß chit ibßeneß.
13 As echeß vikajal unqßa txul 
tooroßeß, tukß vikajal unqßa mam 
sikßeß, as tukß vitzaßajil u txul 
bßaakaeß uvaß yuel tibß tukß aß 
uvaß nitzikul bßen vatz u nachbßal 
Tiixheß, as tiß kuxh vichißol 
unqßa uxhchileß uvaß yeß nik 
tuch tok vatz u nachbßal Tiixheß 
nitxakonkat unqßa avaneß tiß 
uvaß bßaßn veßt unqßa uxhchileß la 
ibßaneß.

14 Asoj nitxakon vikajal unqßa 
avaneß tukß vitzaßajileß, ¿as aß kol 
chit yeß la ibßan vikajal u Cristo 
qßa? Tan nim talcheß vikajal 
Aakeß tiß vikajal unqßa avaneß. As 
tukß vibßaßnil u Tiixhla Espíritu, 
as kat toksa ok tibß u Cristo vatz 
u Tiixheß echeß tok umaj avan 
vatz Aak. As tul yeßl ipaav u 
Cristo ati. As kat taqß tibß Aak 
kamoj sqiß tiß teesat el unqßa 
vaßlexhla txumbßaleß uvaß laik 
eqßon oß tu u kamchileß, aqßal uvaß 
la kunima veßt u islich Tiixheß.

15 As tul kat taqß tibß u Cristo 
kamoj sqiß, as kat kuß Aak xoßl 
u tenameß tukß u Tiixheß. Estißeß 
Aakeß kßujbßaßn kan tetz umaßt 
u akß tzaqßit tiß ikßulat tibß iyol 
u tenameß tukß u Tiixheß. As tul 
atik u bßaxa tzaqßiteß, as atiktel 
iyakßil u paaveß. Pet tul kat kam 
u Cristo, as kat ul u akß tzaqßiteß, 
as kat isotzsa veßt Aak u paaveß. 
As abßil uvaß kat imolo u Tiixheß, 
as la ikßul unqßa uvaß kat tal tzii 
u Tiixheß ste uvaß yeßl iyaßtebßal.
16 As la val umaßl u yol sete, 
echeß la ibßan umaj uxhchil uveß 
kat tzaqßtik kan techanal la 
kami, as aßn la tootzi veßt unqßa 
uxhchileß u tetzeß uveß kat tal 
kan.
17 As tul maßt ikam veßt u 
uxhchileß, as kat tootzi veßt unqßa 
uxhchileß u tetzeß kam uvaß kat 
tal kan. Asoj isleßltel u uxhchileß 
as yeß la uch tootzit unqßa 
uxhchileß u tetzeß.
18 As ech kat ibßan u txumbßaleß 
uvaß kßujlu veßt kan taßn u Tiixheß 
tukß u tenameß bßaxa, tan techal 
kat kam veßt unqßa avaneß tiß tel 
ikajal.

19 As tul maßtik talat kan u 
Moiséseß unqßa tzaqßiteß skajayil 
te unqßa tenameß, as kat itxey veßt 
unbßiil vixißl u kaneeroßeß uvaß 
kajuxike tukß umaßt u qßabß tzeß 
uvaß hisopo ibßii. As kat ichiqß 
veßt kuß xeß u aßeß uvaß yuel tibß 
tukß vikajal unqßa tooroßeß as tukß 
vikajal unqßa mam sikßeß. As kat 
itziku veßt bßen tiß u ußujeß uvaß 
tzßibßamalkat u tzaqßiteß as tukß tiß 
unqßa tenameß skajayil.
20 As ech tal veßt u Moisés ileß: 
«Aß vikajal unqßa avaneß nijejon 
kan u txumbßaleß uveß kßujlu kan 
taßn u Tiixheß,» tißk u Moisés.
21 As kat itziku veßt bßen u 
Moisés u kajeß tiß u tabernáculo 
as tukß tiß unqßa aqßonbßaleß uveß 
nik ibßanbßeleß tiß inachpu Tiixh.
22 As nimal unqßa veeß uvaß 
kat ibßan veßt bßaßn taßn vikajal 
unqßa avaneß, echeß uvaß ni tal u 
tzaqßiteß. As yeß koj kat el ikajal 
umaj uxhchil tiß ikameß as tiß 
ichooat u paaveß, as yeßl ipaav 
unqßa tenameß la sotzi.

Aß vikajal u Cristo
kat el vatz u kurus

as aßeß ni sotzsan u paaveß
23 As echeß u vatz txßavaßilla 

tabernáculo tukß unqßa veeß nik 
itxakonsaleß tiß inachpu Tiixh, 
tan kßuchuvatz kuxheß nik ibßaneß 
tiß unqßa veeß tu almikaß. As kat 
oksal ok unqßa avaneß tzitziß. As 
kat tzikul veßt vikajaleß tiß unqßa 
veeß uvaß atik tzitziß tiß teesal u 
vaßlexheß stiß. Pet ech koj uvaß kat 
ibßan tu almikaß, tan techal kat 
toksa ok tibß umaßl u uxhchil uvaß 
at pal u tijleßmeß tiß unqßa avaneß, 
tiß isotzsal ipaav unqßa tenameß.

24 As u tabernáculo uvaß kat 
ibßan unqßa uxhchileß, tan aßeß ni 
bßanon ivaatzil u nachbßal Tiixheß 
tu almikaß. As yeßl u Cristo kat ok 
stuul tiß toksat tibß vatz u Tiixheß 
sqiß. Pet aß kat okkat Aak tu 
almikaß tiß ijajat kuybßal sqiß te u 
Kubßaal Tiixheß.
25 As yeßl uvaß jatpajul kuxh 
koj kat ok u Cristo tu almikaß tiß 
toksat tibß sqiß, echeß uveß nibßan 
vibßooqßol unqßa oksan iyol 
tenam vatz Tiixh, tan jun yaabß 
ni tokeß tu u Tiixhla atinbßaleß 
tukß vikajal unqßa txooeß uveß jit 
tetz.
26 As jun yaabß koj ni tok u 
Cristo tu u Tiixhla atinbßaleß, as 
ayaßx tzan ixeßt Aakeß tiß ikameß 
tul sichee u vatz txßavaßeß. Pet 
jitßeßch kat ibßan Aak, tan tu 
unqßa qßiieß uvaß at oß stuul 
cheel, as unpajul kuxheß kat ul 
Aak kamoj sqiß tiß chit ibßeneß tiß 
isotzsat el Aak u paaveß.
27 As ech kat ibßaneß echeß uvaß 
nibßan unqßa uxhchileß, tan kßujlu 
veßt kan uvaß pajul kuxh la kam 
umaj uxhchil. As aßn la bßanchu 
veßt isuuchileß.
28 As ech kat ibßan u Cristo, tan 
unpajul kuxh kat taqß tibß Aak 
kamoj. As nimal unqßa tenameß 
kat isotzsa Aak ipaav. As tul la ul 
u Jesús unpajte tikaßpa, as jit veßt 
u kupaaveß tul ichoo Aak. Pet tiß 
teesat oß Aak kßatz uveß nijatxon 
kuxoßl tukß u Tiixheß.

10  1 As u tzaqßiteß uvaß 
tzßibßamal kan taßn u 

Moisés, as ivaatzil unqßa nimla 
bßaßnileß nibßaneß uvaß la uli. As jit 
u nimla bßaßnileß u tzaqßiteß, tan 
jit u tzaqßiteß la jikbßaßn itxumbßal 

unqßa tenameß, kßuxh yeß niyaßsa 
unqßa tenameß toksat ok unqßa 
avaneß vatz u Tiixheß tu jun yaabß 
tiß ijajat sotzbßal ipaav.
2 As at koj sotzbßal ipaav unqßa 
tenameß tiß inimat u tzaqßiteß, 
as la iyaßsa veßt unqßa tenameß 
toksat ok unqßa avaneß vatz u 
Tiixheß. Tan asoj josqßimal veßt u 
taanxelal unqßa tenameß tiß chit 
ibßeneß, as la inach veßt jeß unqßa 
tenameß ste uvaß yeßl veßt ipaav 
vatz Aak.
3 Pet jitßeßcheß, tan tul ni toksa ok 
unqßa tenameß unqßa avaneß vatz 
u Tiixheß tu jun yaabß, as ni tulsa 
unqßa tenameß skßußl uvaß at ipaav 
vatz Aak,
4 tan yeß ni tolebß vikajal unqßa 
txul tooroßeß tukß vikajal unqßa 
mam sikßeß tiß isotzsal ipaav 
unqßa tenameß.

5 Estißeß uvaß ech tal veßt u 
Cristo ileß te u Tiixheß tul kat ul 
Aak vatz u txßavaßeß:

«As yeß nasaß unqßa avaneß 
tukß unqßa oyeß uvaß ni 
toksal ok savatz.

Pet kat aaqß vunchißoleß 
tiß uvaß la unnima tukß 
vunchißoleß kam uvaß la aal 
sve.

 6 As yeß kat ibßan see tiß unqßa 
avaneß uveß nitzßeßsal 
ok savatz tiß ijajat unqßa 
tenameß sotzbßal ipaav.

As mitaßn kat ibßan unqßa oyeß 
see uvaß ni toksal ok savatz.

 7 Estißeß uvaß ech kat val veßt 
ileß see: –Il in ilaß, Tiixh.

As kat ul in tiß ul unbßanataß 
kam uvaß ni tal aama sviß,

echeß uvaß tzßibßamal kan sviß 
tu u ußujeß,– » tißk u Cristo.

8 As kßuxh kßujlu veßt kan u 
tzaqßiteß tiß uvaß la tzßeßsal ok 
unqßa avaneß vatz u Tiixheß, as 
ech kat tal u Cristo ileß:

As yeß nasaß unqßa avaneß 
tukß unqßa oyeß uveß ni 
toksa unqßa tenameß 
savatz tiß ijajat sotzbßal 
ipaav.

As yeß kat ibßan see, tißk Aak 
tal te u Tiixheß.

9 As ech tal Aak ileß unpajte:
Il in ilaß, Kubßaal Tiixh.
As kat ul in tiß ul unbßanataß 

kam uvaß ni tal aama sviß, 
tißk Aak.

As tul kat tal Aak u yoleß, as kat 
teesa veßt u Tiixheß u tzaqßiteß 
uvaß atik bßaxa. As kat ikßujbßaß 
veßt kan Aak umaßt u tzaqßiteß.
10 As kat toksa veßt oß u Tiixheß 
jikla aamail taßn u Jesucristoeß, 
tan echeß uvaß ni tal taama u 
Tiixheß sqiß. As unpajul kuxh kat 
taqß tibß u Jesucristoeß kamoj sqiß 
tiß chit ibßeneß.

11 As ootzimal sqaßn uvaß jun 
qßii ni taqßonvu oksan iyol tenam 
vatz Tiixh tiß toksat ok unqßa 
avaneß vatz u Tiixheß. As jatpajul 
kuxh ni toksa ok chajaak unqßa 
avaneß vatz Aak, kßuxh yeß ni 
tolebßeß tiß isotzsal ipaav unqßa 
tenameß.
12 Pet ech koj u Cristoeß, tan 
unpajul kuxh kat toksa ok tibß 
Aak vatz u Tiixheß tiß chit ibßeneß 
tiß isotzsat Aak u kupaaveß. As 
aßn kat xonebß veßt Aakeß tisebßal 
u Tiixheß.
13 As ni txßebßon Aak tiß u qßiieß 
uvaß techal la el iqßii  unqßa 
uxhchileß skajayil uvaß nichßoßn 
taama tiß Aak.

14 As tukß vibßaßnil u Jesucristo 
uvaß unpajul kuxh kat toksa ok 
tibß vatz u Tiixheß tiß isotzsat Aak 
u kupaaveß, as kat toksa veßt oß 
Aak jikla aamail vatz u Tiixheß tiß 
chit ibßeneß, jankßal oß uvaß txaael 
veßt oß taßn u Tiixheß tiß qok 
sitenam Aak.
15 As echat ni tal u Tiixhla 
Espíritueß sqiß, tan ech kat tal ileß 
bßaxa:
 16 Ni tal u Kubßaal Tiixheß uvaß:

«Tul maßt ipal veßt unqßa qßiieß, 
as ech veßt u txumbßal 
ileß la unkßujbßaß kan xoßl 
vuntenameß:

As la voksa veßt vunyoleß 
tu u taanxelaleß tukß tu 
vitxumbßaleß,» tißk Aak.

 17 As ech ni tal umaßt u yol ileß 
uvaß tal kan Aak:

«As la unsotzsa veßt ipaav 
vuntenameß sunkßußl tukß u 
paasan tziileß uveß nibßaneß, 
taqß Aak,» tißk u Tiixhla 
Espíritu.

18 As tul uvaß kat sotz veßt u 
kupaaveß tukß u kupaasan tziileß, 
as yeßl veßt umaßtoj kam la oksal 
veßt ok vatz u Tiixheß tiß isotzsal 
u kupaaveß.

19 Estißeß ni val sete, vitzßin 
vatzik, uvaß ibßaßnil kuxh u 
Jesucristoeß uvaß kat el vikajaleß 
sqiß, as at veßt qokebßal tu u 
Tiixhla atinbßaleß tu almikaß,
20 tan kat taqß veßt u Jesucristo 
qokebßal tiß uvaß at veßt 
kutiichajil kßatz u Tiixheß. As 
ech kat ibßan Aakeß sqiß tul kat 
yatzßax Aak vatz u kuruseß. As 
kat qßixmik kuß tzan u ixbßußjeß 
uvaß atik ok tu u tostiixheß, 
texhlal tetz uvaß kat taqß veßt Aak 

qokebßal tu u Tiixhla atinbßaleß 
tu almikaß.
21 As aß u Jesucristo u nimla 
qßesal oksan tetz kuyol vatz 
Tiixh, jankßal oß uvaß oß imeßal 
ikßaol u Tiixheß.
22 Estißeß uvaß ayaßloj chit kukßußl 
la kujetzße ok qibß kßatz u Tiixheß. 
As yeß la kaßkabßin qaama tiß 
kukßujbßaßt kukßußl tiß Aak, tan 
eesamal veßt u vaßlexheß tu u 
qaanxelaleß taßn Aak. As nu 
kunacheß uvaß sotzsamal veßt u 
kupaaveß. As kat kuß oß xeß u aßeß, 
texhlal tetz uvaß josqßimal veßt u 
qaanxelaleß taßn Aak.
23 As kuchabßata kukßujbßaßt 
kukßußl tiß Aak. As yeß la 
kaßkabßin qaama tiß kutxßebßat 
u nimla bßaßnileß uvaß kßujleßl 
kukßußl stiß echeß uvaß ni qal te 
unqßa tenameß, tan la chit ibßan 
Aakeß kam uvaß altzißmal kan sqiß 
taßn Aak.
24 As kuchuktaj txumbßal tiß 
kulochat qibß sukuvatzaj, as 
tiß kuxoßnit qibß sukuvatzaj, as 
tiß kubßanat u bßaßneß.
25 As yeß la kubßan qetz echeß 
nibßan unqßa uxhchileß uvaß yeß ni 
tex tu u atinbßaleß tetz nachbßal 
Tiixh. Pet aal la kuyakßinsa qibß 
sukuvatzaj tiß uvaß la kubßan u 
bßaßneß, tan ootzimal sqaßn uvaß 
bßiit kuxh ilejat u qßiieß uvaß la ul 
u Jesús unpajte.

Nibßeyal te unqßa uxhchil 
tiß uvaß yeß la paavini

26 Tan asoj tzaa chit veßt sqe 
uvaß la paavin oß tul uvaß maßt 
qootzit isuuchil u yoleß uvaß aß u 
Jesucristo kat choon u kupaaveß, 
as yeßl veßt umaßtoj kam la 

uch kubßanataß tiß ichooax u 
kupaaveß.
27 Pet xoßvebßal chit uvaß ni 
txßebßon sqiß tul la ibßan u Tiixheß 
kusuuchil. As at umaßl u xamal 
uvaß xoßvebßal chittuß ni txßebßon 
tiß unqßa uxhchileß tiß isotzsal 
ivatz uvaß ni ixvan u Tiixheß.
28 As ni val sete tan xoßvebßal 
chit tatin u uxhchileß uvaß ni 
ixvan u Tiixheß, tan abßil uvaß 
yeß kat niman u tzaqßiteß uvaß 
tzßibßamal kan taßn u Moisés, as 
techal la kami, asoj at kaßvoßj 
moj oxvoßj uxhchil uvaß la alon 
isuuchil vipaav u uxhchileß vatz 
u bßanol isuuchil unqßa tenameß.
29 Pet nim chiteß u kßaxkßoeß la ul 
tiß unqßa uxhchileß uvaß ni ixvan 
viKßaol u Tiixheß tiß uvaß kat ul 
tiß unqßa tenameß uvaß naßytzan, 
tan antu veßt viKßaol u Tiixheß 
ni tixva u uxhchileß. As nikßuch 
u uxhchileß tukß vitxumbßaleß 
uvaß yeßl itxaßk vikajal viKßaol 
u Tiixheß uvaß kat kßujbßaßn kan 
u akß tzaqßiteß tiß toksal unqßa 
uxhchileß jikla aamail. Techal la 
ul u kßaxkßoeß tiß u uxhchileß, tan 
niyoqßon tiß u Tiixhla Espíritu 
uvaß ni aqßon vibßaßnil u Tiixheß 
stiß.
30 As ootzimaleß sqaßn uvaß ech 
kat tal u Tiixh ileß:

Ineß la bßanon ichßexel te 
unqßa uxhchileß uveß ni 
bßanon u vaßlexheß.

As ineß la aqßon ichßexel ste, 
tißk Aak.

As ech tal Aak ileß unpajte:
Ineß la bßanon isuuchil 

vuntenameß, tißk Aak.
31 ¡As xoßvebßal chiteß u kßaxkßoeß 
uvaß la ul taßn u islich Tiixheß 

tiß u uxhchileß uvaß ni bßanon u 
vaßlexheß!

32 As la val sete, yeß la 
kaßkabßin etaama. As etulsataj 
sekßußl kam unqßa kßaxkßoeß uvaß 
kat epalebße bßaxa, tul aßn nalik 
kuxh ijalpu etxumbßal, tan kßuxh 
mamaßla kßaxkßo kat epalebße, as 
kat ekuy veßteß.
33 As at ex uvaß vatz chit unqßa 
tenameß kat yoqßpukat ex taßn 
unqßa uxhchileß uveß nichßoßn 
taama setiß. As kat tilul ex. As 
atix ibßana uvaß antu veßt ex kat 
palebßen u kßaxkßoeß tukß unqßa 
emooleß tul uvaß kat ipalebße 
unqßa kßaxkßoeß.
34 As kat etxum veßt ivatz unqßa 
emooleß tul kat ok tu u kaarsa. 
As tul kat maap veßt unqßa etetzeß, 
as yeß kat txumun veßt ex. Pet aal 
kat chiibß veßt ex, tan at sekßußl 
uvaß at etetz tu almikaß uvaß aal 
bßaßn tiß uveß at vatz u txßavaßeß. 
As aßeß yeß la pal iyakßil.
35 Estißeß uvaß ni val sete, ejalpuk 
etxumbßal tiß u kßujlebßal ekßußleß 
tiß u Tiixheß, tan tiß u kßujlebßal 
ekßußleß la aqßpukat vetxßajaßmeß.
36 As techal chiteß uvaß yeß 
la pal ekßußl tiß ekuyat unqßa 
kßaxkßoeß, tan tul maßt ekuyat 
unqßa kßaxkßoeß echeß uvaß nisaß 
u Tiixheß setiß, as la aqßpu veßt u 
txßajaßmeß sete uvaß alel kan taßn 
Aak.
37 As ech ni tal viyol u Tiixh ileß 
uvaß tzßibßamal kan:

As bßiit kuxh ilejat veßt u qßiieß 
uvaß la ul u uxhchileß uvaß 
alel kan u tulebßaleß.

As yeß la bßalaxi tiß u tulebßaleß.
 38 As abßil uvaß kßujleßl ikßußl sviß 

as jik itxumbßal nibßaneß,

as at itiichajil sunkßatz.
Pet asoj ech vitxumbßaleß la 

ibßaneß echeß uvaß nik ibßan 
bßaxa,

as yeßl in la chiibß in stiß, tißk 
u Tiixheß.

39 Pet ech koj oß, tan jitßeßch la 
kubßaneß echeß nibßan kaßt unqßa 
uxhchileß uvaß niqßaav tiß inimataß 
kam uvaß nik ibßan bßaxa. As aß 
unqßa uxhchileß uvaß yeß la sotz 
ipaav. Pet ech koj oß, tan kßujleßl 
kukßußl tiß viKßaol u Tiixheß. As at 
veßt u kutiichajileß kßatz u Kubßaal 
Tiixheß.

U kßujlebßal ikßußl unqßa 
qßesla chaj txutx bßaala 

uvaß naßytzan

11  1 As aß isuuchil u 
kßujlebßal kßußleß uvaß 

techal la bßanchu u bßaßnileß uvaß 
nu kutxßebßeß. As kßuxh yeß naßl 
sukuvatz cheel, as ootzimal 
sqaßn uvaß ni txßebßon veßt sqiß.
2 As echeß uvaß kat ibßan unqßa 
qßesla chaj txutx bßaalaeß, tan 
tiß uvaß kßujlik chit ikßußl chajaak 
tiß u Tiixheß, as bßaßn veßt iyolbßel 
chajaak taßn u Tiixheß.
3 As tiß uvaß kßujleßl chit kukßußl 
tiß u Tiixheß, as ni qootzi veßteß 
uvaß tukß kuxh viyol u Tiixheß as 
kat chee u almikaßeß tukß u vatz 
txßavaßeß skajayil. As jankßal unqßa 
veeß uvaß ni qileß, as aß kat tzaakat 
xoßl unqßa veeß uvaß yeß naßlike.

4 As echeß uvaß kat ibßan u Abel 
tan kßujlik chit ikßußl tiß u Tiixheß, 
as kat toksa u oyeß uvaß nim 
talcheß tiß u tetz u Caíneß vatz u 
Tiixheß. As bßaßn veßt iyolbßel u 
Abeleß taßn Aak, tan kat ikßul Aak 
u oyeß uvaß kat toksa u Abeleß 

vatz Aak. As kßuxh kamnal veßt 
u Abel, as nitel ichus oß cheel tiß 
kukßujbßaßt kukßußl tiß u Tiixheß.

5 As echat kat ibßan u Enoc, tan 
tiß uvaß kßujleßl ikßußl tiß u Tiixheß, 
as yeß kat pal tu u kamchileß. 
As yeßxhebßil kat ilon veßteß, tan 
maßtik teqßol veßt taßn u Tiixheß. 
As tul yeßxnik eqßol u Enoc, as 
bßaßnik veßt iyolbßeleß taßn Aak.
6 Asoj yeß la ikßujbßaß umaj 
uxhchil ikßußl tiß u Tiixheß, as yeßl 
Aak la txuqßtxun stiß. Tan abßil 
uvaß la isaß toksat tibß kßatz Aak, 
as techal la inima uvaß at Tiixh as 
la taqß Aakeß itxßajaßm u uxhchileß 
uveß la toksa taama tiß Aak.

7 As tiß uvaß kßujleßl ikßußl u Noé 
tiß u Tiixheß, as kat ibßan veßt 
umaßl u arca tiß ikolat tibß vatz 
u kßaxkßoeß tukß unqßa tatineß. As 
tul kat tal veßt u Tiixheß ste kam 
uvaß la uli, as kat ixoßva veßt u 
Noé u Tiixheß. As kßuxh yeß atixoj 
til u Noé kam uvaß tal u Tiixheß 
ste uvaß la uli, as kat inima 
veßt u Noé. As kat ok veßt jikla 
aamail taßn u Tiixheß. As tukß u 
kßujlebßal ikßußl u Noé, as kat tal 
veßt isuuchil te unqßa tenameß 
uvaß techal la ul u kßaxkßoeß tiß 
unqßa tenameß uvaß yeß ni niman 
u Tiixheß.

8 As tiß uvaß kßujlik chit ikßußl 
u Abraham tiß u Tiixheß, as kat 
inima veßt yol tul uvaß kat imolo 
veßt u Tiixheß u Abrahameß tiß tel 
chßußl tu u tenameß uvaß atikkat. 
As kßuxh yeß tootzaj u Abraham 
u txßavaßeß uvaß la oonkat, as kat 
bßen veßteß tiß uvaß la tetzi veßt u 
txßavaßeß taßn u Tiixheß.
9 As tiß uvaß kßujlik ikßußl u 
Abrahameß, as kat bßex jejebßoj 

aa 11.11 As jalel tibß unqßa yoleß tu u Oßt Testamento tiß u Abraham tukß u tixqeleß uvaß 
Sara as tiß uvaß abßiste chajaak kat chee iyakßil vichißoleß, tan ati uvaß ech ni tal ileß: 
«As tiß uvaß kßujleßl ikßußl u Sara tiß u Tiixheß, as kßuxh maßtik iqßesbßu veßteß as yeß nik 
talaneß, as kat yakßin veßt vichißoleß taßn u Tiixheß,» tißk u yoleß.

tu u txßavaßeß uvaß kat taltziß u 
Tiixheß ste. As kat atin tu unqßa 
lakich pacheß, texhlal tetz uvaß 
ech veßteß echeß umaj ulnaj 
tzaanaj kat bßex ibßana. As echat 
kat ibßan u Isaac tukß u Jacob, 
tan echat kuxh u yoleß kat tal 
Aak ste.
10 As aß nik itxßebß u Abrahameß 
ikßujbßaßl u bßaßnla tenameß uvaß 
yeß la eßpi, echeß umaj kabßal uvaß 
chabßamal ikßujebßeß viß u tzßajeß, 
tan aß u Tiixheß la kßujbßaßn, tan 
Aakeß cheesan tetz.
11 As tiß uvaß kßujlik chit ikßußl 
u Sara tiß u Tiixheß, as kßuxh 
maßtik iqßesbßu veßteß as kßuxh yeß 
nik talaneß, poro kat yakßin veßt 
vichißoleß taßn u Tiixheß. aa As kat 
itzßebß veßt umaßl u tal u Sara, tan 
nik inima u Sara tukß u Abraham 
uvaß la chit ibßan u Tiixheß kam 
uvaß altzißmal kan ste taßn Aak.
12 As tul bßiitik kuxh ikam veßt 
u Abrahameß, as tukß u kßujlebßal 
ikßußleß as kat nitxaßin veßteß. As 
ech veßt tachul unqßa tiaaleß echeß 
tachul unqßa txßumileß uvaß at tu 
almikaß as tukß unqßa sanabßeß 
uveß at tziß u mar uvaß yeßxhebßil 
la olebß tiß tachpeß.

13 As jankßal unqßa uxhchileß 
uveß kat kuyolbßelaß, as kßujlik 
chit ikßußl tiß u Tiixheß. As kat 
kami. As ech kat tal veßt ileß: 
«Ulnaj tzaanaj kuxh oßeß vatz 
u txßavaßeß,» tißke, tan jit ikßul 
u nimla bßaßnileß uvaß altzißmal 
kan taßn u Tiixheß. As ech veßt 

unqßa nimla bßaßnileß vatz unqßa 
uxhchileß echeß umaj kam uvaß 
naach kuxh ni tilkat bßen. As 
nitxuqßtxun veßt stiß.
14 As tul uvaß kat tal unqßa 
uxhchileß echeß u veeß, as ni tal 
isuuchil sqe uvaß nik ichuk umaßl 
u tatinbßal uvaß la atinkat.
15 As kat koj titzßa iqßaavik bßen 
tu vitxßavaßeß uveß elkat chßußl, 
as la uch iqßaavik bßeneß tu 
vitxßavaßeß.
16 Pet jitßeßch kat ibßana, tan aß 
nik isaß uvaß la bßen jejebßoj tu 
umaßt u atinbßal uvaß nim talcheß 
tiß uvaß atikkat. As bßaßnik vatz 
u Tiixheß tiß uvaß la tal unqßa 
uxhchileß uvaß Tiixh Aak. As 
kat ibßan veßt Aak tuch tatinbßal 
unqßa uxhchileß.

17 As tiß uvaß kßujlik ikßußl u 
Abraham tiß u Tiixheß, as kat 
inima tul uvaß kat tal u Tiixheß 
ste uvaß la toksa ok vikßaoleß vatz 
Aak, kßuxh taßn chiteß unchßißtil. 
As aalik chit iyatzßat veßt u 
Abraham vikßaoleß, kßuxh maßtik 
ichiibß u Abraham tiß unchßißtil 
vikßaoleß uvaß Isaac ibßii.
18 As kßuxh ech maßtik talat u 
Tiixh ileß te u Abrahameß: «Kßatz 
vakßaoleß uvaß Isaac la elkat chßußl 
unqßa aviaaleß,» tißk Aak ste, as 
inima u Abraham viyol Aakeß,
19 tan kat titzßa veßt u Abraham 
uvaß kßuxh laik iyatzß vikßaoleß 
vatz u Tiixheß, as at iyakßil u 
Tiixheß tiß tulsat taama vikßaoleß 
unpajte. As vatz u Abraham as 

eela kuxh stukß uvaß kat kam 
vikßaoleß as kat ul taama unpajte.
20 As tiß uvaß kßujlik chit ikßußl 
u Isaac tiß u Tiixheß, as taqß veßt 
kan u Isaac u bßaßnileß tiß unqßa 
ikßaoleß, u Jacob tukß u Esaú. As 
kat tal veßt u Isaac isuuchil te 
chajnaj tiß uvaß kam la til chajnaj 
uvaß xamtel.

21 As tiß uvaß kßujlik chit ikßußl 
u Jacob tiß u Tiixheß, as tul 
unbßiitik kuxh ikam veßteß, as 
taqß veßt kan u Jacob vibßaßnileß 
tiß junun vikßaol u Xhußleß. As 
tul bßaßnxi, as ixißa veßt tibß tiß 
vikarooteeß. As toksa veßt iqßii u 
Tiixheß.
22 As tiß uvaß kßujlik chit ikßußl 
u Xhußleß tiß u Tiixheß, as tul 
unbßiitik kuxh ikam veßteß, as tal 
veßt kan te unqßa titzßin tatzikeß 
uvaß la chit ilej umaßl u qßii uvaß 
la el veßt chßußl unqßa tiaaleß tu u 
Egipto. As tal veßt kan u Xhußleß 
unpajte uvaß la eqßol el vibßajileß 
tu u Egipto.

23 As tiß uvaß kßujlik chit 
ikßußl u txutx ibßaal u Moisés 
tiß u Tiixheß, as oxvaßl ichß uvaß 
imuj veßt chajaak u Moisés tul 
neßnalike, tan til chajaak uvaß 
achaßvik chit u Moisés tul itzßebßi. 
As yeß kat xoßv chajaak tiß u yoleß 
uvaß alel taßn u ijlenaaleß tiß uvaß 
la mox yatzßax unqßa neßeß.
24 As tul ok veßt u Moisés najil, 
as kßujlik chit ikßußl tiß u Tiixheß. 
As yeß nik isaß uvaß la tal unqßa 
tenameß stiß uvaß itxutx u Moisés 
vimeßal u ijlenaaleß.
25 Pet aß nik isaß u Moisés 
uvaß eela tixvaleß tukß unqßa 
imooleß uvaß tiaal Israel uvaß 
itenam Tiixh. As yeß nik isaß u 

Moisés ipaavineß tiß tatin kßatz 
u ijlenaaleß tu u Egipto tiß u 
chiibßichileß uvaß palchil kuxhtuß,
26 tan aßik u txßajaßmeß uveß la 
taqß u Tiixheß ste, as aßeß uvaß 
nik titzßa u Moisés. Estißeß uvaß 
kat tixva veßt kan unqßa nimla 
txßiibßal qßiieß uvaß laik tetzi tu u 
Egiptoeß. As aal bßaßnik ste uvaß 
la ipalebße u kßaxkßoeß tukß unqßa 
imooleß, tan atik skßußl uvaß la ul 
u Jesús uvaß alel kan u tulebßaleß 
taßn u Tiixheß.
27 As tiß uvaß kßujlik chit ikßußl u 
Moisés tiß u Tiixheß, as kat taqß 
veßt kan u Moisés u Egipto. As 
yeß kat xoßv veßteß tul kat ul iviß u 
ijlenaaleß stiß. As yeß kat kaßkabßin 
taama, tan eela kuxh stukß uvaß 
nik til u Moisés u Tiixheß, kßuxh 
yeß naßlik Aak svatz.
28 As tiß uvaß kßujlik chit ikßußl 
u Moisés tiß u Tiixheß, as kat 
inima veßt u Moiséseß u yoleß tiß 
uvaß la kolax vitenam u Tiixheß 
vatz u kamchileß tul kat tzikul 
ok vikajal unqßa avaneß tzißaj 
vikabßaleß, aqßal uvaß yeß la kam 
unqßa bßaxa ikßaol unqßa itenam u 
Tiixheß taßn u yatzßol aamaeß.
29 As tiß uvaß kßujlik chit ikßußl 
unqßa itenam u Tiixheß, as kat 
icheesa Aak bßey tu u mar tul kat 
pal veßt unqßa tenameß tu u mar 
uvaß «Kaj Mar» ibßii. Pet ech koj 

unqßa aa Egipto, tan tul kat tal 
ipal tu u mar, as kat ijup veßt tibß 
u mar stiß. As kat kam veßteß. 

30 As tiß uvaß kßujlik chit ikßußl 
unqßa itenam u Tiixheß, as vujvaßl 
qßii isuturit tibß tiß u tenameß 
uvaß Jericó. As kat eßp veßt unqßa 
tzßajeß uvaß atik veßt ok tiß u 
tenameß.
31 As u yanaßsla ixoj uvaß Rahab, 
as ikßujbßaß veßt ixoj ikßußl tiß u 
Tiixheß, as yeß kat kam veßteß tul 
uvaß kat kam unqßa paasan tziieß 
uveß atik tu u Jericó, tan tiß uvaß 
kat ibßan ixoj bßaßnil te unqßa 
uxhchileß uvaß kat bßex ilon kam 
bßan taßn u tenameß uvaß Jericó.

32 As bßiit kuxh u yoleß la val 
sete tiß kaßt unqßa uxhchileß, tan 
nimatel kuxh la teqßo tiß valat 
isuuchil u yoleß tiß uvaß kam kat 
ibßan u Gedeón, tukß u Barac, 
tukß u Sansón, tukß u Jefté, tukß 
u David, tukß u Samuel, as tukß 
unjoltu unqßa qßajsan tetz viyol u 
Tiixheß.
33 As tiß uvaß kßujlik chit ikßußl 
vitenam u Tiixheß uvaß naßytzan, 
as ati kat txßakoni tiß kaßt unqßa 
tenameß tu u chßaßoeß; as ati uvaß 
jik chit itxumbßal kat ibßana tul 
atik jaqß u tijleßm u Tiixheß. As 
kat tetzi veßt uvaß alel kan taßn u 
Tiixheß. As at uxhchil uvaß tul kat 
oksal xoßl unqßa bßalameß, as kat 
juplu veßt itziß txoo taßn u Tiixheß, 
aqßal uvaß yeßl txoo la chißon 
veßteß.
34 As ati uvaß kat oksal veßt tu 
mam xamal. As yeß kat tzßeßi. As 
ati uvaß kat alax iyatzßpeß taßn 
chßichß. As yeß kat olebß unqßa 
uxhchileß tiß iyatzßpeß. As ati uvaß 
unbßiil kuxh iyakßil vichißoleß 

kat ibßana. As kat yakßinsal 
veßteß taßn u Tiixheß. As at unqßa 
uxhchileß uvaß atik veßt iyakßil 
taßn Aak tul kat ibßan chßaßo tiß 
umaßt tenam. As ati uvaß kat olebß 
tiß itilut el visol unjoltu unqßa 
tenameß uvaß nik ibßan chßaßo 
stukß.
35 As at ixoj uvaß kat kam unqßa 
tatineß. As kat ul taama unpajte 
taßn u Tiixheß.

Pet ech koj unjoltu unqßa 
uxhchileß, tan ati uvaß kat qßospi 
techal kat kami. As yeß kat isaß 
uvaß la eesal vatz u kßaxkßoeß, tan 
aß nik isaß uvaß bßaßn veßt tatineß 
la ibßaneß tul la ul taama unpajte 
taßn u Tiixheß.
36 As at uxhchil uvaß mamaßla 
yoqßoßm kat alpu ste; as ati kat 
qßospi taßn tzßußm; as ati kat 
kßalpi taßn kateena; as ati kat 
oksal tu u kaarsa;
37 as ati uvaß kat yatzßpu veßt 
taßn kßubß; as ati kat quxpi taßn 
chßichß. As kaßvaßl kat el stuul. As 
nik ichukax txumbßal stiß tiß uvaß 
la iyaßsa inimat u Tiixheß, tan 
ati kat yatzßpu taßn chßichß. As 
ati uvaß katil kuxh kat vatkat 
veßteß. As ati uvaß visaleßyil 
unqßa kaneeroßeß tukß visaleßyil 
unqßa sikßeß nik toksa tan 
meebßaßik chittuß. As nik ipalebße 
kßaxkßo, tan nik itiluleß. As nik 
ikßaxbßisaleß.
38 As ati uvaß kat kuxh xaan 
veßteß tulaj kaanaj txßavaß, as tulaj 
txßakabßeßn, as tulaj jul, as xoßlaj 
vitz uvaß kßaxkßo chit tatineß, tan 
aß nik tal unqßa uxhchileß uvaß ni 
ixvan u Tiixheß uvaß yeß la uch 
tatin unqßa niman tetz u Tiixheß 
xoßl chajnaj. As tul nim talcheß 

HEBREOS 11

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



570

unqßa niman tetz u Tiixheß tiß 
unqßa uxhchileß.

39 As kßuxh kßujlik chit ikßußl tiß 
u Tiixheß, as yeß kat ikßul chajaak 
u nimla bßaßnileß uvaß altzißmal 
kan taßn u Tiixheß.
40 As aß u bßaßneß nisaß u Tiixheß 
sqiß, tan Tiixh kat bßanon uvaß at 
veßt u bßaßnileß sqiß tukß tiß unqßa 
qßesla kubßaaleß, aqßal uvaß eela 
kukßulat veßt u bßaßnileß tukß 
chajaak.

Nibßeyal te unqßa tiaal 
Israel tiß uvaß la ichabßa 

ikßujbßaßt ikßußl tiß u Jesús

12  1 Estißeß ni val sete, vitzßin 
vatzik, oß uvaß nimal 

unqßa kßuchbßal tetz u kßujlebßal 
ikßußl unqßa qßesla kubßaaleß kat 
ikßuch kan sukuvatz, as kubßantaj 
echeß uvaß kat ibßan chajaak. As 
qaqßtaj kan unqßa paaveß uvaß 
ni majon kuvatz tiß kukßujbßaßt 
kukßußl tiß u Jesús, echeß umaj 
uxhchil uvaß yeßxhkam ni majon 
ivatz tiß toojeßleß tiß itxßakat umaj 
txßajaßm. As kukuytaj kupalebßet 
unqßa kßaxkßoeß, jankßal uveß aqßel 
sqe taßn Aak tiß uvaß la kupalebße.
2 As yeß la kuyaßsa qitzßat u Jesús, 
tan Aakeß kat kßuchun bßaxa 
tiß uvaß kam kukßujbßaßt kukßußl 
tiß u Tiixheß. As Aakeß kat aqßon 
qokebßal kßatz u Tiixheß taßn u 
kßujlebßal kukßußleß. As tul kat 
aqßax jeß u Jesús vatz u kuruseß 
tiß ikameß, as kat ikuy Aak u 
kßaxkßoeß. As yeß kat toksa Aak 
stuul uvaß kat chßixvisal Aak, 
tan atik skßußl Aak uvaß tul maßt 
ipalebßet Aak u kßaxkßoeß vatz u 
kuruseß, as la txuqßtxun veßt Aak 
tiß u nimla bßaßnileß uvaß la taqß 

Aak sqe. As nim veßt talchu Aak 
tul kat xonebß veßt Aak tisebßal u 
bßaßnla xonlebßaleß uvaß xonleßlkat 
u Tiixheß.

3 As etitzßataj uvaß kat ibßan 
u Jesúseß, aqßal uvaß yeß la pal 
ekßußl as yeß la txumun etaama 
tul uvaß la yoqßpu veßt ex, tan 
mamaßla kßaxkßo kat ipalebße Aak 
tul uvaß kat yoqßpu veßt Aak taßn 
unqßa bßanol vaßlexheß.
4 As echeß ex, kßuxh nepalebße 
unqßa kßaxkßoeß taßn unqßa 
uxhchileß uvaß ni bßanon u 
vaßlexheß sete, as yeßl umaj ex 
kamoj ex taßn u kßaxkßoeß.
5 As kat esotzsal u yoleß sekßußl 
uvaß tzßibßamal kan uvaß ni aqßon 
etxumbßal echeß ibßeyat umaj 
bßaala te ikßaol. As ech ni tal u 
yol ileß:

UnKßaol, as yeß la ibßaneß uvaß 
jit kuxh latzß unqßa yoleß 
seeß,

tul la ibßeya u Kubßaal Tiixheß 
see.

As mitaßn la kaßkabßin aama, 
tul uvaß la iyaa axh Aak,

 6 tan nibßeya Aak te unqßa 
uxhchileß uvaß xoßn te Aak.

As abßil uvaß ni toksa veßt Aak 
smeßal ikßaolil,

as nijikbßaß Aak tiß uvaß la 
ibßan u bßaßneß, tißk u yoleß.

7 As u kßaxkßoeß uvaß nepalebße 
as nekuyeß, as ech nebßaneß echeß 
nibßan umaj meßal kßaol, tul uvaß 
nibßeyal ste taßn vibßaaleß. As 
echat ni tulbße ex u Tiixheß, aqßal 
uvaß jik etxumbßal la ibßaneß.
8 Pet asoj yeß la bßeyal sete taßn u 
Tiixheß echeß nibßan Aak te unqßa 
meßal ikßaoleß skajayil, as jit ex 
meßal ikßaol Aakeß bßa. Pet ech 

exeß echeß umaj uxhchil uvaß yeß 
ootzimal ibßaal staßn.
9 As tul uvaß nik ijikbßaß u 
kubßaaleß u kutxumbßaleß uvaß 
at vatz txßavaß, as nu kunima 
u kubßaaleß. ¿As aß kol yeß la 
kunima veßt u Tiixheß qßa uvaß 
aqßol tetz u qaanxelaleß, tiß uvaß 
at veßt kutiichajil kßatz Aak?
10 As u kubßaaleß uvaß at vatz 
txßavaß, as yeßxh jatvaßl qßii kat 
ibßeya chajaak sqe tiß uvaß la 
kubßaneß abßiste u bßaßneß uvaß 
nisaß chajaak sqiß. As ech koj u 
Tiixheß tan tul nibßeya Aak sqe, 
as sqißeß la txakonkat, aqßal uvaß 
ech veßt u kutxumbßaleß echeß 
vitxumbßal Aakeß.
11 As yeß nu kusaß tul nibßeyal 
sqe, tan yeß bßaßn sqe. Pet asoj 
la kunima tul la bßeyal sqe, as 
bßaßn la bßen ibßan sqe. As jik veßt 
u kutxumbßaleß la ibßan staßn. As 
bßaßn qatin sukuvatzaj la ibßaneß.

Yeß la ixval vibßaßnil u Tiixh
12 As etaqßtaj yakßil tiß inimal 

u Jesúseß, echeß taqßat umaj 
uxhchil yakßil tiß ixaaneß uvaß yeß 
veßt iyakßil viqßabßeß tukß u tojeß 
ninacheß.
13 As ekßajtaj etibß tiß u jikla 
txumbßaleß echeß ikßajat tibß 
umaj koßx tu umaj jikla bßey, tiß 
uvaß yeß la itxiknisa u tojeß uvaß 
kßaxbßinale. Pet aal la txani tu u 
bßaßnla bßeyeß.
14 As bßaßnoj etatineß tukß unqßa 
tenameß skajayil. As ayaßloj chit 
ekßußl tiß ebßanat u bßaßneß tiß uvaß 
ex veßt tetz u Tiixheß, tan abßil 
uvaß jit ayaßl ikßußl tiß ibßanat u 
bßaßneß, as yeß la til tibß tukß u 
Tiixheß.

15 As etiltaj etibß sevatzaj, aqßal 
uvaß yeßl umaj ex la kaaik kan 
ex tiß vibßaßnil u Tiixheß as yeßl 
umaj uxhchil la chee sexoßl uvaß 
la eesan ex tiß enimat u Jesúseß, 
tan nimal ex uvaß la yan veßt 
vetxumbßaleß as la bßen veßt ex tu 
u vaßlexheß staßn.
16 As etiltaj etibß sevatzaj, aqßal 
uvaß yeßl umaj ex la ebßan etetz 
echeß uvaß kat ibßan u Esaú uvaß 
kat iyansa tibß vatz u Tiixheß, 
tan yeßlik itxumbßal. As kßuxh 
atzika u Esaú, as tiß kuxh umaßl 
u echbßubßal, as kat ikßayi veßt 
ok unqßa tetzeß te u titzßineß uvaß 
Jacob.
17 As ootzimaleß setaßn uvaß 
xamtel kat tal veßt u Esaú te 
vibßaaleß uvaß la taqß aak u 
bßaßnileß stiß. As kßuxh mamaßla 
oqßel kat ibßan u Esaú tul kat ijaj 
u bßaßnileß te vibßaaleß, as yeß kat 
uch ijalput aak viyoleß, tan maßtik 
taqßat aak te u itzßinaeß.

18 As ni val sete uvaß jitßeßch 
kat ebßana tul kat etoksa etibß tiß 
enimat u akß txumbßaleß echeß kat 
ibßan unqßa qßesla ebßaaleß uvaß 
naßytzan. As yeß kat ejetzße ok 
etibß kßatz umaj vitz uvaß la uch 
ikanpeß uvaß nik toypu xamal 
stiß uvaß atikkat u toktoeß tukß u 
mam kajiqßeß.
19 As yeß kat etabßi veßt toqß umaj 
trompeta. As mitaßn umaj tuul 
viß kat etabßi echeß uvaß kat abßil 
naßytzan. As jankßal unqßa tenameß 
uvaß kat abßin u tuul vißeß, as tukß 
chit xoßvichil kat ijaj veßt bßaßnil tiß 
uvaß yeßl veßt kaßtoj yol la alpu ste,
20 tan tiß uvaß yeß nik itxßak veßt 
unqßa tenameß u yoleß uvaß ech 
nik tal ileß:

Abßil uvaß la pachßon u vitzeß 
as kßuxh avan,

as la sutil veßt taßn kßubß. As 
techal la kami, tißk u yoleß.

21 As xoßvebßal chit uveß kat 
ikßuch tibß viß u vitzeß. Estißeß 
uveß ech tal veßt u Moisés ileß: 
«Vaßl chit untßuntßuch veßteß taßn 
xoßvichil,» tißk u Moiséseß.
22 Pet ech koj ex, vitzßin vatzik, 
tan aß kat okkat ex kßatz u vitzeß 
uvaß Sion tu u tenameß uvaß 
Jerusalén uvaß echen tu almikaß, 
vitenam u islich Tiixheß uvaß 
atkat unqßa ángel uvaß yeßl tachul 
ati uvaß molel tibß tukß mam 
chiibßichil.
23 As kat ok ex xoßl vitenam u 
Tiixheß uvaß bßaxel kat niman u 
Jesús. As aßeß uvaß tzßibßamal veßt 
vibßiieß tu almikaß. As kat ok ex 
kßatz u Tiixheß uvaß la bßanon 
isuuchil unqßa tenameß skajayil 
vatz u txßavaßeß, as kßatz unqßa 
qßesla chaj bßaalaeß uvaß kat 
kßulun u nimla bßaßnileß taßn u 
Jesúseß.
24 As kat ok veßt ex kßatz u 
Jesúseß, tan aß u Jesúseß uvaß at 
xoßl u tenameß tukß u Tiixheß. 
As ibßaßnil kuxh u Jesúseß uvaß 
kat kßujebß veßt u akß tzaqßiteß tiß 
ikßulat tibß iyol u tenameß tukß u 
Tiixheß. As aß vikajal u Jesúseß 
uvaß kat el sqiß vatz u kuruseß, as 
nim talcheß tiß vikajal u Abel uvaß 
kat yatzßpi.

25 As etixvak unqßa yoleß uvaß 
ni tal u Tiixheß sete. As ebßanak 
etetz echeß uvaß kat ibßan unqßa 
tenameß naßytzan, tan yeß nik 
isaß tabßit u yoleß uvaß nik ibßeyal 
ste taßn unqßa uxhchileß uvaß atik 
vatz u txßavaßeß. As estißeß kat ul 

u kßaxkßoeß stiß. Asoj techal kat ul 
u kßaxkßoeß tiß unqßa tenameß tan 
tiß uvaß yeß kat inima, ¿as aß kol 
oß qßa yeß la ul u kßaxkßoeß sqiß, 
asoj yeß la kunima u yoleß uvaß ni 
tal u Tiixheß sqe uveß echen tu 
almikaß?
26 As tul kat yolon u Tiixheß te 
unqßa tenameß naßytzan, as kat 
tiin veßt u txßavaßeß. Pet ech ni tal 
veßt umaßt u yol ileß uvaß alel taßn 
Aak:

La ilej veßt umaßl u qßii uvaß 
la untiinsa veßt u txßavaßeß 
unpajte.

As antu veßt u almikaßeß la 
tiin svaßn, tißk Aak.

27 As tul ni tal Aak u yoleß 
tiß uvaß la itiinsa veßt Aak u 
txßavaßeß unpajte, as aß isuuchileß 
uvaß la teesa veßt el Aak unqßa 
icheesaßmeß abßiste uvaß la tal 
Aak teleß. Estißeß uvaß aß unqßa veeß 
la kaa veßteß uvaß yeß la isaß Aak 
teesat el.
28 Qaqßtaj taßntiixh te u Kubßaal 
Tiixheß, tan kat toksa veßt ok oß 
Aak xoßl u tenameß uvaß at jaqß u 
tijleßm u Tiixheß. As kunimataj 
Aak tiß qaqßat taßntiixh te Aak tiß 
u bßaßnileß uvaß ni taqß Aak sqe. 
As kuxoßvataj Aak, tiß uvaß yeß la 
kubßan u vaßlexheß vatz Aak,
29 tan ech Aakeß echeß umaj 
xamal uvaß la tzßeßsan unqßa veeß 
skajayil uvaß yeß bßaßn.

Kam itxumbßal u meßal 
ikßaol u Tiixh la ibßaneß

13  1 Eyaßsak exoßnit etibß 
sevatzaj, ex uvaß ex meßal 

ikßaol u Tiixh.
2 As eyaßsak etaqßat ivatbßal unqßa 
uxhchileß uvaß la oon tekabßal, 

tan at unqßa kumooleß uvaß yeß 
kat bßen ste uvaß antu veßt unqßa 
ángeleß kat aqßax ivatbßal.
3 As yeß la esotzsa unqßa qitzßin 
qatzikeß sekßußl uveß atoßk tu u 
kaarsa, tukß uveß niyoqßpeß. As 
eela kuxh stukß uvaß antu veßt ex 
ni palebßen u kßaxkßoeß echeß uveß 
nipalebße.
4 As unqßa najeß uvaß at tixqel as 
moj unqßa ixojeß uvaß at itzumel, 
as jikoj chit la ibßaneß tukß 
vikßuleleß. Tan la ibßan u Tiixheß 
isuuchil u najeß uveß nichuk 
tixoj, as u ixojeß uveß nimoolineß, 
as echat la ibßan Aak te unqßa 
uxhchileß uveß yeßl ikßulel ati, as 
nu kuxh ipaavineß tukß umaßt 
uxhchil.
5 As yeß kuxh etoksa etaama tiß u 
puajeß. Pet txuqßtxunoj kuxh ex 
tiß vetetzeß jankßal uveß ati, tan 
ech ni tal u Tiixh ileß:

Yeßxh jatueß la vaqß kan ex 
sejunal.

Pet at chit ineß setiß tiß chit 
ibßeneß, tißk Aak.

6 Estißeß yeß la kuxaansa qaama. 
Pet la kukßujbßaß kukßußl tiß Aak, 
tul ech la qal ileß:

Kßuxh kam kuxh la ibßan 
unqßa uxhchileß sqe, as yeßl 
oß la xoßv oß,

tan aß u Kubßaal Jesús la 
lochon oß, chaj oß la qaleß.

7 As la etitzßa uvaß kam 
itxumbßal unqßa qitzßin qatzikeß 
nik ibßan sexoßl uveß ni ilon 
isuuchil vitenam u Tiixheß, tan 
ech nibßaneß echeß unqßa xeen 
txooeß. As etitzßataj kam ikuyat 
chajaak unqßa veeß uvaß kat 
ipalebße. As eteesataj etexhlabßal 
tiß u kßujlebßal ikßußl chajaakeß.

8 As kßuxh yeßl chajaak cheel, 
as at chit veßt u Jesucristo sqiß. 
As Aakeß tixeßtebßal u qßii sajeß. 
As an kuxh Aak cheel tiß chit 
ibßeneß.
9 As yeß la etaqß tokebßal umaj 
vaßlexhla chusbßal uvaß jit 
eela tukß u jikla chusbßaleß. As 
aal bßaßneß uvaß la yakßin veßt 
u qaanxelaleß taßn vibßaßnil 
u Jesúseß. Pet jit taßn unqßa 
echbßubßaleß uvaß tetz u bßaxa 
tzaqßiteß, tan yeßxhkam nitxakon 
tiß unqßa uxhchileß tiß iyakßin u 
taanxelaleß.

10 As at umaßl u uxhchil uvaß 
kat kam sqiß uvaß ech tatineß 
echeß unqßa avaneß uvaß niyatzßax 
tu u tabernáculo taßn oksan 
iyol tenam vatz Tiixh. As aßeß 
u Jesucristo. As jit umaj avan 
uvaß kat kami tiß uvaß la echbßul 
vichißoleß.
11 As ni teqßo ok viqßesal oksan 
iyol tenam vatz Tiixh vikajal 
unqßa avaneß tu u Tiixhla 
atinbßaleß tu jun yaabß tiß ijajat 
kuybßal tiß vipaav unqßa tenameß. 
Pet nitzßeßsal vichißol unqßa avaneß 
tißeßl u tenameß.
12 As echat chit kat ibßan u Jesús, 
tan kat bßex yatzßpoj el Aak tißeßl 
u tenameß. As kat toksa veßt 
oß Aak sitenam u Tiixheß taßn 
vikajaleß uvaß kat el sqiß, tiß uvaß 
yeßl veßt tetz u paaveß sqiß.
13 As kat bßex yatzßpoj el Aak 
tißeßl u tenameß tiß ichooat u 
kupaaveß. Estißeß ni val sete, 
xekebßoj chit oß tiß Aak. As yeß 
la xekebß oß tiß iyatzßax ok unqßa 
avaneß tu u nachbßal Tiixheß, 
kßuxh la eesal kuqßii taßn unqßa 
tenameß echeß uvaß kat ulbßel Aak,

14 tan tzitzaß vatz u txßavaßeß as 
yeßl qatinbßal ati uvaß tiß chit 
ibßeneß. Pet aß u qatinbßaleß ni 
qil bßen uvaß la atinkat oß tiß chit 
ibßeneß.
15 Estißeß uvaß aß u Jesucristoeß la 
lochon oß tiß qoksat iqßii u Tiixheß 
tiß chit ibßeneß tukß unqßa yoleß 
uvaß ni tel chßußl tu kutziß, tan 
aßeß ni bßanon ivaatzil kuyatzßat 
ok unqßa avaneß vatz u Tiixheß, oß 
uvaß oß niman tetz Aak.

16 As yeß la eyaßsa ebßanat 
u bßaßneß sevatzaj. As la etaqß 
unbßooj vetetzeß tiß elochat unqßa 
uxhchileß uvaß yeßl tetz ati. As aß 
u bßaßneß uvaß nisaß u Tiixheß uvaß 
la ebßaneß, tan aß veßt ivaatzileß 
tiß iyatzßax ok unqßa avaneß tu u 
nachbßal Tiixheß.
17 As enimataj unqßa eqßesaleß 
uvaß ni ilon isuuchil vitenam u 
Tiixheß, tan at tijleßm chajaak 
tiß tilat esuuchil. As at skßußl 
chajaak uvaß la ilej umaßl u qßii 
uvaß tuknal tal chajaak isuuchil 
te u Tiixheß tiß uvaß kam kat 
ibßan chajaak sexoßl. Estißeß uvaß 
enimataj chit chajaak, aqßal uvaß 
la chiibß chajaak tiß u taqßoneß 
uvaß nibßan vatz u Tiixheß. As 
yeß la inach chajaak ikßaxkßoil 
u aqßoneß uvaß nibßaneß. As la 
txakon u taqßon chajaakeß setiß.

18 As ebßantaj bßaßnil. As 
enachtaj chit Tiixh sqiß, tan 
ootzimal sqaßn uvaß bßaßn kuxh 
kutxumbßal vatz u Tiixheß, tan 
aß chit ni qaleß uvaß aß koj chit u 
bßaßneß la kubßan vatz Aak.

19 As nunjaj bßaßnil sete uvaß la 
chit enach Tiixh sviß tiß uvaß yeß 
la bßalax in tiß bßen vilat ex.

Itzojpebßal u yol
20 U Tiixheß ni bßanon uvaß 

bßaßn qatin sukuvatzaj, as Aak 
kat ulsan taama u Jesucristo uvaß 
ech tatineß sqiß echeß umaj xeen 
kaneeroß. As aß vikajal u Jesúseß 
uvaß kat kßujbßaßn kan u akß 
tzaqßiteß uvaß yeßl iyaßtebßal.
21 As tiß vikajal u Jesúseß la 
taqß kat u Tiixheß etxumbßal tiß 
ebßanat u bßaßneß uvaß nisaß Aak. 
As ibßaßnil kuxh Aak as nebßaneß 
kam uvaß nisaß Aak. Estißeß la 
qoksa veßt iqßii u Jesucristoeß. 
An chiteß.

22 Kaßl kuxh unqßa yoleß kat 
untzßibßa bßen sete, vitzßin vatzik. 
As nunjaj bßaßnil sete tiß uvaß 
la ekuy in tiß unqßa yoleß uvaß 
kat untzßibßa bßen tiß iyakßinsat 
etaama.

23 As la val sete uvaß kat 
chajpul veßt u qitzßin qatzikeß u 
Timoteo. Asoj yeß tuk bßalaxtoj 
aak tiß tul sunkßatz, as la bßen qil 
ex tukß aak.

24 As la unjaj bßaßnil sete 
tiß uvaß la etaqß untzii te unqßa 
qitzßin qatzikeß uvaß ni ilon 
isuuchil vitenam u Tiixheß, as 
tukß te kaßt unqßa qitzßin qatzikeß. 
As unqßa qitzßin qatzikeß uvaß 
echen tzitzaß tu u Italia, as ni taqß 
bßen itzii sete unpajte.

25 As aß vibßaßnil u Tiixheß la 
atin setißaj sekajayil. An chiteß. 

Ni taqß bßen u Santiago itzii

1  1 Ineß in Santiago. In ikßam u 
Tiixheß. As in ikßam u Kubßaal 

Jesucristo unpajte. As ni vaqß 
bßen untzii sete, ex uvaß ex tiaal 
kabßlaval unqßa ikßaol u qßesla 
kubßaal uvaß Israel, as exeß uvaß 
kat epaxi veßt bßen etibß tulaj 
unjoltu unqßa tenameß uvaß jit 
tiaal Israel.

Niyolon u Santiago 
tiß u txumbßaleß uvaß ni taqß 

u Tiixheß te vitenam
2 Vitzßin vatzik, kßuxh kam 

kuxh kßaxkßoil la epalebße, as la 
txuqßtxun ex stiß,
3 tan ootzimaleß setaßn uvaß tul 
nepalebße unqßa kßaxkßoeß, as 
aß u kßujlebßal ekßußleß ni aqßon 
etxumbßal tiß ekuyat unqßa 
kßaxkßoeß.
4 As tul uvaß nekuy unqßa 
kßaxkßoeß, as aal niyakßin etaama 
tiß ichee etxumbßal tiß u bßaßneß. 
As yeßxhkam kuxh umaßtoj la 
saßvit veßt setiß.

5 Pet asoj at umaj ex uvaß yeßl 
etxumbßal ati tiß u bßaßneß, as 
ejajtaj te u Tiixheß. As la taqß 
Aakeß sete, tan ayaßl chit ikßußl 

Aak tiß taqßat sete. As yeßl ex la 
iyaa ex Aak tul la ejaj te Aak.
6 Pet tul la ejaj etxumbßal te 
Aak, as la ekßujbßaß ekßußl tiß Aak 
uvaß la chit taqß Aakeß sete. As 
yeß la kaßkabßin etaama. Tan asoj 
la kaßkabßin etaama tiß Aak, as 
ech la ibßan vetxumbßaleß echeß 
nibßan u mar uvaß nipilqßu tibß 
taßn u kajiqßeß, tan katil kuxh 
niqßaxkat u aßeß taßn u kajiqßeß.
7 As abßil uvaß la kaßkabßin 
taama, as yeß la titzßa uvaß la 
taqß u Kubßaal Jesúseß itxumbßal, 
tan yeßxhkam la taqß Aak te u 
uxhchileß
8 uvaß nikaßkabßin taama tiß 
inimat Aak. As kam uvaß nibßaneß 
as nu kuxh ikaßkabßin taama stiß.

9 As u qitzßin qatzikeß uvaß 
ootzimal staßn uvaß techal la 
lochpi taßn u Tiixheß, tan yeßl 
tetz at vatz u txßavaßeß, as la 
txuqßtxun veßteß, tan kat toksa 
veßt u Tiixheß iqßii.
10 As u qitzßin qatzikeß uvaß 
txßioliqßii, tan la txuqßtxun veßteß, 
tan kat pal stuul uvaß yeß la uch 
toksat iqßii tukß u txßiibßal iqßiieß. 
As ootzimal staßn uvaß ech tatineß 
vatz u txßavaßeß echeß ixußm unqßa 
kßuacheß uvaß oora kuxh la pali,

U ußuj
uvaß itzßibßa bßen

u Santiago
te unqßa niman tetz u Jesús

11 tan tul la bßuqß veßt u qßiieß, as 
oora kuxh la tzaj veßt u kßuacheß. 
As la pal veßt unqßa ixußmeß, tan 
kßuxh chßißumal tilon u xußmeß, as 
oora kuxh la tzaji taßn u qßiieß. As 
ech kuxh tatin u txßioliqßiieß tukß 
unqßa txßiibßal iqßiieß.

Niyolon u Santiago 
tiß taqßat u Kubßaal Tiixheß 
vibßaßnil tiß unqßa tenameß

12 As achvebßal chit unqßa 
uxhchileß uvaß la itxßol ipal tu 
u kßaxkßoeß. Tan tul uvaß maßt 
itxßolat ipal tu u kßaxkßoeß, as tetz 
veßteß u txßajaßmeß uvaß altzißmal 
kan taßn u Tiixheß uvaß la taqß 
Aak ste abßil uvaß la toksa taama 
tiß Aak. As aßeß u tiichajileß kßatz 
Aak uvaß yeßl iyaßtebßal.
13 As tul uvaß la chukax txumbßal 
sqiß tiß uvaß la paavin oß, as yeß la 
qitzßa uvaß aß u Tiixheß ni bßanon, 
tan yeßl tetz Aak tiß u vaßlexheß. 
As yeßxh jatu la ichuk Aak 
txumbßal sqiß tiß uvaß la paavin oß.
14 Pet aß u tachaßv u kuchißoleß 
ni chukun txumbßal sqiß 
skujununila tiß teqßot oß tiß 
kubßanat u vaßlexheß,
15 tan aß nicheekat u paaveß taßn 
unqßa tachaßv u kuchißoleß. As tul 
uvaß maßt ichian u paaveß sqe, as 
la teqßo veßt oß tu u kamchileß.

16 As ex vitzßin vatzik uvaß xoßn 
ex sve, as palojtaj ex tu unqßa 
yoleß uvaß ni valeß,
17 tan jankßal unqßa bßaßnileß uvaß 
yeßl unbßooj vaßlexh la chee stiß, 
as aß nitzaakat kßatz u Kubßaal 
Tiixheß tu almikaß, vibßaal unqßa 
veeß skajayil uvaß nitxijun tu 
almikaßeß. As Aakeß ni aqßon kuß 
tzan unqßa bßaßnileß skajayil, tan 

yeßl itxumbßal Aak nijalpeß. Pet 
ech chit itxumbßal Aakeß tiß chit 
ibßeneß.
18 As Aak ni saßon uvaß la chee 
itiichajil u qaanxelaleß taßn 
vijikla yol Aakeß, tiß uvaß ech 
qatineß vatz Aak nibßaneß echeß 
unqßa bßaxa ivatz unqßa chikoeß 
uvaß ni toyal te Aak, tan oßeß 
bßaxel kat taqß Aak kutiichajil 
skßatz vatz unjoltu unqßa tenameß.

Ni tal u Santiago uvaß techal 
la nimal viyol u Tiixh

19 Vitzßin vatzik uvaß xoßn ex 
sve, as sotzißk u yoleß sekßußl. Tan 
la ebßan tabßit unqßa yoleß uvaß la 
alpi. As jit kuxh oora la yolon ex. 
As jit kuxh oora la ul eviß.
20 Tan tul uvaß ni tul iviß umaj 
uxhchil, as jit u jikeß nibßaneß 
uvaß nisaß u Kubßaal Tiixheß uvaß 
la ibßaneß.
21 Estißeß ni val sete uvaß 
ayaßl ekßußl la ekßul viyol u 
Tiixheß uvaß kat toksa Aak tu 
vetaanxelaleß. As la enima viyol 
u Tiixheß uvaß la qßalpun ex 
vatz u paaveß, tan la etaqß veßt 
kan unqßa vaßlexhla txumbßaleß 
skajayil uvaß ninaß veßt vatz u 
txßavaßeß.

22 As kam ni tal viyol u Tiixheß 
uvaß nichuspu sete, as ebßantaj. 
As yeß la ebßaneß uvaß la kuxh 
etabßi viyol u Tiixheß. Tan asoj 
yeß la ebßaneß kam uvaß ni tal u 
yoleß, as an kuxh ex neteesa etibß 
tu bßey.
23 As abßil uvaß la kuxh tabßi 
viyol u Tiixheß as yeß la inima, as 
eela kuxh u uxhchileß tukß umaj 
naj uvaß kat kuxh isaji tibß tu 
umaj ilonbßal.

24 As tul kat el veßt chßußl naj 
vatz u ilonbßaleß, as oora kuxh 
kat sotz veßt vikaßy najeß skßußl.
25 Pet ech koj u uxhchileß 
uvaß ayaßl chit ikßußl tiß titzßat 
jeß tibß tul uvaß ni tabßi u jikla 
tzaqßiteß uvaß ni qßalpun oß vatz 
u kupaaveß, tan at vibßaßnil u 
Tiixheß tiß u uxhchileß, tan yeß 
niyaßsa inimataß. As yeß nisotzsa 
skßußl kam uvaß abßimal veßt 
staßn. Pet aal ni toksa taama tiß 
inimataß.

26 As abßil uvaß ni tal jeß tibß 
uvaß niman tetz Tiixh ni taleß, 
asoj yeß la iyaßsa talat unqßa 
vaßlexhla yoleß, as yeß paloj u 
uxhchileß tisuuchil u yoleß. As 
yeßl unqßa chusbßaleß la txakon 
stiß.
27 Pet nitxuqßtxun u Kubßaal 
Tiixheß tiß uvaß la lochpu unqßa 
talaj intxaßeß uvaß yeßl itxutx 
ibßaal, tukß unqßa txakay ixojeß 
tul uvaß nipalebße unqßa kßaxkßoeß, 
tan aßeß uvaß bßaßn vatz Aak. 
As nitxuqßtxun Aak unpajte 
tiß uvaß yeß la kuyansa qibß taßn 
u vaßlexheß uveß nibßan unqßa 
uxhchileß uvaß aß kuxh u vatz 
txßavaßilla txumbßaleß eqßomal 
staßn.

Ni tal u Santiago uvaß eela 
ivatz unqßa uxhchil

2  1 Vitzßin vatzik, ex uvaß 
niman tetz u achvebßalla 

Kubßaal Jesucristo uvaß nim 
talchu vibßaßnileß, as eela chit 
evatz sevatzaj la ebßaneß.
2 As qal bßen stiß uvaß la ul kaßvoßj 
uxhchil sexoßl uvaß nemolkat etibß 
tiß enachat Tiixh. Umaßl uxhchil 
uvaß txßioliqßii uvaß chßißumal 

chit u toksaßmeß. As at kuß umaßl 
u bßaßnla ixkolqßabß viß iqßabß. 
As ech koj umaßt u uxhchileß 
uvaß meebßaß, tan qßaßl kuxh u 
toksaßmeß atoßk staßn.
3 Asoj la ekßul u txßioliqßiieß 
tibßaßnil uvaß vejel chit tibß tukß 
u bßaßnla oksaßm. As ech la etal 
ileß ste: «Oken chßußl. Xonebßen 
tu u bßaßnla xonlebßaleß,» chaj 
ex la etal ste. Pet ech koj u 
meebßaßeß, tan ech la etal ileß 
ste: «Txakebßen kuxh tzitziß,» 
chaj ex la etal ste, as moj: 
«Xonebßen kuxh tu txßavaß txala 
vunxonlebßaleß,» chaj ex la etaleß.
4 As, vitzßin vatzik, asoj jit eela 
ivatz unqßa uxhchileß nebßaneß. 
As vaßlexh vetxumbßaleß nebßaneß 
tiß etilat isuuchil unqßa uxhchileß.

5 As la val sete, vitzßin vatzik 
uvaß xoßn veßt ex sve, tan aß 
unqßa meebßaßeß kat itxaa u 
Kubßaal Tiixheß tiß uvaß nim veßt 
u kßujlebßal ikßußleß la ibßan tiß u 
Jesucristo. As la ikßul veßt unqßa 
nimla bßaßnileß uvaß altzißmal 
kan taßn Aak te unqßa uxhchileß 
uvaß xoßn veßt Aak ste, tan at veßt 
tokebßal xoßl u tenameß uvaß at 
jaqß u tijleßm u Tiixheß.
6 ¿As kam stiß qßi neteesakat 
iqßii unqßa meebßaßeß, as netoksa 
iqßii unqßa txßioliqßiieß? ¿As ma 
yeß nibßen sete uvaß aß unqßa 
txßioliqßiieß uvaß ni oksan ex tu 
u kßaxkßoeß, tan aßeß ni eqßon ok 
ex vatz unqßa bßanol isuuchil u 
tenameß tiß exochpeß?
7 As ni teesa unqßa txßioliqßiieß 
iqßii u Jesucristo uvaß nimamal 
setaßn.

8 Pet asoj nimamal u tzaqßiteß 
setaßn uvaß nim talcheß, as bßaßneß 

uvaß nebßaneß, tan ech ni tal u 
tzaqßit ileß uvaß tzßibßamal kan:

Xoßnoj vamooleß see echeß 
uveß nabßan jeß see, tißk u 
yoleß.

9 Pet asoj jit eela evatz nebßan 
sevatzaj, as paaveß uveß nebßaneß. 
Tan nepaavineß tul nepaasa veßt 
tzii vatz u tzaqßiteß.
10 As kßuxh nimamal veßt u 
tzaqßiteß skajayil setaßn netaleß, 
asoj yeß la enima umaj u yoleß 
uvaß ni tal u tzaqßiteß, as ex veßt 
aapaav, tan kat paavin veßt ex 
vatz u tzaqßiteß skajayil.
11 As kßuxh yeß la yatzßon ex, asoj 
la paavin ex tukß umaßt ixoj uvaß 
jit etixqel, as ex veßt aapaav vatz 
u Tiixheß la ibßaneß, tan Aakeß kat 
alon tu vitzaqßiteß uvaß ech ni tal 
ileß:

As paavinik ex tukß umaßt 
ixoj uvaß jit etixqel, tißk 
Aak.

As kat tal Aak unpajte:
As yatzßonik ex, tißk Aak.

12 Estißeß la val sete uvaß jikoj 
chit eyoloneß. As jikoj chit 
etxumbßal la ebßaneß, tan 
ootzimal setaßn uvaß aß u tzaqßiteß 
la bßanon esuuchil uvaß kat 
qßalpun oß vatz u kupaaveß.
13 As tul uvaß la bßanchu 
kusuuchil, as yeßl oß la txumax 
kuvatz, abßiste oß uvaß yeß kat 
kutxum ivatz unqßa kumooleß. As 
abßiste oß uvaß kat kutxum ivatz 
unqßa kumooleß, as yeßl oß la xoßv 
oß tul la bßanchu kusuuchil.

Nimolo tibß ibßanchu u bßaßn 
tukß u kßujlebßal kßußl

14 As la val sete, vitzßin vatzik, 
kam koj la itxßol umaj uxhchil, 

asoj la taleß uvaß kßujleßl ikßußl 
tiß u Tiixheß, as tul yeß nibßan 
u bßaßneß te vimooleß. Asoj ech 
itxumbßal u uxhchileß nibßaneß tul 
ni taleß uvaß at kßujlebßal ikßußl tiß 
u Tiixheß, ¿as aß kol chit qßa uvaß 
la sotzsal ipaav u uxhchileß tul la 
ibßan u Tiixheß isuuchil?
15 As qal bßen stiß uvaß at umaj 
qitzßin qatzik uvaß yeßl toksaßm 
ati as yeßl techbßubßal ati uvaß 
la techbßu jun qßii, tan tiß uvaß 
meebßaß chittuß.
16 Asoj at umaj ex uvaß ech la 
etal ileß te umaj uxhchil: «Tiixh 
bßen seeß. As Tiixh la lochon 
axh. Tiixh la aqßon ooksaßm tukß 
eechbßubßal,» chaj ex la etaleß. 
¿As la koj txakon veyoleß tiß u 
qitzßin qatzikeß, asoj yeß la etaqß 
ste kam uveß nisaßvit stiß?
17 Estißeß ni val sete, asoj yeß la 
ibßan u uxhchileß u bßaßneß te 
vimooleß, as yeßxhkam la txakon 
stiß, kßuxh ech la tal ileß: «At 
kßujlebßal unkßußl tiß u Tiixheß,» 
chaj la taleß.

18 As kamal at umaj uxhchil 
uvaß ech la tal ileß: «Naaleß uvaß 
kßujleßl akßußl tiß u Tiixheß. As ech 
koj in, tan kßujleßl unkßußl tiß Aak, 
as nunbßan u bßaßnileß te unqßa 
uxhchileß. ¿As kam la vulbße 
vootzitaß uvaß kßujleßl akßußl tiß u 
Tiixheß, asoj yeß nabßan u bßaßnileß 
te unqßa uxhchileß? Pet ech 
ootziteß uvaß kßujleßl chit unkßußl 
tiß u Tiixheß tan tiß uvaß nunbßan 
u bßaßnileß,» chaj u uxhchileß la 
taleß.
19 Tan at uxhchil ni niman uvaß 
umaßl kuxh Tiixh ati. ¡Bßaßneß 
uveß nibßaneß tiß uvaß ninima uvaß 
umaßl kuxh Tiixh ati! Pet echat 

nibßan unqßa subßuleß, tan ninima 
unqßa subßuleß uvaß umaßl kuxh 
Tiixh ati. As nitßuntßuch veßteß 
vatz u Tiixheß taßn xoßvichil.
20 As yeßl kuxh itxumbßal u 
uxhchileß tiß uveß nibßaneß. As 
palojtaj ex stuul uvaß yeßl itxaßk u 
kßujlebßal ikßußl u uxhchileß, asoj 
yeß nibßan u bßaßneß.
21 As echeß uvaß kat ibßan u 
qßesla kubßaaleß uvaß Abraham 
tan tul uvaß aalik iyatzßat veßt aak 
vikßaoleß uvaß Isaac viß umaßl u 
nachbßal Tiixh, as jikla aama veßt 
aak kat ibßan vatz u Tiixheß. Tan 
tiß uvaß kat inima aak u yoleß uvaß 
kat tal u Tiixheß te aak.
22 As nibßen sqe uvaß tul kat 
inima u Abraham kam uvaß kat 
tal u Tiixheß ste, as kat ikßuch 
veßteß uvaß kßujlik chit ikßußl aak 
tiß u Tiixheß. As aal kat yakßin 
veßt u kßujlebßal ikßußl aakeß, tan tiß 
uvaß kat inima uvaß kam kat tal u 
Tiixheß ste.
23 As kat bßex ibßana echeß uvaß 
tzßibßamal kan uvaß ech ni tal ileß:

Kat ikßujbßaß veßt u Abraham 
ikßußl tiß u Tiixheß.

As ech tok veßt u Abraham 
jikla aamail vatz u Tiixheß, 
tißk u yoleß.

As ech tal veßt u Tiixh ileß stiß: «Aß 
veßt u Abraham nikßul tibß unyol 
stukß,» tißk Aak.

24 As ootzimal sqaßn uvaß tiß 
kubßanat u bßaßneß uvaß ni tal u 
Tiixheß, as ni qok jikla aamail 
vatz Aak. As jit kuxh tiß uvaß nu 
kukßujbßaß kukßußl tiß Aak. Pet nu 
kunima Aak unpajte.
25 As echeß u yanaßsla ixoj uvaß 
Rahab ibßii, as kat ok ixoj jikla 
aamail vatz u Tiixheß tiß u bßaßneß 

uvaß kat ibßan ixoj, tan kat iloch 
ixoj kaßvaßl unqßa naj uvaß kat 
bßex ilon kam tatin u tenameß 
uvaß atikkat ixoj. As kat ikßuch 
veßt ixoj umaßt bßey te chajnaj tiß 
tooj veßt vatz unqßa najeß uvaß nik 
alon itxeypu chajnaj.
26 Estißeß uvaß yeßl itxaßk u 
kßujlebßal kukßußleß asoj yeß nu 
kubßan u bßaßneß te umaj uxhchil. 
As ech veßt u kßujlebßal kukßußleß 
echeß umaj uxhchil uvaß yeßl 
taanxelal ati tan kamnalu veßteß.

Atoj inachbßal u niman 
tetz u Jesús tul la yoloni

3  1 Vitzßin vatzik, ni val sete 
uvaß yeß bßaßneß uvaß nimal 

oß la ok veßt oß chusul tetz unqßa 
kumooleß, tan ootzimal sqaßn uvaß 
abßiste oß uvaß oß chusul, as techal 
la ichßoti u Tiixheß sqe kam uveß 
kat kuchus te unqßa kumooleß,
2 tan yeß chit naßleß niyan 
kutxumbßal. Asoj at umaj 
uxhchil uvaß yeß niyan itxumbßal 
tul niyoloneß, as aß uxhchileß uvaß 
at veßt itxumbßal, tan ni tolebß tiß 
imajat vitxumbßaleß tiß uvaß yeß la 
ibßan u vaßlexheß.
3 As ech la ibßan u uxhchileß te 
vichißoleß echeß ni tulbßel umaj 
kaay, tan tul ni toksal ijvil viß ijuß 
txoo tiß iqßipleß, as kajayil vichißol 
txooeß la bßeni katil uvaß nisaßkat 
u uxhchileß uvaß la bßenkat txoo.
4 As echeß unqßa barco, as kßuxh 
nim chit ichßii unqßa barcoeß uvaß 
nijojpi u kajiqßeß viß u mareß. As 
chßoo kuxh u olibß tetz unqßa 
barcoeß uvaß ni toli u olin tetzeß 
katil uvaß nisaßkat ibßeneß.
5 As echat nibßan u qaqßeß, 
tan kßuxh chßoo kuxhtuß tiß u 

SANTIAGO 2 ,  3

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



580

kuchißoleß, as nim chit nu 
kujeßsakat qibß staßn. As ech 
nibßan u qaqßeß tiß talat umaj 
vaßlexhla yol echeß nibßan umaj 
tzßit xamal tul la ok tiß umaj 
koobßal, tan kßuxh chßoo kuxh u 
tzßit xamaleß, as mamaßla koobßal 
la tzßeß veßt taßn u xamaleß.
6 As ech nibßan u qaqßeß echeß 
nibßan u xamaleß, tan mamaßla 
kßaxkßo nibßaneß. As kßuxh imool 
tibß u qaqßeß tukß u kuchißoleß, 
as niyansa u qaqßeß u kuchißoleß 
tiß teqßot oß tu u vaßlexheß. Tan 
asoj ni qal unqßa yoleß taßn u 
qaqßeß uvaß aß tzaanajkat xeß u 
txßißlanajeß, as aßeß ni yansan u 
kutiichajileß vatz u txßavaßeß.
7 As ni tolebß unqßa uxhchileß tiß 
ikuß ivatz unqßa txooeß, kßuxh 
kam kuxh txooil, kßuxh tzßikin, 
kßuxh txßißlatxoo, as tukß unqßa 
txooeß uveß at xeß u mar.
8 Pet ech koj u qaqßeß, tan 
yeßxhebßil la olebß tiß imajleß. As 
yeß niyaßeß tiß talat u vaßlexheß, tan 
ech unqßa yoleß uvaß ni taleß echeß 
umaj tzßakabßal uvaß ni yatzßoneß,
9 as kßuxh ni qoksa iqßii u Kubßaal 
Tiixheß tukß unqßa yoleß uvaß ni 
qal taßn u qaqßeß, as an kuxh 
tukß u qaqßeß ni qalkat umaßtoj 
vaßlexhla yol tiß umaj kumool. As 
tul oß ivatzibßal u Tiixheß tukß u 
kumooleß. Estißeß uvaß yeß bßaßn 
uvaß nu kubßan tukß u qaqßeß.
10 As yeß la ibßaneß uvaß tukß 
unqßa yoleß uvaß ni tel chßußl tu u 
kutzißeß la qoksakat iqßii u Tiixheß. 
As an kuxh tukß u kutzißeß la 
qalkat unqßa vaßlexhla yoleß te u 
kumooleß unpajte,
11 tan yeß la ibßaneß uvaß umaßl 
kuxh la elkat chßußl u bßaßnla aßeß 

tukß u pitzßpola aßeß tu umaj 
chon aß.
12 Vitzßin vatzik, ¿la kol uch 
taqßat u higuera qßaj ivatz uvaß 
aceituna la ibßaneß, as la kol uch 
taqßat u vid ivatz uvaß higuera la 
ibßaneß? As echeß u aßeß unpajte, 
tan yeß la ibßaneß uvaß umaßl kuxh 
la elkat chßußl u bßaßnla aßeß tukß u 
pitzßpola aßeß.

Niyolon u Santiago 
tiß kaßvaßl unqßa txumbßal

13 As abßiste ex uvaß at 
etxumbßal, as aß exeß la kßuchun 
uvaß at etxumbßal tiß ebßanat u 
bßaßneß te vemooleß. As yeß la 
ejeßsa etibß tul la ebßan u bßaßneß, 
tan ech ekßuchateß uvaß at 
etxumbßal.
14 Pet yeß la ibßaneß uvaß la etoksa 
jeß eqßii, asoj nichißan etaama 
tiß vemooleß as nekßaybßisa 
jeß etaama, tan yeß nenima 
unqßa jikla yoleß. As aß kuxh 
vetxumbßaleß netoksa.
15 Asoj ech la ebßaneß, as jit xeß u 
Tiixheß tzaanajkat vetxumbßaleß. 
Pet vatz txßavaßilla txumbßal 
kuxheß. As jit tetz u Tiixhla 
Espíritu u txumbßaleß. Pet xeß u 
txßißlanajeß tzaanajkat,
16 tan asoj at chißanchil aama 
sevatzaj as ni teesa tibß eqßii, as 
vaßlexh veßt etatin sevatzaj la 
ibßaneß taßn unqßa vaßlexheß uveß 
nebßaneß.
17 Pet ech koj u txumbßaleß uvaß 
eqßomal sqaßn, tan aß tzaanajkat 
tu almikaß. As yeßl umaj vaßlexh 
nu kubßan staßn. As jit veßt oß 
aachßaßo. Pet sula aama veßt 
oß staßn. As nu kutxum ivatz 
u kumooleß, tan aß u bßaßnla 

txumbßaleß nu kubßaneß. As 
eela kuxh ivatz u kumooleß nu 
kubßaneß. As jit oß kaßvatz.
18 As jankßal unqßa uxhchileß uvaß 
ni yaßlu tibß tiß uvaß bßaßn tatin 
svatzaj, as aß veßt ichaßxaleß uvaß 
aß u bßaßneß nibßan veßteß, as aal 
chit veßt bßaßn tatin svatzaj la 
ibßaneß.

Ni tal u Santiago
uvaß techal la nimal u Tiixh

4  1 As la val sete, vitzßin vatzik, 
uvaß kam stiß nixeßtkat u 

chßaßoeß sexoßl tukß unqßa yaaibßeß, 
tan iqßaaqßal u tachaßv vechißoleß, 
as nixeßt chßaßo sexoßl.
2 As netachva ichee etetz. As 
yeßxhkam nelejeß. As netal veßt 
eyatzßoneß, tan tiß uvaß yeß nichee 
etetz. As nichßoßn veßt etaama tul 
yeß nelejeß. As nu kuxh ebßan veßt 
chßaßo stiß sevatzaj. Pet yeß nelejeß 
kam uvaß netachva, tan tiß uvaß 
yeß nejaj te u Tiixheß.
3 As kßuxh nejaj te Aak, as yeß 
nekßuleß, tan tiß uvaß vaßlexh uveß 
netitzßa tul nejaj te Aak, tan aß 
la etxakonsakat tiß unqßa tachaßv 
vechißoleß.
4 ¡Aapaavla uxhchil bßanol 
vaßlexh! As tul ootzimaleß setaßn 
uvaß asoj la etachva unqßa 
vaßlexheß uvaß at vatz u txßavaßeß, 
as ech la ebßaneß echeß nibßan 
unqßa tenameß uvaß ni ixvan u 
Tiixheß, tan abßil uvaß ni bßanon 
echeß uvaß nibßan unqßa tenameß, 
as aßeß ni ixvan u Tiixheß.
5 Estißeß uvaß ech ni tal umaßl u 
yol ileß uvaß tzßibßamal kan:

Nixoßni veßt oß u Tiixhla 
Espíritueß uvaß kat toksa u 
Tiixheß tu u qaanxelaleß.

As aß ni tal u Tiixhla 
Espíritueß uvaß ayaßl chit 
kukßußl la kunima u Tiixheß, 
tißk u yoleß.

6 As nimla bßaßnil ni taqß veßt u 
Tiixheß sqe. Estißeß uvaß ech ni tal 
umaßt u yol ileß uvaß tzßibßamal 
kan:

Yeß nisaß u Tiixheß uveß nibßan 
unqßa uxhchileß uveß nijeßsa 
tibß vatz Aak.

Pet ni taqß tzan Aak vibßaßnileß 
tiß unqßa uxhchileß uvaß yeß 
nijeßsa tibß vatz Aak, tißk u 
yoleß.

7 Estißeß ni val sete, enimataj 
kam uvaß ni tal u Tiixheß sete. As 
yeß la enima kam uvaß ni tal u 
txßißlanajeß. Asoj ech la ebßaneß, as 
la ooj veßt u txßißlanajeß sevatz.
8 As etoksataj etaama tiß u 
Tiixheß. As la toksa Aak taama 
setiß unpajte. As ex uvaß ex 
aapaav, as etaqßtaj kan u 
vaßlexheß uveß nebßaneß. As 
ebßantaj u bßaßneß. As eteesataj 
unqßa vaßlexheß tu vetaanxelaleß, 
jankßal ex uvaß nikaßkabßin 
etaama tiß enimat Aak.
9 As etitzßataj kam uveß nebßaneß. 
As txumunojtaj etaama. As 
oqßojtaj ex. As aß ivaatzil u 
tzeßleßmeß tukß u chiibßichileß u 
oqßeleß tukß u txumußmeß uvaß la 
ebßaneß.
10 As yeß la ejeßsa etibß vatz Aak. 
As Aakeß la oksan eqßii.

Ni tal u Santiago uvaß yeß 
la icheesa unqßa niman 
tetz u Jesús ipaav imool

11 Vitzßin vatzik, yeß la eyol 
etibß sevatzaj, tan abßil uvaß 
niyol vimooleß uvaß ni niman u 

Jesúseß as ni toksa tibß tiß ibßanat 
isuuchil vimooleß, as nipaasa tibß 
vatz u tzaqßiteß. As nim talcheß tiß 
u tzaqßiteß uveß ni tal jeß ste, tan 
tul nipaasa tibß vatz u tzaqßiteß, 
as nikßucheß uvaß yeß ninima u 
tzaqßiteß, tan nim ni toksakat tibß 
vatz u tzaqßiteß.
12 ¿As kam etijleßm qßi uvaß la 
ebßan isuuchil vemooleß? Tan 
taßn kuxh u Tiixheß kßujbßaßn 
tetz u tzaqßiteß. As Aak la bßanon 
isuuchil unqßa tenameß skajayil. 
As Aakeß la alon abßil la bßen 
kßatz Aak as abßil la bßen tu u 
choobßal paaveß.

Ni tal u Santiago uvaß yeß la 
uch ibßanat unqßa uxhchil 

tiß u qßiieß uvaß aßn tuleß
13 As la val sete, ex uvaß ech 

netal ileß: «As cheel as moj qßejal 
la bßen oß tu umaßt tenam. As 
umaßl yaabß la bßen oß kßayin 
tzitziß. As mam puaj la bßen 
kutxßakeß,» chßex netaleß,
14 ¿as kam qßi uvaß ech netaleß 
echeß u veeß? Tan yeß ootzimal 
setaßn kam la epalebße qßejal. As 
yeß etootza moj isleßl ex qßejal 
moj yeßle, tan ech vetiichajileß 
echeß u suutzßeß, tan at u suutzßeß 
qßalaßm. As tul kat jeß qßii, as kat 
sotzi.
15 Pet ech la etal ileß: «Asoj la 
isaß u Kubßaal Jesúseß taqßat 
kutiichajil vatz u txßavaßeß, as la 
kubßaneß kam uvaß ni qitzßa,» chaj 
ex la etaleß.
16 Pet ech koj uveß nebßaneß, 
tan aß kuxh netitzßa ejeßsat 
etibß tiß etoksat eqßii. As yeßl 
u jeßsaibßeß bßaßn koj echeß uveß 
nebßaneß.

17 Abßil uvaß ootzimal veßt u 
bßaßneß staßn as yeß nibßaneß, as 
paaveß uveß nibßaneß.

Ni tal u Santiago
uvaß la ul u kßaxkßo tiß unqßa 

txßioliqßii taßn u Tiixh

5  1 As tuk val umaßt u 
yol sete, jankßal ex uvaß 

ex txßioliqßii, oqßojtaj ex; as 
sikßinojtaj ex taßn unqßa kßaxkßoeß 
uvaß la ul setiß.
2 As kat qßeey veßt unqßa txßiibßal 
eqßiieß. As kat ikßuxlu veßt unqßa 
talaj txooeß unqßa bßaßnla chaj 
etoksaßmeß.
3 As kat ichukßul veßt tibß ivatz 
unqßa puajeß uvaß ooroß as tukß 
plata uvaß kolel kuxh setaßn. ¡As 
tul il vimoxtebßal unqßa qßiieß 
tul veßteß uvaß la ibßan u Kubßaal 
Tiixheß esuuchil! As aß veßt u 
puajeß uvaß kolel kuxh setaßn la 
kßuchun vepaaveß. As estißeß la 
ul veßt u kßaxkßoeß setiß uvaß echeß 
xamal.
4 As tiß uvaß kat emaxtibße 
unqßa kßameß uvaß kat aqßonvu 
tu vetxßavaßeß, tan yeß kat echoo 
chajnaj tiß u aqßoneß, as estißeß ni 
xochon veßt chajnaj te u Kubßaal 
Jesúseß uvaß nim talcheß. As kat 
tabßi veßt Aak viyol chajnajeß.
5 As xoßvebßal kuxh ex tiß etatin 
vatz u txßavaßeß tukß unqßa etetzeß 
tiß ebßanataß kam uvaß ni tal 
etaama. Pet ech kuxh exeß echeß 
unqßa avaneß uvaß tzaqßal veßteß tiß 
iyatzßpeß.
6 As kat etoksa veßt unqßa 
uxhchileß tu kßaxkßo tiß iyatzßpeß, 
tul yeßl ipaav ati. As kat kuxh 
ikuy unqßa uxhchileß ipalebßet 
unqßa kßaxkßoeß setaßn.

Ni tal u Santiago
uvaß la ikuy unqßa niman 

tetz u Jesús u kßaxkßo
7 As la val sete, vitzßin vatzik, 

yeß la pal ekßußl tiß etxßebßat u 
tulebßal u Kubßaal Jesús. As ech 
la ebßaneß echeß nibßan umaj 
uxhchil uvaß ni taveß, tan tul kat 
avi, as yeß nipal ikßußl tul nitxßebß 
tul u jabßaleß as tukß tiß ivatzin 
unqßa ichikoeß.
8 As echat ex, tan yeß la pal 
ekßußl tiß etxßebßat u tulebßal u 
Kubßaal Jesús unpajte. As yeß la 
kaßkabßin etaama tiß u kßujlebßal 
ekßußleß, tan najli veßt u tulebßal 
Aakeß.

9 As yeß la eyol etibß sevatzaj, 
aqßal uvaß yeßl epaav vatz u 
Tiixheß, tan il u bßanol tetz 
kusuuchil ileß najli veßt u 
tulebßaleß.
10 Vitzßin vatzik, etitzßataj kam 
uvaß bßanel taßn unqßa qßajsan tetz 
viyol u Kubßaal Jesúseß naßytzan, 
tan yeß kat pal ikßußl tiß ikuyat 
unqßa kßaxkßoeß uvaß kat ipalebße 
tul uvaß nik tal isuuchil viyol u 
Tiixheß.
11 As achvebßal chit unqßa qitzßin 
qatzikeß sukuvatz uvaß yeß kat 
kaßkabßin taama tiß ikßujbßaßt 
ikßußl tiß u Kubßaal Jesúseß tul 
nik ipalebße kßaxkßo. As abßimal 
setaßn kam u kßaxkßoeß uvaß kat 
ipalebße u Job as tukß u txßajaßmeß 
uvaß kat taqß u Kubßaal Jesúseß ste, 
tan kat itxum u Aak ivatz u Job.

12 As la val umaßt u yol sete, 
vitzßin vatzik, tiß uvaß yeß la 
eteqßo tzan vibßii u Tiixheß kßatz 
umaj yol uvaß yeßl kuxh itxaßk 
la etaleß. Pet jik chit la yolon ex 

bßenameen. As mitaßn kuxh vibßii 
u almikaßeß la etoksa xoßl veyoleß. 
As mitaßn kuxh u txßavaßeß, as 
mitaßn umaßtoj txumbßal la eteqßo 
tzan kßatz veyoleß. Pet ech eyolon 
ileß tul la yolon ex «An chiteß» 
chaj ex, asoj an chittuß. As «Yeßle» 
chaj ex asoj yeßle, tiß uvaß yeßl ex 
la aqßax kuß ex tu kßaxkßo.

13 Asoj at umaj ex uvaß nixaan 
etaama taßn unqßa kßaxkßoeß uvaß 
nepalebße, as la enach Tiixh, 
aqßal uvaß la iloch ex u Tiixheß. 
As moj at umaj ex uvaß nechiibßeß, 
as la bßitz ex tiß toksal iqßii Aak.
14 Asoj at umaj ex uvaß 
nechßoßneß, as la emolo unqßa 
qitzßin qatzikeß uvaß atoßk 
siqßesalil sexoßl. As la inach 
chajaak Tiixh stiß. As la toksa 
chajaak unbßooj aceite stiß tukß 
vibßii u Kubßaal Jesúseß.
15 As la ikßujbßaß chajaak ikßußl 
tul la inach chajaak Tiixh as la el 
veßt u chßoßmeß stiß taßn u Kubßaal 
Jesúseß. As la isotzsa veßt Aak 
ipaav, asoj paavinajle.
16 Estißeß ni val sete, uvaß la tal 
tibß vepaaveß sevatzaj. As la 
isotzsa tibß epaav sevatzaj. As la 
inach tibß Tiixh setißaj, aqßal uvaß 
bßaßn veßt ex la ibßaneß. As nimal 
bßaßnil la ibßan u Tiixheß tul 
uvaß la nachpu Tiixh taßn umaj 
uxhchil uvaß jik chit itxumbßal 
vatz Aak.
17 Echeß uvaß kat ibßan u Elías, 
tan echik kuxh u Elías echeß oß. 
As ayaßl chit ikßußl u Elías tul kat 
inach Tiixh tiß uvaß yeßl jabßal la 
uli, as oxvaßl yaabß tukß vaajit ichß 
uvaß yeßl jabßal kat ul veßteß.
18 As kat inach veßt u Elíaseß 
Tiixh tiß uvaß la ul u jabßaleß 

unpajte. As kat ul veßt u jabßaleß. 
As kat vatzin veßt unqßa chikoeß 
unpajte.

19 Vitzßin vatzik, asoj at 
umaj ex uvaß kat eyaßsa 
enimat u jikla yoleß uvaß 
ootzimal setaßn, as tul la 

ibßeya umaßt etitzßin etatzik 
sete tiß ejikbßaßt etibß,
20 as la pal ex stuul uvaß abßil 
uvaß la bßeyan sete uvaß ex 
aapaav, as jit kuxh tiß ekolax 
vatz u kamchileß. Pet nimal 
vepaaveß la sotz veßteß. 

Ni taqß bßen u Luß itzii

1  1 Ineß in Luß apóstol tetz u 
Jesucristo. As tuk untzßibßa 

bßen umaßl u ußuj sete, ex uvaß kat 
tilul ex tu u tenam uvaß atikkat 
ex, as paxin kuxh veßt etibß tulaj 
unqßa tenameß tu u Ponto, tu u 
Galacia, tu u Capadocia, tu u 
Asia, tukß tu u Bitinia.
2 As txaael veßt ex taßn u Tiixheß 
echeß uvaß kßujlu kan taßn Aak 
bßaxa tiß uvaß la ok ex jikla 
aamail taßn u Tiixhla Espíritu, 
as tiß uvaß la enima u Jesucristo, 
as tiß uvaß la sotz veßt epaav taßn 
vikajal Aakeß uvaß kat el sqiß 
vatz u kuruseß. As aß u Tiixheß la 
bßanon uvaß la naß vibßaßnileß setiß 
tiß uvaß achaßv etatineß sevatzaj.

Ni toksa u Luß iqßii u Tiixheß
3 Qoksataj iqßii u Tiixheß, 

viBßaal u Kubßaal Jesucristo, tan 
nim chiteß vibßaßnil Aakeß tiß 
itxumat kuvatz. As kat taqß u 
Tiixheß kutiichajil skßatz tul kat 
tulsa Aak taama u Jesucristo. As 
at kutxßebßoßm tiß u kutiichajileß 
uvaß ni taqß Aak sqe.
4 As kat taqß Aak kutiichajil 
skßatz, aqßal uvaß la kukßul u 

kuvaatzileß uvaß yeßl iyaßtebßal 
tan aßeß yeß la yani; mitaßn la 
qßeei. As aßeß u nimla bßaßnileß 
uvaß kolel veßt kan sqiß setukß tu 
almikaß.
5 As tiß uvaß kßujleßl kukßußl tiß 
u Tiixheß, as niloch veßt oß Aak 
setukß vatz u vaßlexheß taßn 
viyakßil Aakeß. As techal la ilej u 
qßiieß uvaß la itzojpisa Aak jankßal 
uvaß alel kan sqiß taßn Aak.

6 As netxuqßtxuneß tiß u nimla 
bßaßnileß uvaß netxßebßeß, kßuxh 
antel kuxh epalebßet unqßa 
kßaxkßoeß cheel vatz u txßavaßeß.
7 As aß itxaßk unqßa kßaxkßoeß uveß 
nepalebße tiß tootzileß uvaß kam 
bßanel taßn u kßujlebßal ekßußleß, 
tan aßeß nim talcheß tiß u ooroßeß. 
Tan kßuxh txaael veßt u ooroßeß 
taßn xamal, as la chit pali. Pet 
ech koj u kßujlebßal ekßußleß tan 
tul maßt epalebßet u kßaxkßoeß, as 
la ootzil veßteß uvaß kßujleßl chit 
ekßußl tiß u Jesucristoeß. As tul 
la ul Aak unpajte, as mamaßla 
bßaßnil la ibßan Aak sete tan Aakeß 
la oksan veßt eqßii.
8 As kßuxh yeßl u Jesús netileß, 
as xoßn Aak sete. As kßujleßl 
ekßußl tiß Aak. As vaßl chit 
etxuqßtxun veßt tiß Aak. As yeß 

U bßaxa ußuj
uvaß itzßibßa bßen

u Luß
te unqßa niman tetz u Jesús

la olebß ex tiß talax isuuchil u 
achvebßalla chiibßichileß uvaß at 
tu vetaanxelaleß,
9 tan nekßul veßt u bßaßnileß 
uvaß kßujleßl ekßußl stiß. As 
aßeß u qßalpichileß uvaß tetz 
vetaanxelaleß.

10 As tul nik tal unqßa qßajsan 
tetz viyol u Tiixheß isuuchil 
vibßaßnil Aakeß sqiß, as kat ichuk 
chajaak txumbßal tiß tootzit 
isuuchil u yoleß tiß u qßalpichileß 
vatz u paaveß.
11 As tul yeßxnik ul u Cristo, as 
aß u Tiixhla Espíritu uvaß atik 
kßatz unqßa qßajsan tetz viyol u 
Tiixheß nik aqßon itxumbßal tiß 
talat isuuchil tiß uvaß la ipalebße 
u Cristo u kßaxkßoeß as tiß uvaß la 
oksal iqßii Aak tul umaßt ipalebßet 
Aak u kßaxkßoeß. As nik ichuk 
chajaak txumbßal tiß tootzitaß uvaß 
jatu la ibßaneß as kam la uchi tu 
u qßiieß uvaß la uli.
12 As alpu veßt te chajaak uvaß 
yeßlik tetz chajaak tiß tootzit 
isuuchil u yoleß. Pet qetzeß uvaß la 
qootzi isuuchil u yoleß uvaß kat 
tal kan chajaak, tan umaßl kuxh 
u yoleß uveß nik tal kan chajaak 
tukß unqßa yoleß uvaß ni tal unqßa 
alol tetz viyol u Tiixheß sexoßl 
cheel taßn u Tiixhla Espíritu uvaß 
kat ichaj tzan Aak tu almikaß. 
As aßeß u bßaßnla yoleß tiß u 
qßalpichileß uvaß nisaß unqßa ángel 
tilataß.

Niyolon u Luß 
tiß u jikla txumbßal

13 Estißeß la val sete, atoj 
enachbßal as atoj etxumbßal aqßal 
uvaß yeß la ebßan u vaßlexheß. As 
ayaßloj chit ekßußl la etxßebß u 

nimla bßaßnileß uvaß eqßomal taßn 
u Jesucristo tul la ul veßt Aak 
unpajte.
14 As ex veßt meßal ikßaol u 
Tiixheß. Estißeß uvaß yeß la ebßan 
veßt unqßa tachaßv vechißoleß echeß 
uvaß nik ebßan sbßaxa, tul yeßxnik 
etootzi u Tiixheß.
15 Pet ech vetxumbßaleß la ebßaneß 
echeß vitxumbßal u Tiixheß uvaß 
kat molon ex. As kam uvaß la 
ebßaneß, as jik chit etxumbßal la 
ebßan stukß,
16 tan ech ni tal viyol u Tiixh ileß 
uvaß tzßibßamal kan:

Jikoj chit etxumbßal la 
ebßaneß, tan echeß in,

tan jik chit untxumbßal, 
tißk Aak.

17 As u Tiixheß uvaß: «Kubßaal,» 
chßex ste, as eela ivatz unqßa 
uxhchileß skajayil nibßan Aak tiß 
ibßanat Aak isuuchil tiß uvaß kam 
nibßan unqßa uxhchileß sijununila. 
Estißeß ekßuchtaj tukß vetxumbßaleß 
uvaß nexoßva Aak tul uvaß at veßt 
ex vatz u txßavaßeß,
18 tan ootzimal setaßn uvaß kat 
teesa veßt ex Aak kßatz unqßa 
txumbßaleß uvaß nik ebßan bßaxa 
uvaß kat echus kßatz unqßa qßesla 
ebßaaleß. As jit tukß nimla puaj 
echeß u ooroßeß moj unqßa puajeß 
uvaß la pal iyakßil, kat teesakat ex 
Aak vatz unqßa txumbßaleß uvaß 
nik ebßaneß.
19 Pet kat teesa ex u Tiixheß vatz 
unqßa txumbßaleß taßn vikajal u 
Cristo uvaß nim talcheß uvaß kat 
el sqiß vatz u kuruseß, tan ech 
tatin u Cristo vatz u Tiixheß echeß 
umaj tal kaneeroß uvaß yeßxhkam 
yannal ste, tul nik toksal vatz 
Tiixheß tiß ijajax kuybßal te Aak.

20 As tul yeßxnik chee u vatz 
txßavaßeß, as kat ikßujbßaß veßt kan 
u Tiixheß u Cristo tiß kulochpeß. 
As kat ul ikßuch veßt tibß Aak 
sukuxoßl tu vimoxtebßal unqßa 
qßiieß uvaß at oß stuul cheel.
21 As ibßaßnil kuxh u Cristo, as 
nenima u Tiixheß uvaß kat ulsan 
taama u Cristo. As kat toksa veßt 
u Tiixheß iqßii u Cristo tu almikaß. 
As ech kat ibßan u Tiixheß, aqßal 
uvaß la ekßujbßaß ekßußl tiß Aak. As 
la etxßebß ekßulat u nimla bßaßnileß 
uvaß alel kan setiß taßn Aak.

22 As josqßimal veßt 
vetaanxelaleß tiß enimat u jikla 
yoleß tiß u Tiixheß. As nexoßni veßt 
etibß sevatzaj. As la val sete uvaß 
ayaßloj chit ekßußl tiß exoßnit etibß 
sevatzaj,
23 tan at veßt etiichajil kßatz Aak. 
As jit iyol umaj vatz txßavaßilla 
aama kat aqßon vetiichajileß. Pet 
aß viyol u Tiixheß uvaß tiß chit 
ibßeneß uvaß yeß la sotzi, kat aqßon 
etiichajil.
24 As ech ni tal viyol u Tiixh ileß:

Ech unqßa uxhchileß skajayil 
echeß unqßa kßuacheß.

As kßuxh chßißumal chit tilon 
veßt u uxhchileß cheel,

as ech kuxh tatineß echeß 
ixußm unqßa kßuacheß,

tan la tzaj u kßuacheß.
As la tooqß veßt vixußmeß.

 25 Pet ech koj viyol u Kubßaal 
Jesúseß, tan aßeß yeß la pali, 
tißk u yoleß.

As aß viyol u Tiixheß u bßaßnla 
yoleß uvaß kat alpu isuuchil sete.

2  1 Estißeß ni val sete, eteesataj 
etibß kßatz unqßa vaßlexheß 

uveß nibßan unqßa uxhchileß 
svatzaj. As yeß la emaxtibße 

umaj uxhchil. As jit ex kaßvatz 
la ebßaneß. As yeß la ichßoßnsa tibß 
etaama. As mitaßn la icheesa tibß 
yol setißaj.
2 As ech etachvat viyol u 
Tiixheß echeß ijajat umaj tal neß 
ichßuß uvaß aßn itzßebßnale, aqßal 
uvaß la etootzi viyol u Tiixheß 
tiß enimataß. As la chee veßt 
etxumbßal tiß unqßa nimla bßaßnileß 
uvaß alel kan setiß taßn u Tiixheß,
3 tan ootzimal itxumbßal u 
Kubßaal Jesúseß setaßn uvaß bßaßn 
itxumbßal Aak nibßan sete.

Nim talcheß u Jesucristo 
xoßl vitenam

4 As kßuxh aß u Cristo aqßol 
tetz kutiichajil kßatz u Tiixheß, 
as ech tatin u Cristo vatz unqßa 
tenameß echeß umaj kßubß uvaß 
kat sutil el taßn u lakol kabßaleß, 
tan yeßl itxaßk svatz. Pet vatz 
u Tiixheß as ech tatin u Cristo 
echeß umaj kßubß uvaß txaael taßn 
umaj uxhchil, tan nim ijaßmil. As 
jankßal ex uvaß nimamal u Cristo 
setaßn,
5 as at etiichajil kßatz u Tiixheß. 
As ex veßt tetz Aak taßn u 
Tiixhla Espíritu uvaß at veßt ok 
tu vetaanxelaleß, tan kat toksa 
veßt ex Aak sitenam, ex uvaß ech 
etatineß echeß umaj kabßal vatz 
Aak, aqßal uvaß la chiibß veßt u 
Tiixheß tiß unqßa veeß nebßaneß, 
tan jik chit nenach veßt Tiixh tiß 
unqßa tenameß tukß vibßaßnil u 
Jesucristo.
6 Tan ech ni tal umaßl u yol ileß 
uvaß tzßibßamal kan:

«La unkßujbßaß kan umaßl u 
kßubß tu u tenameß uvaß 
Sion.

As u kßubßeß uvaß oksamal 
iqßii svaßn, as aßeß uvaß ni 
yakßinsan u tenameß.

As ech tatin u kßubßeß sunvatz 
echeß umaj kßubß uvaß 
txaael veßteß, tan nim 
ijaßmil.

As abßil uvaß la ikßujbßaß ikßußl 
stiß, as yeß la eesal iqßii u 
uxhchileß,» tißk u Tiixheß.

7 As ech u Jesús sevatz, ex uvaß 
kßujleßl ekßußl tiß Aak, echeß umaj 
bßaßnla kßubß uvaß nim ijaßmil.

Pet ech koj vatz unqßa 
tenameß uvaß yeß nisaß 
ikßujbßaßt ikßußl tiß Aak,

tan ech tatin Aakeß svatz 
echeß umaj kßubß uvaß la 
ixval taßn unqßa lakol 
kabßaleß.

As tul aß u kßubßeß uvaß xeßabß 
tetz u kabßaleß.

8 As ech tatin u Jesúseß vatz 
unqßa tenameß uveß yeß ni niman 
Aak echeß

umaj kßubß uvaß la itxßet unqßa 
tenameß toj stiß.

As la jojtxßu veßt staßn.
As yeß nikßujbßaß unqßa tenameß 
ikßußl tiß u Tiixheß, tan tiß uvaß 
yeß nisaß inimat viyol Aakeß. As 
kßujlu veßt kan stiß uvaß ech la 
ibßaneß.

Niyolon u Luß 
tiß vitenam u Tiixh

9 Pet ech koj ex, tan txaael veßt 
ex taßn u Tiixheß tiß etok sitenam 
Aak as tiß etok nachol Tiixhil tiß 
unqßa tenameß, tan ex veßt tetz 
Aak. As kat itxaa ex Aak tiß uvaß 
la bßen etal isuuchil viyol Aakeß 
tulaj unqßa tenameß tiß vinimla 
bßaßnil Aakeß, tan kat teqßo el 

tzan Aak vetaanxelaleß tu u qßej 
toktoeß. As kat toksa veßt ex Aak 
sitenamil uvaß atkat u txijun tetz 
vetaanxelaleß uvaß achaßv chittuß.
10 As jitik ex itenam u Tiixheß 
bßaxa. Pet ech koj cheel, tan ex 
veßt itenam Aak. As bßaxa yeßxnik 
pal ex stuul uvaß nitxum Aak 
evatz. Pet ech koj cheel, tan 
ootzimal veßt setaßn uvaß nitxum 
Aakeß evatz.

Niyolon u Luß 
tiß uvaß kam itxumbßal 

vitenam u Tiixh la ibßaneß
11 Vitzßin vatzik ex uvaß xoßn 

ex sve, as ex uvaß tilumal el ex 
tu vetenameß, as bßiil kuxh la 
pal ebßan vatz u txßavaßeß. Estißeß 
nunbßeya sete tiß uvaß la eyaßsa 
ebßanat u tachaßv vechißoleß uvaß 
nepaavin staßn, tan aß unqßa 
tachaßv vechißoleß niyaa tibß tukß 
u bßaßnla txumbßaleß uvaß at tu 
vetaanxelaleß.
12 As aß unqßa jikla txumbßaleß 
la ekßuch xoßl unqßa tenameß 
uvaß yeß ni niman u Tiixheß. As 
kßuxh kam kuxh umaj vaßlexh la 
cheesal setiß, as la ekßucheß uvaß 
jik veßt etxumbßal nebßaneß. As 
la toksa veßt unqßa tenameß iqßii 
u Tiixheß tu u qßiieß tiß u tulebßal 
u Jesús unpajte, tan la til unqßa 
tenameß u bßaßneß uvaß nebßaneß.

13 As tiß uvaß nimamal u 
Kubßaal Jesúseß setaßn, as estißeß 
la enima unqßa uxhchileß uvaß 
at tijleßm, echeß u ijlenaaleß uvaß 
ibßooqßol u tenameß,
14 tukß unqßa bßanol ivatz u 
ijlenaaleß, tan at veßt tijleßm taßn 
u ijlenaaleß tiß taqßat kßaxkßo tiß 
unqßa uxhchileß uvaß ni bßanon 

u vaßlexheß as tukß tiß toksal 
iqßii unqßa uxhchileß uvaß bßaßn 
nibßaneß.
15 As aß nisaß u Tiixheß setiß uvaß 
aß u bßaßneß la ebßaneß, aqßal uvaß 
yeß la chee iyol unqßa uxhchileß 
setiß uvaß aß kuxh u onkonileß 
nibßaneß, tan yeß ninima u Tiixheß.
16 As kßuxh qßalpumal veßt ex 
taßn u Jesucristo, as echinißk 
etal jeß ileß sete: «La uchi uvaß la 
kubßan u vaßlexheß, tan qßalpumal 
veßt oß,» chajinißk ex la etaleß. 
Pet aß u bßaßneß la ebßaneß, tan 
nimamal veßt u Tiixheß setaßn.
17 As eqeetaj etibß sevatzaj tukß 
unqßa uxhchileß skajayil. Exoßnitaj 
unqßa qitzßin qatzikeß uvaß ni 
niman u Tiixheß. As exoßvataj u 
Tiixheß. As enimataj u ijlenaaleß.

18 As jankßal ex uvaß atoßk ex 
skßamil xeß umaj bßaal aqßon, as 
kßuxh bßaßn itxumbßal as kßuxh yeß 
bßaßn itxumbßal, as la enima kam 
uvaß la tal sete.
19 Asoj nepalebße kßaxkßo kßuxh 
yeßl umaj vaßlexh kat ebßana, 
as ateß vibßaßnil u Tiixheß setiß, 
tan nekuy unqßa kßaxkßoeß uvaß 
nepalebße tiß uvaß nimamal veßt u 
Tiixheß setaßn.
20 Pet asoj la qßospu veßt ex tiß u 
vaßlexheß uveß kat ebßana, as yeßl 
eqßii la oksali, tan aß u vaßlexheß 
nebßaneß. Pet asoj nekuy unqßa 
kßaxkßoeß uvaß nepalebße as tul aß 
u bßaßneß nebßaneß, as ateß vibßaßnil 
u Tiixheß setiß,
21 tan kat imolo ex Aak tiß 
uvaß la ebßan u bßaßneß kßuxh la 
epalebße u kßaxkßoeß stiß. As echat 
la ebßaneß echeß uvaß kat ikßuch 
kan u Jesucristo, tan kat ipalebße 
Aak u kßaxkßoeß sqiß.

 22 As yeßlik ipaav Aak.
As mitaßn umaj chuli yol kat 

el chßußl titziß Aak.
23 As tul kat yoqßpu veßt Aak, as 
yeßl ichßexel kat tal Aak. As tul 
kat ipalebße Aak u kßaxkßoeß, as 
yeß kat tal Aak ibßanax ichßexel 
te unqßa uxhchileß. Pet aal kat 
ikßujbßaß Aak ikßußl tiß u Tiixheß 
uvaß jik chit tuk bßanon isuuchil 
unqßa tenameß uvaß kat bßanon u 
vaßlexheß te u Jesucristo.
24 As tul kat kßaxbßisal vichißol 
u Jesucristo vatz u kuruseß, as 
kat teqßo veßt Aak u kupaaveß 
stiß, as ech veßt oßeß echeß kamnaj 
la ibßan vatz u paaveß. As isleßl 
veßt oß tiß kubßanat u jikeß. As 
kat kßaxbßisal vichißol Aakeß sqiß 
setukß, aqßal uvaß bßaßn veßt qatin 
vatz u Tiixheß la ibßaneß,
25 tan echik veßt qatineß setukß 
echeß umaj kaneeroß uvaß 
tzßejxinalike. Pet ech koj cheel, 
tan kat qßaaviy veßt ok oß kßatz u 
Jesucristo uvaß ech tatineß echeß 
umaj xeen txoo tan ni til Aak 
kusuuchil.

Niyolon u Luß tiß uvaß kam 
inimat tibß u ixoj tukß itzumel

3  1 As echat la ebßaneß, ex 
ixqela, tan la enima 

vetzumeleß. Asoj ech la ebßaneß, 
ex uvaß yeß nimamal viyol u 
Tiixheß taßn vetzumeleß, as kamal 
ati uvaß la toksa tibß tiß viyol u 
Tiixheß,
2 tan la tileß uvaß bßaßn 
vetxumbßaleß nebßaneß.
3 As yeß la ejeßsa etibß tiß ebßanat 
tuch u xißl evißeß as tiß etoksat 
unqßa vejbßaleß setiß echeß unqßa 
ooroßeß uvaß nilitzßloßlaneß, as tukß 

unqßa oksaßmeß uvaß jeßnal chit 
ijaßmil.
4 Pet aß ivaatzil u vejiibßeß u jikla 
txumbßaleß uvaß la ebßaneß, tan 
aßeß yeß la pali. As bßaßnla aama 
ex la ibßaneß tukß vetxumbßaleß, 
tan aßeß uvaß bßaßn te u Tiixheß.
5 As ech itxumbßal unqßa ixojeß 
uvaß nik ibßan naßytzan uvaß 
itenam Tiixh, tan nik ikßujbßaß 
chaßma ikßußl tiß u Tiixheß tul uvaß 
nik inima chaßma vitzumeleß.
6 As ech kat ibßan u Sara, tan 
kat inima u Sara vitzumeleß uvaß 
Abraham. As ech kat tal ileß: 
«Unbßaal,» tißk u Sara tal te u 
Abraham. As ech exeß echeß tal 
u Sara asoj aß u bßaßneß la ebßaneß. 
As yeß la xoßv ex, kßuxh kam 
kuxh la epalebße.

7 As echat la ebßaneß, ex uvaß ex 
tzumela, tan atoj etxumbßal tiß 
etatin tukß vetixqeleß tiß exoßnitaß. 
As la etoksa iqßii vetixqeleß, tan 
ech tatin chaßmaeß echeß umaj 
bßaßnla picheel uvaß yeß tii ipaxeß. 
As antu chaßmaeß la etzin u 
nimla bßaßnileß setukß uvaß aqßel 
veßt sete. As aßeß vetiichajileß 
kßatz u Kubßaal Tiixheß. Asoj 
bßaßn etatin tukß vetixqeleß, as 
yeßxhkam la majon evatz tiß 
enachat Tiixh.

Jik itxumbßal u niman tetz 
u Jesús la ibßaneß

8 As la val sete uvaß unvatzuloj 
chit etxumbßal sevatzaj. As la 
itxum tibß evatz sevatzaj. As 
xoßnoj chit etibß sevatzaj. As 
ekuytaj tibß epaav sevatzaj. As yeß 
la etoksa jeß eqßii vatz vemooleß.
9 As yeßl ichßexel u vaßlexheß la 
ebßan te unqßa uxhchileß uvaß 

ni bßanon u vaßlexheß sete, as 
mitaßn te unqßa uxhchileß uvaß la 
yoqßon ex. Pet bßaßn eyolon stiß la 
ibßaneß, tan tiß uvaß la taqß Aak u 
nimla bßaßnileß sete, as estißeß kat 
imolokat ex Aak.
10 Tan ech ni tal umaßl u yol ileß 
uvaß tzßibßamal kan:

Abßil uvaß nisaß uvaß chßißumal 
tatin vatz u txßavaßeß la 
ibßaneß,

as la iyaßsa talat u vaßlexhla 
yoleß. Pet jik chit la yoloni.

 11 Jetzqßu el eebß kßatz u 
vaßlexheß. As bßan u bßaßneß.

As kaßbßaßno chit ex sevatzaj.
As yeß la iyaßsa ibßanat u 

bßaßneß.
 12 Tan nichiibß u Kubßaal Jesúseß 

tiß tilat unqßa uxhchileß uvaß 
jik chit nibßaneß.

As ni tabßi Aak viyoleß tul 
nijaj bßaßnil te Aak.

Pet ech koj unqßa bßanol 
vaßlexheß,

tan ni tixva Aak, tißk u yoleß.
13 As yeßxhebßil la xeßt setiß tiß 

ibßanat umaj vaßlexh sete, asoj 
ayaßl chit ekßußl nebßan u bßaßneß.
14 Pet asoj la epalebße u kßaxkßoeß, 
kßuxh aß u jikla txumbßaleß 
nebßaneß, as aß u Tiixheß la aqßon 
vibßaßnileß setiß. As yeß la xoßv ex 
taßn unqßa uxhchileß uvaß la xeßt 
setiß. As yeß la exaansa etaama 
staßn.
15 Pet tukß chit etaanxelal la 
etoksa iqßii u Kubßaal Jesúseß, tan 
Aakeß iBßaal unqßa veeß skajayil. 
As tul la chßotil veßt sete tiß uvaß 
kam stiß nekßujbßaßkat ekßußl tiß 
u Cristo, as atoj chit etxumbßal 
tiß etalat isuuchil uvaß kam stiß 
nekßujbßaßkat ekßußl tiß Aak. Pet 

1 LUß 3

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



591

yeß la etoksa jeß eqßii. As yeß la 
eteesa iqßii unqßa uxhchileß uveß 
la chßotin sete.
16 Pet jik chit etxumbßal la 
ebßaneß tiß etalat isuuchil u 
kßujlebßal ekßußleß, aqßal uvaß la 
kuxh chßixvu veßt unqßa uxhchileß 
uveß nixeßt setiß tul la til veßteß 
uvaß aß u bßaßneß nebßaneß tan 
nimamal veßt u Cristo setaßn.

17 Pet asoj Tiixh la saßon uvaß la 
epalebße unqßa kßaxkßoeß, as aal 
bßaßneß uvaß tiß ebßanat u bßaßneß la 
epalebßekat u kßaxkßoeß. As jit tiß 
umaj vaßlexh la epalebßekat.
18 Tan echeß kat ibßan u Cristo 
tan unpajul kuxh kat kam Aak 
tiß ichooat u kupaaveß. As kßuxh 
jikla aama chit Aak, as kat kam 
Aak sqiß, oß uvaß jit oß jikla aama 
as kat taqß Aak qokebßal kßatz 
u Tiixheß. As kat ipalebße Aak u 
kamchileß tukß vichißoleß. Pet kat 
tulsa u Tiixhla Espíritu taama 
Aak unpajte.
19 As kat bßex Aak taßn u Tiixhla 
Espíritu tiß talat isuuchil u yoleß 
te unqßa kamnajeß tu u atinbßaleß 
uvaß jupelkat unqßa kamnajeß.
20 As aß unqßa tenameß uvaß kat 
ipaasa tzii naßytzan tul uvaß 
nimik taama u Tiixheß nik ibßan 
stiß tul nik ibßan u Noé umaßl 
u barco. As kaßl kuxh unqßa 
uxhchileß kat ok tu u barcoeß. As 
aßeß vaaxil unqßa uxhchileß uvaß 
yeß kat kam taßn u mam jabßaleß.
21 As tul nu kukuß xeß u aßeß, as 
aß ivaatzileß uvaß kat ok vaaxil 
unqßa uxhchileß tu u barco tiß 
uvaß yeß la kam taßn u aßeß. As jit 
tiß itxßaap u tzßileß tiß u kuchißoleß 
nu kukußkat xeß u aßeß. Pet tiß 
uvaß nu kusaß uvaß la qootzi 

uvaß kat sotzyu veßt u kupaaveß 
taßn u Tiixheß. As josqßimal veßt 
u qaanxelaleß taßn Aak. As tiß 
uvaß kat ul taama u Jesucristo 
unpajte, as sotzsamal veßt 
kupaav.
22 As kat jeß veßt u Jesucristo 
tu almikaß. As echen veßt Aak 
tisebßal u Tiixheß. As at veßt 
tijleßm u Jesucristo tiß unqßa 
ángel, as tiß unqßa subßuleß, as 
tukß unjoltu unqßa uvaß at tijleßm.

Jik chit itxumbßal unqßa 
niman tetz u Jesús la ibßaneß

4  1 As la val sete, ech ekuyat u 
kßaxkßoeß la ebßaneß echeß kat 

ibßan u Cristo tul kat ipalebße Aak 
u kßaxkßoeß tukß vichißoleß. Tan 
abßil uvaß kat palebßen u kßaxkßoeß 
tukß vichißoleß, as yeß la ikßul veßt 
tibß itxumbßal tukß u paaveß.
2 As tul at vatz u txßavaßeß, as yeß 
la ibßan unqßa vaßlexheß uvaß ni 
tachva vichißoleß. Pet aß u bßaßneß 
la ibßaneß uvaß nisaß u Tiixheß.
3 As nimal qßii kat ibßana uvaß 
nik ebßan u vaßlexheß uvaß nichiibß 
unqßa tenameß stiß uvaß yeß ni 
niman Tiixh. As nik ebßan u 
tachaßv vechißoleß. As nik emol 
etibß tiß ebßanat unqßa nimla qßiieß 
as tiß eqßabßaneß. As nik epaasa 
ekßußl tiß ebßanat u vaßlexheß, tan 
aß veßteß ivaatzil etiixh sevatz. As 
tul aßeß uvaß txojonbßal chit vatz 
u Tiixheß.
4 As unqßa paasan tziieß uvaß 
nik emolo etibß stukß sbßaxa, as 
yeß nipal veßt stuul uvaß kam 
stiß yeß nemolokat veßt etibß stukß 
tiß epaasat ekßußl tiß ebßanat u 
vaßlexheß echeß uvaß nik ebßan 
bßaxa. As niyoqßon veßt setiß.

a 4.14 At kaßt unqßa ußujeß uvaß yeß nichee u yoleß stuul uvaß ech ni tal ileß: «As 
ootzimal sqaßn uvaß niyoqßon unqßa tenameß tiß u Cristo. Pet ech koj ex, tan netoksa 
iqßii Aak,» tißk u yoleß.

5 Pet techal la tal unqßa uxhchileß 
isuuchil te Aak kam uvaß kat 
ibßana, tan techal la ibßan Aak 
isuuchil unqßa tenameß skajayil, 
kßuxh isleßle as kßuxh kamnajle.
6 Estißeß uvaß kat alpu u bßaßnla 
yoleß te unqßa uxhchileß uvaß 
kamnajlej, tiß uvaß at itiichajil u 
taanxelaleß kßatz u Tiixheß. As 
kßuxh kat bßanax veßt isuuchil 
taßn unqßa uxhchileß.

7 As bßiit kuxh itzojpisal unqßa 
veeß skajayil uvaß alel kan taßn 
u Tiixheß. Estißeß la val sete, atoj 
chit enachbßal. As etoksataj chit 
etaama tiß enachat Tiixh.
8 As ayaßloj chit ekßußl la exoßni 
etibß sevatzaj. Tan asoj nexoßni 
etibß sevatzaj, as la ekuy tibß 
epaav sevatzaj.
9 As ayaßloj chit ekßußl la eloch 
etibß sevatzaj. As la etaqß ivatbßal 
unqßa qitzßin qatzikeß.
10 As la eloch etibß sevatzaj tukß 
vetijleßmeß uvaß aqßel sete taßn 
u Tiixheß. As jik chit etxumbßal 
la ebßan sevatzaj tukß vetijleßmeß 
uvaß aqßel sete, tan jalel tibß 
vetijleßmeß sejununilaj taßn Aak.
11 As abßiste ex uvaß at etijleßm tiß 
etalat viyol u Tiixheß, as jik chit 
la etal isuuchil u yoleß. As ex uvaß 
at etijleßm taßn Aak tiß elochat 
etibß tukß unqßa qitzßin qatzikeß, 
kßuxh kam kuxh lochbßalil la 
ebßan ste. As ebßantaj tukß u 
yakßileß uvaß aqßel sete taßn Aak, 
aqßal uvaß la oksal iqßii u Tiixheß 
tiß unqßa lochbßaleß uvaß nebßaneß 
taßn vibßaßnil u Jesucristo. As yeß 

la yaßsal toksal iqßii Aak. As yeßl 
iyaßtebßal u tijlenaalil Aakeß tiß 
chit ibßeneß. An chiteß.

U chiibßichileß 
tu unqßa iltzaßleß

12 Ex vitzßin vatzik uvaß xoßn 
ex sve, as yeß la sotz ekßußl tiß 
epalebßet unqßa kßaxkßoeß, tan 
ech chit la ibßaneß tiß eyakßinsaleß 
echeß tok umaj chßichß tu xamal 
tiß teesal u vaßlexheß stiß.
13 Pet aal la chiibß ex tul la 
epalebße unqßa kßaxkßoeß kßuxh 
aß u bßaßneß nebßaneß, as eela 
kuxh stukß uvaß ech epalebßet u 
kßaxkßoeß echeß uveß kat ipalebße 
u Cristoeß. As la chiibß ex tu u 
nimla chiibßichileß tul uvaß la 
oksal veßt iqßii Aak.
14 Asoj la yoqßpu veßt ex tiß uvaß ex 
niman tetz u Cristo, as achvebßal 
chit ex, tan at veßt u Tiixhla 
Espíritu setiß tukß vinimla bßaßnileß. 
As ootzimal sqaßn uvaß niyoqßon 
unqßa tenameß tiß u Cristo. Pet ech 
koj ex, tan netoksa iqßii Aak. a
15 Estißeß yeß la uchi uvaß tiß 
eyatzßat umaj uxhchil la 
epalebßekat unqßa kßaxkßoeß. As 
mitaßn tiß umaj elaqß; as mitaßn 
tiß etoksat etibß xoßl umaj yol uvaß 
yeßl etokebßal stiß; as mitaßn tiß 
ebßanat umaßtoj vaßlexh.
16 Pet asoj tiß uvaß nimamal 
u Cristo setaßn la epalebßekat 
unqßa kßaxkßoeß, as yeß la chßixvu 
veßt ex. Pet aal la etoksa iqßii u 
Tiixheß tiß ekßuchataß uvaß ex veßt 
niman tetz u Cristo.

aa 5.2 At kaßt unqßa ußujeß uvaß yeß nichee u yoleß stuul uvaß ech ni tal ileß: «echeß uvaß 
nisaß Aak setiß,» tißk unqßa yoleß.

17 As ni val sete, uvaß yeß la 
sotz ekßußl tiß epalebßet unqßa 
kßaxkßoeß tiß eyakßinsaleß, tan kat 
ilejlu veßt u qßiieß uvaß la xeßt u 
Tiixheß tiß ibßanat kusuuchil, oß 
uvaß oß itenam Aak. Asoj ech la 
ibßan Aakeß sqe as tul oß itenam 
Aak, ¿as aß kol yeß la ibßan Aak 
qßa te unqßa uxhchileß uvaß yeß ni 
niman u bßaßnla yoleß uvaß ni tal 
Aak?
18 As ech ni tal umaßt u yol ileß 
uvaß tzßibßamal kan:

As yeß nitxßol veßt unqßa 
niman tetz u Tiixheß tel 
vatz u kßaxkßoeß tiß uvaß 
yeß la bßen tu u choobßal 
paaveß,

¿as aß kol yeß la ibßan qßa te 
unqßa bßanol vaßlexheß tukß 
unqßa paasan tziieß uvaß yeß 
ni niman Aak? tißk u yoleß.

19 Estißeß la val sete, ex uvaß ni 
palebßen unqßa kßaxkßoeß uvaß aß u 
Tiixheß ni saßon. As yeß la yaß ex 
tiß ebßanat u bßaßneß. As la etaqß ok 
vetiichajileß tiqßabß Aak tiß ibßanat 
Aak kam uvaß nisaß Aak setiß tan 
Aakeß cheesan qetz. As jik chit 
itxumbßal Aak tiß ibßanat u bßaßneß 
uvaß alel kan sqiß taßn Aak.

Nibßeya u Luß te unqßa 
iqßesal ilol itenam Tiixh

5  1 As la val umaßl u yol sete, 
vitzßin vatzik, ex uvaß ex 

iqßesal xoßl unqßa qitzßin qatzikeß. 
As echat in unpajte, tan in 
iqßesal xoßl unqßa qitzßin qatzikeß. 
As antu veßt ineß kat ilon unqßa 
kßaxkßoeß uvaß kat ipalebße u 

Cristo. As in umaßl u uxhchil uvaß 
kat ilon vilitzßkabßan u Jesús. As 
aßeß uveß tuk til unqßa tenameß 
skajayil.
2 As jik chit la etil isuuchil 
vitenam u Tiixheß, tan ech tatineß 
echeß joloj kaneeroß. As ayaßl 
chit ekßußl la ebßan u aqßoneß tiß 
elochataß, echeß uvaß nisaß Aak 
setiß. aa As jit yaßlumal ex stiß. As 
jit tiß etxßakat epuaj la aqßonvukat 
ex.
3 As epaasak etibß tukß vetijleßmeß 
xoßl unqßa qitzßin qatzikeß uvaß 
netil isuuchil. Pet la ekßuch unqßa 
bßaßnla txumbßaleß svatz.
4 As tul la ul veßt u Jesúseß 
unpajte, tan Aakeß u nimla xeen 
qetzeß, as la kukßul veßt u nimla 
txßajaßmeß setukß uvaß yeßxh jatu 
la pali, tan ech qatineß vatz Aak 
echeß xeen txoo.

5 As echat ex uvaß ex txul 
aama, as la val sete, enimataj 
unqßa eqßesaleß uvaß at tijleßm 
sexoßl. As la val sete, ex qitzßin 
qatzik sekajayil, enimataj chit 
etibß sevatzaj. As yeß la ejeßsa 
etibß,

tan yeß nisaß u Kubßaal Tiixheß 
uveß nibßan unqßa uxhchileß 
uveß nijeßsa tibß.

Pet at vibßaßnil Aakeß tiß unqßa 
uxhchileß uvaß yeß nijeßsa 
tibß.

6 As yeß la ejeßsa etibß vatz u 
Tiixheß. As enimataj kam uvaß 
nisaß Aak setiß uvaß la epalebße, 
tan at iyakßil Aak tiß elochpeß. As 
an kuxh Aakeß la oksan eqßii tul 
uvaß la ilej vatz Aak.

bß 5.11 At kaßt unqßa ußujeß uvaß yeß nichee u yoleß stuul uvaß ech ni tal ileß: «taßn Aakeß 
la oksal iqßii,» tißke.
ch 5.14 Aß isuuchil u yoleß tu yolbßal griego: Tul la etiixhi etibß, as la itzßubß tibß txala 
etziß sevatzaj.

7 As jankßal unqßa uvaß nepalebße 
uvaß ni xaansan etaama, as 
etoksataj tiqßabß Aak, tan ni tok 
Aak ilil setiß.

8 As atoj enachbßal. As la chit 
etil etibß, tan nichuk u txßißlanajeß 
txumbßal setiß tiß teesat etiichajil 
kßatz u Tiixheß echeß nibßan 
umaj bßalam tul nivulun txoo tiß 
iyatzßat umaßtoj txoo tiß ichißataß.
9 As emajtaj ivatz u txßißlanajeß 
tul nichuk txumbßal tiß imaxtibßet 
ex. As yeß la kaßkabßin etaama tiß 
u kßujlebßal ekßußleß tiß u Tiixheß. 
As atoj sekßußl uvaß nipalebße 
unjoltu unqßa qitzßin qatzikeß 
unqßa kßaxkßoeß vatz u txßavaßeß 
echeß uvaß nepalebße.
10 As tul maßt epalebßet unqßa 
kßaxkßoeß tu unqßa qßiieß, as la 
iloch veßt ex u Tiixheß. As u 
Jesucristoeß la bßanon uvaß yeß 
la kaßkabßin veßt etaama. As la 
iyakßinsa veßt Aak vetaanxelaleß. 
As tii veßt etatin kßatz Aak la 
ibßaneß. As estißeß kat imolokat 
ex Aak, tiß uvaß at veßt etokebßal 
kßatz Aak tul la ok veßt Aak tu u 
tijleßmeß tiß tilat isuuchil unqßa 
tenameß tiß chit ibßeneß.

11 As taßn u Tiixheß la oksal iqßii, 
tan Aakeß bß Bßooqßol tiß unqßa veeß 
skajayil tiß chit ibßeneß. An chiteß.

Nitzojpu veßt u Luß tiß iyoloneß
12 As ibßaßnil kuxh u qitzßin 

qatzikeß u Silvano uvaß kßujlebßal 
chit kßußl, as nuntzßibßa bßen 
kaßl unqßa yoleß sete tu u ußujeß 
tiß unyakßinsat etaama as tiß 
valat sete tiß unqßa kßaxkßoeß 
uvaß nepalebße. As aßeß vibßaßnil 
u Tiixheß uvaß at setiß, asoj tiß 
ebßanat u bßaßneß nepalebßekat 
unqßa kßaxkßoeß tiß uvaß nimamal 
u Jesucristo setaßn.

13 As jankßal unqßa qitzßin 
qatzikeß uvaß echen tzitzaß tu 
Babilonia uvaß txaael taßn u 
Tiixheß echeß uvaß kat ibßan Aak 
sete, as ni taqß bßen chajaak itzii 
sete. As u Marcos uvaß echeß 
umaj unkßaol, as ni taqß bßen itzii 
sete unpajte.
14 As ayaßl chit ekßußl la etiixhi 
etibß tiß ekßuchataß uvaß xoßn chit 
etibß sevatzaj. ch

As bßaßnoj etatin sevatzaj 
sekajayil, jankßal ex uvaß atoßk ex 
kßatz u Jesucristo. An chiteß. 

Ni taqß bßen u Luß itzii

1  1 Ineß in Luß uvaß Simón. As 
in ikßam u Jesucristoeß. As 

in apóstol. As la val bßen untzii 
sete, jankßal ex uvaß eela u 
kßujlebßal kukßußleß setukß uvaß 
aqßel sqe taßn u Jesucristoeß uvaß 
jik chit itxumbßal, tan Aakeß 
kuTiixh uvaß ni qßalpun oß vatz u 
kupaaveß.
2 As aß u Tiixheß la aqßon 
vibßaßnileß setiß tiß uvaß achaßv 
etatineß sevatzaj, tan tiß uvaß 
ootzimal u Tiixheß tukß u Kubßaal 
Jesucristoeß setaßn.

Ni tal u Luß
uvaß kam stiß kat imolokat

u Tiixheß vitenameß
3 As tul kat qootzi veßt u 

Tiixheß tukß viyakßileß, as kat taqß 
Aak sqe jankßal uvaß ni lochon oß 
tiß u kutiichajileß kßatz Aak, as tiß 
uvaß ayaßl chit kukßußl nu kunima 
Aak aqßal uvaß la chiibß Aak sqiß. 
As Aakeß uvaß kat molon oß tukß 
vibßaßnileß uvaß nim talcheß.
4 As tukß vitxumbßal u Tiixheß 
uvaß nim talcheß, as kat tal kan 
Aak unqßa yoleß sqe uvaß nim 
talcheß uvaß achaßv chittuß, aqßal 

uvaß la txakon sqiß tiß uvaß eela 
u kutxumbßaleß la ibßaneß tukß 
Aak, tan kat qaqßlu veßt kan 
unqßa vaßlexhla txumbßaleß echeß 
uvaß nibßan unqßa uxhchileß 
vatz u txßavaßeß tukß u tachaßv 
vichißoleß.
5 As nimla bßaßnil kat ibßan u 
Tiixheß sqe. Estißeß ni val sete, 
kat ekßujbßaß ekßußl tiß Aak. As 
jit kuxh taßneß la ebßaneß. Pet la 
etaqß yakßil tiß ebßanat u bßaßneß 
bßenameen. As jit kuxh taßneß la 
ebßaneß. Pet atoj chit etxumbßal 
tukß unqßa emooleß.
6 As la etil jeß etibß tiß uvaß yeß 
la ebßan u vaßlexheß. As nim 
etaama la ebßaneß tul la epalebße 
u kßaxkßoeß. As la etaqß yakßil tiß 
uvaß ayaßl chit ekßußl la enima u 
Tiixheß, aqßal uvaß la chiibß Aak 
setiß.
7 As la enima etibß sevatzaj. 
As la exoßni unjoltu unqßa 
uxhchileß uvaß yeß ni niman u 
Tiixheß.
8 Asoj la etaqß yakßil tiß ebßanat 
u bßaßnla txumbßaleß echeß uvaß 
ni val sete, as la etil ichaßxal u 
bßaßneß uvaß nebßaneß, kßuchbßal 
tetz uvaß ootzimal veßt u Kubßaal 
Jesucristoeß setaßn.

Ikaßv ußuj
uvaß itzßibßa bßen

u Luß
te unqßa niman tetz u Jesús

9 Pet abßil uvaß yeß la bßanon echeß 
uvaß ni val sete, as ech tatineß 
echeß umaj tzot, tan nisotz veßt 
skßußl uvaß kat isotzsa u Tiixheß 
vipaaveß uvaß nik ibßan naßytzan. 
As yeß nipal stuul uvaß aß nisaß 
Aak uvaß jik chit itxumbßal la 
ibßan vatz Aak.
10 Estißeß ni val sete, vitzßin 
vatzik, eyaßlutaj etibß tiß 
ekßuchataß uvaß kat imolo ex 
u Tiixheß tiß etok smeßal ikßaol 
Aak, tan Aakeß kat txaaon ex. 
Asoj ech la ebßaneß echeß uvaß ni 
val sete, as yeßxh jatu la ejalpu 
etxumbßal tiß u Tiixheß.
11 Asoj la etaqß yakßil tiß ebßanat 
u bßaßnla txumbßaleß echeß uvaß 
ni val sete, as ayaßl chit ikßußl u 
Tiixheß tiß taqßat Aak etokebßal 
tu u bßaßnla atinbßaleß uvaß 
bßooqßolkat u Kubßaal Jesucristoeß 
tiß chit ibßeneß. As Aakeß u 
qßalpun qetzeß.

12 As kßuxh ootzimal veßt 
unqßa yoleß setaßn uvaß alel sete 
svaßn, as techal la vulsa sekßußl 
unpajte. As kßuxh nimamal 
setaßn uvaß jik chit unqßa yoleß 
uvaß ni val sete, as yeß la unyaßsa 
valat sete.
13 As tul uvaß atiltel in vatz u 
txßavaßeß, as ni vitzßa uvaß vetz 
chiteß tiß vulsat unqßa yoleß sekßußl 
aqßal uvaß la etitzßa,
14 tan alel sve taßn u Kubßaal 
Jesucristoeß uvaß bßiit kuxh 
ilejat veßt u qßiieß uvaß la kam 
veßt in.
15 As tuk chit unyaßlu vibß tiß 
valat isuuchil unqßa yoleß sete, 
tan aß ni valeß uvaß kßuxh maßt 
unkameß, as yeß la eyaßsa etulsat 
unqßa yoleß sekßußl.

Ni tal u Luß 
tiß uvaß kam kat tila

16 As tul kat qal isuuchil 
viyakßil vibßaßnil u Kubßaal 
Jesucristoeß sete tukß u tulebßal 
Aakeß unpajte, as jit viyol unqßa 
uxhchileß uvaß kat kuxh chee tiviß 
kat qal sete. Pet aß kat qal sete 
tiß isuuchil vitxumbßal Aakeß uvaß 
kat qila, uvaß nim talcheß.
17 As kat oksal iqßii u Jesúseß taßn 
u Kubßaal Tiixheß uvaß ni toksal 
iqßii as kat tal kuß tzan Aak umaßl 
u yol tu almikaß uvaß ech kat 
tal ileß: «Aß vunKßaoleß uvaß xoßn 
chit sve. As vaßl chit ichiibß u 
vaanxelaleß stiß,» tißk Aak.
18 As oßeß kat abßin u yoleß uvaß 
kat alax kuß tzan tu almikaß tul 
atik oß kßatz u Kubßaal Jesúseß viß 
u vitz uvaß kat yolonkat u Tiixheß.
19 As tiß u yoleß uvaß kat qabßi, as 
ootzimal sqaßn uvaß jikeß unqßa 
yoleß uvaß alel kan taßn unqßa 
qßajsan tetz viyol u Tiixheß. As 
bßaßneß uvaß nenima, tan ech 
nibßan u yoleß echeß umaj xamal 
tiß itxijun tu u toktoeß, techal 
isajbßeß. As ech itxijun unqßa yoleß 
tu u qaanxelaleß echeß itxijun u 
Aaqßanaßleß tul kat bßuuqß vatz u 
almikaßeß.
20 As palojtaj ex tu u yoleß uvaß 
tuk val sete, tan unqßa yoleß uvaß 
tzßibßamal kan taßn unqßa qßajsan 
tetz viyol u Tiixheß, as echeß 
techal kuxh koj kat tal chajaak 
isuuchil u yoleß tukß itxumbßal.
21 As echeß tetz koj chajaak u 
yoleß uvaß kat tala. Pet chajaakeß 
uvaß kßujlu veßt kan taßn u 
Tiixheß, as aßeß kat alon unqßa 
yoleß. As aß u Tiixhla Espíritu kat 

aqßon itxumbßal tiß talat unqßa 
yoleß.

Niyolon u Luß tiß unqßa uxhchil 
uvaß nu kuxh toksa jeß tibß 

qßajsan tetz iyol Tiixh
Judas 3-13

2  1 As la val sete, vitzßin 
vatzik, tan atik chit unqßa 

uxhchileß uvaß nu kuxh toksa jeß 
tibß qßajsan tetz viyol u Tiixheß 
xoßl unqßa itenam Aakeß naßytzan. 
As echat tuk ibßan sexoßl, tan at 
unqßa uxhchileß uvaß la toksa jeß 
tibß chusul tetz viyol u Tiixheß. 
As yeß nachel sete tul la ichus 
ex tiß unjoltu unqßa yoleß uvaß la 
yansan vetxumbßaleß. As yeß la 
inima veßt unqßa uxhchileß uvaß 
kat kam u Kubßaal Jesúseß tiß 
ichooat ipaav unqßa uxhchileß. As 
aß uxhchileß uvaß yeß kuxh nachel 
ste uvaß la ul u kßaxkßoeß stiß.
2 As nimal unqßa tenameß la 
bßanon unqßa vaßlexhla txumbßaleß 
echeß uvaß nibßan unqßa chulin 
yoleß. As la el iqßii u jikla yoleß 
taßn u vaßlexhla txumbßaleß uveß 
nibßan unqßa uxhchileß.
3 As la imaxtibße ex unqßa chulin 
yoleß tukß unqßa yoleß uvaß nu 
kuxh ichee tiviß, tan aß kuxh u 
puajeß la tiloßk setiß. Pet aß unqßa 
uxhchileß uvaß kat tal kan u 
Tiixheß stiß naßytzan, as cheel yeß 
la bßalax veßt tul u kßaxkßoeß stiß.

4 As yeß kat isotzsa u Tiixheß 
ipaav unqßa ángeleß uvaß kat 
ipaasa tzii vatz Aak, pet kat 
taqß bßen Aak unqßa ángeleß tu 
unqßa tokkin atinbßaleß uvaß la 
ipalebßekat u kßaxkßoeß. As kat 
ijup kan Aak tzitziß, techal la ilej 
u qßiieß uvaß la bßanax isuuchil.

5 As yeß kat isotzsa u Tiixheß 
ipaav unqßa chulin yoleß echeß 
uvaß kat ibßan Aak te unqßa 
tenameß naßytzan tul uvaß yeß nik 
inima u yoleß uvaß nik tal u Noé 
ste uvaß la ijikbßaß unqßa tenameß 
itxumbßal vatz u Tiixheß. As yeß 
kat iyaßsa u Tiixheß tiß taqßat tzan 
u kßaxkßoeß tiß unqßa paasan tziieß, 
tan kat taqß tzan Aak u mam 
jabßaleß stiß. Pet kat ikol Aak u 
Noé vatz u jabßaleß tukß vujvaßl 
unqßa tatineß.
6 As echat kat ibßan Aak te unqßa 
tenameß uvaß aa Sodoma tukß 
unqßa aa Gomorra, tan kat taqß 
kuß tzan Aak xamal tiß unqßa 
tenameß tiß isotzsaleß. As kat 
ibßensa veßt Aak unqßa tenameß 
tzaßjil. As ech ikßuchat Aakeß sqe 
uvaß techal la taqß tzan Aak u 
kßaxkßoeß tiß unqßa tenameß uvaß aß 
kuxh u paasan tziila txumbßaleß 
nibßaneß.
7 Pet tul kat taqß kuß tzan u 
Kubßaal Tiixheß u xamaleß tiß 
unqßa tenameß, as kat ikol Aak u 
Lot vatz u xamaleß, tan tiß uvaß 
jik chit itxumbßal naj. As nik 
ixaan taama u Lot taßn unqßa 
vaßlexhla txumbßaleß uvaß nik 
ibßan unqßa tenameß.
8 As jik itxumbßal u Lot tul 
jejlik xoßl unqßa tenameß. As atik 
ok taama tiß ibßanat u bßaßneß. 
Estißeß nik ixaan taama u Loteß 
bßenameen taßn unqßa vaßlexhla 
txumbßaleß uvaß nik tileß as 
nik tabßi uvaß nik ibßan unqßa 
tenameß.

9 As ootzimal taßn u Kubßaal 
Jesúseß uvaß kam la tulbße Aak 
qeesal vatz unqßa kßaxkßoeß 
uveß la eesan kan oß tiß Aak. As 

ootzimal unpajte taßn Aak uvaß 
kam ni tulbße Aak unqßa tenameß 
uvaß yeß ni niman Aak, tan at veßt 
tzan u kßaxkßoeß tiß unqßa tenameß 
tu u qßiieß tul la bßanax isuuchil.
10 As aß unqßa uxhchileß uvaß 
techal la ul unqßa kßaxkßoeß stiß 
uvaß nipaavineß tiß ibßanat u 
tachaßv vichißoleß as yeß ninima 
unqßa iqßesaleß. As ech itxumbßal 
unqßa chulin yoleß, tan aß kuxh 
vitxumbßaleß ni toksa. As tii chit 
taama tiß ibßanat umaj kam, tan 
yeß nixoßveß tiß talat umaj yol tiß 
unqßa ibßooqßoleß uvaß at vatz u 
txßavaßeß tukß uveß at tu almikaß.
11 Pet ech koj unqßa ángeleß, tan 
kßuxh nim talcheß as palnal u 
tijleßmeß tiß unqßa chulin yoleß, as 
yeßl umaj yoqßoßm ni tal unqßa 
ángeleß tiß unqßa uxhchileß vatz u 
Kubßaal Jesúseß.

12 Pet ech koj unqßa chulin 
yoleß, tan yeß nipal tu unqßa veeß 
nibßaneß. As nu kuxh iyoqßoneß, 
tan ech kuxh vitxumbßaleß echeß 
unqßa txokopeß, tan yeß ni titzßa 
txoo kam uvaß nibßan txoo. Pet 
la ilej umaßl u qßii uvaß la sotzsal 
ivatz unqßa chulin yoleß tiß u 
vaßlexheß uvaß nibßaneß, echeß 
isotzsal ivatz unqßa txokopeß uvaß 
kat txeypi tiß iyatzßpeß.
13 As la bßanax ichßexel te unqßa 
paasan tziieß tiß unqßa vaßlexheß 
uveß kat ibßana tan nichiibßeß tiß 
ibßanat u vaßlexheß. Tan ech tatin 
vitxumbßal unqßa paasan tziieß 
echeß umaj tzßil uvaß ni tok tiß 
umaj saj oksaßm tul ni tok unqßa 
chulin yoleß sexoßl tul nekßul etibß 
tiß ebßanat umaj txßaßoßm.
14 As aß kuxh ni titzßa ipaavin 
tukß umaßt ixoj, tan yeß nipal 

ikßußl tiß ipaavineß. As nu kuxh 
ichuk txumbßal tiß imaxtibßet 
unqßa uxhchileß tiß uvaß la 
paavini uvaß nu kuxh ikaßkabßin 
taama tiß u Jesúseß. As atoßk chit 
taama unqßa chulin yoleß tiß tetzit 
unqßa veeß uvaß yeßl tetz stiß. ¡As 
at veßt tzan u kßaxkßoeß stiß taßn u 
Tiixheß!
15 Tan kat iyaßsa veßt unqßa chulin 
yoleß inimat u jikla yoleß, pet aß 
veßt vitxumbßal u Balaameß, vikßaol 
u Beor, kat inima veßt chajnaj. Kat 
txuqßtxun veßt u Balaameß tan 
itzßaßjtik chit isaß naj tiß u puajeß.
16 Pet majax veßt ivatz u Balaam 
tiß u vaßlexheß uvaß nik ibßaneß, 
tan aß veßt vibßureß kat yolon ste 
echeß iyolon umaj uxhchil, tiß 
uvaß yeß la ibßan veßt u onkonla 
txumbßaleß uvaß nik titzßa.

17 As echeß unqßa chulin yoleß, 
tan aß ni taleß uvaß bßaßn etatineß 
la ebßaneß asoj la enima unqßa 
yoleß uvaß nichuseß. Pet jitßeßcheß, 
tan ech tatin unqßa chulin yoleß 
echeß tatin umaj chon aß uvaß yeßl 
veßt aß ni tel chßußl stuul. As ech 
bßan taßneß echeß u suutzßeß uvaß 
yeßl jabßal ni taqßeß. Pet ijamal 
kuxh taßn u kajiqßeß. Estißeß uvaß 
aß u qßej toktoeß uvaß xoßvebßal 
chittuß ni txßebßon stiß.
18 As tul nijeßsa tibß unqßa chulin 
yoleß tukß viyoleß uvaß yeßl itxaßk, 
as nichuk txumbßal tiß imaxtibßet 
unqßa uxhchileß uvaß aßn oknajle 
tiß inimat u Tiixheß, tan aß ni 
tal unqßa chulin yoleß uvaß la 
qßaav unqßa uxhchileß tiß ibßanat 
u vaßlexheß uvaß nisaß vichißoleß, 
echeß uveß nik ibßan bßaxa xoßl 
unqßa imooleß uvaß aß kuxh u 
vaßlexheß nibßaneß.

19 As ni taltziß unqßa chulin yoleß 
te unqßa uxhchileß uvaß la uch 
ibßanataß kam uvaß ni tal taama. 
As tul aß unqßa chulin yoleß uvaß 
eyen veßt jaqß u paaveß, tan aß 
veßteß ikßam u paaveß, tan asoj 
aß u vaßlexheß la olebß tiß umaj 
uxhchil, as ikßam veßt u vaßlexheß 
u uxhchileß.
20 As txumlebßal chit veßt tatin 
u uxhchileß la ibßaneß tiß uvaß 
nik ibßan bßaxa, asoj la taqß tibß 
kßampoj tiß u vaßlexheß unpajte 
tul uvaß maßt iyaßsat ibßanataß uvaß 
nik ibßan bßaxa, tan ootzimal veßt 
u Kubßaal Jesucristoeß staßn, u 
qßalpun qetzeß.
21 Asoj la iyaßsa veßt u uxhchileß 
inimat u Jesucristoeß tul uvaß 
maßt toksat tibß tiß inimataß, as 
aal bßaßneß uvaß yeß koj kat toksa 
tibß tiß inimat u jikla yoleß uvaß 
kat alpu ste taßn Aak
22 Tan asoj la qßaav veßt u 
uxhchileß tiß ibßanat u vaßlexheß, 
as ech kat ibßaneß echeß ni tal kaßl 
unqßa yol uvaß ech ni tal ileß:

Niqßaav u txßißeß tiß techbßut 
vixaßveß unpajte.

As echeß u chichameß tan tul 
uvaß maßt tachinsal txoo,

as maßt isuji tibß txoo tu u sujeß 
unpajte, tißk unqßa yoleß.

Niyolon u Luß 
tiß u tulebßal u Jesús unpajte

3  1 Vitzßin vatzik tan xoßn chit 
ex sve, as kat untzßibßa bßen 

umaßl u ußuj sete bßaxa. As cheel 
nuntzßibßa bßen umaßt u ußujeß 
sete, tan aß ni valeß uvaß tul la 
esikßle unqßa ußujeß skaabßil, as 
la etulsa unqßa chusbßaleß sekßußl, 
aqßal uvaß jik chit la pal ex stuul.

2 La etitzßa, as la etulsa unqßa 
yoleß sekßußl uvaß tal kan unqßa 
qßajsan tetz viyol u Tiixheß sbßaxa 
as tukß unqßa yoleß uvaß tal kan 
u Kubßaal Jesucristoeß u qßalpun 
qetzeß, as tukß unqßa yoleß uveß tal 
kan unqßa apóstoleß.

3 La pal ex stuul tiß unqßa 
qßiieß uvaß at oß stuul cheel, tan 
at unqßa uxhchileß uvaß la eesan 
eqßii, tan tiß uvaß nenima uvaß la 
ul u Jesucristoeß vatz u txßavaßeß 
unpajte. As aß uxhchileß uvaß aß 
kuxh u tachaßv vichißoleß nibßaneß.
4 As ech la tal ileß: «¿Kam qßi 
nitel kuxh enima unqßa yoleß uvaß 
alel kan tiß uvaß la ul u Cristoeß 
unpajte? As naßytzaneß ikam 
unqßa qßesla kubßaaleß. As antel 
kuxh bßan taßn u vatz txßavaßeß 
echeß uvaß bßanik taßn tul 
sicheesaleß,» chaj unqßa uxhchileß 
la taleß.
5 As tzaa chit te unqßa uxhchileß 
uvaß yeß nisaß inimataß uvaß tukß 
kuxh umaßl u yol uvaß kat tal 
u Tiixheß, as kat icheesa Aak u 
almikaßeß tukß u txßavaßeß. As aß 
elnalkat chßußl u txßavaßeß kßatz u 
aßeß. As xoßlamal u txßavaßeß taßn u 
aßeß cheel.
6 As tukß kuxh umaßt u yoleß uvaß 
kat tal Aak, as kat kam unqßa 
tenameß taßn u aßeß uvaß naßytzan 
tul kat ul u mam jabßaleß stiß.
7 As tukß umaßt yol uvaß alel kan 
taßn Aak, as ni txßebßon u txßavaßeß 
tukß u almikaßeß uvaß at cheel 
tiß itzßeßsaleß taßn u xamaleß tu u 
qßiieß uvaß la ibßan Aak isuuchil 
unqßa paasan tziieß tiß ibßen tu u 
kßaxkßoeß.

8 Vitzßin vatzik uvaß xoßn chit 
ex sve, as yeß la sotz sekßußl uvaß 

vatz u Kubßaal Jesúseß as umaßl 
qßii as eela kuxh stukß uvaß umaßl 
mil yaabß sukuvatz. As umaßl mil 
yaabß sukuvatz as umaßl kuxh qßii 
vatz Aak.
9 As yeßl Aakeß la bßalaxti tiß tul 
unpajte echeß uvaß alel kan taßn 
Aak, kßuxh at unqßa uxhchileß ni 
alon uvaß kat bßalaxtiy veßt Aak 
tiß tuleß. Pet nim chit taama Aak 
nibßan sqiß tukß tiß unqßa tenameß, 
tan aß nisaß Aak uvaß yeßl umaj 
uxhchil la tzßejxik kan. Pet 
kajayil unqßa uxhchileß la ikßaxa 
tibß vatz Aak.
10 Pet la ilej veßt u qßiieß tiß u 
tulebßal u Kubßaal Jesúseß 
unpajte. As ech tuleß echeß umaj 
elqßom uvaß yeß nachel sqe 
uvaß la ul tu u aqßbßaleß. As ech 
ivuluneß echeß umaj mam kajiqß 
uvaß xoßvebßal chittuß la ibßaneß 
tul la sotz veßt u almikaßeß. As 
la eßp veßt unqßa veeß uvaß at 
vatz u almikaßeß taßn u xamaleß. 
As la tzßeß veßt u txßavaßeß tukß 
unqßa veeß skajayil uvaß at vatz u 
txßavaßeß.

11 Estißeß uvaß jik chit 
kutxumbßal la kubßaneß. As ayaßl 
chit kukßußl tiß kunachat Tiixh, 
tan ootzimal sqaßn uvaß la sotz 
veßt unqßa veeß skajayil.
12 As ayaßl chit kukßußl la 
kutxßebßeß tiß ilejat u qßiieß uvaß 
kßujlu kan taßn u Tiixheß tul uvaß 
la tzßeß veßt u vatz almikaßeß tiß 
isotzeß. As la aßx veßt unqßa veeß 
skajayil uvaß at vatz u almikaßeß, 
techal chit la sotzi taßn u 
xamaleß.
13 Pet nu kutxßebß umaßt u akß 
almikaß tukß umaßt u akß txßavaß, 
tan echeß uvaß alel kan taßn u 

Tiixheß. As aß veßt u jikeß tukß u 
bßaßneß la bßanchu veßt tzitziß.

14 Estißeß ni val sete, vitzßin 
vatzik uvaß xoßn chit ex sve, 
as tul uvaß nu kutxßebß u akß 
almikaßeß tukß u akß txßavaßeß, as 
kuyaßlutaj chit qibß tiß kubßanataß 
kam uvaß ni tal Aak sqe, aqßal 
uvaß achaßv chit qatineß la ibßaneß 
tul la ul u Jesúseß unpajte. As 
yeßl umaj vaßlexhla yol la chee 
sqiß. As bßaßn qatin tukß Aak la 
ibßaneß.
15 Atoj sekßußl uvaß nim chit 
taama u Kubßaal Jesúseß nibßaneß, 
tan aß nisaß Aak uvaß la qßalpul 
veßt unqßa uxhchileß skajayil vatz 
vipaaveß. As u qitzßin qatzik uvaß 
Pablo uvaß xoßn chit sqe, as ech 
u yoleß uvaß kat itzßibßa bßen sete 
tukß u txumbßaleß uvaß kat aqßax 
ste taßn u Tiixheß.
16 As tu unqßa ußujeß skajayil 
uvaß kat itzßibßa bßen u Pablo, as 
ech unqßa chusbßaleß uvaß kat 
tala echeß uvaß ni val sete. Pet 
at unqßa yoleß uvaß tzßibßamal 
kan taßn u Pablo uvaß qßoonnal 
chit nu kupal stuul. As unqßa 
uxhchileß uvaß nikaßkabßin taama 
uvaß yeßl itxumbßal ati tiß viyol u 
Tiixheß, as nijalpu veßt isuuchil 
unqßa yoleß uvaß tzßibßamal kan 
taßn u Pablo as tukß kaßt viyol u 
Tiixheß uvaß tzßibßamal kan. Estißeß 
uvaß an kuxh unqßa uxhchileß 
niyansa jeß tibß tiß uvaß yeß la 
sotzsal ipaav.

17 Vitzßin vatzik uvaß xoßn ex sve, 
as ootzimal setaßn uvaß at unqßa 
uxhchileß uvaß la maxtibßen ex. Atoj 
chit enachbßal, tiß uvaß yeß la enima 
unqßa vaßlexhla chusbßaleß uvaß ni 
tal unqßa chulin yoleß, tan asoj la 

enima unqßa vaßlexhla chusbßaleß, 
as la ibßaneß uvaß la kaßkabßin veßt 
etaama tiß u jikla yoleß.
18 Pet la eyakßinsa etibß tiß 
vibßaßnil u Kubßaal Jesucristoeß 

uvaß kat qßalpun oß as tiß 
etootzit vitxumbßal Aakeß 
sbßaßn.

¡As qoksataj iqßii Aak cheel as 
tiß chit ibßeneß! An chiteß. 

Ni tal u Xhun isuuchil u yol
tiß u tijleßm u Jesús

1  1 As u Jesucristo u kßuchul 
tetz u tijleßm u Tiixheß, 

tan atik chit Aak tixeßtebßal u 
qßiisajeß. As aßeß uvaß kat qabßi 
viyoleß. As kat qila tukß kuvatz; 
as kat kukana tukß kuqßabß. As 
kat qootzi u tijleßmeß, tan aßeß u 
kßuchul tetz u tijleßm u Tiixheß. 
As aßeß u aqßol tetz kutiichajil 
kßatz u Tiixheß,
2 tan eyenik Aak kßatz u Tiixheß. 
As kat ikßuch u Tiixheß sqe uvaß 
eyen u kutiichajileß kßatz u kßuchul 
tetz u tijleßm Aakeß. As kat ikßuch 
tibß sqe. As kat qila. Estißeß uvaß nu 
kupaxsa veßt u yoleß stiß uvaß aßeß u 
aqßol tetz u kutiichajileß.
3 As u Jesucristo uvaß kat qila as 
kat qabßi viyoleß, as Aakeß uveß 
ni qal veßt isuuchil sete cheel, 
aqßal uvaß unvatzul kuxh oß la 
ibßan setukß tiß kunimataß, tan 
aß isuuchil u yoleß uvaß unvatzul 
kuxh veßt oß tukß u Tiixheß as tukß 
viKßaol Aakeß uvaß Jesucristo, tan 
aßeß uvaß nimamal veßt sqaßn.
4 As nu kutzßibßa bßen unqßa yoleß 
sete, tiß uvaß yeßl veßt iyaßtebßal u 
kuchiibßichileß setukß la ibßaneß.

Ni tal u Xhun
uvaß aß u Tiixh

u txijun tetz u qaanxelal
5 As u yoleß uvaß kat qabßi taßn 

u Jesús, as aßeß uvaß ni qal sete. 
Tan ech itxumbßal u Tiixheß echeß 
umaj txijubßal, tan yeßl umaj 
vaßlexh kßatz Aak uvaß echeß qßej 
tokto.
6 Estißeß uvaß oß kuxh chulin yol, 
asoj ni qaleß uvaß unvatzul veßt oß 
tukß Aak as tul nitel kuxh kubßan 
u vaßlexheß echeß umaj uxhchil 
uvaß nixaan tu u qßej tokto. As 
yeßl u jikla yoleß nu kunima.
7 Pet asoj ayaßl chit kukßußl tiß 
kubßanat u jikeß echeß umaj 
uxhchil uvaß nixaan vatz u sajeß, 
as aß u jikeß nu kubßaneß echeß 
nibßan u Tiixheß. As unvatzul 
kuxh veßt oß sukuvatzaj. As 
u Jesucristoeß uvaß viKßaol u 
Tiixheß, as Aakeß ni josqßin el 
u paaveß tu u qaanxelaleß taßn 
vikajaleß.

8 Asoj la qaleß uvaß yeßl kupaav 
ati, as an kuxh oßeß nu kuyansa 
qibß. As yeßl u jikla yoleß at tu u 
qaanxelaleß.
9 Asoj la qaloßk u kupaaveß te 
u Tiixheß, as jik chit Aakeß 

U bßaxa ußuj
uvaß itzßibßa bßen

u Xhun
te unqßa niman tetz u Jesús

tiß isotzsat u kupaaveß as tiß 
ijosqßit el Aak u vaßlexheß tu u 
qaanxelaleß.
10 Pet asoj la qaleß uvaß yeßl 
kupaav ati, as ni qoksa veßt Aak 
chulin yolil. As yeßl viyol Aakeß 
at tu u qaanxelaleß, tan ni tal 
Aak uvaß oß aapaav skukajayil.

Ni tal u Xhun uvaß 
aß u Jesucristo u oksan 

qetz vatz u Tiixh

2  1 Vitzßin vatzik, ech exeß 
meßal unkßaol, as nuntzßibßa 

bßen unqßa yoleß sete, tiß uvaß 
yeß la paavin ex. Asoj at umaj 
oß kat paavin oß, as at umaßl u 
oksan qetz vatz u Tiixheß. As 
aßeß u Jesucristoeß uvaß jik chit 
itxumbßal.
2 As Aakeß kat toksa tibß tiß 
ichooat u kupaaveß. As jit kuxh 
u kupaaveß. Pet antu veßt vipaav 
unqßa tenameß skajayil uveß at 
vatz u txßavaßeß.
3 Asoj la kunima unqßa itzaqßit 
u Jesúseß, as aß texhlal tetzeß 
uvaß ootzimal veßt u Tiixheß 
sqaßn,
4 tan abßil uvaß ech la tal ileß: 
«Ootzimal veßt u Tiixheß svaßn,» 
chaj la taleß as tul yeßl unqßa 
itzaqßit Aakeß ninima, as chulin 
yol kuxheß, tan yeßl u jikla yoleß 
at tu u taanxelaleß.
5 Pet jankßal oß uvaß nimamal 
viyol Aakeß sqaßn, as oßeß uvaß 
xoßn veßt Aak sqe. As aß texhlal 
tetzeß uvaß at veßt ok oß kßatz 
Aak,
6 tan abßil la alon uvaß chabßamal 
chit veßt tok taama tiß Aak, as 
techal la ibßan u bßaßneß echeß 
uvaß nibßan Aak.

Ni tal u Xhun isuuchil 
tiß u akß tzaqßit

7 Vitzßin vatzik, jit umaj tzaqßit 
uvaß aßn cheenajle uvaß nuntzßibßa 
bßen sete. Pet aß u tzaqßiteß uvaß 
at chittuß, tan an chit u tzaqßiteß 
uvaß atik bßaxa tul kat etabßi, as 
kat enima.
8 As at chiteß u tzaqßiteß uveß 
nuntzßibßabßen sete. As an kuxh 
u jikla tzaqßiteß uvaß kat ikßuch u 
Jesucristoeß sqe tul uvaß kat taqß 
tibß Aak sqiß tiß ikameß. As kat taqß 
veßt Aak sete tiß uvaß la ekßuch 
veßteß uvaß la exoßni veßt etibß 
sevatzaj, as aß veßteß u akß tzaqßiteß 
as ni teesa iyakßil unqßa vaßlexheß, 
as ni txijun veßt u jikla txijubßaleß.

9 Abßil la alon uvaß ech tatineß 
echeß umaj uxhchil uvaß nixaan 
vatz u sajeß, tan aß u bßaßneß 
nibßaneß uvaß ni taleß, as tul 
ni tixva umaßt u titzßin tatzik 
uvaß ni niman u Tiixheß, as aß 
uxhchileß uvaß atiltel tu u qßej 
toktoeß.
10 Pet abßil uvaß nixoßni veßt u 
titzßin tatzikeß uvaß ni niman 
u Tiixheß, as atoßk taama tiß u 
Tiixheß. As ech tatineß echeß 
umaj uxhchil uvaß nixaan vatz u 
sajeß, tan yeß ni toksa taama tiß u 
paaveß.
11 Pet abßil la ixvan unqßa titzßin 
tatzikeß, as ech tatineß echeß umaj 
uxhchil uvaß nixaan tu u toktoeß, 
tan aß kuxh u vaßlexheß nibßaneß. 
As yeß nipal stuul kam uveß 
nibßaneß, tan ech nibßaneß echeß 
umaj uxhchil uvaß yeß ni tilon tu 
u toktoeß.

12 Vitzßin vatzik, ech exeß 
meßal unkßaol, as nuntzßibßa 

bßen unqßa yoleß sete, tan tiß uvaß 
kat sotzyu veßt vepaaveß taßn u 
Tiixheß.
13 As nuntzßibßa bßen unqßa yoleß 
sete, ex txutx bßaala, tan tiß uvaß 
ootzimal veßt u Jesúseß setaßn uveß 
atik chit tixeßtebßal qßiisaj. As 
nuntzßibßa bßen unqßa yoleß sete, 
ex txul aama, tan tiß uvaß kat 
txßakonyu veßt ex tiß u txßißlanajeß.
14 As nuntzßibßa bßen unqßa 
yoleß sete, ex txutx bßaala, tan 
kat etootzil u Jesús uveß atik 
chit tixeßtebßal u qßiisajeß. As 
nuntzßibßa bßen unqßa yoleß sete, 
ex txul aama, tan kat yakßinyu 
veßt etaama. As chabßamal 
tok veßt viyol u Tiixheß tu 
vetaanxelaleß. As kat txßakonyu 
veßt ex tiß u txßißlanajeß.

15 As tuk val sete sekajayil, 
etoksak etaama tiß unqßa vaßlexheß 
uveß nibßanchu vatz u txßavaßeß. 
As mitaßn unqßa vatz txßavaßilla 
txumbßaleß la etoksa etaama 
stiß, tan abßil uvaß la toksa taama 
tiß unqßa vaßlexheß, as jit veßt u 
Kubßaal Tiixheß nixoßni.
16 As jankßal unqßa vaßlexheß uvaß 
ni tuch vatz u txßavaßeß, echeß u 
tachaßv vichißol unqßa uxhchileß, 
tukß tachaßv vivatzeß, as tukß uvaß 
ni toksa jeß iqßii tiß u txßiibßal 
iqßiieß, as echeß aß koj u Kubßaal 
Tiixheß ni alon ste. Pet aß unqßa 
vatz txßavaßilla txumbßaleß ni alon 
ste.
17 As la pal veßt unqßa vaßlexheß 
tukß unqßa tachaßv vichißol unqßa 
uxhchileß uvaß nibßan vatz u 
txßavaßeß. Pet ech koj unqßa 
uxhchileß uveß la niman kam 
uveß nisaß u Tiixheß, tan aßeß at 
itiichajil kßatz Aak tiß chit ibßeneß.

Ni tal u Xhun isuuchil u naj 
uvaß la ul toksa tibß Cristoil
18 Vitzßin vatzik, ech exeß meßal 

unkßaol, as ootzimaleß sqaßn uvaß 
at veßt oß timoxtebßal u qßiieß, 
tan kat alpu bßaxa uvaß la ul u 
uxhchileß uvaß la ul toksa tibß 
Cristoil. As aß veßteß uvaß nibßan 
cheel, tan nimal unqßa uxhchileß 
ati uvaß nitoksa tibß Cristoil.
19 As kat teesal tibß unqßa 
uxhchileß sukukßatz, tan tiß uvaß 
jit kumool qibß stukß. As kumool 
koj qibß stukß, as la atin unqßa 
uxhchileß sukukßatz. Pet kat 
teesal tibß sukukßatz. As nikßucheß 
uvaß jit eela u kutxumbßaleß stukß.

20 Pet ech koj ex, tan at 
veßt ok u Tiixhla Espíritu tu 
vetaanxelaleß taßn u Cristo uvaß 
jik chittuß. As kat palyu veßt ex tu 
visuuchil u jikla yoleß.
21 As jit tiß uvaß yeß ootzimal 
isuuchil u jikla yoleß setaßn 
nuntzßibßakat bßen u yoleß sete. 
Pet tiß uvaß ootzimal veßt isuuchil 
u jikla yoleß setaßn, as tiß uvaß 
ootzimal setaßn uvaß yeßl tokebßal 
unqßa vaßlexhla chusbßaleß xoßl u 
jikla yoleß.
22 As ootzimal unqßa chulin yoleß 
sqaßn, tan aß unqßa uxhchileß uvaß 
ni alon uvaß jit Cristo u Jesúseß. 
As aßeß uvaß eela vitxumbßaleß tukß 
u uxhchileß uvaß la ul toksa tibß 
echeß uvaß nibßan u chulin yoleß 
uvaß nitoksa tibß Cristoil, tan ni 
tixva unqßa uxhchileß u Kubßaal 
Tiixheß as tukß viKßaol Aakeß 
unpajte.
23 As abßil uveß la ixvan viKßaol 
u Tiixheß, as yeßle atoßk kßatz u 
Tiixheß. Pet abßil uveß ni niman 

viKßaol u Tiixheß, as at veßt ok 
kßatz u Tiixheß.
24 Estißeß ni val sete, kam unqßa 
jikla yoleß uvaß kat enima tul 
kat ok veßt ex kßatz u Tiixheß 
bßaxa, as aßeß chabßamal tatin tu 
vetaanxelaleß tiß chit ibßeneß, tan 
asoj chabßamal veßt tatin unqßa 
yoleß tu vetaanxelaleß, as la atin 
veßt ex kßatz u Tiixheß as kßatz 
viKßaol Aakeß unpajte.
25 Tan u jikla yoleß uvaß alel 
kan taßn u Jesucristo sqe, as 
aßeß u kutiichajileß uveß yeßl 
iyaßtebßal.

26 As kat untzßibßa bßen unqßa 
yoleß sete tiß unqßa uxhchileß uvaß 
ni eesan ex tu bßey.
27 As yeßxhebßil la eesan ex tu 
bßey, tan at veßt ok u Tiixhla 
Espíritu tu vetaanxelaleß taßn 
u Jesúseß. As estißeß uvaß jit 
tzßajinal la chuspu veßt ex taßn 
umaßtoj uxhchil uvaß vaßlen 
nichuseß, tan aß u Tiixhla 
Espíritueß ni chusun oß tiß unqßa 
veeß skajayil. As aß u jikla yoleß 
nichus u Tiixhla Espíritueß sqe. 
As yeßl oß ni teesa oß tu bßey. 
Estißeß uvaß la qoksa qaama tiß 
u Jesúseß, echeß uvaß nichus u 
Tiixhla Espíritueß sqe.

28 As tuk val sete, vitzßin 
vatzik uvaß xoßn chit ex sve, 
kuchabßata qatin kßatz u Jesúseß, 
aqßal uvaß yeß la xoßv oß tul la ul 
Aak vatz u txßavaßeß unpajte. As 
yeß la qeesa el qibß kßatz Aak taßn 
chßixvichil,
29 tan ootzimal veßt sqaßn uvaß 
jik chit Aak. As ech qootziteß uvaß 
jankßal oß uvaß ni niman u jikeß, 
as oß veßt meßal ikßaol Aak tan at 
veßt kutiichajil kßatz Aak.

Niyolon u Xhun 
tiß unqßa meßal ikßaol u Tiixh

3  1 Qitzßataj uvaß xoßn chit oß 
te u Tiixheß. As estißeß kat 

toksa veßt oß Aak smeßal ikßaolil. 
As achvebßal chit qatineß, tan 
oß veßt meßal ikßaol Aak. Pet yeß 
nipal unqßa tenameß stuul uvaß 
oß meßal ikßaol u Tiixheß, tan yeß 
ootzimal Aak taßn unqßa tenameß.
2 Vitzßin vatzik uvaß xoßn ex sve, 
tan ¡oß veßt meßal ikßaol u Tiixheß 
cheel! As kßuxh yeß qileßte kam 
unjoltu unqßa bßaßnileß uvaß tuk 
taqß Aak sqe, as at veßt sukukßußl 
uvaß tul la ul u Jesúseß vatz u 
txßavaßeß unpajte, as ech veßt oßeß 
echeß Aak la ibßaneß. As la qil veßt 
Aak kam ikaßy Aak.
3 As jankßal oß uvaß kßujleßl kukßußl 
tiß uvaß tul la ul Aak unpajte, as 
ech oßeß echeß Aak la ibßaneß, as 
yeß nu kusaß uvaß la paavin oß. Pet 
ech la kubßaneß echeß uvaß nibßan 
Aak, tan yeßl unbßooj vaßlexh 
nibßan Aak.
4 As abßil uvaß la paavini, as 
nipaasa tzii vatz u tzaqßiteß uvaß 
tzßibßamal kan, tan paaveß u 
paasan tziileß vatz u tzaqßiteß.
5 As ootzimaleß sqaßn uvaß kat 
ul veßt u Jesucristo tiß teesat u 
paaveß sukukßatz, tan yeßl paav at 
kßatz Aak.
6 As abßil uvaß chabßamal tok 
kßatz Aak, as yeß la toksa veßt 
taama tiß ipaavineß, tan abßil 
uvaß nitel kuxh toksa taama tiß 
ipaavineß, as yeß paloj stuul kam 
u tijleßm u Jesús. As yeß ootzimal 
Aak staßn.
7 Vitzßin vatzik, yeß la etaqß etibß 
maxtibßeloj, tan abßil uvaß ni 

niman u jikeß, as aßeß uvaß jik 
itxumbßal echeß u Jesús, tan jik 
chit itxumbßal Aak.
8 Pet abßil uvaß la kuxh toksa 
taama tiß ipaavineß, as echeneß 
kßatz u txßißlanajeß, tan aß u 
txßißlanajeß kat paavin bßaxa tul 
yeßxnik icheesa u Tiixheß unqßa 
uxhchileß. As estißeß uvaß kat ul 
viKßaol u Tiixheß vatz u txßavaßeß 
tiß teesal iqßii u paaveß uvaß 
ixeßtisa u txßißlanajeß.
9 As abßil uvaß imeßal ikßaol u 
Tiixheß, as at veßt itiichajil kßatz 
Aak. As yeß ni toksa taama 
tiß ipaavineß, tan aß vibßaßnil 
u Tiixheß chabßamal veßt tatin 
skßatz uvaß echeß umaj iia. As 
yeß la uch toksat veßt taama 
tiß ipaavineß, tan tiß uvaß imeßal 
ikßaol veßt u Tiixheß. As at veßt 
itiichajil kßatz Aak.
10 As ech tootzileß uvaß abßiste 
unqßa meßal ikßaol u Tiixheß, as 
abßiste unqßa meßal ikßaol u 
txßißlanajeß. Tan abßil uvaß yeß 
ni bßanon u jikeß as yeß nixoßni 
unqßa titzßin tatzikeß, as jit tetz u 
Tiixheß.

11 Tan echeß u yoleß uvaß kat 
etabßi tul uvaß kat enima u Jesús. 
La kuxoßni veßt qibß sukuvatzaj.
12 As echenik kubßaneß echeß 
uvaß kat ibßan u Caín tan tetzik u 
txßißlanajeß naj. As iyatzß veßt naj 
u titzßineß. ¿As kam stiß qßi iyatzß 
kuxh u Caín u titzßineß? Tan tiß 
uvaß aß unqßa vaßlexheß nik ibßan 
u Caíneß. Pet ech koj u titzßin 
najeß, tan aß u bßaßneß nik ibßan 
naj.

13 Estißeß ni val sete, vitzßin 
vatzik, uvaß yeß la sotz ekßußl 
tul uvaß la chißan taama unqßa 

tenameß setiß uveß ni bßanon u 
vaßlexheß.
14 As la kuxoßni qibß sukuvatzaj 
tukß unqßa qitzßin qatzikeß, tan 
aß veßt texhlal tetz uvaß yeßl oß 
kamnal oß vatz u Tiixheß. Pet at 
veßt kutiichajil kßatz Aak tiß chit 
ibßeneß. As abßil uvaß yeß xoßn 
unqßa titzßin tatzikeß ste, as ech 
veßt tatineß echeß kamnaj vatz Aak.
15 As jankßal unqßa uxhchileß uveß 
ni chißan taama tiß unqßa titzßin 
tatzikeß, as eela vitxumbßaleß tukß 
umaj yatzßol aama. As ootzimaleß 
sqaßn uvaß yeßl umaj yatzßol aama 
at itiichajil kßatz u Jesúseß.
16 As tiß uveß kat ibßan u 
Jesucristo sqiß, as la qootzi veßteß 
uvaß kam isuuchil u xoßniibßeß, 
tan kat taqß tibß Aak kamoj sqiß. 
As echat la kubßaneß, tan la qaqß 
qibß tiß ilochax unqßa qitzßin 
qatzikeß unpajte.
17 As abßiste oß uvaß la qil umaj 
qitzßin qatzik uvaß meebßaß chittuß, 
as yeß la uch qalataß uvaß xoßn veßt 
u qitzßin qatzikeß sqe vatz u Tiixheß, 
asoj yeßxhkam chit unbßooj la qaqß 
ste as tul at txßiibßal kuqßii.
18 Vitzßin vatzik uvaß xoßn ex sve, 
jit kuxh u kuyoloneß la alon uvaß 
xoßn veßt u qitzßin qatzikeß sqe. 
Pet kukßuchtaj tukß unqßa bßaßnileß 
uvaß la kubßaneß uvaß tu chit ijikil 
la kuxoßni veßt u qitzßin qatzikeß,
19 tan ech qootziteß uvaß oß tetz u 
jikla Tiixheß. As yeßl oß la xoßv oß 
vatz Aak.
20 As tul la tal u kutxumbßaleß 
sqe uvaß yeßl kutxaßk vatz Aak, 
as atoj sukukßußl uvaß ootzimal 
taßn Aak skajayil. As nim talcheß 
vibßaßnil Aakeß sqiß tiß uveß ni tal 
u kutxumbßaleß sqe.

21 Vitzßin vatzik uvaß xoßn ex 
sve, asoj yeß ni xochon jeß u 
kutxumbßaleß sqe, as yeßl oß la 
xoßv oß tiß kunachat Tiixh.
22 As kßuxh kam kuxh bßaßnil la 
kujaj te Aak as la kukßuleß, tan 
nimamal unqßa itzaqßit Aakeß 
sqaßn. As kubßaneß kam uvaß bßaßn 
te Aak.
23 As aß u tzaqßiteß uvaß alel kan 
taßn Aak tiß uvaß la kukßujbßaß 
kukßußl tiß viKßaol u Tiixheß uvaß 
Jesucristo. As la kuxoßni veßt qibß 
sukuvatzaj echeß uvaß alel kan 
sqe taßn Aak,
24 tan abßil uvaß la niman u 
tzaqßiteß uvaß tzßibßamal kan. As 
aßeß uvaß chabßamal veßt tok kßatz 
Tiixheß; as chabßamal veßt tok 
Aak skßatz unpajte. As tiß uvaß kat 
taqß veßt kuß tzan u Aak u Tiixhla 
Espíritueß tulaj unqßa qaanxelaleß, 
as ech qootziteß uvaß chabßamal 
veßt qok kßatz Aak.

Ni tal u Xhun uvaß 
jit kajayil unqßa yol la nimali

4  1 Vitzßin vatzik uvaß xoßn 
ex sve, as jit kajayil unqßa 

yoleß la enima. Pet lanal pal ex 
stuul ma aß tzaanajkat u yoleß xeß 
u Tiixheß moj yeßle, tan nimal 
unqßa uxhchileß paxin tibß vatz u 
txßavaßeß uvaß nu kuxh toksa tibß 
qßajsan tetz viyol u Tiixheß. As 
chulin yol kuxhtuß.
2 As jankßal unqßa uxhchileß uvaß 
ni alon uvaß ech u Jesucristo 
echeß naj tul kat ul Aak vatz 
txßavaß, as aß uxhchileß uvaß tetz 
u Tiixheß. As aß u Tiixhla Espíritu 
ni aqßon u tootzibßaleß.
3 Pet ech koj unqßa uxhchileß 
uvaß la alon uvaß jit ech u 

Jesucristoeß echeß naj tul kat ul 
vatz txßavaß. As jit u Tiixheß ni 
aqßon itxumbßal. Pet aß tzaanajkat 
vitxumbßaleß xeß u najeß uvaß ni 
toksa tibß Cristoil tan abßimal 
setaßn uvaß la uli. As at veßt 
unqßa vaßlexhla txumbßaleß vatz u 
txßavaßeß cheel.

4 Vitzßin vatzik uvaß xoßn ex sve, 
as ex veßt tetz u Tiixheß. As estißeß 
yeß kat etaqß etibß maxtibßeloj 
te unqßa chulin yoleß, tan yeß la 
lejon u aqßol tetz vitxumbßal 
unqßa chulin yoleß tiß u Tiixhla 
Espíritu uvaß ni aqßon etxumbßal.
5 As echeß unqßa chulin yoleß, tan 
vatz txßavaßilla txumbßal kuxheß 
vitxumbßaleß. Estißeß uvaß ninima 
veßt unqßa tenameß viyol unqßa 
chulin yoleß, tan vatz txßavaßilla 
yol kuxheß viyoleß.
6 As oß veßt tetz u Tiixheß. As 
abßil uvaß ootzin tetz u Tiixheß, 
as aßeß uvaß ni niman u yoleß 
uvaß nu kuchuseß. Pet abßil uveß 
yeß ootzin tetz u Tiixheß, as yeß 
ninima. As ech qootzit veßteß uvaß 
abßil atoßk u Tiixhla Espíritu tu 
u taanxelaleß, as abßil uvaß yeßl 
u Tiixhla Espíritu atoßk tu u 
taanxelaleß, tan tiß uvaß aß u chuli 
yoleß ninima.

Exoßni taß etibß sevatzaj
7 Vitzßin vatzik uvaß xoßn 

ex sve, as kuxoßnitaj qibß 
sukuvatzaj, tan aß u Tiixheß ni 
aqßon kutxumbßal tiß kuxoßnit 
qibß sukuvatzaj. As jankßal oß 
uvaß nu kuxoßni qibß sukuvatzaj, 
as oß meßal ikßaol Aak, tan 
ootzimal veßt Aak sqaßn.
8 Pet abßil uvaß yeß nixoßni tibß 
svatzaj as yeß ootzimal u Tiixheß 

staßn, tan nimeß vibßaßnil u Tiixheß 
nibßan sqiß.
9 As aß kat ikßuchkat Aak vinimla 
bßaßnileß sqiß, tan kat taqß tzan 
Aak unchßißtil viKßaoleß vatz u 
txßavaßeß tiß uvaß at veßt kutiichajil 
kßatz Aak taßn vibßaßnil viKßaoleß.
10 As aß tzaanajkat u xoßniibßeß xeß 
u Tiixheß, tan jit oßeß kat xoßnin 
Aak bßaxa. Pet Aakeß kat xoßnin 
oß bßaxa. Estißeß kat ichaj veßt 
tzan Aak viKßaoleß tiß ichooat u 
kupaaveß.

11 Vitzßin vatzik uvaß xoßn ex 
sve, tan tiß uvaß kat ixoßni oß u 
Tiixheß, as echat chit la kubßaneß 
unpajte tan la kuxoßni veßt qibß 
sukuvatzaj.
12 As yeßxhebßil kat ilon u Tiixheß. 
Pet tul nu kuxoßni qibß sukuvatzaj, 
as aß texhlal tetzeß uvaß at veßt 
ok u Tiixheß tu u qaanxelaleß. As 
tiß u bßaßneß uvaß nu kubßaneß tukß 
vibßaßnil Aakeß, as nikßucheß uvaß 
xoßn chit unqßa tenameß te Aak.

13 As kat toksa veßt ok u 
Tiixheß u Tiixhla Espíritu tu u 
qaanxelaleß. Estißeß uvaß ootzimal 
veßt sqaßn uvaß at veßt ok oß kßatz 
Aak; as at veßt ok Aak tu u 
qaanxelaleß unpajte.
14 As jankßal oß uvaß oß apóstol, 
as kat qil veßt viKßaol u Tiixheß. 
Estißeß nu kupaxsa yol xoßl unqßa 
tenameß uvaß kat ichaj tzan u 
Tiixheß viKßaoleß vatz u txßavaßeß 
tiß iqßalpul unqßa tenameß skajayil.
15 As abßil uvaß la niman uvaß 
iKßaol u Tiixheß u Jesús, as aßeß 
uvaß at veßt ok u Tiixheß tu u 
taanxelaleß; as at veßt ok kßatz 
Aak unpajte.
16 As ootzimal veßteß sqaßn uvaß 
xoßn veßt oß te u Tiixheß. As 

kßujleßl kukßußl tiß Aak uvaß atoßk 
chit taama Aak tiß kuxoßnileß, tan 
xoßn chit unqßa tenameß skajayil 
te Aak. As abßil uvaß atoßk taama 
tiß ixoßnit Aak, as tiß ixoßnit unqßa 
tenameß, as aßeß uvaß at veßt ok 
kßatz Aak. As at veßt ok Aak tu u 
taanxelal unpajte.
17 As estißeß yeß la xoßv oß vatz 
u Jesucristo tul la ilej veßt 
u qßiieß uvaß la ul ibßan Aak 
isuuchil unqßa tenameß skajayil, 
tan ootzimaleß sqaßn uvaß kat 
iyakßinsa u Tiixheß u qaanxelaleß 
tiß uvaß la kuxoßni qibß sukuvatzaj. 
As la kuxoßni unqßa tenameß 
unpajte, tan ech qatineß xoßl 
unqßa tenameß echeß u Jesús.
18 As jankßal oß uvaß ootzimal 
sqaßn uvaß xoßn chit oß te Aak, 
as yeß la xoßv veßt oß vatz Aak, 
tan jik chit nu kuxoßni Aak. As 
jik chit nixoßni oß Aak unpajte. 
Estißeß yeß la xoßv oß vatz Aak, tan 
ootzimal sqaßn uvaß kat iyakßinsa 
veßt u Tiixheß tu u qaanxelaleß tiß 
uvaß la kuxoßni qibß sukuvatzaj as 
tukß unqßa tenameß unpajte. Pet 
ech koj u uxhchileß uvaß nixoßveß 
tiß uvaß tuk uloj u kßaxkßoeß stiß 
taßn u Tiixheß, as aßeß uvaß yeß 
nixoßnin Aak tijikil.

19 As aß u Tiixheß kat xoßnin 
oß bßaxa. As estißeß uvaß xoßn veßt 
Aak sqe unpajte.
20 Asoj abßil la alon uvaß: «Xoßn 
veßt u Tiixheß sve,» chaj la 
taleß, as tul nichißan taama tiß 
u titzßin tatzikeß uvaß ni niman 
u Jesús, as aßeß chulin yol, tan 
asoj yeß xoßn u titzßin tatzikeß ste 
uvaß naßl svatz, as ¿aß kol chit u 
Tiixheß qßa la ixoßni uvaß yeß naßl 
svatz?

21 As kunimataj u tzaqßiteß uvaß 
tzßibßamal kan uvaß ech ni tal ileß. 
Abßil uvaß xoßn u Tiixheß ste, as 
xoßneß unqßa titzßin tatzikeß ste 
unpajte.

Ni tal u Xhun 
uvaß kam ixoßnil u Tiixh

5  1 As abßil uvaß ni niman uvaß 
aß u Jesús u Cristo, as aßeß 

uvaß meßal ikßaol u Tiixheß. As 
abßil uvaß xoßn veßt u Tiixheß ste, 
as aßeß uvaß xoßn veßt unqßa meßal 
ikßaol u Tiixheß ste unpajte.
2 As oß uvaß oß meßal ikßaol u 
Tiixheß, as ootzimal sqaßn uvaß 
xoßn veßt unqßa qitzßin qatzikeß 
sqe, tan tiß uvaß xoßn u Tiixheß 
sqe. As nu kunima veßteß kam 
uvaß ni tal vitzaqßit Aakeß.
3 As aß nu kukßuchkateß uvaß xoßn 
veßt u Tiixheß sqe, tiß uvaß nu 
kunima kam uvaß ni tal vitzaqßit 
Aakeß. As jit kuxh kßaxkßo 
kunimataß,
4 tan jankßal oß uvaß oß meßal 
ikßaol u Tiixheß, as ni qolebßeß 
tiß teesal iqßii u vaßlexheß vatz 
u txßavaßeß tan tiß uvaß kßujleßl 
kukßußl tiß u Jesús.
5 As yeßxhebßil ni tolebß tiß 
teesal iqßii u vaßlexheß vatz u 
txßavaßeß. Pet taßn kuxh oßeß ni 
qolebßeß, jankßal oß uvaß nu 
kunima uvaß iKßaol u Tiixheß u 
Jesús.

Niyolon u Tiixhla Espíritueß 
tiß u Jesús

6 As aß u Jesucristoeß uvaß kat 
uli uvaß kat kuß xeß u aßeß, as uvaß 
kat el vikajaleß sqiß. As jit kuxh tiß 
ikuß u Jesús xeß u aßeß kat ulkat. 
Pet tiß uvaß la el vikajal Aakeß 

vatz u kuruseß sqiß. As u Tiixhla 
Espíritu uvaß jik chittuß, as aßeß 
ni alon veßt isuuchil u yoleß tiß u 
Jesús.
7 As oxvaßl uvaß ni alon isuuchil 
u yoleß sqe uvaß echen tu almikaß. 
As aßeß u Kubßaal Tiixheß tukß u 
kßuchul tetz u tijleßm u Tiixheß, 
as tukß u Tiixhla Espíritu. As 
eela kuxh iyoloneß stoxil.
8 As oxvaßl uvaß ni kßuchun 
isuuchil u yoleß vatz u txßavaßeß. 
As aß u Tiixhla Espíritueß tukß 
uvaß kat kuß u Jesúseß xeß u aßeß, 
as tukß uvaß kat el vikajal Aakeß 
vatz u kuruseß sqiß. As eela kuxh 
ikßuchat isuuchil stoxil.
9 As nu kunima umaj yol uvaß 
ni tal unqßa uxhchileß sqe. ¿As 
aß kol chit yeß la kunima viyol u 
Tiixheß qßa? Tan nim talcheß taß 
u Tiixheß tiß unqßa uxhchileß. As 
Aakeß taß ni alon isuuchil u yoleß 
tiß viKßaoleß.
10 As abßil uvaß kßujleßl ikßußl tiß 
viKßaol u Tiixheß, as ootzimal 
staßn uvaß jik chit unqßa yoleß 
uvaß ni tal Aak tiß viKßaoleß. Pet 
abßil uvaß yeß ni niman u Kubßaal 
Tiixheß, as kat toksa veßt u 
uxhchileß Aak chulin yolil, tan 
yeß kat inima u yoleß uvaß kat tal 
Aak tiß viKßaoleß.
11 As aß isuuchil u yoleß uvaß kat 
taqß u Tiixheß kutiichajil skßatz 
uvaß yeßl iyaßtebßal. As kat taqß 
Aak sqe taßn viKßaoleß.
12  As abßil uvaß at veßt ok kßatz 
viKßaol u Kubßaal Tiixheß, as 
aßeß at veßt itiichajil kßatz Aak 
uvaß yeßl iyaßtebßal. Pet abßil 
uvaß yeß atoßk kßatz viKßaol 
Aakeß, as yeßl itiichajil at kßatz 
Aak.

1 XHUN 4 ,  5

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



610

Ni tal u Xhun uvaß kam stiß 
kat itzßibßakat u ußujeß

13 As kat untzßibßa bßen unqßa 
yoleß sete, jankßal ex uvaß kßujleßl 
ekßußl tiß viKßaol u Tiixheß, tiß 
uvaß la pal ex stuul uvaß at veßt 
etiichajil kßatz Aak uvaß yeßl 
iyaßtebßal.
14 As estißeß uvaß yeß la xoßv oß tiß 
kunachat Tiixh, tan ootzimal 
sqaßn uvaß tul nu kujaj umaj 
bßaßnil te Aak uvaß bßaßn te Aak, 
as la ibßan Aak kam uvaß la kujaj 
te Aak.
15 As tiß uvaß ootzimal sqaßn uvaß 
la ibßan Aak kam uvaß nu kujaj te 
Aak, as estißeß uvaß kßujleßl kukßußl 
tiß Aak tiß uvaß la ibßan Aak kam 
uvaß la kujaj te Aak.

16 Asoj at umaj ex la ilon 
umaj vetitzßin etatzikeß tul uvaß 
nipaavineß, as la ejaj bßaßnil te 
u Tiixheß stiß. Asoj jit aß u paaveß 
nibßaneß uvaß la kam staßn, as la 
ikßujbßaß Aak ikßußl u uxhchileß 
tiß uvaß at itiichajil kßatz Tiixheß 
uvaß yeßl iyaßtebßal. Pet aß u yoleß 
uvaß ni valeß tiß unqßa uxhchileß 
uveß aß u paaveß nibßaneß uvaß yeß 
la kam staßn, tan at paav uvaß la 
eqßon uxhchil tu kamchileß. As 
yeßxhkam ni val sete uvaß la ejaj 

sotzbßal ipaav unqßa uxhchileß 
tiß vipaaveß uvaß la eqßon tu 
kamchileß.
17 As jankßal unqßa vaßlexheß uvaß 
la bßanchi as aßeß paav. As at paav 
uvaß yeß la eqßon unqßa uxhchileß 
tu kamchileß.

18 As ootzimaleß sqaßn uvaß 
jankßal oß uvaß oß meßal ikßaol 
u Tiixheß, as yeß ni qoksa veßt 
qaama tiß kupaavineß, tan aß 
viKßaol u Tiixheß ni kolon oß. 
As yeß la olebß veßt u txßißlanajeß 
sqiß.
19 As ootzimal sqaßn uvaß oß tetz 
u Tiixheß. Pet ech koj unqßa 
uxhchileß uvaß yeß ni niman 
u Jesús, tan eyen tiqßabß u 
txßißlanajeß.
20 As ootzimal sqaßn uvaß kat ul 
viKßaol u Tiixheß vatz u txßavaßeß. 
As kat taqß Aak kutxumbßal tiß 
uvaß la qootzi veßt u jikla Tiixheß. 
As eyen veßt oß kßatz Aak as 
kßatz viKßaol Aakeß unpajte uvaß 
Jesucristo. As aß u Jesucristoeß 
u jikla Tiixheß. As Aakeß u aqßol 
tetz u kutiichajileß uvaß yeßl 
iyaßtebßal.
21 Vitzßin vatzik uvaß xoßn ex sve, 
as yeß la etoksa etaama tiß unqßa 
veeß uvaß la eesan el ex kßatz u 
Tiixheß. An chiteß. 

1 XHUN 5

Ni taqß bßen u Xhun itzii
1 Ineß in Xhun uvaß in iqßesal. 

As tuk unqßiila bßen ex cheel tu 
u ußujeß, ex uvaß txaael veßt ex 
taßn u Tiixheß, as ex uvaß nemol 
etibß tiß toksal iqßii u Tiixheß tu u 
tenam uvaß atkat ex. As xoßn veßt 
ex sve, tan tiß uvaß nu kunima u 
jikla yoleß setukß. As jit kuxh in 
ni xoßnin ex. Pet xoßn ex unpajte 
te unjoltu unqßa qitzßin qatzikeß 
uvaß ootzin tetz u jikla yoleß.
2 As xoßn veßt ex sqe, tan 
chabßamal veßt tatin u jikla yoleß 
tu u qaanxelal setukß. As at chiteß 
tu u qaanxelaleß tiß chit ibßeneß.
3 U Kubßaal Tiixheß tukß u 
Kubßaal Jesucristo uvaß iKßaol 
u Tiixheß la aqßon veßt kuß tzan 
vibßaßnileß sqiß setukß. As tiß uvaß 
bßaßn veßt qatin sukuvatzaj setukß. 
As la itxum veßt Aak kuvatz, oß 
uvaß nu kunima u jikla yoleß uvaß 
chusel sqe taßn Aak, as oß uvaß nu 
kuxoßni qibß sukuvatzaj.

Yeß la taqß kan unqßa niman 
tetz u Jesús u jikla chusbßal
4 As vaßl untxuqßtxun veßteß, tan 

ni vabßi uvaß at ex ni niman u jikla 
yoleß echeß ni tal u Tiixheß sqe.

5 As tuk unjaj bßaßnil sete cheel, 
vitzßin vatzik, tiß uvaß la kunima 
u tzaqßiteß uvaß at kan sukuxoßl. 
As yeßl umaj yol nuntzßibßa bßen 
sete cheel uvaß yeß atixoj qabßi. 
Pet aß u yoleß uvaß kat qabßi, 
tul uvaß kat kunima u Kubßaal 
Tiixheß setukß. As aß ni tal u 
tzaqßiteß uvaß la kuxoßni veßt qibß 
sukuvatzaj.
6 As aß nu kukßuchkateß uvaß 
xoßn veßt u Tiixheß sqe tiß uvaß 
nu kunima unqßa itzaqßit Aakeß. 
As aß ni tal vitzaqßit Aakeß uvaß 
la kuxoßni veßt qibß sukuvatzaj, 
echeß uvaß alel sqe setukß tul kat 
kunima u Jesús.

7 Estißeß nuntzßibßa bßen u yoleß 
sete, tan tiß uvaß nimal unqßa 
chulin yoleß paxin veßt tibß tulaj 
unqßa tenameß cheel uveß ni 
tal teesat oß tu bßey tiß u jikla 
yoleß. As ni taleß uvaß jit naj u 
Jesucristo tul kat ul Aak vatz 
u txßavaßeß. As abßil uvaß ech ni 
taleß echeß u veeß, as aßeß u chulin 
yoleß. As eqßomal vitxumbßal u 
najeß staßn uvaß la ul toksa tibß 
Cristoil.
8 Pet la etil jeß etibß sejununilaj, 
aqßal uvaß la etil ivatz 
vetaqßoneß uveß nebßaneß tiß 

Ikaßv ußuj
uvaß itzßibßa bßen

u Xhun

viyol u Tiixheß. As la ekßul 
veßt vetxßajaßmeß skajayil xeß u 
Tiixheß.
9 Tan abßil uvaß la teesa tibß 
kßatz vichusbßal u Cristo, as 
yeßxhkam chabßamal koj tatin 
kßatz u chusbßaleß. As aßeß uvaß 
yeßl u Tiixheß tu u taanxelaleß. 
Pet abßil uvaß chabßamal tatin tu 
vichusbßal u Cristo, as aßeß uvaß at 
veßt u Tiixheß tukß viKßaol Aakeß 
tu u taanxelaleß.
10 Pet asoj la ul umaj uxhchil 
tukß umaßt chusbßal uvaß jit 
vichusbßal u Cristoeß, as ekßulak 
ok u uxhchileß tekabßal tiß etaqßat 
ivatbßal. As mitaßn la aal ste uvaß 
achaßv tuleß,

11 tan abßil uvaß la kßulun u 
uxhchileß tibßaßnil, as eela 
kuxh stukß uvaß la iloch veßt u 
uxhchileß tiß ipaxsal u vaßlexhla 
chusbßaleß.

Nitzojpisa u Xhun talat viyol
12 Nimaltel kuxh yol la val 

bßen sete, ni valeß. As yeß nibßan 
sve uvaß la kuxh untzßibßa bßen 
sete. Pet aß ni valeß uvaß in 
la bßen ilon ex, aqßal uvaß la 
txuqßtxun veßt oß tiß tilat tibß 
kuvatz.

13 As unqßa qitzßin qatzikeß 
tzitzaß uveß txaael veßt taßn u 
Tiixheß, as ni taqß bßen itzii sete. 
An chiteß. 

2 XHUN

Ni taqß bßen u Xhun itzii 
te u Gayo

u niman tetz u Jesús
1 Ineß in Xhun uvaß in iqßesal 

sexoßl, ex uvaß ex niman tetz 
u Jesús. As nunqßiila bßen axh, 
vitzßin vatzik Gayo, tan ayaßl chit 
unkßußl nunxoßni axh.

2 Vitzßin vatzik uvaß xoßn chit 
axh sve, as aß ni valeß uvaß bßaßn 
koj chit la elkat axh tiß unqßa 
vaaß nabßaneß. As tiichajlu kuxh 
koj axh. As echat koj tatin u 
aanxelaleß kßatz u Tiixheß.
3 As tul kat ul kaßl unqßa qitzßin 
qatzik sunkßatz, as vaßl chit 
untxuqßtxun veßteß, tan kat ul 
tal sve uvaß jik chit nabßaneß tiß 
animat viyol u Kubßaal Tiixheß as 
tiß aalat isuuchil unpajte.
4 As vaßl chit unchiibßeß tul 
ni vabßi yol setiß uvaß jik chit 
nimamal viyol u Tiixheß setaßn, 
tan ech exeß echeß meßal unkßaol. 
As yeßl umaßtoj yol at stiß uvaß la 
chiibß in staßn.

Ni toksa u Xhun iqßii u Gayo
5 Xoßn chit axh sve, vitzßin 

vatzik, tan jik chit nabßaneß tul 
naloch unqßa qitzßin qatzikeß uvaß 

nixaan tulaj unqßa tenameß tiß 
ipaxsal viyol u Tiixheß. As kßuxh 
yeß ootzimal unqßa qitzßin qatzikeß 
aßn, as jik chit nalocheß.
6 As kat ul tal chajaak vatz 
unqßa qitzßin qatzikeß tzitzaß tiß u 
bßaßnileß uvaß kat abßana, tan tiß 
uvaß xoßn veßt chajaak see. As yeß 
la ayaßsa abßanat bßaßnil te unqßa 
qitzßin qatzikeß uvaß la oon tiß 
bßen tilat axh, aqßal uvaß la bßen 
chajaak katil uvaß la bßen talkat 
chajaak viyol u Tiixheß, tan aßeß 
uvaß nisaß Aak sqiß.
7 Tan tul nipal chajaak tulaj 
unqßa tenameß tiß ipaxsal viyol 
u Tiixheß, as yeßl umaj lochbßal 
nikßul chajaak xeß unqßa tenameß 
uvaß yeß ni niman u Tiixheß.
8 Estißeß uvaß techal la kuloch 
chajaak tiß ivatbßal as tiß itxßix, 
tan tul uvaß nu kuloch chajaak, 
as antu veßt oß nu kulochon veßteß 
tiß ipaxsal u jikla yoleß tulaj 
unqßa tenameß.

Ni tal u Xhun
uvaß yeß bßaßn itxumbßal 

u Diótrefes
9 As kat untzßibßa bßen umaßl u 

ußuj te unqßa qitzßin qatzikeß uvaß 
nikßul tibß tu u atinbßaleß tetz 

U toxvu ußuj
uvaß itzßibßa bßen

nachbßal Tiixh tukß u Diótrefes. 
As nu kuxh toksa tibß u Diótrefes 
siqßesalil xoßl unqßa qitzßin 
qatzikeß. As yeß nikßul naj unqßa 
qitzßin qatzikeß uvaß nunchaj bßen. 
As mitaßn nikßul oß naj.
10 Estißeß ni val see, tul la oon in 
xeß u Diótrefes, as xoßl veßt unqßa 
qitzßin qatzikeß la unbßeyakat ste 
tiß u vaßlexheß uveß nibßaneß, tan 
nu kuxh icheesa naj yol sqiß. As 
jit kuxh taßneß nibßan naj. Pet yeß 
nikßul naj unqßa qitzßin qatzikeß 
uvaß nunchaj bßen tulaj unqßa 
tenameß. As abßil ni alon uvaß la 
kßulpi, as niyaßsa naj ste. As yeß 
nikßul veßt ok naj tu u atinbßaleß 
tetz nachbßal Tiixh xoßl unqßa 
qitzßin qatzikeß uvaß nimol tibß 
tukß naj.

Ni tal u Xhun
uvaß bßaßn itxumbßal 

u Demetrio
11 Axh vitzßin vatzik uvaß Gayo, 

as xoßn chit axh sve. Estißeß ni 
val see, abßanak u vaßlexheß echeß 
uveß nibßan unqßa uxhchileß. Pet 
aß u bßaßneß la abßaneß, tan abßil 
uvaß ni bßanon u bßaßneß, as aß 

uxhchileß ni niman u Tiixheß. 
Pet u uxhchileß uvaß ni bßanon u 
vaßlexheß, as aßeß yeß ni nima uvaß 
ni tal u Tiixheß.

12 As ni tal unqßa uxhchileß 
skajayil uvaß bßaßn veßt itxumbßal 
u Demetrio nibßaneß. As kam 
uvaß nibßaneß, as nikßucheß uvaß 
ninima u jikla yoleß. As echat 
chit vunyoleß stiß unpajte, tan 
bßaßn veßt itxumbßal uvaß ni vileß. 
As axheß ootzin tetz uvaß jik chit 
u yoleß uvaß ni val see.

Nitzojpisa u Xhun 
itzßibßal bßen viyol te u Gayo
13 As nimatel yol la untzßibßa 

bßen see uvaß kat vala. As yeß la 
vaqß kuß tu u ußujeß cheel,
14 tan yeß kuxh jatvaßt qßii tuk 
oonoj veßt in tiß bßen vilat axh 
uvaß ni valeß. As la til veßt tibß 
kuvatz tiß kuyoloneß.

15 As bßaßnoj aatineß tukß unqßa 
qitzßin qatzikeß. As ni taqß bßen 
unqßa qitzßin qatzikeß itzii see 
uvaß at tzitzaß uvaß kßulel chit 
tibß kuyol stukß. As la aaqß untzii 
unpajte te junun unqßa qitzßin 
qatzikeß uvaß at tzitziß. 

3 XHUN

Ni taqß bßen u Judas itzii
1 Ineß in Judas, u titzßin u 

Jacobo, as in ikßam u Jesucristoeß. 
As ni vaqß bßen u ußujeß sete, 
ex uvaß molomal veßt ex taßn 
u Kubßaal Tiixheß tiß etok jikla 
aamail kßatz Aak. As kolel veßt ex 
taßn u Jesucristoeß.
2 As aß vibßaßnil u Tiixheß, as u 
kaßbßaßneß, as u xoßniibßeß, as tukß 
uvaß nimoj chit etaama sevatzaj, 
aßeß la chßii veßt sexoßl.

Yeß la nimal 
unqßa vaßlexhla chusbßal

2 Luß 2.1-17
3 Vitzßin vatzik uvaß xoßn chit 

ex sve, as kat ok tu vaanxelal tiß 
untzßibßat bßen kaßl unqßa yol sete 
tiß u sotzbßal paaveß uvaß kat ibßan 
Aak sqiß setukß.

Pet ni vileß uvaß techal chit 
la untzßibßa bßen u yoleß sete tiß 
unbßeyat sete tiß uvaß ayaßl chit 
ekßußl la etxakbßaß etibß tiß etilat 
isuuchil unqßa jikla chusbßaleß 
uvaß kßujlu kan sukuxoßl tiß chit 
ibßeneß, jankßal oß uvaß oß itenam 
u Tiixheß.
4 As yeß kat bßen sete tul kat ok 
kaßl unqßa uxhchil sexoßl uvaß 

eqßomal u vaßlexhla chusbßaleß 
staßn. As aß unqßa uxhchileß uvaß 
tzßibßamal kan unqßa yoleß stiß 
naßytzan uvaß techal la bßen tu u 
kßaxkßoeß, tan paasan tzii unqßa 
uxhchileß. As ni taleß uvaß at veßt 
vibßaßnil u Kubßaal Tiixheß stiß. 
Estißeß la uch ibßanataß kam uvaß 
ni tal taama. As aß nikßuchkat 
uvaß ni tixva chajnaj u Tiixheß 
as tukß u Kubßaal Jesucristo uvaß 
yeßxhebßil la lejon stiß. As taßn 
Aakeß unchßißtil.

5 As la vulsa umaßl u yol sekßußl, 
vitzßin vatzik, uvaß ootzimal 
setaßn tiß uvaß kam kat ibßan u 
Kubßaal Jesúseß naßytzan, tan tul 
uvaß maßtik teqßot el tzan Aak 
unqßa qßesla kubßaaleß tu u Egipto. 
As jankßal uvaß yeß kat niman 
viyol Aakeß, as kat sotzsa veßt 
Aak unqßa uxhchileß uvaß yeß kat 
niman Aak.
6 As unqßa ángel uvaß kat ipaasa 
tzii tukß u tijleßmeß vatz u Tiixheß 
as kat taqß veßt kan u tatinbßaleß, 
as kßalel veßt tu u tokkin juleß 
taßn Aak, techal la ilej u qßiieß 
tiß u tulebßal u kßaxkßoeß uvaß 
xoßvebßal chit tuk uloj stiß.
7 As unqßa aa Sodoma, tukß unqßa 
aa Gomorra, as tukß unjoltu 

U ußuj

unqßa tenameß uvaß najlich skßatz, 
as ech kat ibßaneß echeß kat ibßan 
unqßa ángel, tan kßuchuvatz kat 
ibßan sukuvatz tiß ipalebßet unqßa 
tenameß u kßaxkßoeß tu xamal uvaß 
yeßl iyaßtebßal, tan tiß uvaß kat 
iyansa tibß tukß unqßa imooleß. As 
kat ibßan kaßt unqßa vaßlexheß uvaß 
nik tachva vichißoleß.

8 As echat nibßan unqßa 
uxhchileß uvaß ni yaansa vichißoleß 
taßn unqßa vaßlexheß uveß nibßaneß. 
As ni tixva veßt chajnaj unqßa 
uxhchileß uvaß at tijleßm vatz u 
txßavaßeß, as ni yoqßon chajnaj tiß 
unqßa uveß at tijleßm tu almikaß.
9 Pet ech koj u ángel uvaß Meßk 
uvaß nim talcheß tan tul uvaß kat 
iyaa tibß tukß u txßißlanajeß tiß 
vichißol u Moisés, as yeß kat tala 
uvaß atik tijleßm sijunal tiß ijajat 
umaj kßaxkßo tiß u txßißlanajeß. Pet 
ech tal veßt ileß te u txßißlanajeß: 
«Aß u Tiixheß la yaaon axh tiß uvaß 
nabßaneß,» tißk u ángel Meßkeß tal 
te u txßißlanajeß.

10 Pet ech koj unqßa uxhchileß 
uveß ni chusun unqßa vaßlexhla 
chusbßaleß sexoßl scheel, tan ni 
teesa chajnaj iqßii unqßa veeß uvaß 
yeß ootzimal staßn, tan yeß nipal 
chajnaj stuul. As niyansa tibß 
chajnaj taßn unqßa veeß uvaß yeß 
ootzimal staßn, tan ech nibßan 
chajnajeß tukß vitxumbßaleß echeß 
nibßan unqßa txokopeß.
11 ¡Oyebß chit ivatz chajnaj, tan 
ech nibßaneß echeß kat ibßan u 
Caín! As tiß kuxh u puajeß kat 
teesakat tibß chajnaj tu bßey echeß 
uvaß kat ibßan u Balaam. As ech 
isotz chajnajeß tuk sotzoj echeß 
kat ibßan u Coré tul kat ipaasa 
tzii vatz u Moisés.

12 As tul uvaß nekßul etibß tiß u 
txßaßoßmeß tiß enimat u xoßniibßeß 
uvaß at sexoßl taßn u Jesús, as ech 
tatin chajnajeß sexoßl echeß umaj 
tzßil uvaß atoßk tiß umaj oksaßm tan 
aß kuxh u vaßlexheß nibßan chajnaj. 
As yeß nixoßva chajnaj u Tiixheß tul 
nitxßaßn chajnaj setukß. Pet chajnaj 
kuxh ni titzßa jeß tibß. As ech kuxh 
vitxumbßal chajnajeß echeß umaj 
suutzß uvaß yeßl jabßal eqßomal 
staßn as kat kuxh niqßaxkat taßn 
u kajiqßeß. As ech chajnajeß echeß 
umaj tzeß uvaß yeß ni vatzineß tul 
nilej iqßiil. As la bßulax veßt el u 
tzeßeß tukß u taqßileß tan tzaji veßteß.
13 As chßixubßal kuxh veßt nibßan 
chajnaj, tan ech nibßan chajnajeß 
tiß ibßanat u vaßlexheß echeß uveß 
nibßan u mar tul nipilqßu tibß 
tiß taqßat el tzan u tzßileß. As ni 
txßebßon veßt u qßej toktoeß tiß 
chajnaj, uvaß xoßvebßal chittuß, 
tan ech itzßejxu vitxumbßal 
chajnajeß echeß unqßa txßumileß 
uvaß nichajpik tzan tu almikaß.

14 As an chiteß uvaß kat tal u 
Enoc uvaß ivujpu qßesla bßaala 
tiß tzan u Adán, tan ech kat tal 
kan ileß tiß u vaßlexheß uvaß nibßan 
chajnaj:

Tul veßteß u Kubßaal Jesúseß 
tukß unqßa mamaßla ángeleß 
uvaß yeßl tachul

 15 tiß ibßanat isuuchil unqßa 
uxhchileß skajayil, as tiß 
taqßat Aak kßaxkßo tiß unqßa 
uxhchileß uvaß ni bßanon 
unqßa vaßlexheß uveß yeßl 
Tiixh ni titzßa. As la ibßan 
Aak isuuchil unqßa paasan 
tziieß tiß unqßa yoqßoßmeß 
uvaß ni tal tiß Aak, tißk u 
Enoc tal kan tiß chajnaj.

JUDAS

16 As aß chajnajeß uveß yeß bßaßn 
ste kam uvaß ni tucheß. As aß 
kuxh nibßan chajnaj kam uvaß 
nisaß chajnaj ibßanataß. As nijeßsa 
tibß tukß unqßa yoleß uvaß ni tal 
sexoßl. As ni toksa chajnaj eqßii, 
tiß uvaß la ebßaneß kam uvaß nisaß 
chajnaj setiß.

La nimal u jikla chusbßaleß
17 Ex vitzßin vatzik uvaß xoßn 

ex sve, etulsataj sekßußl jankßal 
unqßa yoleß uveß alel kan sete 
sbßaxa taßn unqßa apóstol uvaß 
ikßujbßaß kan u Kubßaal Jesucristo,
18 tan ech nik tal unqßa apóstol 
ileß: «As tu vimoxtel unqßa qßiieß 
uvaß at veßt oß stuul cheel, as at 
uxhchil uvaß tzeßlebßal kuxh u 
bßaßnla yoleß ste, tan aß u tachaßv 
vichißoleß nibßaneß,» tißk unqßa 
apóstol tala.
19 As tiß unqßa uxhchileß uveß 
ni oksan exoßl ni talkat unqßa 
apóstol u yoleß, tan aß kuxh u 
tachaßv vichißol unqßa uxhchileß 
nibßaneß, tan yeßl u Tiixhla 
Espíritu at tu u taanxelaleß.

20 Pet ech koj ex, vitzßin vatzik 
uvaß xoßn chit ex sve, tan jankßal 
uvaß la ebßaneß, as ebßantaj tiß 
enimat unqßa jikla chusbßaleß 
uvaß aqßel sete taßn u Tiixheß. As 
enachtaj chit Tiixh tukß vibßaßnil 
u Tiixhla Espíritu.
21 As tul netxßebß ilejat u 
qßiieß uvaß la ikßuch u Kubßaal 

Jesucristo isuuchil sete uvaß 
nitxum Aak evatz, as ni 
taqß Aak etiichajil kßatz u 
Tiixheß, as yeß la eyaßsa etoksat 
etaama tiß ebßanat u bßaßneß tiß 
ekßuchataß uvaß xoßn chit ex te 
Aak.

22 As etxumtaj ivatz unqßa 
uxhchileß uveß nu kuxh ikaßkabßin 
taama.
23 As abßil uvaß nipalebßen u 
kßaxkßo, as elochtaj echeß teesal 
umaj uxhchil tu xamal. As 
etxumtaj ivatz unjoltu unqßa 
uxhchileß. ¡Pet la etil jeß etibß! 
Etixvata u paaveß as unqßa 
toksaßm unqßa apaaveß unpajte.

Ni toksa u Judas iqßii u Tiixh
24 Qoksataj iqßii u Tiixheß, 

tan at iyakßil Aak tiß kulochpeß, 
aqßal uvaß yeß la kuß oß tiß 
kukaaik kan tiß Aak. As 
Aakeß la eqßon oß tu u bßaßnla 
atinbßaleß uvaß atkat vinimla 
bßaßnil Aakeß. As la chiibß oß tul 
la oksal veßt oß vatz Aak, tan 
txßaael veßt u qaanxelaleß taßn 
Aak.
25 As tukß vibßaßnil u Jesucristo 
la qoksakat iqßii u Tiixheß, tan 
taßn Aakeß Tiixh uvaß nim talcheß 
tiß unqßa veeß skajayil, tan at 
tijleßm Aak stiß. As Aakeß u 
qßalpun qetzeß. Estißeß uvaß la 
qoksa veßt iqßii Aak cheel as tiß 
chit ibßeneß. An chiteß. 

Ni tal u Xhun isuuchil unqßa 
yol uvaß kat kßuchpu ste

1  1 Aß unqßa yoleß uvaß tuk 
uchoj veßteß uvaß kat tal u 

Tiixheß te u Jesucristoeß. As kat 
ichaj tzan u Jesucristo umaßl u 
ángel tiß talat isuuchil unqßa yoleß 
sve, in uvaß in Xhun, in ikßam 
u Jesús, tiß uvaß la qootzi veßt 
isuuchil u yoleß, jankßal oß uvaß oß 
niman tetz Aak.
2 As ni val sete uvaß jikla yol 
chiteß, tan aß u Tiixheß kat alon. 
As aß unqßa yoleß uvaß kat alpu te 
u Jesucristo. As kat tal Aak sve.
3 Achvebßal chit u uxhchileß 
uveß la sikßlen unqßa yoleß tukß u 
uxhchileß uveß la abßin u yoleß. As 
la inima kam uvaß nuntzßibßa kan, 
tan il u qßiieß najli veßteß.

Niyolon bßen u Xhun 
te unqßa niman tetz u Jesús 

tu vujvaßl unqßa tenam
4 Ineß in Xhun nitzßibßan bßen 

u ußujeß sete, jankßal ex uvaß ni 
niman u Jesúseß tu vujvaßl unqßa 
tenameß tu u Asia. As u Tiixheß 
uvaß at chittuß, as Aakeß uveß at 
cheel, as Aakeß uveß tuk uloj 

veßteß, as Aakeß la aqßon vibßaßnileß 
setißaj, aqßal uvaß bßaßn etatin 
sevatzaj. As echat vujvaßt unqßa 
espíritu uvaß atoßk vatz u nimla 
xonlebßaleß uvaß at tu almikaß.
5 As u Jesucristo u jikla alol tetz 
isuuchil unqßa yoleß. As taßn Aakeß 
uvaß kat ul taama. As yeßl Aak la 
kam veßteß. As Aak veßteß Bßooqßol 
tiß unqßa ijlenaaleß uveß at vatz u 
txßavaßeß.

As qoksataj iqßii u Jesús, tan 
xoßn veßt oß te Aak.

As tul kat el vikajal Aakeß 
sqiß vatz u kuruseß, as kat 
iqßalpu veßt oß Aak vatz u 
kupaaveß.

 6 As at veßt qijleßm taßn Aak tiß 
qilat isuuchil unqßa tenameß 
as tiß kunachat u Tiixheß stiß.

Estißeß qoksataj iqßii u 
Jesucristo, tan at iyakßil 
Aak tiß unqßa veeß skajayil 
tiß chit ibßeneß. An chiteß.

 7 As tul veßt u Cristo viß u 
suutzßeß. As kajayil chit 
unqßa tenameß la ilon veßt 
tul Aak.

As antu veßt unqßa tenameß la 
ilon tul Aak uvaß kat toqßon 
u txala tuul Aakeß.

U ußuj uvaß

Apocalipsis
uvaß tzßibßamal kan taßn

u Xhun

a 1.13 As tul tal u Jesúseß u yoleß uvaß VIKßAOL U NAJEß, as aß uvaß tal Aak uvaß itzßibßa 
kan u Daniel 7.13-14: Kat unvatzkßa umaßl u vatzikß aqßbßal as kat vil ikuß chßußl umaßl 
u naj tu u suutzß tu almikaß. As kat ul veßt kßatz umaßl u qßesla naj. As kat aqßax ok 
vatz u qßesla najeß. As kat aqßpu veßt tijleßm tiß unqßa tenameß tiß unqßa yolbßaleß 
skajayil, as ni toksal veßt iqßii. As yeßl veßt iyaßtebßal u tijleßmeß la ibßaneß, as yeßxhebßil 
la olebß stiß.

As la txumun veßt unqßa 
tenameß skajayil vatz u 
txßavaßeß tiß Aak.

Ech chit la ibßaneß. An chiteß.
8 As ech ni tal u Kubßaal Jesús 

ileß: «Ineß vixeßtebßaleß; as ineß 
vimoxtebßaleß,» tißk Aak, tan 
Aakeß uveß atik chittuß; as Aakeß 
uveß at cheel; as Aakeß uveß tuk 
uloj veßteß, tan Aakeß uvaß nim 
talcheß tiß unqßa veeß skajayil.

Niyolon u Xhun
tiß uvaß kam kat ikßuch u 

Jesús tivatz uvaß echeß vatzikß
9 Ineß in Xhun, uvaß qitzßin 

qatzik qibß kßatz u Jesús. As 
eela taqßat Aak qokebßal xoßl u 
tenameß uvaß at jaqß u tijleßm 
u Tiixheß; as eela kupalebßet 
unqßa kßaxkßoeß setukß; as eela 
kukuyataß, tan tiß uvaß at veßt ok 
oß kßatz u Jesucristo setukß. As tul 
atik in tu umaßl u tal txßavaß viß 
u mar uvaß Patmos ibßii, tiß kuxh 
uvaß nimamal veßt viyol u Kubßaal 
Tiixheß svaßn as tiß valat isuuchil 
u yoleß tiß u Kubßaal Jesucristoeß.
10 As tul bßex ilej veßt u qßiieß uvaß 
tetz u Kubßaal Jesúseß, as kat ul 
kßuchpoj veßt sve taßn u Tiixhla 
Espíritu. As kat vabßi umaßl u yol 
uvaß xoßvebßal chittuß uvaß echeß 
toqßsal umaj trompeta.
11 As ech tal ileß sve: —Ineß u 
xeßtebßaleß; as ineß vimoxtebßaleß. 
As latzßibßa tu umaj ußuj kam 

uveß tuk eeleß. As la aaqß bßen te 
unqßa niman vetzeß uvaß at tu 
vujvaßl unqßa tenameß uveß tu u 
Asia: tu u Éfeso, tu u Esmirna, 
tu u Pérgamo, tu u Tiatira, tu u 
Sardis, tu u Filadelfia, as tu u 
Laodicea,— tißk Aak sve.

12 As tul kat unsuchqßi veßt 
vibß tiß vilataß uvaß abßil uveß nik 
iyolon sve, as kat vil veßt vujvaßl 
unqßa tatinbßal kanteela uvaß 
bßaßnla qßan chßichß chittuß.
13 As kat vil umaßl u uxhchil uvaß 
txaklik veßt ok xoßl vujvaßl unqßa 
tatinbßal u kanteelaeß. As ech 
tiloneß echeß VIKßAOL U NAJEß. a As 
atik ok umaßl u oksaßm staßn uvaß 
oonnaj chit txaß toj. As atik ok 
umaßl u jepkin kßalbßal tziß taama 
uvaß bßaßnla qßan chßichß chittuß.
14 As vaßlik chit ipolal u xißl ivißeß 
echeß ipolal u chinameß as echeß 
u txuncheßveß. As ech tilon u 
bßaqß ivatzeß echeß taqß xamal.
15 As ech ilitzßloßlan u tojeß echeß 
umaj chßichß uvaß aßn ni tel chßußl 
tu xamal. As ech u tuul ivißeß 
echeß ivulun unqßa nimla aßeß uveß 
xoßvebßal chit ivuluneß.
16 Atik ok vujvaßl unqßa txßumileß 
tisebßal iqßabß. As nik tel chßußl 
umaßl u jutzß viß chßichß titziß uvaß 
kaßvaßl tee. As ech vivatzeß echeß 
u qßiieß uvaß vaßl chit ikßachoneß.

17 As tul vila, as pumel unbßen 
veßt tu txßavaß xeß toj. As ech 
veßt ineß echeß umaj kamnaj kat 

ibßana. As taqß veßt jeß Aak u 
sebßal iqßabßeß sviß. As ech tal 
veßt Aak ileß sve: —Yeß xoßv axh, 
tan ineß vixeßtebßaleß; as ineß 
viyaßtebßaleß.
18 As isleßl in. As ineß uvaß 
kat kam in. As isleßl veßt in tiß 
chit ibßeneß. As at vijleßm tiß u 
kamchileß as tiß unbßanat isuuchil 
unqßa uxhchileß uvaß echen tu 
u atinbßaleß uvaß atkat unqßa 
kamnajeß skajayil.
19 Estißeß la val see, tzßibßa unqßa 
veeß kat eela, tukß unqßa veeß ni 
tuch cheel, as tukß unqßa veeß tuk 
uchoj xamtel.
20 As tuk val isuuchil vujvaßl u 
txßumileß uveß kat eel tu sebßal 
unqßabßeß, tukß vujvaßt u tatinbßal 
u kanteelaeß uvaß bßaßnla qßan 
chßichß chittuß uvaß at in sxoßl. 
As u vujvaßl u txßumileß as aß 
isuuchileß u vujvaßl alol tetz 
vunyoleß xoßl unqßa niman vetzeß 

tu vujvaßl unqßa tenameß. As 
vujvaßt u tatinbßal u kanteelaeß 
as aßeß unqßa niman vetzeß uvaß 
nimol tibß tu vujvaßl unqßa 
tenameß. 

Unqßa yol uvaß ni talax
te unqßa niman tetz u Jesúseß 

tu u tenameß uvaß Éfeso

2  1 As aß unqßa yol ilaß uvaß la 
tzßibßa bßen te u ángel uvaß 

at xoßl unqßa niman vetzeß tu u 
Éfeso. As ech la aal ileß:

«U Jesús uvaß at vujvaßl unqßa 
txßumileß tisebßal iqßabß, as nixaan 
Aak xoßl vujvaßt unqßa tatinbßal 
kanteelaeß uvaß bßaßnla qßan 
chßichß chittuß. As ech ni tal Aak 
ileß see:
2 –Ootzimaleß svaßn kam uveß 
nebßaneß, tan tii u aqßoneß 
uvaß nebßaneß. As nekuy unqßa 
kßaxkßoeß uvaß nepalebße. As 
yeß nekuy unqßa bßanol txßißla 
aamaileß. As tul kat oon unqßa 
chulin yoleß sexoßl uvaß ni 
toksa tibß apóstol, as kat etil 
vitxumbßal chajnajeß sbßaßn as kat 
bßen sete uvaß chulin yol kuxh 
chajnaj.
3 As kam kuxh kßaxkßo napalebße 
tiß vunbßiieß, as yeß nayaßsa 
akßujbßaßt akßußl sviß. As yeßl axh 
nikaßkabßin aama.
4 As at umaßl vunyol la val see, 
tan yeß naxoßni veßt in cheel echeß 
uvaß nikat abßan bßaxa.
5 As oolsa sakßußl uvaß kam nik 
abßan bßaxa, tul nik ooksa aama 
sviß. As jalpu vatxumbßaleß. As 
bßan vatxumbßaleß unpajte echeß 
uveß nik abßan bßaxa, tan asoj 
yeß la ajalpu vatxumbßaleß, as la 
ul veßt in seeß. As la veesa veßt u 

tatinbßal kanteelaeß uvaß atkat 
axh.
6 Pet at umaßt vatxumbßal 
nabßaneß uvaß bßaßn sve, tan 
neexva veßt unqßa vaßlexhla 
txumbßaleß uvaß nibßan unqßa 
uxhchileß uvaß ni niman 
vitxumbßal unqßa nicolaítas. As 
echat in, tan ni vixva unqßa 
vaßlexhla txumbßaleß uvaß nibßan 
unqßa uxhchileß,– tißk Aak ni 
taleß,» chaj axh te u alol tetz 
vunyoleß xoßl unqßa niman vetzeß 
tu u Éfeso.

7 As la val sete, ex uvaß ni 
niman in tulaj unqßa tenameß 
skajayil. Tan abßiste ex uveß 
nepal tu vunyoleß, as etabßitaj 
uveß ni tal u Tiixhla Espíritu sete. 
As jankßal ex uvaß yeß la eyaßsa 
enimat in kßuxh la epalebße 
kßaxkßo, as la vaqß veßt etokebßal 
tiß etechbßut vivatz u tzeßeß uvaß 
la aqßon etiichajil uvaß echen tu 
u bßaßnla atinbßaleß uvaß atkat u 
Tiixheß.

Unqßa yol uvaß ni talax
te unqßa niman tetz u Jesús 

tu u tenam uvaß Esmirna
8 As aß unqßa yol ilaß uvaß 

latzßibßa bßen te u alol tetz 
vunyoleß xoßl unqßa niman vetzeß 
tu u Esmirna. As ech la aal ileß:

«U Jesús uvaß ixeßtebßal qßiisaj 
as iyaßtebßal qßiisaj, kat kam Aak. 
As kat ul taama Aak unpajte. As 
ech ni tal Aak ileß see:
9 –Ootzimal svaßn kam uvaß 
nabßaneß, tan napalebße unqßa 
kßaxkßoeß. As kßuxh yeßl txßiibßal 
aqßii at vatz u txßavaßeß. Pet nimal 
vatxßajaßmeß at taßn u Tiixheß. As 
ootzimal svaßn uvaß niyol axh 

unqßa chulin yoleß uvaß ni toksa 
tibß stiaal Israel, tan oß itenam u 
Tiixheß, taqß unqßa chulin yoleß ni 
taleß. Pet aß isuuchil uvaß nichus 
chajnaj unqßa ichusbßal u Satanás 
tul nimol tibß tu u atinbßaleß tetz 
nachbßal Tiixh.
10 Pet yeß xoßv axh tiß unqßa veeß 
tuk apalebße, tan at ex la bßen 
ex tu u kaarsa taßn u txßißlanajeß 
tiß teesat ex kßatz u Tiixheß uvaß 
ni taleß. As laval qßii la epalebße 
kßaxkßo taßn u txßißlanajeß. Pet 
kßujbßaß akßußl sviß techal la 
akamebße. As la vaqß veßt 
vatxßajaßmeß texhlal tetz uvaß kat 
txßakon axh. As aßeß u tiichajileß 
kßatz u Kubßaal Tiixheß,– tißk 
Aak,» chaj axh te u alol tetz 
vunyoleß xoßl unqßa niman vetzeß 
tu u Esmirna.

11 As la val sete, ex uvaß ni 
niman in tulaj unqßa tenameß 
skajayil. Abßiste ex uveß nepal tu 
vunyoleß, as etabßitaj uveß ni tal u 
Tiixhla Espíritu sete. As jankßal 
ex uvaß yeß la eyaßsa enimat in, 
kßuxh la epalebße kßaxkßo, as yeßl 
veßt tokebßal u kaßv kamchileß 
setiß.

Unqßa yol uvaß ni talax
te unqßa niman tetz u Jesús 
tu u tenam uvaß Pérgamo

12 As aß unqßa yol ilaß uvaß 
latzßibßa bßen te u alol tetz 
vunyoleß xoßl unqßa niman vetzeß 
tu u Pérgamo. As ech la aal ileß:

«U Jesús uvaß ni tel chßußl u 
jutzß viß chßichß titziß, as ech ni tal 
Aak ileß see:
13 –Ootzimal svaßn katil uvaß 
jejleßlkat axh, tan aß echenkat 
axh tu u tenameß uvaß atkat 

vixonlebßal u Satanás. As kßuxh 
kat yatzßax u Antipas sexoßl uvaß 
ayaßlik chit ikßußl tiß talat isuuchil 
u yoleß sviß xoßl unqßa uxhchileß 
tzitziß uvaß jejleßlkat u Satanás, as 
yeß nikaßkabßin aama, tan kßujleßl 
chit akßußl sviß.
14 As at kaßl unqßa yol la val see, 
tan nu kuxh akuy unqßa uxhchileß 
tzitziß uvaß eqßomal vitxumbßal 
u Balaam staßn, tan aß u Balaam 
kat piton u Balac tiß imajat ivatz 
unqßa tiaal Israel tiß toksal iqßii u 
Tiixheß. As kat ipit u Balac unqßa 
tiaal Israel tiß ichißat ichibßil 
unqßa txooeß uveß kat yatzßax vatz 
unqßa tzeß tiixheß as tiß iyansat 
tibß tukß unqßa ixojeß unpajte.
15 As kuyel kuxh unjoltu unqßa 
uxhchileß aßn uvaß ni niman 
unqßa ichusbßal unqßa nicolaíta. 
As tul ixvamal veßt unqßa 
chusbßaleß svaßn.
16 Estißeß ni val see, kßaxa eebß, 
tan asoj yeßle, as oora kuxh tuk 
uloj in seeß tukß u chßichßeß uveß 
ni tel chßußl tuntziß tiß unbßanat 
chßaßo tiß unqßa uxhchileß uvaß 
nimamal vitxumbßal unqßa 
nicolaíta staßn,– tißk Aak ni taleß,» 
chaj axh te u alol tetz vunyoleß 
xoßl unqßa niman vetzeß tu u 
Pérgamo.

17 As la val sete, ex uvaß ni 
niman in tulaj unqßa tenameß 
skajayil. Abßiste ex uveß nepal tu 
vunyoleß, as etabßitaj uveß ni tal u 
Tiixhla Espíritu sete. As jankßal 
ex uvaß yeß la eyaßsa enimat in 
kßuxh la epalebße kßaxkßo, as 
la vaqß etechbßubßal uvaß maná 
ibßii uvaß kolel svaßn vatz unjoltu 
unqßa tenameß. As la vaqß umaßl u 
tal saj kßubß sete uvaß tzßibßamal 

umaßl u akß bßii stiß. As yeßxhebßil 
ootzin tetz u bßiieß. Pet aß kuxh u 
uxhchileß la ootzin uvaß la kßulun.

Unqßa yol uvaß ni talax
te unqßa niman tetz u Jesús 

tu u tenam uvaß Tiatira
18 As aß unqßa yol ilaß uvaß 

latzßibßa bßen te u alol tetz 
vunyoleß xoßl unqßa niman vetzeß 
tu u Tiatira. As ech la aal ileß:

«ViKßaol u Tiixheß uvaß ech 
tilon u bßaqß ivatzeß echeß u taqß 
xamaleß as ech tilon u tojeß echeß 
u qßan chßichßeß, as ech ni tal Aak 
ileß see:
19 –Ootzimaleß svaßn kam uvaß 
nabßaneß. As ootzimal svaßn 
uvaß xoßn veßt in see. As kßujleßl 
akßußl sviß. As bßenameen naloch 
unqßa eetzßin aatzikeß. As kßuxh 
napalebße kßaxkßo, as yeß nayaßsa 
akßujbßaßt akßußl sviß. As ootzimal 
svaßn uvaß aal bßaßn veßteß uvaß 
nabßan cheel tiß uveß nikat abßan 
bßaxa.
20 Pet at umaßl u yol la val see 
uvaß nabßaneß, tan kuyel kuxh u 
Jezabel aßn uvaß nu kuxh toksa 
tibß sqßajsan tetz vunyoleß. As tukß 
vichusbßal ixojeß ni toksa ixoj tiviß 
unqßa uxhchileß sexoßl tiß iyansat 
tibß tukß umaßt uxhchil as tiß 
techbßut unqßa echbßubßaleß uvaß 
kat oksal vatz unqßa tzeß tiixheß.
21 As kat untxßebßlu veßteß uvaß la 
ikßaxa tibß ixoj. Pet yeß nisaß ixoj 
ijalput vitxumbßaleß tiß iyansat 
tibß ixoj tukß unqßa najeß.
22 As la vaqß kuß ixoj vatz chßach 
taßn umaßl u chßoßm. As echat la 
unbßan te unqßa uxhchileß uvaß 
nipaavin kßatz ixoj, tan asoj yeß 
la iyaßsa unqßa uxhchileß inimat 

unqßa ichusbßal ixojeß, as mamaßla 
kßaxkßo la ipalebße svaßn.
23 As xoßvebßal chit u kamchileß 
uvaß la vaqß tzan tiß unqßa tal 
ixojeß tiß uvaß la bßen sete, ex 
uvaß nenima vitxumbßal ixojeß, 
tan ineß ootzin tetz vetxumbßaleß 
sekajayil as tukß vetaanxelaleß. 
As la vaqß veßt ichßexel sete tiß 
uvaß kam kat ebßana.
24 Pet ech koj unjoltu ex tu 
u tenam u Tiatira uvaß yeß ni 
niman vichusbßal u ixojeß, as tukß 
uvaß ootzimal taßn u Satanás, as 
yeßl umaßtoj yol la val sete uvaß la 
ebßaneß.
25 Pet la val sete, yeß la eyaßsa 
enimat unqßa txumbßaleß uvaß 
chusel veßt sete, techal la ul in 
unpajte.
26 Tan jankßal ex uvaß la enima 
kam uvaß ni val sete techal la ul 
in tiyaßtebßal u qßiisajeß, as la vaqß 
etijleßm tiß unqßa tenameß, tan 
kßuxh kat epalebße kßaxkßo, as yeß 
kat eyaßsa enimat in.
27 As echeß kat ibßan vunBßaaleß 
tiß taqßat u vijleßmeß, as ech vaqßat 
vetijleßmeß. As aß exeß la ilon veßt 
isuuchil unqßa tenameß tukß umaßl 
u bßaara uvaß chßichß. As ech la 
etulbße unqßa tenameß echeß ni 
tulbßel umaj ukßal uvaß kat paxili.
28 As la vaqß u txßumileß sete 
uveß Aaqßanaßl, uveß nibßuuqßeß tul 
yeßxnaj kuß saj,– tißk Aak ni taleß,» 
chaj axh te u alol tetz vunyoleß 
xoßl unqßa niman vetzeß tu u 
Tiatira.

29 As la val sete, ex uvaß ni 
niman in tulaj unqßa tenameß 
skajayil. Abßiste ex uveß nepal tu 
vunyoleß, as etabßitaj uveß ni tal u 
Tiixhla Espíritu sete.

Unqßa yol uvaß ni talax
te unqßa niman tetz u Jesús 

tu u tenam uvaß Sardis

3  1 As aß unqßa yol ilaß uvaß 
latzßibßa bßen te u alol tetz 

vunyoleß xoßl unqßa niman vetzeß 
tu u Sardis. As ech la aal ileß:

«U Jesús uvaß at vujvaßl u 
viTiixhla Espíritu u Kubßaal 
Tiixheß skßatz as uvaß at vujvaßt 
unqßa txßumileß tisebßal iqßabß, as 
ech ni tal Aak ileß see: –Ootzimal 
svaßn kam uvaß nabßaneß. As 
kßuxh ni talpu seeß uvaß isleßl axh, 
as ni vileß uvaß kamnajlu veßt axh.
2 Estißeß ni val see, atoj chit 
anachbßal. As la ayaßlu eebß tiß 
abßanat kaßt unqßa bßaßneß uvaß 
bßiit kuxh yeß nayaßsa abßanataß, 
tan ni vileß uvaß jit veßt u jikeß 
uveß nabßan vatz u Tiixheß.
3 As oolsa unqßa chusbßaleß 
sakßußl uvaß kat aabßi tukß uvaß 
kat eela. As jikbßaß vatxumbßaleß 
tiß animat unqßa chusbßaleß, tan 
asoj yeßl anachbßal ati, as yeß 
kuxh nachel see tul la ul in. As 
ech vuleß echeß umaj elqßom tiß 
vaqßat kßaxkßo seeß.
4 At kaßl unqßa uxhchil sexoßl 
tzitziß tu u Sardis uvaß yeß 
niyansa tibß tu paaveß. As ikßulel 
chit unqßa uxhchileß uvaß la atin 
sunkßatz, tan atoßk u toksaßmeß 
staßn uvaß vaßl chit ipolal.
5 As abßiste ex uvaß yeß la eyaßsa 
enimat in kßuxh la epalebße 
kßaxkßo, as la etoksa veßt u 
oksaßmeß uvaß vaßl chit ipolal. 
As yeßl vebßiieß la unsotzsa tu u 
ußujeß uvaß tzßibßamalkat vibßii 
unqßa uxhchileß skajayil uvaß at 
itiichajil uveß yeßl iyaßtebßal. Pet 

vatz vunBßaaleß as vatz unqßa 
ángel uvaß tetz u Kubßaaleß la 
valkat vebßiieß, jankßal ex uvaß 
ex veßt niman vetz,– tißk Aak 
ni taleß,» chaj axh te u alol tetz 
vunyoleß xoßl unqßa niman vetzeß 
tu u Sardis.

6 As la val sete, ex uvaß ni 
niman in tulaj unqßa tenameß 
skajayil. Abßiste ex uveß nepal tu 
vunyoleß, as etabßitaj uveß ni tal u 
Tiixhla Espíritu sete.

Unqßa yol uvaß ni talax
te unqßa niman tetz u Jesús 
tu u tenam uvaß Filadelfia

7 As aß unqßa yol ilaß uvaß 
latzßibßa bßen te u alol tetz 
vunyoleß xoßl unqßa niman vetzeß 
tu u Filadelfia. As ech la aal ileß:

«U Jesús uvaß jik chit itxumbßal, 
as Aakeß u jikla yoleß. As echen 
unqßa laaveeß tiqßabß Aak, tan ech 
u tijleßm Aakeß echeß u tijleßm u 
David uvaß ibßana. As kam uvaß 
jajleßl taßn Aak as yeßxhebßil la 
jupun. As kam uvaß jupel taßn 
Aak, as yeßxhebßil la jajon. As 
ech ni tal Aak ileß see:
8 –Ootzimal svaßn kam uvaß 
nabßaneß. As at veßt umaßl u tziß 
kabßal savatz uvaß jajleßl veßt 
svaßn. As yeßxhebßil la jupun. As 
ootzimal svaßn uvaß kßuxh bßiil 
kuxh ayakßil ati, as nanima 
vunyoleß. As yeßl axh neesa eebß 
sunkßatz.
9 As la val see uvaß ineß la 
bßanon uvaß techal la tootzi 
unqßa uxhchileß uvaß xoßn ex sve, 
jankßal unqßa uxhchileß uvaß ni 
chulin yol tiß toksat tibß tiaal 
Israel, tan nichus tibß tiß unqßa 
ichusbßal u Satanás tu u atinbßaleß 

tetz nachbßal Tiixh. As aßeß uvaß 
techal la qaaebß savatz svaßn.
10 As tiß uvaß yeß nikaßkabßin 
akßußl tiß animat vunyoleß echeß 
uvaß kat val see, as estißeß la 
unkol veßt axh vatz u kßaxkßoeß 
uvaß la ul tiß unqßa tenameß 
skajayil, tiß ikßaxbßisal unqßa 
uxhchileß uveß ni ixvan in vatz u 
txßavaßeß.
11 As il in vul veßteß. As ayaßloj 
chit akßußl tiß ooksat aama tiß 
animat unqßa chusbßaleß uvaß 
ootzimal veßt aßn, aqßal uvaß 
yeßxhebßil la maon vatxßajaßmeß,– 
tißk Aak ni taleß,» chaj axh te 
u alol tetz vunyoleß xoßl unqßa 
niman vetzeß tu u Filadelfia.

12 As abßiste ex uvaß yeß la 
eyaßsa enimat in kßuxh la 
epalebße kßaxkßo, as ech la ebßaneß 
svaßn echeß umaj piraal uvaß xißabß 
tetz u tostiixheß uvaß ninachpukat 
Tiixh. As yeßxh jatu la el veßt 
chßußl ex tzitziß. As la untzßibßa 
veßt ok vibßii u Kubßaal Tiixheß 
setiß, tukß vibßii u akß Jerusalén, 
vitenam u Kubßaal Tiixheß, uvaß 
nikuß chßußl tu almikaß taßn 
u Tiixheß. As la untzßibßa ok 
vunbßiieß setiß uvaß akßnal veßteß.
13 As la val sete, ex uvaß ni 
niman in tulaj unqßa tenameß 
skajayil. Abßiste ex uveß nepal tu 
vunyoleß, as etabßitaj uveß ni tal u 
Tiixhla Espíritu sete.

Unqßa yol uvaß ni talax
te unqßa niman tetz u Jesús 
tu u tenam uvaß Laodicea

14 As aß unqßa yoleß uvaß 
latzßibßa bßen te u alol tetz 
vunyoleß xoßl unqßa niman vetzeß 
tu u Laodicea. As ech la aal ileß:

«U Jesús uvaß tzojpisan tetz 
unqßa yoleß uvaß alel kan, as jik 
chiteß u yoleß uvaß ni tal Aak, tan 
taßn Aakeß uvaß jik chit niyoloneß, 
as jik chit nibßan unpajte. As 
tukß vibßaßnil Aakeß kat icheesa 
u Tiixheß unqßa veeß skajayil. As 
ech ni tal Aak ileß see:
15 –Ootzimal svaßn kam uvaß 
nabßaneß, tan yeßl axh uvaß cheßv 
koj axh. As mitaßn tzßaß koj axh. 
¡Pet aal bßaßneß uvaß cheßv axh, as 
moj tzßaß axh tiß aatin sunkßatz!
16 As la xaßv in aßn, tan tiß uvaß 
miqßmoj kuxh axh. As jit axh 
tzßaß; as jit axh cheßv tiß aatin 
sunkßatz.
17 As ech naal jeß ileß seeß. In 
txßioliqßii. As bßaßn chit vatineß, 
tan yeßxhkam kuxh nisaßvit sviß, 
chßaxh naaleß. As tul yeß ootzaj 
uvaß kam bßanel aßn sunvatz, 
tan yeßl eetz ati. As oyebß kuxh 
avatz, tan meebßaß kuxh axh. 
As txumlebßal kuxh atineß, tan 
ech axheß echeß umaj tzot. As 
ech axheß sunvatz echeß umaj 
uxhchil uvaß tßosleßleß.
18 Estißeß nunbßeya veßt see 
uvaß la aloqß u bßaßnla qßan 
chßichßeß sve uvaß nitxilqßaßch 
taßn u xamaleß, aqßal uvaß ech 
veßt aatineß sunvatz echeß umaj 
txßioliqßii. As la aloqß veßt 
ooksaßm sve uvaß vaßl chit ipolal 
tiß abßajut eebß, aqßal uvaß yeß la 
chßixvu veßt axh uvaß tßosleßl axh. 
As la aloqß atzßakabßal sve uvaß la 
tzßakan vavatzeß tiß uvaß la ilon 
veßt axh,
19 tan jankßal unqßa uxhchileß uvaß 
xoßn sve, as nunbßeya ste uvaß aß 
u bßaßneß la ibßaneß. As nunchuseß 
tiß uvaß la ibßan u bßaßneß. Estißeß 

ni val see, jalpu vatxumbßaleß. As 
ayaßloj chit akßußl tiß animat u 
yoleß uvaß alel see svaßn.

20 As il in txakleßl veßt in tziß u 
kabßaleß tiß unmolot el tzan unqßa 
uxhchileß. As abßil uvaß la abßin 
u tuul unvißeß as la ijaj veßt u tziß 
kabßaleß, as la ok veßt in skßatz. 
As la txßaßn veßt in skßatz; as la 
txßaßn veßt sunkßatz.
21 As abßiste ex uvaß yeß la eyaßsa 
enimat in kßuxh la epalebße 
kßaxkßo, as la vaqß etijleßm tiß 
exonebß kßatz vunxonlebßaleß 
echeß uvaß kat unbßana, tan 
yeß kat unyaßsa unnimat viyol 
vunBßaaleß kßuxh kat unpalebße 
kßaxkßo. Estißeß kat xonebß veßt in 
kßatz vixonlebßal vunBßaaleß,– tißk 
Aak ni taleß,» chaj axh te u alol 
tetz vunyoleß xoßl unqßa niman 
vetzeß tu u Laodicea.

22 Abßiste ex uveß nepal tu 
vunyoleß, as etabßitaj uveß ni tal 
u Tiixhla Espíritu sete,— tißk u 
Jesúseß.

Ni toksal iqßii
u Tiixh tu almikaß

4  1 As tul maßt vabßit unqßa 
yoleß, as kat vil umaßl u tziß 

kabßal uvaß jajlike tu almikaß. 
As an chit u tuul vißeß uvaß kat 
vabßi iyoloneß uvaß echeß toqßsal 
trompeta. As ech kat tal ileß sve: 
—Jeßen chßußl tzitzaß, tan tuk 
unkßuch see kam unqßa vaaß tuk 
ibßan veßteß,— tißk u yoleß sve.
2 As yak kuxh kßuchpu sve taßn u 
Tiixhla Espíritu unpajte. As kat vil 
umaßl u nimla xonlebßal tu almikaß 
uvaß xonlik umaßl u uxhchil stuul.
3 As ech ikaßy u uxhchileß echeß 
umaßl u kßubß uvaß jaspe ibßii 

uvaß achaßv chit tiloneß as tukß 
umaßt u kßubß uvaß cornalina 
uvaß kaj tiloneß. As sutußrimal 
tiß u xonlebßaleß taßn umaßl 
u txakmanchßel uvaß ech 
ilitzßloßlaneß echeß umaj chaßx 
kßubß uvaß esmeralda ibßii.
4 As sutußrimal tiß u nimla 
xonlebßaleß taßn vinaj kajvaßt 
unqßa xonlebßaleß uvaß xonlikkat 
vinaj kajvaßl unqßa qßesla aamaeß 
uvaß kat vila. As atik ok saj 
oksaßm staßn. As atik jeß koroona 
tiß iviß uvaß bßaßnla qßan chßichß.
5 As vaßlik chit ilitzßkabßan tel 
chßußl u kayampaßleß tu u nimla 
xonlebßaleß tukß u qßankooeß uvaß 
vaßlik chit itzetkabßaneß. As kat 
vabßi ivulun tel chßußl mamaßla 
tuul vißeß tu u nimla xonlebßaleß 
unpajte. As atik vujvaßl unqßa 
txijubßal vatz u nimla xonlebßaleß. 
As aßeß vujvaßl tatin u Tiixhla 
Espíritu.
6 As vatz u nimla xonlebßaleß atik 
umaßl u vaaß ech tiloneß echeß 
mar uvaß ech ivatzeß echeß umaj 
ilonbßal uvaß yaklu pal kuvatz 
stuul. As xoßlamal u nimla 
xonlebßaleß taßn kajvaßl unqßa 
islich aama uvaß nimal unqßa 
bßaqß ivatzeß at svatz as tukß tiß 
iqul.
7 As vibßaxa u islich aamaeß, 
as ech tiloneß echeß bßalam. 
As vikaßveß ech tiloneß echeß 
vaakaxh. As vitoxveß ech tiloneß 
echeß ivatz umaj uxhchil. As 
vikajveß ech tiloneß echeß umaj 
xichß uvaß nixichßaneß.
8 As vaajil ixichß junun unqßa 
islich aamaeß. As nimal unqßa 
bßaqß ivatzeß atik stiß. As sqßiil 
aqßbßal yeß niyaßsa veßt kajvaßl 

unqßa islich aamaeß tiß iyoloneß. 
As ech ni tal ileß: —Jikla Tiixh, 
jikla Tiixh, jikla Tiixh chit axheß, 
axh Kubßaal Tiixh, tan axheß 
uvaß nim aalcheß tiß unqßa veeß 
skajayil. As atik chit axh sixeßt 
u qßiisajeß. As at axh cheel. As at 
axh tiß chit ibßeneß,— tißk u yoleß.

9 As tul uvaß nik toksa 
kajvaßl unqßa islich aama iqßii u 
Tiixheß uvaß xonlik tu u nimla 
xonlebßaleß, as nik taqß taßntiixh 
te Aak uvaß isleßl Aak tiß chit 
ibßeneß.
10 As nik ikuß veßt vinaj kajvaßl 
unqßa qßesla aamaeß qaaloj 
vatz u Tiixheß uvaß xonlik tu u 
nimla xonlebßaleß. As inach veßt 
Tiixh, tan isleßl chit Aak tiß chit 
ibßeneß. As nik taqß veßt kuß unqßa 
koroona vatz u nimla xonlebßaleß. 
As ech ni mox tal veßt ileß:
11 —Kubßaal Tiixh, eetz chiteß 
uvaß la qoksa aqßii, tan nim 
aalcheß. As axheß uvaß at pal 
u eejleßmeß tiß unqßa uxhchileß 
skajayil, tan axh cheesan tetz 
unqßa veeß skajayil. As jankßal 
uvaß ati as tukß vatxumbßaleß kat 
acheesakat,— tißk unqßa qßesla 
chaj aamaeß nik taleß.

Nikßul u Jesús umaßl u ußuj 
uvaß bßalqßumal tetz Tiixh

5  1 As kat vil veßt umaßl 
tu u ußuj tisebßal iqßabß u 

Tiixheß uveß xonlik tu u nimla 
xonlebßaleß. As atik tzßibß tu u 
ußujeß tukß stiß. As chabßamal chit 
ibßalqßul veßt u ußujeß taßn vujvaßl 
unqßa seeyo.
2 As kat vil veßt umaßl u ángel 
uvaß xoßvebßal chit viyakßileß. As 
kat taqß veßt jeß tuul iviß. As ech 

aa 5.6 As u bßiieß uveß «Kaneeroß,» as kßuchuvatzeß nibßaneß tan aß u Jesúseß ni taleß. As 
aß isuuchileß uvaß Aak kat toksa tibß tiß ichooat u kupaaveß vatz u Tiixheß, echeß u vaaß 
nik ibßan unqßa kaneeroßeß uvaß nik iyatzßpeß, uvaß ni tal tu u Oßt Testamento.

tal ileß: —¿Abßil qßi uvaß tetz chiteß 
tiß teesal unqßa seeyo, aqßal uvaß 
la jajpu u ußujeß?— tißk u ángel.
3 As yeßxhebßil kat vil tu almikaß 
uvaß la itxßol ijajat u ußujeß, mitaßn 
vatz u txßavaßeß, as mitaßn jaqß u 
txßavaßeß. As yeßxhebßil kat txßolon 
tilat unqßa tzßibßeß uvaß atik tu u 
ußujeß.
4 As aß chit oqßeleß nik unbßaneß, 
tan yeßxhebßil atike uvaß tetz 
chittuß uvaß la ijaj u ußujeß. As 
yeßxhebßil kat txßolon isikßlel 
unqßa tzßibßeß uvaß atik tu u ußujeß, 
tan tiß uvaß yeß nik tuch tilataß.
5 As kat yolon veßt umaßl u qßesla 
aama. As ech kat tal ileß sve: 
—Yeß oqß veßt axh, tan il umaßl u 
tiaal u Judá ati uvaß ech tatineß 
echeß bßalam. As an chit tiaal 
David unpajte. As yeß kat iyaßsa 
Aak inimat u Tiixheß kßuxh 
nimal kßaxkßo kat ipalebße. As aßeß 
tuk eesan vujvaßl unqßa seeyo 
tiß ijajat u ußujeß,— tißk u qßesla 
aamaeß sve.

6 As tul kat sajin veßt in, as 
vil veßteß uvaß txaklik ok umaßl 
u tal Kaneeroß aa vatz u nimla 
xonlebßaleß. As sutußrimal tiß 
taßn kajvaßl unqßa islich aamaeß 
tukß vinaj kajvaßt unqßa qßesla 
chaj aamaeß, as u Kaneeroß uvaß 
maßtik iyatzßpeß. As atik vujvaßl 
tukß as vujvaßt bßaqß ivatz. As aßeß 
vujvaßl tatin u Tiixhla Espíritu 
uvaß kat chajax bßen vatz u 
txßavaßeß.
7 As jetzßen veßt ok u Kaneeroßeß 
kßatz u Tiixheß uvaß xonlik tu u 

nimla xonlebßaleß. As ikßul veßt 
u ußujeß te Aak uvaß atik tisebßal 
iqßabß Aak.

8 As tul til veßt kajvaßl unqßa 
islich aama tukß vinaj kajvaßt 
unqßa qßesla aama tiß ikßulat u 
Kaneeroß u ußujeß, as yak kuxh kuß 
veßt qaaloj vatz u Kaneeroßeß. As 
junun eqßomik umaßl u qßoobßeßtz 
staßn uvaß arpa ibßii tukß umaßl 
u koopa uvaß bßaßnla qßan 
chßichß chittuß uvaß noonalike 
taßn incienso, tan aß u incienso 
kßuchbßal tetz u nacho Tiixheß 
uvaß nibßan vitenam Aakeß.
9 As nik ibßitza veßt umaßl u akß 
bßitz te u Kaneeroßeß. As ech nik 
tal ileß:

Tan eetz chiteß tiß akßulat u 
ußujeß as tiß eesat unqßa 
seeyo stiß,

tan axheß uvaß kat yatzßpu 
veßt axh vatz u Tiixheß,

tan kat achoo vipaav unqßa 
tenameß tul kat el vakajaleß,

aqßal uvaß tetz u Kubßaal 
Tiixheß unqßa tenameß la 
ibßaneß,

kßuxh kam kuxh tenamil as 
kßuxh kam kuxh yolbßal 
niyolbße.

 10 As kat aaqß veßt tijleßm 
vatenameß, as kat ok veßt tiß 
toksal iyol tenam vatz Tiixh.

As tukß vabßaßnileß, as la til 
veßt vatenameß isuuchil 
unqßa veeß skajayil vatz u 
txßavaßeß, tißk u bßitzeß.

11 As kat vil unpajte. As kat 
vabßi veßt unqßa tuul vißeß uvaß nik 

ibßan unqßa ángel, tan xoßlamalik 
u nimla xonlebßaleß taßn kajvaßl 
unqßa islich aamaeß tukß vinaj 
kajvaßt unqßa qßesla chaj aamaeß. 
As seteßrumalik tiß skajayil taßn 
unqßa mamaßla ángel, tan yeß 
saach tachul unqßa ángel uveß kat 
vila.
12 As kat taqß veßt jeß tuul iviß 
skajayil. As ech tal ileß:

¡U Kaneeroß as aßeß kat 
yatzßpu vatz u Kubßaal 
Tiixheß!

¡As tetz chiteß uvaß la ikßul u 
tijleßmeß!

¡As la ok u txßiibßal qßiieß 
tiqßabß, tukß u nimla 
txumbßaleß, as tukß u 
yakßileß!

¡As techal la oksal iqßii tul la 
nachpi! tißk unqßa ángel.

13 As jankßal unqßa veeß at tu 
almikaßeß, tukß unqßa veeß at vatz 
u txßavaßeß, as jaqß u txßavaßeß, as 
xeß u mar, as kat vabßi u tuul 
ivißeß. As ech nik tal ileß:

¡Qoksataj iqßii u Tiixheß 
uvaß xonleßl tu u nimla 
xonlebßaleß!

¡As qoksataj iqßii u Jesucristo 
uvaß kat yatzßpi tiß isotzsal 
kupaav ech ikameß 
echeß nik tulbßel unqßa 
Kaneeroßeß!

¡As atoj chit u yakßileß skajayil 
tiqßabß tiß chit ibßeneß! tißk 
unqßa cheesaßmeß skajayil.

14 As ech kat tal veßt kajvaßl 
unqßa islich aamaeß: —¡An 
chiteß! ¡Ech chit la ibßaneß!— tißk 
u yoleß. As kuß veßt vinaj kajvaßl 
unqßa qßesla aamaeß qaaloj vatz 
u Kubßaaleß tiß inachat u islich 
Tiixheß tiß chit ibßeneß.

Ni teesa u Jesús
vaajil unqßa seeyo

tiß u ußuj uvaß bßalqßumal

6  1 As kat teesa veßt u 
Kaneeroßeß u bßaxa seeyo tiß 

u ußujeß. As kat vabßi veßt u tuul 
iviß umaßl islich aama. As ech u 
tuul ivißeß echeß u qßankooeß uvaß 
kat vabßi. As ech tal ileß: —¡Elen 
chßußl!— tißk u yoleß.
2 As kat unsaji veßteß. As kat vil 
veßt tel chßußl umaßl u sajiß kaay. 
As atik jeß umaßl u uxhchil stiß 
uvaß txeyik umaßl u yokos tzeß 
staßn uvaß tetz jubßabßal. As kat 
aqßax veßt umaßl u koroona ste. 
As ech ibßeneß echeß ibßen umaj 
uxhchil tu chßaßo tiß tolebß veßt tiß 
unjoltu unqßa tenameß.

3 As tul kat teesa veßt u 
Kaneeroßeß ikaßv u seeyo, as kat 
vabßi veßt taqßat jeß ikaßv u islich 
aamaeß tuul iviß. As ech tal ileß: 
—¡Elen chßußl!— tißke.
4 As yak kuxh el veßt chßußl umaßt 
u kaay uvaß vaßl chit ikajal tiß. As u 
uxhchileß uveß atik jeß tiß txoo, as 
kat aqßax veßt umaßl u nimla jutzß 
viß chßichß ste. As kat aqßax veßt ste 
uvaß la ixeßtisa unqßa chßaßoeß vatz 
u txßavaßeß. As la iyatzß tibß unqßa 
tenameß svatzaj staßn.

5 As tul kat teesa veßt u 
Kaneeroßeß itoxvu u seeyoeß, as kat 
vabßi taqßat veßt jeß vitoxvu u islich 
aamaeß tuul iviß. As ech tal ileß: 
—¡Elen chßußl!— tißk u yoleß. As tul 
kat unsaji veßteß, as aat kuxh vil 
tel chßußl umaßl u qßejiß kaay. As u 
uxhchileß uveß atik jeß stiß, as atik 
ok umaßl u peexhu tiqßabß.
6 As kat vabßi umaßt u tuul 
viß uvaß kat yolon el tzan xoßl 

kajvaßl unqßa islich aamaeß. As 
ech nik tal ileß: —As unjaliil u 
trigo tiß ijaßmil umaßl qßii aqßon. 
As umaßl aalmo u cebada tukß 
unbßiite tiß umaßl qßii aqßon. Pet 
ech koj u aceite tukß u vino, tan 
yeß la uch ayansataß,— tißk u 
yoleß.

7 As tul kat teesa veßt u 
Kaneeroßeß vikajvu u seeyoeß, as 
kat vabßi tuul iviß vikajvu u islich 
aamaeß. As ech tal ileß: —¡Elen 
chßußl!— tißk u yoleß.
8 As tul kat unsaji veßteß, as aat 
kuxh vil tel chßußl umaßl u qßaniß 
kaay. As u uxhchileß uveß atik 
jeß stiß, as «Kamchil» vibßiieß. As 
xekik tzan umaßt stiß uvaß ech 
ibßii ileß: «Atinbßaleß uvaß atkat 
unqßa kamnajeß.» As kat aqßax 
veßt tijleßm tiß untxßajul unqßa 
tenameß vatz u txßavaßeß tiß 
iyatzßpeß taßn chßichß, taßn vaßy, 
taßn chßoßm, as taßn unqßa txooeß 
uvaß nichißoneß uvaß echen jaqß 
unqßa tzeßeß.

9 As tul kat teesa veßt u 
Kaneeroß vitoßv u seeyo, as kat 
vil veßt unqßa taanxelal unqßa 
tenameß uvaß maßtik iyatzßpeß tiß 
inimat viyol u Tiixheß as tiß uvaß 
yeß kat iyaßsa ikßuchat u jikla 
txumbßaleß tiß Aak. As atik ok 
unqßa taanxelal unqßa uxhchileß 
jaqß u nachbßal Tiixheß.
10 As kat taqß veßt jeß tuul iviß. As 
ech nik tal ileß: —Kubßaal Tiixh, 
axheß axh Tiixhla aama. As jik 
chit atxumbßal, tan taßn axheß 
axh Tiixh. ¿As jatu la abßan 
isuuchil unqßa uxhchileß uvaß at 
vatz txßavaß uvaß kat yatzßon oß? 
¿As jatu la aaqß ichßexel ste?— 
tißk unqßa uxhchileß.

11 As kat aqßax veßt saj oksaßm 
ste sijununila. As ech kat alax 
veßt ileß ste: —La etxßebß unbßiitoj, 
tan lanal tzßaj tachul unqßa 
etitzßin etatzikeß uveß emool etibß 
stukß uvaß techal la kami tiß uvaß 
ninima in,— tißk u yoleß.

12 As kat vil teesat veßt u 
Kaneeroßeß ivajpu u seeyoeß. 
As kat ul veßt umaßl u mam 
kabßlaano. As kat qßejbßu veßt 
ivatz u qßiieß echeß umaj qßej 
oksaßm uvaß ni toksaleß tul kat 
kam umaj uxhchil. As yak kuxh 
kat kajbßu veßt ivatz u ichßeß. Ech 
veßt tiloneß echeß u kajeß.
13 As kat chajpik veßt kuß tzan 
unqßa txßumileß tu txßavaß echeß 
ichajpik tzan ivatz u higuera uvaß 
chaßxnale tul nipal umaj mam 
kajiqß.
14 As kat sotz veßt u almikaßeß. 
Ech isotz veßteß echeß ni tulbßel 
umaj ußuj tul nibßalqßuleß. As 
jankßal unqßa vitzeß skajayil tukß 
unqßa txßavaßeß uveß at viß u mareß, 
as kat tiinsal veßteß tiß isotz veßteß.
15 As unqßa ijlenaaleß, unqßa 
nimla chaj najeß, viqßesal unqßa 
soleß, unqßa txßioliqßiieß, unqßa 
najeß uveß atoßk sibßaalil unqßa 
tenameß, unqßa uxhchileß uveß 
atoßk skßamil as tukß unjoltu 
unqßa tenameß skajayil as bßex 
imuj veßt tibß tulaj unqßa juleß, 
xoßl unqßa sivaneß as tulaj unqßa 
vitzeß.
16 As kat taqß veßt jeß tuul iviß. As 
ech kat tal veßt ileß te unqßa vitzeß 
tukß te unqßa sivaneß: —¡Tzaaotaj 
ex sqiibßa! ¡Kußoj chßußl ex sqiß 
tiß emujat oß vatz u Tiixheß uvaß 
xonleßl tu u nimla xonlebßaleß as 
vatz vitxßißtzißl u Kaneeroßeß!

17 ¡Tan kat oonyu veßt oß tu u qßiieß 
uvaß xoßvebßal chit u kßaxkßoeß ni 
tul sqiß! ¡As yeßxhebßil la olebß 
tiß ikuyat u kßaxkßoeß!— tißk veßt 
unqßa tenameß.

Ni toksal veßt texhlal umaßl 
144,000 unqßa uxhchil

7  1 As xamtik veßt stuul, as 
kat vil kajvaßl unqßa ángel 

uvaß txaklik veßt tu junun ixoobß 
u txßavaßeß. As majel veßt kajvaßl 
unqßa kajiqßeß staßn, aqßal uvaß 
yeß la ixuli veßt u vatz txßavaßeß, 
mitaßn viß u mareß, as mitaßn xoßl 
unqßa tzeßeß.
2 As kat vil itzaa umaßt u 
ángel tibßuuqßebßal u qßiieß uvaß 
eqßomalik seeyo staßn tetz u 
islich Tiixheß. As taqß veßt jeß u 
ángel tuul iviß tiß talat bßen umaßl 
u yol te kajvaßl unqßa ángel uvaß 
majol tetz unqßa kajiqßeß, tan maßt 
taqßax veßt tijleßm kajvaßl unqßa 
ángel tiß iyansat veßt ivatz u 
txßavaßeß tukß u mareß.
3 As ech kat tal veßt u ángel ileß: 
—¡Eyansak ivatz u txßavaßeß, tukß u 
mareß, tukß unqßa tzeßeß! Pet lanal 
qoksa texhlal unqßa niman tetz u 
Tiixheß xoßl ipala,— tißk u ángeleß 
uvaß kat tzaa tu bßuuqßebßal qßii te 
kajvaßt unqßa ángel.

4 As kat vabßi veßt u tachul 
unqßa niman tetz u Tiixheß uveß 
kat oksal texhlal xoßl ipala. As 
umaßl 144,000 unqßa niman tetz 
Aakeß kat ok veßt texhlal xoßl 
unqßa tiaal Israel,
5 tan atik kabßlaval mil unqßa 
tiaal u Judá uvaß kat ok texhlal, 
tukß kabßlavat mil unqßa tiaal u 
Rubén, tukß kabßlavat mil unqßa 
tiaal u Gad,

6 tukß kabßlavat mil unqßa tiaal 
u Aser, tukß kabßlavat mil unqßa 
tiaal u Neftalí, tukß kabßlavat mil 
unqßa tiaal u Manasés,
7 tukß kabßlavat mil unqßa tiaal u 
Simeón, tukß kabßlavat mil unqßa 
tiaal u Leví, tukß kabßlavat mil 
unqßa tiaal u Isacar,
8 tukß kabßlavat mil unqßa tiaal u 
Zabulón, tukß kabßlavat mil unqßa 
tiaal u Xhußl, as tukß kabßlavat 
mil unqßa tiaal u Benjamín 
unpajte.

Ni til u Xhun unqßa mamaßla 
tenam uvaß saj veßt toksaßm
9 As xamtik veßt stuul, as kat 

vil veßt mamaßla tenam uvaß 
yeßxhebßil la olebß tiß tachpu 
veßteß. As aß tzaanajkat tulaj 
junun tenam vatz u txßavaßeß, 
kßuxh kam kuxh tiaalil, as kßuxh 
kam kuxh yolbßalil niyolbße. 
As txaklik veßt ok u mamaßla 
tenameß vatz u nimla xonlebßaleß 
tukß vatz u Kaneeroßeß. As atik 
ok saj oksaßm staßn. As eqßomalik 
xaj paalma staßn.
10 As ech nik tal veßt ileß tul 
taqß jeß tuul iviß: —¡U Kubßaal 
Tiixheß uveß xonleßl tu u nimla 
xonlebßaleß as tukß u Kaneeroßeß, 
as Aakeß u sotzsan tetz u 
kupaaveß!— tißk u mamaßla 
tenameß.
11 As unqßa mamaßla ángel uvaß 
txaklik vatz u nimla xonlebßaleß, 
as kat qaaebß veßteß tukß kajvaßl 
unqßa islich aamaeß, as tukß 
vinaj kajvaßt unqßa qßesla chaj 
aamaeß uvaß xoßlamalik u nimla 
xonlebßaleß staßn. As techal oon 
ivatz tu txßavaß tiß toksat iqßii u 
Kubßaal Tiixheß.

12 As ech tal veßt ileß:
¡Kano, an chiteß!
As oksaloj veßt iqßii Aak, tan 

taßn Aakeß uvaß nim talcheß, 
tan at itxumbßal Aak.

As qaqßtaj veßt taßntiixh te 
Aak tiß vibßaßnileß.

As kuxoßvataj Aak,
tan at iyakßil Aak tiß 

kulochpeß,
Estißeß uvaß oksaloj iqßii Aak tiß 

chit ibßeneß.
¡An chiteß! tißk mox tala.

13 As kat ul ichßoti veßt umaßl u 
qßesla aama sve. As ech kat tal 
ileß: —¿Ma at sakßußl abßil unqßa 
tenameß uveß atoßk saj oksaßm 
staßn? ¿As ma ootzimal aßn katil 
tzaanajlukat unqßa tenameß?— 
tißk sve.
14 As ech val veßt ileß: —Axheß 
Pap, ootzin tetz,— chßin veßt ste. 
As ech tal veßt ileß sve: —Aß unqßa 
tenameß uvaß kat el chßußl tu 
mamaßla kßaxkßoeß. As kat itxßaa 
veßt unqßa tenameß u toksaßmeß. 
As kat ipolbßisa veßt u toksaßmeß 
taßn vikajal u Kaneeroßeß.
15 Estißeß at veßt ok unqßa tenameß 
vatz vixonlebßal u Kubßaal Tiixheß 
scheel. As yeß niyaß veßt unqßa 
tenameß tiß toksat iqßii Aak sqßiil 
aqßbßal tu u Tiixhla atinbßaleß 
uvaß xonleßlkat Aak. As Aakeß la 
atin veßt xoßl unqßa tenameß tiß 
ilochpeß.
16 As yeßl veßt vaßy la ipalebße 
tukß tzajitzißl. As yeßl u qßiieß la 
tzßeßsan veßt stiß. As mitaßn la 
bßujli taßn u tzßaßeß,
17 tan aß u Kaneeroßeß uvaß at vatz 
u nimla xonlebßaleß, as aß veßteß 
la xeeon unqßa tenameß skajayil. 
As la bßen taqß veßt Aak tziß u 

aßeß uvaß ni aqßon itiichajil unqßa 
tenameß. As la isuu veßt u Tiixheß 
u taßl ivatzeß skajayil,— tißk u 
qßesla aamaeß.

Ni teesa u Jesús ivujpu u 
seeyo tiß u ußuj uvaß bßalqßumal

8  1 As tul kat teesa veßt u 
Kaneeroßeß ivujpu u seeyo tiß 

u ußujeß, as kamal pokßoßchil oora 
uvaß yeßxhebßil nik itiin veßteß tu 
almikaß.

2 As vil veßt vujvaßl unqßa ángel 
uvaß txaklik veßt vatz u Tiixheß. 
Kat aqßax veßt jununil trompeta 
ste.
3 As ul veßt umaßt u ángel uvaß 
eqßomal umaßl u olibß incienso 
staßn uvaß qßan chßichß chittuß. 
As txakebß veßt u ángel vatz u 
nachbßal Tiixheß uveß atik vatz 
u nimla xonlebßaleß. As nimal 
chit u inciensoeß kat aqßax ste, 
tiß itzßeßsal viß u nachbßal Tiixheß 
uvaß qßan chßichß chittuß. As eela 
ijeß u inciensoeß uvaß eqßomal taßn 
u ángel tukß unqßa yoleß uveß ni 
tal unqßa itenam u Tiixheß tul 
ninach Tiixh.
4 As eela ijeß veßt visibßil u 
incienso tukß u nachbßal Tiixheß 
uveß nibßan unqßa tenameß. As 
techal toon vatz u Tiixheß.
5 As kat teqßo veßt u ángel u olibß 
inciensoeß. As kat inoosa veßt 
taßn u txaß xamaleß uveß atik viß u 
nachbßal Tiixheß. As kat taqß veßt 
kuß u ángel u txaß xamaleß vatz 
u txßavaßeß. As xoßvebßal chit 
itzetkabßan veßt unqßa qßankooeß 
tukß ivulun veßt umaßl uvaß ech 
tabßileß echeß tuul viß. As xoßvebßal 
chit ilitzßkabßan unqßa kayampaßleß. 
As kat ul veßt kabßlaano.

Ni toqßsa vaajil unqßa 
ángel trompeta

6 As ibßan veßt vujvaßl unqßa 
ángel tucheß tiß toqßsat unqßa 
trompeta.

7 As toqßsa veßt u bßaxa ángel 
u trompeta. As ul veßt sajbßatz 
vatz u txßavaßeß tukß xamal 
uvaß yuel tibß tukß kaj. As tzßeß 
veßt chßoola pokßoßchil u vatz 
txßavaßeß, tukß chßoola pokßoßchil 
unqßa txßakabßeßneß, as tukß unqßa 
chikoeß skajayil.

8 As toqßsa veßt vikaßv u ángel 
u trompeta. As bßuuqß veßt umaßl 
u mam xamal uvaß ech ichßiieß 
echeß umaj vitz. As kuß veßt u 
xamaleß tu u mareß. As chßoola 
pokßoßchil u mareß kat bßen veßt 
skajil.
9 As kam veßt chßoola pokßoßchil 
unqßa txooeß uvaß atik tu u mareß. 
As eßpisal veßt chßoola pokßoßchil 
unqßa barco uvaß atik veßt viß u 
mareß.

10 As toqßsa veßt u toxvu ángel 
u trompeta. As chajpik veßt kuß 
tzan umaßl u nimla txßumil tu 
almikaß uvaß xoßvebßal chit toypeß 
echeß umaj xamal. As ech toon 
viß u chßoola pokßoßchil unqßa 
nimla aßeß uvaß nixaaneß tukß tu u 
veeß ni telkat chßußl unqßa aßeß.
11 As Ajenjo ibßii u txßumileß, tan 
kßaybßu veßt chßoola pokßoßchil 
unqßa aßeß staßn. As nimal chit 
unqßa uxhchileß kat kam veßt taßn 
vikßayal u aßeß.

12 As toqßsa veßt ikajvu u 
ángel u trompeta. As yansal 
veßt chßoola pokßoßchil u qßiieß, 
tukß chßoola pokßoßchil u ichßeß, 
tukß chßoola pokßoßchil unqßa 

txßumileß. As tokin veßteß. As 
yeß naßl veßt u sajeß tu u chßoola 
chaqßaal qßiiul. As echat ibßan 
veßt tu u aqßbßaleß unpajte.

13 As tul uvaß nik unsaji, as 
kat vil ipal umaßl u xichß uvaß nik 
ipal vatz almikaß. As saqßchibßal 
chit toqß txoo. As ech tal veßt 
txoo ileß: —¡Txumlebßal chit 
ivatz! ¡Txumlebßal chit ivatz! 
¡Txumlebßal chit ivatz unqßa 
tenameß uveß at kan vatz u 
txßavaßeß tuk ibßaneß, tul la oqßsal 
veßt oxvaßt unqßa trompeta! Tan 
bßiit kuxh toqßsal veßt unqßa 
trompeta taßn oxvaßt unqßa ángel.

9  1 As toqßsa veßt u toßv u 
ángel u trompeta. As vil veßt 

umaßl u txßumil vatz u txßavaßeß 
uvaß maßtik ichajpik kuß tzan tu 
almikaß. As kat aqßax veßt umaßl 
u laave ste uvaß la jajon u nimla 
tokkin juleß.
2 As tul ijaj veßt u txßumileß u 
nimla tokkin juleß, as jeß veßt 
chßußl u sibßeß stuul uvaß ech ijeß 
chßußleß echeß ijeß chßußl isibßil 
umaj nimla oorno. As ok veßt 
u sibßeß vatz u qßiieß tukß vatz u 
kajiqßeß. As tokin veßteß.
3 As mamaßla sakß kuß veßt chßußl 
tu u sibßeß. As ipaxi veßt tibß txoo 
vatz u txßavaßeß. As aqßax veßt te 
txoo tiß ibßanataß echeß nibßan 
unqßa ixkabßeß,
4 tan yeß la iyansa veßt txoo unqßa 
itzaaeß vatz u txßavaßeß, tukß unqßa 
kßuacheß uveß chaßx teleß, as tukß 
unqßa tzeßeß. Pet aß kuxh la ichiß 
txoo unqßa uxhchileß uveß yeßl 
texhlal atoßk xoßl vipalaeß taßn u 
Tiixheß.
5 As yeß kat aqßax te txoo uvaß la 
iyatzß txoo unqßa uxhchileß. Pet 

la kuxh ikßaxbßisa txoo unqßa 
uxhchileß tiß ichßoßnsaleß tu oßvaßl 
ichß, tan ech u kßaxkßoeß uvaß la 
ipalebße unqßa uxhchileß taßn txoo 
echeß ichißon u ixkabßeß.
6 As tu unqßa qßiieß, as la tal veßt 
unqßa tenameß ikameß. As yeß veßt 
u kamchileß la ibßaneß. As kßuxh 
la tachva unqßa tenameß ikameß, 
poro yeß veßt tetz u kamchileß stiß 
la ibßaneß.

7 As ech tilon unqßa sakßeß echeß 
unqßa kaayeß tul nibßen txoo tu 
u chßaßo. As atik jeß umaßl uvaß tiß 
iviß txoo uvaß ech tiloneß echeß 
umaj koroona uvaß qßan chßichß 
chittuß. As ech tilon veßt vivatz 
txooeß echeß ivatz umaj uxhchil.
8 As atik xißl iviß txoo echeß xißl 
iviß umaj ixoj. As ech unqßa tee 
txooeß echeß tee unqßa bßalameß.
9 As bßajumalik u tziß taama 
txooeß taßn umaßl uvaß echeß 
chßichß. As ech chit ivulun veßt 
vixichß txooeß echeß ivulun 
mamaßla kareßt uveß qinimal taßn 
kaay tul nibßen tu u chßaßo.
10 As kat aqßax veßt te txoo tiß 
ikßaxbßisal unqßa tenameß. As 
aß vijee txooeß kat kßaxbßisan tu 
oßvaßl ichß, tan jutzß chit iviß vijee 
txooeß echeß ijee unqßa ixkabßeß.
11 As vibßooqßol unqßa txooeß as 
aß u ángel uvaß jeß chßußl tu u 
nimla tokkin juleß. As Abadón 
ibßii tu u yolbßal hebreo. As 
ech koj tu yolbßal griego, tan 
Apolión ibßii.

12 Ech ipal u bßaxa kßaxkßoeß 
kat pali. As atil chit kaßvaßt 
kßaxkßo uvaß la uli.

13 As toqßsa veßt ivajpa u ángel 
u trompeta. As kat vabßi umaßl 
u tuul viß xoßl kajvaßl ixoobß u 

nachbßal Tiixheß uvaß qßan chßichß 
chittuß, uvaß at vatz u Tiixheß.
14 As ech tal veßt u tuul viß ileß te 
ivajpa u ángel uvaß atik trompeta 
xeß: «Saapul veßt kajvaßl unqßa 
ángel uveß kßalel tziß u nimla aßeß 
uveß Éufrates,» tißke.
15 As saapul veßt kajvaßl unqßa 
ángel uveß nik itxßebßon veßt tiß u 
ooraeß, tukß tiß u qßiieß, tukß tiß u 
ichßeß, as tukß tiß u yaabßeß, as tiß 
iyatzßpu veßt chßoola pokßoßchil 
unqßa tenameß vatz u txßavaßeß.
16 As vabßi veßt u tachul unqßa 
soleß uveß bßen veßt tu u chßaßoeß 
tiß kaay. As laakßalal millón 
(200,000,000) tachul uveß kat 
vabßi.

17 As tul nik ikßuchpu sve uvaß 
echeß vatzikß, as kat vil unqßa 
kaayeß tukß unqßa najeß uveß atik 
jeß stiß. As atik ok umaßl uvaß tziß 
taama unqßa soleß uvaß kaj tiloneß 
echeß xamal, tukß umaßt uvaß 
tißxay echeß u kßubßeß uvaß zafiro 
ibßii, as tukß umaßt uvaß echeß u 
azufre. As ech tilon viviß unqßa 
kaayeß echeß iviß bßalam. As 
nik tel chßußl xamal titziß unqßa 
kaayeß, tukß sibß, as tukß azufre.
18 Aßeß oxvaßl u kßaxkßoeß uvaß kat 
el chßußl titziß unqßa kaayeß. As 
kat kam chßoola pokßoßchil unqßa 
uxhchileß vatz u txßavaßeß taßn 
u xamaleß, tukß u sibßeß, tukß u 
azufre.
19 As atik iyakßil unqßa kaayeß tiß 
ikßaxbßisat unqßa uxhchileß tukß 
itziß as tukß ijee unpajte, tan ech 
tilon vijee txooeß echeß umaj 
txßißlatxoo uvaß nik chißon unqßa 
uxhchileß tukß vivißeß.

20 As ech koj unjoltu unqßa 
uxhchileß uvaß yeß kat kam 

taßn unqßa kßaxkßoeß, tan yeß 
kat ikßaxa veßt tibß tiß iyaßsat u 
vaßlexheß uvaß nik ibßaneß. As yeß 
kat iyaßsa veßt toksat iqßii unqßa 
subßuleß tukß unqßa tiixheß uvaß 
chßichß, as unqßa tiixheß uvaß 
kßubß, tukß unqßa tiixheß uvaß 
tzeß, jankßal unqßa tiixheß uveß 
yeß ni tiloneß, as yeß ni tabßineß, 
as yeß nitxßol ixaaneß.
21 As mitaßn kat iyaßsa tiß 
iyatzßoneß, tiß ikunat vimooleß, 
as tiß iyansat tibß tukß umaßt 
uxhchil. As yeß kat iyaßsa ibßanat 
u elaqßeß.

Ni til u Xhun umaßt u ángel
uvaß eqßomal umaßl

u chßoola u ußuj staßn

10  1 As kat vil ikuß chßußl 
umaßt u ángel tu almikaß 

xoßl suutzß uvaß xoßvebßal chit 
iyakßil. As atik jeß umaßl u 
txakmanchßel stiibßa. As ech 
tilon vivatzeß echeß u qßiieß. As 
ech tilon u tojeß echeß taqß xamal 
uvaß nimal nijeßkat.
2 As atik ok umaßl u tal u ußuj 
tiqßabß u ángel uvaß jajleßlike. As 
taqß veßt bßen u sebßal u tojeß viß 
u mareß. As umaßt u tojeß as taqß 
bßen viß u txßavaßeß.
3 As ech u tuul iviß u ángel 
echeß ivulun umaj bßalam, tan 
saqßchibßal chit isikßineß. As tul 
kat sikßin u ángel, as kat vabßi 
itiin vujvaßl unqßa qßankooeß.
4 As tul maßt vabßit itiin veßt 
vujvaßl unqßa qßankooeß, as aalik 
untzßibßat veßt kan uvaß kat vabßi. 
As vabßi iyolon tzan umaßl u tuul 
viß tu almikaß uvaß ech nik tal 
ileß: —Atzßibßak uvaß kat aabßi. 
Pet atoj kuxh viyol vujvaßl unqßa 

qßankooeß sakßußl,— tißk u tuul 
vißeß tal sve.

5 As u ángel uvaß txaklik veßt 
viß u mareß as viß u txßavaßeß 
unpajte, as taqß veßt jeß u sebßal 
iqßabßeß tu almikaß.
6 As teqßo tzan u ángel vibßii u 
Tiixheß stuul uvaß isleßle tiß chit 
ibßeneß, tiß uvaß techal la ibßaneß 
kam uvaß ni tal u ángel, tan 
Aakeß cheesan tetz u txßavaßeß 
tukß unqßa veeß at vatz u txßavaßeß. 
As Aak cheesan tetz u mar tukß 
unqßa veeß at xeß u mar. As ech 
tal u ángel ileß unpajte: —¡As 
bßiit kuxh ilejat veßt imoxtel u 
qßiieß!
7 Tan tul la toqßsa veßt ivujpu 
u ángel u trompeta, as aß la 
tzojpukat veßt unqßa veeß skajayil 
uvaß alel kan taßn u Kubßaal 
Tiixheß. As aßeß unqßa yoleß uvaß 
yeß nik ipal unqßa tenameß stuul 
uvaß alelik kan taßn Aak te unqßa 
niman tetzeß uveß nik qßajsan 
viyol Aakeß,— tißk u ángel tala.

8 As kat vabßi veßt iyolon u 
tuul vißeß unpajte tu almikaß uvaß 
kat vabßi bßaxa. As ech tal ileß: 
—Kuxh kßul veßt u tal ußujeß uveß 
jajleßl tiqßabß u ángel uveß at bßen 
u tojeß viß u mareß as tukß viß u 
txßavaßeß,— tißk u yoleß sve.

9 As kat oon veßt in vatz u 
ángel. As kat unjaj veßt u tal 
ußujeß ste. As ech tal veßt u ángel 
ileß sve: —Ilaß. As echbßu, tan 
vaßl chit ichißaleß tuk anach tatziß 
echeß u taßl kabßeß. As tul la oon 
tavuul, as tuk kßaybßoj veßteß,— 
tißk u ángel tal sve.
10 As kat unkßul veßt u tal ußujeß 
tiqßabß u ángel. As kat vechbßu 
veßteß. As vaßl chit ichißal kat 

unnach tuntziß echeß u taßl kabßeß. 
As tul kat oon tu vuul, as vaßl 
chit ikßayal veßteß kat unnacha.
11 As ech kat alpu veßt ileß sve: 
—Techal la aal veßt isuuchil 
unqßa yoleß unpajte uvaß alel kan 
taßn u Tiixheß, tan la aal veßt u 
yoleß te unqßa ijlenaaleß tukß te 
unqßa mamaßla uxhchileß tulaj 
unqßa tenameß skajayil, kßuxh 
kam kuxh yolbßalil niyolbße,— 
tißk u yoleß sve.

Niyolon u Xhun tiß kaßvaßl 
unqßa alol tetz viyol u Tiixh

11  1 As kat aqßax umaßl u 
aa sve uvaß echeß bßaara. 

As alpu umaßl u yol sve ech ileß: 
—Kuxh echa u tuul u tostiixheß 
tukß u nachbßal Tiixheß. As la 
eesa tachul unqßa uxhchileß uveß 
ni nachon in tzitziß.
2 Pet ech koj u vatz iqßanal u 
tostiixheß, tan yeßxhkam la eecha, 
tan tetz veßt unqßa tenameß uvaß 
yeß ni niman in. As tu kaßvaßl 
toxkßal (42) ichß uvaß la ibßan 
veßt unqßa tenameß kam uvaß 
ni tal taama tiß u tenameß uvaß 
Jerusalén uvaß txaael veßt svaßn.
3 As la unchaj bßen kaßvaßl unqßa 
alol tetz vunyoleß uvaß atoßk 
qichkin oksaßm staßn, kßuchbßal 
tetz uvaß vaßl itxumuneß tiß u tiila 
yoleß uvaß ni taleß. As tu umaßl mil 
tukß oxlaval kßalal (1,260) qßii la 
tal chajaak vunyoleß xoßl unqßa 
tenameß uvaß yeß ni niman in.

4 As ech tatin kaßvaßl unqßa alol 
tetz vunyoleß echeß kaßvaßl unqßa 
tzeßeß uvaß olivo as tukß kaßvaßt 
unqßa tatinbßal kanteela uveß at 
sunvatz bßenameen, in uvaß in 
iBßooqßol u vatz txßavaßeß skajayil.

5 Asoj abßil la xeßt tiß kaßvaßl u 
alol tetz vunyoleß, as la el veßt 
chßußl xamal titziß tiß itzßeßsat 
unqßa uxhchileß uvaß la xeßt stiß. 
As la kam u uxhchileß uveß la xeßt 
tiß kaßvaßl u alol tetz vunyoleß.
6 As aqßel veßt te kaßvaßl u najeß 
svaßn tiß imajat ivatz u almikaßeß 
tiß uvaß yeßl u jabßaleß la ul veßteß 
tu unqßa qßiieß tul uvaß ni tal 
veßt vunyoleß te unqßa tenameß. 
As aqßel veßt ste unpajte uvaß 
jatpajul kuxh la tal taama tiß 
ibßensat veßt u aßeß skajil, as tiß 
iyansat veßt u vatz txßavaßeß taßn 
unqßa kßaxkßoeß.

7 As tul maßt talat veßt kaßvaßl 
u alol tetz vunyoleß u yoleß xoßl 
unqßa tenameß, as la jeß veßt chßußl 
umaßl u txoo tu u nimla tokkin 
juleß. As la xeßt veßt txoo stiß. As 
la olebß veßt txoo tiß iyatzßpeß.
8 As tul maßt iyatzßpu veßt kaßvaßl 
u alol tetz vunyoleß, as la kuxh 
kaa veßt vichißoleß tu bßeyeß tu 
nimla tenameß uvaß «Sodoma» 
tukß uvaß «Egipto» tiß u vaßlexheß 
uveß nibßan u nimla tenameß, tan 
tu u tenameß uvaß kat yatzßpukat 
u Kubßaal Jesúseß vatz u kuruseß.
9 As la kuxh isaji veßt unqßa 
tenameß vichißol unqßa alol tetz 
vunyoleß tu oxvaßl u qßiieß tukß 
unchaqßal qßiiul, tan yeß la saßp 
veßteß uvaß la bßen mujloj veßt 
vichißoleß. As kam kuxh tenamil, 
kam kuxh yolbßalil unqßa 
tenameß vatz u txßavaßeß la ilon 
veßteß.
10 As la chiibß veßt unqßa tenameß 
uveß yeß ni niman in tiß uveß kat 
kam kaßvaßl unqßa qßasan tetz 
vunyoleß. As kam kuxh la toya 
veßt tibß svatzaj taßn chiibßichil, 

tan tiß uvaß maßtik ixaansat veßt 
kaßvaßl u alol tetz vunyoleß taama 
unqßa tenameß,— tißk u yoleß uvaß 
alpu veßt sve.

11 As tul kat pal veßt oxvaßl u 
qßiieß tukß chaqßaal qßiiul, as kat 
tulsa veßt u Tiixheß taama kaßvaßl u 
alol tetz viyoleß. As tul kat txakebß 
veßteß, as mamaßla xoßvichil kat ok 
xeß taama unqßa tenameß skajayil 
uvaß kat ilon itxakpeß.
12 As kat tabßi veßt kaßvaßl u alol 
tetz viyol u Tiixheß ivulun umaßl 
u tuul viß tu almikaß uvaß ech 
nik tal ileß: «¡Jeßojtaj chßußl ex 
tzitzaß!» tißk u yoleß tal te chajnaj. 
As jeß veßt unqßa alol tetz viyol 
u Tiixheß tu almikaß tu umaßl u 
suutzß. As unqßa tenameß uvaß nik 
ichßoßn taama tiß chajaak, as til 
veßt ijeß chajaak.

13 As yak kuxh ul veßt umaßl 
u nimla kabßlaano. As jununil 
kabßal eßp veßt xoßl laval. As 
vujvaßl mil unqßa uxhchileß kat 
kami taßn u kabßlaanoeß. As unqßa 
uxhchileß uvaß yeß kat kami, as 
kat toksa veßt iqßii u Tiixheß tu 
almikaß taßn u xoßvichileß.

14 As ech ipal veßt vikaßv u 
kßaxkßoeß kat pali. As il veßt 
vitoxvu u kßaxkßoeß tul veßteß.

Ni toqßsal vivujpu trompeta
15 As kat toqßsa veßt vivujpu u 

ángel u trompeta. As mamaßla 
tuul viß kat uch tu almikaß uvaß 
ech nik tal ileß:

Kajayil unqßa tenameß uvaß 
nik til unqßa ijlenaaleß 
isuuchil vatz u txßavaßeß,

as aß veßt u Kubßaal Tiixheß ni 
ilon isuuchil scheel tukß u 
Kubßaal Jesucristo.

As yeßl veßt iyaßtebßal u tijleßm 
Aakeß tiß u tenameß uvaß at 
jaqß u tijleßm u Tiixheß, tißk 
unqßa tuul vißeß.

16 As vinaj kajvaßl unqßa qßesla 
aamaeß uvaß xonlik veßt tu 
vixonlebßaleß vatz u Tiixheß, as 
kuß veßt qaaloj vatz Aak techal 
oon ipala vatz txßavaß tiß toksat 
veßt iqßii Aak.
17 As ech tal veßt ileß:

Kubßaal Tiixh uvaß nim 
aalcheß tiß unqßa veeß 
skajayil, taßntiixh see,

axheß uvaß atik chit axh; as 
axheß uveß at axh cheel; as 
axheß uveß tuk uloj veßt axh.

As ni qaqß taßntiixh see, tan 
kat atxakonsal veßt u 
eejleßmeß.

As kat oksal veßt unqßa 
tenameß skajayil jaqß u 
eejleßmeß.

 18 As kat ul veßt iviß unqßa 
tenameß seeß tiß teesal aqßii.

As kat oonyu veßt iqßiil 
vatxßißtzißleß tiß abßanat 
isuuchil unqßa kamnajeß,

as tiß aaqßat veßt vitxßajaßm 
unqßa akßameß uveß kat 
qßajsan vayoleß,

tukß vatenameß uvaß ni oksan 
aqßii,

kßuxh nim talcheß moj yeßle.
As aßeß u qßiieß uvaß tuk 

asotzsa veßt ivatz unqßa 
uxhchileß uveß ni yansan 
u vatz txßavaßeß, tißk vinaj 
kajvaßl unqßa qßesla aamaeß.

19 As kat jajpu veßt u tostiixheß 
uvaß at tu almikaß. As kat ilax veßt 
u kaaxhaeß uveß kolikkat u ußujeß 
uveß tzßibßamalkat viyol u Tiixheß 
uvaß ijej kan Aak sqiß, oß vitenam 

Aakeß. As vaßlik chit ilitzßkabßan 
u kayampaßleß uvaß kat vila. As 
kat vabßi ivulun mamaßla tuul viß 
tukß u qßankooeß uvaß vaßlik chit 
itzetkabßaneß. As kat ul veßt umaßl 
u kabßlaano tukß mam sajbßatz.

Niyolon u Xhun 
tiß umaßl u ixoj tukß umaßt 

u nimla txßißlatxoo

12  1 As ilax veßt umaßl u ixoj 
tu almikaß. As aß umaßl u 

ixoj uvaß ech u toksaßmeß echeß 
u qßiieß. As atik kan u ichßeß jaqß 
toj u ixojeß. As atik jeß umaßl u 
koroona tiß iviß ixoj uvaß atik ok 
kabßlaval unqßa txßumileß stiß.
2 As atik veßt iyaabßil ixoj tiß 
italintxaß. As vaßlik chit isikßin 
veßt ixoj taßn u chßoßmeß uveß nik 
ipalebße veßt ixoj, tan tiß uvaß tuk 
alanoj veßt ixoj.
3 As ikßuch veßt tibß umaßte tu 
almikaß. As aß umaßl u nimla 
txoo uvaß kaj chit tiß. As vujvaßl 
iviß txoo atike. As laval tukß txoo 
atike. As atik jeß umaßl u koroona 
tiß junun unqßa iviß txooeß.
4 As pal teesa veßt vijee txooeß 
chßoola pokßoßchil unqßa txßumileß 
vatz u almikaßeß. As chajpik 
veßt tzan unqßa txßumileß vatz u 
txßavaßeß taßn txoo. As txakebß 
veßt txoo vatz u ixojeß uvaß tuk 
alanoj veßteß, tan aß nik tal txoo 
uvaß la ichiß veßt txoo u tal u 
ixojeß uvaß la itzßebßi.
5 As alan veßt ixoj. As xaak u 
tal neßeß uvaß kat itzßebßi. As 
aß veßteß la ok veßt ijlenaalil tiß 
unqßa tenameß skajayil tukß umaßl 
vibßaara uvaß chßichß. As maap 
veßt u tal u ixojeß vatz u txooeß. 
As eqßol veßt jeß vatz u Kubßaal 

Tiixheß as vatz vinimla xonlebßal 
Aakeß.
6 As ooj veßt ixoj vatz u txooeß. 
As oon veßt ixoj tu umaßl u 
tzuukin txßavaß, tan maßtik 
ibßanat u Tiixheß tuch tatinbßal 
ixoj tiß uvaß la kolax veßt ixoj 
tu umaßl mil tukß oxlaval kßalal 
(1,260) qßii.

7 As xeßt veßt umaßl u mam 
chßaßo tu almikaß. As iqßos veßt tibß 
unqßa ángel uvaß echen kßatz u 
ángel uvaß Meßk ibßii tukß u nimla 
txßißlatxooeß as tukß unqßa ángel 
uvaß xekel tiß u txooeß.
8 As yeß kat olebß veßt u nimla 
txßißlatxooeß tukß unqßa imooleß 
tiß u Meßkeß tukß unqßa ángel uvaß 
xekel stiß. Estißeß yeß kat uch tatin 
u nimla txßißlatxooeß tu almikaß 
tukß unqßa imooleß.
9 As kat eesal veßt el tzan u 
nimla txßißlatxooeß tu almikaß. 
As kat sutil veßt kuß tzan vatz u 
txßavaßeß tukß unqßa imooleß. As 
u nimla txßißlatxooeß as aßeß u 
txßißlatxooeß uvaß at chittuß uvaß 
txßißlanaj chßelel as Satanás 
unpajte. As aßeß ni eesan unqßa 
tenameß tu bßey.

10 As vabßi veßt umaßl u tuul viß 
uvaß saqßchibßal chittuß tu almikaß. 
As ech tal ileß:

As kat sutilyak veßt bßeneß 
el u txßißlanajeß uvaß ni 
cheesan ipaav unqßa qitzßin 
qatzikeß vatz u Tiixheß 
sqßiil aqßbßal.

As kat eesaliy veßt u paaveß tiß 
vitenam u Tiixheß tiß chit 
ibßeneß

As ni xeßt veßt u Tiixheß tukß u 
tijleßmeß, as tukß viyakßileß, 
as tukß u tijleßm u Cristo.

11 As tukß vikajal u Kaneeroßeß, 
as tukß ibßaßnla yoleß, as tiß taqßat 
chajaak vitiichajileß kamoj tiß 
ibßanat kanal.
12 ¡As chiibßojtaj ex, jankßal ex 
uvaß at ex tu almikaß!

¡Pet oyebß chit evatz, ex uveß 
at ex vatz u txßavaßeß tukß 
unqßa veeß at xeß u mar!

Tan kat kußyak veßt chßußl u 
txßißlanajeß sexoßl.

As at skßußl u txßißlanajeß uvaß 
bßiit kuxh ilejat veßt viqßiieß 
tiß isotzeß.

Estißeß kat txßißtzißltu veßt u 
txßißlanajeß setiß, tißk u tuul 
vißeß uvaß vabßi.

13 As tul kat til veßt u nimla 
txßißlatxooeß uvaß maßt isutil kuß 
tzan txoo vatz u txßavaßeß, as xeßt 
veßt txoo tiß itilul u ixojeß uvaß kat 
alan u tal xaakeß.
14 As aqßax veßt kaßvaßl ixichß u 
ixojeß echeß ixichß umaj nimla 
xichß, tiß uvaß la ooj veßt ixoj 
vatz u txooeß. As la xichßan veßt 
ibßen ixoj tu u tatinbßaleß tu 
u tzuukin txßavaßeß tu uveß la 
kolpukat ixoj tu oxvaßl yaabß 
tukß vaajit ichß.
15 As ixaßva veßt bßen txoo 
mamaßla aß tiß u ixojeß uvaß ech 
veßteß echeß nimla aß ibßana. As la 
tija veßt u aßeß u ixojeß skßußl.
16 Pet kat iloch veßt u txßavaßeß u 
ixojeß, tan ijaj veßt tibß u txßavaßeß. 
As bßen veßt u nimla aßeß tu u 
txßavaßeß uvaß ixaßva u nimla 
txßißlatxooeß.
17 As aal chit ul veßt iviß u nimla 
txßißlatxooeß tiß u ixojeß. As 
bßex ixeßtisa veßt txoo chßaßo tiß 
unjoltu unqßa tiaal ixojeß uvaß 
nikat niman veßt u tzaqßiteß uvaß 

tzßibßamal kan. As yeß kat teesa 
tibß tiß inimat viyol u Jesúseß.

Niyolon u Xhun 
tiß kaßvaßt unqßa txoo

13  1 Txaklik in viß u sanabßeß 
tziß u mareß, as vil ijeß 

veßt chßußl umaßt u txoo xeß u 
mareß uvaß laval tukß atike tukß 
vujvaßt iviß. As atik jeß umaßl u 
koroona tiß junun unqßa tukß 
txooeß. As tzßibßamal veßt ok 
umaßl u bßii tiß junun unqßa iviß 
txooeß, uvaß nikat iyoqßon tiß u 
Tiixheß.
2 As echik tilon u txooeß echeß 
qßambßoßlay. As echik u toj txooeß 
echeß toj oso. As echik vitziß 
txooeß echeß itziß u bßalameß. As 
mamaßla yakßil kat taqß veßt u 
nimla txßißlatxooeß te u txooeß. 
As kat taqß veßt u txßißlatxooeß 
vixonlebßaleß tukß u tijleßmeß te u 
txooeß.
3 As ech tilon umaßl viviß u 
txooeß echeß umaj uxhchil uvaß 
kßaxbßinal veßteß tiß ikameß. As kat 
txansal veßt viviß u txooeß uvaß 
kßaxbßinalike. As tul kat ilpi uvaß 
kat txansal veßt viviß u txooeß, as 
kat xekebß veßt unqßa tenameß tiß 
txoo.
4 As toksa veßt unqßa tenameß 
iqßii u nimla txßißlatxooeß, tan tiß 
uvaß maßtik taqßat veßt u nimla 
txßißlatxooeß tijleßm u txooeß uvaß 
kat jeß chßußl xeß u mareß. As 
toksa veßt unqßa tenameß iqßii 
u txooeß. As ech tal veßt unqßa 
tenam ileß: —Yeßxhebßil la lejon 
tiß u txooeß uvaß kat jeß chßußl xeß 
u mareß. As yeßxhebßil la olebß 
tiß ibßanat chßaßo tiß txoo,— tißk 
unqßa tenameß.

5 As u txooeß uvaß kat jeß chßußl 
xeß u mareß as kat aqßax veßt te 
txoo tiß uvaß la ijeßsa veßt tibß 
txoo. As tul nik iyolon veßt txoo, 
as kat yoqßon veßt txoo tiß u 
Tiixheß. As kaßvaßl toxkßal (42) ichß 
kat aqßax veßt tijleßm txoo.
6 As tul nik iyolon txoo, as aß u 
Kubßaal Tiixheß nik iyoqß veßt 
txoo. As nik iyoqßon txoo tiß 
vibßii Aakeß tukß u tatinbßal Aakeß, 
as tukß unqßa icheesaßm Aakeß 
uvaß at tu almikaß.
7 As kat aqßax veßt te txoo tiß 
ixeßtisat chßaßo tiß vitenam u 
Tiixheß as tiß tolebß stiß. As kat 
aqßax veßt tijleßm txoo tiß unqßa 
nimla tenameß skajayil, as kam 
kuxh aamail, as kam kuxh 
tenamil, as kam kuxh yolbßalil.
8 As oksal veßt iqßii u txooeß taßn 
unqßa tenameß uveß yeßl vibßiieß 
tzßibßamal tu u ußujeß uveß tetz u 
Kaneeroßeß uveß kat yatzßpi. As 
aß unqßa tenameß uvaß yeßl vibßiieß 
tzßibßamal tu u ußujeß xeß qßiisaj.
9 Abßiste ex uveß nepal tu u yoleß, 
as etabßitaj.
 10 Tan abßil uvaß la alpu stiß uvaß 

la bßen preexhuil,
as bßenoj preexhuil.
As abßil uvaß la alpu stiß uvaß 

la kam taßn chßichß,
as kamoj taßn chßichß.

As tzitziß la kukßuchkat uvaß 
kßujleßl chit kukßußl tiß u Tiixheß, 
oß uvaß oß itenam Aak, tan kßuxh 
la kupalebße unqßa kßaxkßoeß, as 
yeß la kuyaßsa kukßujbßaßt kukßußl 
tiß Aak.

11 As vil ijeß veßt chßußl umaßt 
u txoo tu txßavaß. As atik 
kaßvaßl tukß txoo, echeß tukß 
umaj kaneeroß. As ech iyolon 

u txooeß echeß umaj nimla 
txßißlatxoo.
12 As atin veßt u txooeß vatz u 
txooeß uvaß maßtik ijeß chßußl xeß 
u mareß, tan eela u tijleßm txooeß 
skaabßil. As tal veßt u txooeß uvaß 
jeß chßußl tu txßavaß uvaß la kuß veßt 
unqßa tenameß skajayil qaaloj 
vatz u txooeß uvaß jeß chßußl xeß 
u mareß uvaß kßaxbßinalike as 
maßtik itxansaleß.
13 As ikßuch veßt u txooeß unqßa 
kßuchbßal tetz u tijleßmeß uvaß 
xoßvebßal chittuß. As kat kuß chßußl 
xamal tu almikaß taßn txoo vatz 
unqßa tenameß.
14 As imaxtibße veßt txoo unqßa 
tenameß tukß u kßuchbßal tetz u 
tijleßmeß vatz u txooeß uvaß maßtik 
ijeß chßußl xeß u mareß. As tal veßt 
u txooeß te unqßa tenameß uvaß la 
oksal iqßii u txooeß uvaß jeß chßußl 
xeß u mar. As la bßanchu veßt 
ivatzibßal txoo, tan kßuxh maßtik 
itzokßpu txoo taßn chßichß, as 
isleßltel txoo.
15 As kat aqßax veßt te u txooeß 
uvaß kat jeß chßußl tu txßavaß tiß 
taqßat itiichajil vivatzibßal u 
txooeß uvaß jeß chßußl xeß u mareß. 
As yolon veßt ivatzibßal u txooeß 
tiß talat iyatzßpu veßt unqßa 
uxhchileß uvaß yeß la kuß qaaloj 
vatz u vatzibßaleß.
16 As tal veßt u txooeß uvaß jeß 
chßußl tu txßavaß uvaß la oksal veßt 
texhlal unqßa tenameß skajayil 
tisebßal iqßabß as moj xoßl ipala. 
As ok veßt texhlal unqßa tenameß, 
kßuxh chßoo, kßuxh nim, kßuxh 
txßioliqßii, kßuxh meebßaß, kßuxh 
kßam, as kßuxh jit kßam,
17 tan asoj at umaj abßil uvaß 
yeß la ok texhlal, as yeß la uch 

veßt ikßayineß. As mitaßn la uch 
iloqßoneß, tan tiß uvaß yeßl texhlal 
vibßii u txooeß uvaß jeß chßußl xeß 
u mareß atoßk stiß as moj tachul 
vibßii u txooeß.

18 As tzitziß la ootzilkat uvaß 
abßil uvaß at itxumbßal, tan asoj 
at itxumbßal umaj uxhchil, as 
la tixma veßt u acheß uvaß tetz 
u txooeß uvaß kat jeß chßußl xeß u 
mareß, tan eela kuxh u acheß tukß 
unqßa acheß uvaß nu kubßanbße. As 
aßeß u 666.

Kat til u Xhun u Kaneeroß 
tukß 144,000 unqßa uxhchil

14  1 As kat vil u Kaneeroßeß 
unpajte. As txaklik veßteß 

viß u vitzeß uvaß Sion ibßii tukß 
umaßl 144,000 unqßa uxhchileß 
uvaß tzßibßamal ok vibßii Aakeß 
xoßl ipala as tukß vibßii u Tiixheß.
2 As vabßi veßt tel chßußl umaßl 
u tuul viß tu almikaß uvaß ech 
ivuluneß echeß ivulun umaj nimla 
aß. As ech itzetkabßaneß echeß 
qßankoo uvaß xoßvebßal chittuß. As 
ech u tuul ivißeß echeß toqß unqßa 
arpa tul uvaß ni qßoopeß.
3 As kat bßitzal veßt umaßl u akß 
bßitz vatz u nimla xonlebßaleß uvaß 
xonleßlkat u Tiixheß, tukß vatz 
kajvaßl unqßa islich aamaeß, as 
tukß vatz unqßa qßesla aamaeß. As 
yeßxhebßil kat aqßax tootzibßal tiß 
ibßitzat u bßitzeß. Pet taßn kuxh 
umaßl 144,000 unqßa uxhchileß, 
tan aß unqßa uxhchileß uvaß kat 
sotzyu veßt vipaaveß xoßl unqßa 
tenameß skajayil vatz u txßavaßeß.
4 As aß unqßa uxhchileß uvaß 
yeß kat iyansa tibß tukß unqßa 
ixojeß. As ech tatineß echeß umaj 
qßopo ixoj uvaß kßujleßl tzii stiß, 

tan kßulel veßt tibß iyol tukß u 
Kaneeroßeß, as xekel veßt stiß 
kßuxh katil kuxh la bßenkat. 
As aß unqßa uxhchileß uvaß kat 
sotzsalyu veßt vipaaveß xoßl unqßa 
tenameß skajayil vatz u txßavaßeß. 
As ech tatineß echeß umaj bßaxa 
oy uvaß ni toksal vatz u Tiixheß 
tukß vatz u Kaneeroßeß.
5 Tan yeßl umaj chuli yol kat tala. 
As yeßl umaj vaßlexh kat chee tu 
u taanxelaleß.

Ni til u Xhun
oxvaßt unqßa ángel

6 As kat vil ixichßan veßt umaßt 
u ángel uvaß nik ipal vatz u 
almikaßeß. As eqßomal unqßa 
bßaßnla yoleß staßn tiß talat te 
unqßa tenameß skajayil vatz u 
txßavaßeß, kam kuxh aamail, as 
kam kuxh tenamil, as kam kuxh 
yolbßalil.
7 As taqß veßt jeß tuul iviß. As ech 
tal ileß: —¡Exoßvataj u Tiixheß! 
¡As etoksataj iqßii Aak! Tan kat 
ilejlu veßt u qßiieß uvaß la ibßan 
Aak isuuchil unqßa tenameß 
skajayil. ¡Enachtaj u Tiixheß uvaß 
cheesan tetz u almikaßeß, tukß 
u txßavaßeß, tukß u mar, as tukß 
unqßa ichonil unqßa aßeß!

8 As xekelik veßt tzan umaßt 
u ángel stiß. As ech tal veßt ileß: 
—¡As kat sotzyu veßt u nimla 
tenameß uvaß Babilonia! ¡Kat 
sotzyu veßteß! Tan aß u Babilonia 
uvaß kat bßanon unqßa vaßlexhla 
txumbßaleß bßaxa, tiß uvaß la 
ibßan unjoltu unqßa tenameß tetz, 
echeß nibßan umaj qßabßareel 
uvaß ni qßabßansan unqßa 
imooleß. Pet tiß unqßa vaßlexhla 
txumbßaleß uveß nibßaneß as kat 

ul vitxßißtzißl u Tiixheß stiß,— tißk 
u kaßv ángel.

9 As xekelik veßt tzan umaßt 
u ángel tiß unqßa ángel. As taqß 
veßt jeß tuul iviß. As ech tal ileß: 
—Abßil uvaß la kuß qaaloj vatz 
u txooeß moj vatz vivatzibßal u 
txooeß, as abßil uvaß la kßulun veßt 
u texhlal u txooeß xoßl ipala moj 
tiß iqßabß,
10 as techanal la ul vitxßißtzißl 
u Tiixheß stiß, tan ech viyakßil 
vitxßißtzißl Aakeß echeß umaj vino 
uvaß yeßxhkam yuel. As vatz 
unqßa ángeleß uvaß tetz u Tiixheß 
as vatz u Kaneeroßeß, as techal la 
ipalebße unqßa tenameß kßaxkßo 
taßn xamal as tukß azufre.
11 As yeß la yaß ijeß visibßil u 
xamaleß tukß u azufre uvaß la 
kßaxbßisan unqßa tenameß, tan 
sqßiil as aqßbßal yeß la yaß veßteß tiß 
itzßeßsat unqßa tenameß, jankßal 
unqßa tenameß uvaß nikuß qaaloj 
vatz u txooeß uvaß kat jeß chßußl 
xeß u mareß moj vatz vivatzibßal u 
txooeß, as tukß unqßa tenameß uvaß 
kat kßulun u texhlaleß tetz vibßii u 
txooeß,— tißk u toxvu ángel.

12 As tzitziß la kukßuchkat uvaß 
yeß la kuyaßsa kukßujbßaßt kukßußl 
tiß u Tiixheß, oß uvaß oß itenam 
Aak, as jankßal oß uvaß ni niman 
u tzaqßiteß uvaß tzßibßamal kan as 
kßujleßl kukßußl tiß u Kubßaal Jesús.

13 As vabßi umaßl u tuul viß tu 
almikaßeß uvaß ech tal ileß sve: 
—Tzßibßa uvaß tuk val see: «Tan 
achvebßal chit unqßa uxhchileß 
uvaß la kam veßt cheel tiß ibßeneß, 
jankßal unqßa uxhchileß uvaß at 
veßt ok kßatz u Jesús,»— tißk sve. 
As ech tal u Tiixhla Espíritu 
ileß: —An chiteß taß. As yeßl veßt 

umaßtoj kßaxkßo la ipalebße, tan 
eqßomal unqßa bßaßnla txumbßaleß 
staßn,— tißk u Tiixhla Espíritu 
tala.

Ni til u Xhun
uvaß kaßjolol unqßa tenam
kat molax vatz u txßavaß

14 As vil tul umaßl u saj suutzß 
uvaß xonlikkat umaßl u uxhchil 
uvaß ech tiloneß echeß umaßl 
VIKßAOL U NAJEß. As atik jeß umaßl 
u koroona tiß iviß uvaß bßaßnla 
qßan chßichß. As atik ok umaßl u 
chßichß tiqßabß uvaß xißleßl chit tee.
15 As el veßt chßußl umaßt ángel tu 
u tostiixheß tu almikaß. As sikßin 
veßteß tiß iyolon te u uxhchileß 
uvaß xonlik viß u suutzßeß. As ech 
tal ileß ste: —¡Bßanbße u chßichßeß! 
¡As tzokß veßt unqßa veeß at vatz 
u txßavaßeß! Tan kat ilejlu veßt u 
qßiieß tiß itzokßpeß, tan qßanbßiy 
veßt unqßa chikoeß,— tißk u ángel 
tala.
16 As u uxhchileß uvaß xonlik 
viß u suutzßeß as kat xeßt veßt tiß 
itzokßax unqßa chikoeß uveß at 
vatz u txßavaßeß. As kat imol veßt 
ivatz unqßa chikoeß uveß atik vatz 
u txßavaßeß.

17 As el chßußl umaßt u ángel 
tu u tostiixheß tu almikaßeß. As 
eqßomal umaßt u chßichß staßn uvaß 
xißleßl chit tee.
18 As el chßußl umaßt u ángel tu u 
atinbßaleß uveß nikat itzßeßsalkat 
unqßa txokopeß vatz u Tiixheß. 
As atik tijleßm u ángel tiß tilax 
isuuchil u xamaleß. As sikßin 
veßt u ángel te vimooleß uvaß 
eqßomalik u chßichßeß staßn uvaß 
xißleßlik chit tee. As ech tal veßt 
ileß: —¡Bßanbße vachßichßeß! ¡As 

tzokßeßl ivatz unqßa uuvaeß uvaß 
avamal vatz u txßavaßeß, tan 
qßantu veßteß!— tißk u ángel tal te 
vimooleß.
19 As xeßt itzokß veßt u ángel ivatz 
unqßa uuvaeß vatz u txßavaßeß. As 
imol veßt u ángel ivatz unqßa 
uuvaeß. As isuti veßt bßen tu uveß 
nipochßilkat taßl u uuvaeß, tan 
eela u atinbßaleß uvaß nipochßilkat 
taßl u uuvaeß tukß u atinbßaleß uvaß 
la ulkat vitxßißtzißl u Tiixheß tiß 
unqßa tenameß.
20 As aß pochßilkat veßt taßl u 
uuvaeß tißeßl u tenameß, tan ech 
u taßl u uuvaeß uvaß nik tel chßußl 
tu u atinbßaleß echeß vikajal unqßa 
tenameß. As nim chit oonkat veßt 
u kajeß, tan echeß umaßl u nimla 
aß bßex ibßana. As kamal oßlaval 
imutxß (75) ißl uveß ijoki veßt u 
kajeß vatz u txßavaßeß. As oonik 
veßt jeß kßatz vixhekeema unqßa 
kaayeß.

Ni til u Xhun
vujvaßt unqßa ángel

tukß vujvaßt unqßa kßaxkßo

15  1 As vil veßt umaßt u 
kßuchbßal tetz tu almikaß, 

tan kat vil vujvaßt unqßa ángel 
tukß vujvaßt unqßa kßaxkßo uvaß 
eqßomalik staßn. As aßeß imoxtel 
unqßa kßaxkßoeß uvaß la ul vatz u 
txßavaßeß, tan tukß unqßa kßaxkßoeß 
la itzojpisakat u Kubßaal Tiixheß 
taqßat tzan vitxßißtzißleß tiß unqßa 
tenameß vatz u txßavaßeß.

2 As vil umaßl u vaaß echeß 
u mar uvaß ech tiloneß echeß 
ilonbßal uvaß yuel veßt tibß tukß 
xamal. As txaklik veßt unqßa 
tenameß viß u mareß uvaß yeß kat 
niman u txooeß uvaß kat jeß chßußl 

xeß u mar. As mitaßn vivatzibßal 
u txooeß kat inima. As yeß kat 
isaß tok texhlal u tachul vibßii 
u txooeß xoßl ipala as mitaßn tiß 
iqßabß. As atik arpa tiqßabß unqßa 
tenameß uvaß kat taqß u Kubßaal 
Tiixheß ste.
3 As nikat ibßitza veßt unqßa 
tenameß umaßl u bßitz uvaß maßtik 
ibßitzat u Moisés naßytzan, uvaß 
atik tijleßm taßn u Tiixheß. As tiß 
toksal iqßii u Kaneeroßeß as nikat 
ibßitzal u bßitzeß uvaß ech ibßitzal 
ileß:

Nimla achvebßal chit unqßa 
veeß nabßaneß, Tiixh,

tan taßn axheß uvaß nim 
aalcheß tiß unqßa veeß 
skajayil.

As jik chit unqßa txumbßaleß 
uvaß nakßuch sqe. As aß 
isuuchil unqßa txumbßaleß 
naal sqe,

tan axh tijlenaal unqßa 
tenameß skajayil vatz u 
txßavaßeß.

 4 As kajayil chit unqßa tenameß 
ni xoßvan axh.

As techal la toksa unqßa 
tenameß aqßii, tan taßn axheß 
uvaß jik chit atxumbßal.

As kajayil chit unqßa tenameß 
vatz u txßavaßeß la kuß 
qaaloj savatz,

tan jik chit unqßa veeß 
skajayil uvaß nabßaneß, tißk 
u bßitzeß.

5 As kat vil ijajpu veßt u 
tostiixheß tu almikaß unpajte. 
As aßeß u atinbßaleß uvaß nik 
inachpukat u Tiixheß.
6 As el veßt chßußl vujvaßt unqßa 
ángel tu u tostiixheß uvaß 
eqßomalik vujvaßl unqßa kßaxkßoeß 

staßn. As atik ok bßaßnla oksaßm 
staßn uvaß vaßlik chit ilitzßloßlaneß, 
tan yeßlik tzßil stiß. As oonnaj jeß 
vikßalbßaleß tziß taama uvaß bßaßnla 
qßan chßichß chittuß.
7 As umaßl xoßl kajvaßl unqßa uveß 
isleßle, as kat taqß veßt umaßl u 
nimla picheel uvaß qßan chßichß 
chittuß te junun unqßa ángel. As 
uveß noonajlike tu unqßa nimla 
picheeleß, as aßeß vitxßißtzißl u 
Tiixheß uvaß isleßle tiß chit ibßeneß.
8 As kat noo veßt u tostiixheß taßn 
u sibßeß uvaß nik tel chßußl kßatz u 
Tiixheß, texhlal tetz viyakßil Aakeß 
uvaß nim talchu veßt Aak. As 
yeßxhebßil nik tuch veßt tokeß tu u 
tostiixheß. Pet palnal veßt vujvaßl 
unqßa kßaxkßoeß uveß eqßomal taßn 
vujvaßl unqßa ángel.

Vitxßißtzißl u Tiixh

16  1 As vabßi tel chßußl umaßt 
u tuul viß tu u tostiixheß. 

As ech tal ileß te vujvaßl unqßa 
ángel: —¡Bßenoj ex! ¡As uveß at 
tu vujvaßl unqßa nimla picheeleß, 
as bßenoj epeqß kan vatz u 
txßavaßeß, tan aßeß vitxßißtzißl u 
Tiixheß!— tißk u tuul vißeß tala.

2 As bßen veßt umaßl u ángel. As 
uveß atik kuß tu vinimla picheeleß, 
as bßex ipeqß veßt vatz u txßavaßeß. 
As yak kuxh chee veßt chßaßk chin 
tiß unqßa tenameß skajayil uvaß 
atik ok u texhlal u txooeß stiß, as 
maßtik ikuß qaaloj vatz vivatzibßal 
u txooeß uvaß maßtik ijeß chßußl xeß 
u mareß. As vaßl chit ixeval veßt 
tiß unqßa tenameß taßn u chßaßk 
chineß.

3 As tul ipeqß veßt vikaßv u 
ángeleß uveß atik kuß tu vinimla 
picheeleß viß u mareß, as bßen veßt 

u aßeß skajil, echeß ikajal umaj 
uxhchil uvaß kat yatzßpi. As kam 
veßt unqßa txooeß skajayil uveß 
atik xeß u mar.

4 As ipeqß veßt u toxvu u ángeleß 
uveß atik kuß tu vinimla picheeleß 
viß unqßa nimla aßeß tukß uveß nik 
ibßuuqßkat unqßa aßeß, as bßen veßt 
unqßa aßeß skajil.
5 As kat vabßi iyolon u ángel uvaß 
ni ilon isuuchil unqßa aßeß. As ech 
tal ileß:

Jik chit axheß, Kubßaal, uvaß 
at axh cheel, as atik axh 
tul kat xeßt u qßiisajeß.

As jik chit kat abßana, tul 
kat abßan isuuchil unqßa 
tenameß uvaß ni eesan aqßii.

 6 Tan aß unqßa tenameß kat 
yatzßon unqßa qßajsan tetz 
vayoleß as tukß unjoltu 
unqßa tenameß uvaß ni 
niman axh. As tul kat 
yatzßpi, as kat motxik el 
ikajal.

As cheel, Kubßaal, as kat 
aaqßlu veßt ichßexel te unqßa 
uxhchileß uvaß kat yatzßon 
vatenameß,

tan kaj la tukßa veßteß aßn.
¡As taal chiteß ste! tißk veßt u 

ángeleß.
7 As kat vabßi tel chßußl umaßt 

u tuul viß kßatz u nachbßal 
Tiixheß. As ech tal ileß: —An 
chiteß, Kubßaal Tiixh, tan taßn 
axheß uvaß nim aalcheß tiß unqßa 
veeß skajayil. As jik chiteß nabßan 
isuuchil unqßa veeß skajayil,— 
tißk u tuul vißeß.

8 As tul ipeqß veßt bßen vikajvu 
u ángeleß uveß atik kuß tu 
vinimla picheeleß tiß u qßiieß, as 
kat aqßax veßt te u qßiieß uvaß la 

itzßeßsa veßt u qßiieß unqßa tenameß 
taßn xamal.
9 As kat chit tzßeß veßt unqßa 
tenameß sbßaßn taßn u qßiieß. As 
kßuxh kat ipalebße unqßa tenameß 
u kßaxkßoeß, as yeß kat ikßaxa tibß. 
As yeß kat toksa iqßii u Tiixheß. 
Pet aal kat mox yoqßon veßteß tiß 
vibßii u Tiixheß uvaß at tiqßabß tiß 
taqßat unqßa kßaxkßoeß.

10 As tul ipeqß veßt bßen vitoßv 
u ángel uveß atik kuß tu vinimla 
picheeleß tiß vixonlebßal u txooeß 
uvaß maßtik ijeß chßußl xeß u mareß, 
as kaa veßt txoo tu umaßl u qßej 
tokto tukß unqßa imooleß uvaß ni 
niman u txooeß, as vaßlik chit 
ichißat veßt taqß taßn u chßoßmeß.
11 As vaßlik chit iyoqßon unqßa 
tenameß tiß u Tiixheß tu almikaß 
taßn unqßa chßoßmeß uveß nik 
ipalebße as tukß unqßa chßaßk 
chineß. As yeß nikat ikßaxa tibß tiß 
unqßa vaßlexheß uvaß nik ibßaneß.

12 As tul kat ipeqß veßt bßen 
vivajpu u ángeleß uveß atik kuß tu 
vinimla picheeleß viß u nimla aßeß 
uvaß Éufrates, as yak kuxh tzaj 
veßt u nimla aßeß, aqßal uvaß la uch 
ipal veßt unqßa ijlenaaleß uvaß nik 
itzaa tu u bßuuqßebßal qßii.
13 As kat vil veßt oxvaßl unqßa 
subßul uvaß ech tiloneß karat. As 
umaßl nik tel chßußl titziß u nimla 
txßißlatxooeß, as umaßt nik tel 
chßußl titziß u txooeß uvaß maßtik 
ijeß chßußl xeß u mar, as umaßte 
nik tel chßußl titziß u uxhchil uvaß 
ni toksa tibß qßajsan tetz viyol u 
Tiixheß.
14 As unqßa u vaaß ech tiloneß 
echeß karat, as aßeß oxvaßl unqßa 
subßuleß uvaß nik bßanon unqßa 
kßuchbßal tetz u tijleßmeß. As 

kat bßen veßt tiß imolax unqßa 
ijlenaaleß skajayil vatz u txßavaßeß 
tiß ibßanat chßaßo tu u qßiieß uvaß la 
ibßan u Kubßaal Tiixheß isuuchil 
unqßa tenameß skajayil, tan Aakeß 
uvaß nim talcheß tiß unqßa veeß 
skajayil.

15 As kat vabßi iyolon umaßt 
u tuul viß uvaß ech kat tal ileß: 
—¡Atoj enachbßal, tan ech vuleß 
setiß echeß umaj elqßom! As 
achvebßal chit ex, ex uvaß bßanel 
etucheß tiß etxßebßat vuleß, tan 
ech exeß echeß umaj uxhchil uvaß 
bßanel tuch unqßa toksaßmeß. As 
yeß la taqß tibß chßixvisaloj, tan 
yeßxhkam la tßosebß kan,— tißk u 
tuul vißeß.

16 As unqßa subßuleß uvaß ech 
tiloneß karat, as imolo veßt unqßa 
ijlenaaleß tu umaßl u atinbßal 
uvaß Armagedón ibßii tu yolbßal 
hebreo.

17 As tul ipeqß veßt bßen vivujpu 
u ángeleß uveß atik kuß tu vinimla 
picheeleß tu u kajiqßeß, as kat 
vabßi tel chßußl umaßt u tuul viß 
kßatz u nimla xonlebßaleß uvaß at 
tu u tostiixheß. As ech tal ileß: 
—¡Kat ilejlu veßt u qßiieß!— tißk u 
tuul vißeß.
18 As vaßlik chit ilitzßkabßan u 
kayampaßleß uvaß kat vila. As 
kat vabßi ivulun mamaßla tuul 
vißeß tukß u qßankooeß uvaß vaßlik 
chit itzetkabßaneß. As kat ul veßt 
umaßl u kabßlaano uvaß xoßvebßal 
chittuß, tan yeß atixoj ibßana uvaß 
sicheesal unqßa uxhchileß vatz u 
txßavaßeß.
19 As yak kuxh eßp veßt u nimla 
tenameß. As oxvaßl el veßt stuul. 
As echat veßt unqßa nimla 
tenameß skajayil vatz u txßavaßeß 

tan yak kuxh kuß veßteß. As 
kat tulsa veßt u Kubßaal Tiixheß 
u nimla tenameß skßußl uvaß 
Babilonia tiß taqßat u kßaxkßoeß 
ste. As kat taqßoßk Aak u nimla 
picheeleß te unqßa aa Babilonia 
uvaß atik kuß vinimla txßißtzißl 
Aakeß stuul.
20 As kat sotz veßt unqßa vitzeß 
tukß unqßa txßavaßeß skajayil uvaß 
atik viß u mar.
21 As kat chajpik tzan sajbßatz 
tu almikaß uvaß xoßvebßal chittuß, 
tan kamal umaßl ijatz talal junun 
u sajbßatzeß. As tul kat ul tiß unqßa 
tenameß, as vaßlik chit iyoqßon 
veßt unqßa tenameß tiß u Tiixheß 
taßn u nimla kßaxkßoeß uvaß nik 
ipalebße unqßa tenameß taßn u 
sajbßatzeß.

Ni til u Xhun 
umaßl u yanaßsla ixoj

17  1 As umaßl u ángel xoßl 
vujvaßl unqßa ángel uvaß 

eqßomalik vujvaßl unqßa nimla 
picheel staßn, as ijetzß veßt ok tibß 
sunkßatz. As ech tal ileß: —Sißu, 
tan tuk unkßuch veßt u kßaxkßoeß 
see uvaß tul tiß u ixoj uveß yanaßs 
kuxhtuß uvaß xonleßl viß unqßa aßeß.
2 As kat iyansa tibß unqßa 
ijlenaaleß skajayil tukß u ixojeß. 
As ech veßt vitxumbßal unqßa 
tenameß skajayil echeß qßabßareel 
kat ibßana taßn vitxumbßal u 
ixojeß, tan ech vitxumbßal ixojeß 
echeß qßabßareel,— tißk u ángel 
tal sve.
3 As yak kuxh kßuchpu sve taßn u 
Tiixhla Espíritu unpajte. As kat 
teqßo bßen in u ángel tu umaßl u 
tzuukin txßavaß. As kat vil umaßl 
u ixoj uvaß xonlik jeß tiß u txooeß 

uvaß vujvaßl iviß atike. As lavat 
tukß txoo. As vaßlik chit ikajal u 
tiß txooeß. As mamaßla bßii atik 
ok tiß txoo uvaß nik eesan iqßii u 
Tiixheß.
4 As atik ok umaßl u oksaßm taßn 
ixoj uvaß muraßt as kaj unpajte. 
As vejel chit ixoj taßn bßaßnla qßan 
chßichß, tukß unqßa kßubßeß uvaß 
chßißumal chit tiloneß, tukß bßaßnla 
chaj kueentaxh. As atik ok umaßl 
u nimla picheel tiqßabß ixoj uvaß 
bßaßnla qßan chßichß. As noonajlu 
u picheeleß taßn unqßa vaßlexhla 
txumbßaleß uvaß nik ibßan u ixojeß 
uvaß eesan tibß tu bßey.
5 As tzßibßamalik ok umaßl u bßii 
xoßl ipala ixoj uvaß yeßxhebßil nik 
ipal stuul. As ech nik tal u bßii 
ileß: «Ineß u nimla Babilonia. As 
ineß vitxutx unqßa ixojeß skajayil 
uvaß yanaßs kuxhtuß. As ineß 
cheesan tetz unqßa vaßlexhla 
txumbßaleß skajayil vatz u 
txßavaßeß,» tißk u tzßibßeß uveß atik 
xoßl ipala u ixojeß.
6 As kat vil veßteß uvaß qßabßareel 
u ixojeß, tan maßtik tukßat ixoj 
vikajal unqßa itenam u Kubßaal 
Tiixheß as tukß unqßa tenameß uvaß 
maßtik iyatzßpeß uvaß nik niman 
u Jesús. As tul kat vila, as yak 
kuxh kat teqßo veßt vaama staßn.

7 As ech tal veßt u ángel ileß 
sve: —¿Kam qßi nu kuxh teqßo 
aama? Pet tuk val isuuchil see 
tiß u ixojeß tukß u txooeß uvaß at 
jeß u ixojeß stiß. As aßeß u txooeß 
uvaß vujvaßl iviß ati. As at lavat 
tukß txoo.
8 Tan u txooeß uvaß kat eela, as 
atik txoo bßaxa. Pet yeßl veßt 
txoo at cheel. As tuk jeßoj chßußl 
txoo tu u nimla tokkin juleß. 

Pet yakleßl veßt txoo tiß isotzeß 
tu u kßaxkßoeß. As jankßal unqßa 
tenameß vatz u txßavaßeß uveß yeßl 
vibßiieß tzßibßamal kan tu u ußujeß 
uvaß maßtik itzßibßalkat vibßii 
unqßa tenameß xeß qßiisaj uvaß at 
itiichajil kßatz u Tiixheß, as la 
teqßo veßt taama unqßa tenameß 
tul la til u txooeß, tan atik u 
txooeß bßaxa. As yeßl veßt txoo 
at cheel. Pet techal la ul txoo 
unpajte.
9 As tzitziß la ootzilkat uvaß abßil 
uvaß at itxumbßal as at tootzibßal. 
As aß isuuchil vujvaßl iviß u txooeß, 
tan aßeß ni kßuchun vujvaßl unqßa 
vitzeß uvaß nixonebßkat u ixojeß.
10 As aßeß ni kßuchun tiß vujvaßl u 
ijlenaaleß unpajte. As oßvaßl unqßa 
ijlenaaleß kat kußi. Pet ech koj 
umaßte, tan atoßk ijlenaalil cheel. 
As at umaßte uvaß yeß uloj. As tul 
la uli, as yeß kuxh jatvaßt qßii la 
ul ibßaneß.
11 As u txooeß uvaß atik bßaxa, 
as yeßl veßt txoo at cheel. As aßeß 
ivaaxaj u ijlenaaleß la ibßaneß, 
kßuxh an kuxh umaßl uveß xoßl 
vujvaßl unqßa ijlenaaleß. As yakleßl 
veßt txoo tiß isotzeß tu u kßaxkßoeß.

12 As u laval unqßa tukß txooeß 
uvaß kat eela, as aßeß laval unqßa 
ijlenaaleß uvaß yeß okoj xoßl u 
tenameß uvaß at jaqß u tijleßm 
u Tiixheß. Pet la ok veßt tiß u 
tijleßmeß tukß u txooeß. As umaßl 
kuxh oora la ibßaneß tukß u 
tijleßmeß.
13 As eela kuxh itxumbßal laval 
unqßa ijlenaaleß la ibßaneß, tan la 
taqß veßt ok u tijleßmeß te u txooeß.
14 As la ixeßtisa veßt chajnaj 
chßaßo tiß u Kaneeroßeß. As aß u 
Kaneeroßeß tuk bßanon kanal 

chajnaj, tan aß u Kubßaal Jesúseß 
Bßooqßol tiß unqßa bßooqßoleß 
skajayil; as Aakeß Ijlenaal tiß 
unqßa ijlenaaleß skajayil. As xekel 
veßt unqßa tenameß tiß Aak uvaß 
molomal taßn Aak as tukß unqßa 
veeß txaael veßt taßn Aak,— tißk u 
ángel sve.

15 As ech tal veßt u ángel ileß 
sve: —Unqßa aßeß uvaß kat eela 
uvaß xonleßlkat u ixoj uvaß yanaßs, 
as aßeß unqßa tenameß skajayil 
vatz u txßavaßeß, kßuxh kam kuxh 
tenamil, as kßuxh kam kuxh 
yolbßalil niyolbße.
16 As u txoo uvaß kat eela as tukß 
lavat unqßa tukß txooeß uvaß eela 
itxumbßal stukß, as la chißan veßt 
taama tiß u ixojeß uvaß yanaßs 
kuxhtuß. As la kßaxbßisal veßt u 
ixojeß. As la tßosbßaßl veßt kan 
ixoj. As la echbßul veßt vichibßil 
ixojeß. As la tzßeßsal veßt ixoj taßn 
xamal,
17 tan maßtik toksat u Tiixheß tu 
u taanxelal unqßa ijlenaaleß tiß 
ibßanat veßteß kam uvaß alel kan 
taßn Aak tiß u ixojeß. As la ikßul 
tibß viyol laval unqßa ijlenaaleß tiß 
taqßat ok u tijleßmeß te u txooeß. 
As at veßt tijleßm txoo la ibßaneß. 
As la bßen ibßaneß kam uvaß alel 
kan taßn u Tiixheß.
18 As u ixojeß uvaß kat eela, 
as aßeß u nimla tenameß uvaß 
nim chit u tijleßmeß tiß unjoltu 
unqßa ijlenaaleß skajayil vatz u 
txßavaßeß,— tißk u ángel tal sve.

Ni til u Xhun
isotz u Babilonia

18  1 As tul bßaßnxi, as kat vil 
ikuß chßußl umaßt u ángel 

tu almikaß. As mamaßla chit 

iyakßil atike. As yak chit itxiju u 
vatz txßavaßeß.
2 As taqß veßt jeß u ángel tuul iviß. 
As ech tal veßt ileß:

¡Kat sotzyu veßteß; kat sotzyu 
veßt u nimla Babilonia!

Tan tatinbßal veßt unqßa 
subßuleß kat ibßanlu veßteß,

tan aß nimolkat veßt tibß unqßa 
subßuleß skajayil.

As ech veßt u Babilonia echeß 
isok unqßa vaßlexhla chaj 
tzßikineß,

 3 tan kajayil chit unqßa tenameß 
vatz u txßavaßeß kat ibßan 
veßt tetz echeß u vaßlexheß 
uvaß nibßan u Babilonia.

As kat paavin veßt unqßa 
ijlenaaleß vatz u txßavaßeß 
skajayil kßatz u Babilonia 
uvaß ech tatineß echeß umaj 
ixoj uvaß yanaßs.

As kat bßen veßt unqßa aakßaßyeß 
stxßioliqßiil taßn u tachaßv u 
Babilonia, tißk u ángel tala.

4 As kat vabßi umaßt u tuul viß 
tu almikaß uvaß ech ni tal ileß:

Jankßal ex uvaß ex untenam, 
as elojtaj chßußl ex tu u 
Babilonia,

aqßal uvaß yeß la paavin 
ex echeß uveß nibßan u 
Babilonia.

As yeß la potzan ex taßn u 
kßaxkßoeß uveß tul stiß,

 5 tan mamaßla veßt ipaav u 
Babilonia kat ibßanlu vatz u 
Tiixheß.

As yeß la sotz veßt vipaaveß 
skßußl u Tiixheß uveß at tu 
almikaß.

 6 As la aqßpu veßt ichßexel ste, 
choobßal tetz u vaßlexheß 
uveß nibßaneß.

As kaßpul la aqßpu ichßexel ste 
tiß jununil unqßa vaßlexheß 
uvaß nibßaneß.

As bßanaxoj tuch vichßexeleß 
uvaß la aqßpu ste echeß 
kaßvoßj nimla picheel ukßaß

uvaß vaßl chit ikßayal echeß 
uvaß kat taqß u Babilonia te 
unqßa tenameß.

 7 As kat ijeßsa tibß u Babilonia. 
As kat toksa jeß iqßii tiß 
unqßa tetzeß uvaß jeßnal chit 
ijaßmil.

Estißeß la ul veßt u kßaxkßoeß 
stiß,

tan ech ni tal jeß ileß ste:
«As xonleßl veßt in tzitzaß echeß 

ixonebß umaj tixqel umaj 
bßooqßol tenam tu vibßaßnla 
xonlebßaleß.

As yeßxh jatu la bßuchlu veßt 
in, tan echeß in koj txakay 
ixoj,» tißk u Babilonia tal 
jeß ste.

8 Estißeß uvaß tu kuxh umaßl qßii 
as la ul veßt unqßa kßaxkßoeß tiß u 
Babilonia

echeß u kamchileß, tukß oqßeleß 
tukß ikuypu vaßy.

As la tzßeß veßteß taßn xamal, 
tan at iyakßil u Kubßaal 
Tiixheß uvaß la bßanon 
isuuchil u Babilonia.

9 As jankßal unqßa ijlenaaleß 
vatz u txßavaßeß uvaß kat paavin 
kßatz u ixojeß tiß ibßanataß kam 
uvaß ni tachva vichißoleß, as la oqß 
veßteß taßn txumußm, tul la til veßt 
ijeß visibßil u Babilonia.
10 As tul la til veßt tul u kßaxkßoeß 
tiß u Babilonia, as la ijetzß veßt 
el tibß skßatz taßn xoßvichil. As la 
mox taqß jeß tuul iviß. Ech la tal 
veßt ileß:

¡Oyebß chit ivatz! ¡Oyebß chit 
ivatz u nimla tenameß uvaß 
Babilonia!

Tan aßeß u tenameß uvaß 
xoßvebßal chit talpeß.

As tu kuxh umaßl oora kat ul 
u kßaxkßoeß stiß,

chaj unqßa ijlenaaleß la taleß.
11 As echat la ibßan unqßa 

aakßaßyeß skajayil vatz u txßavaßeß, 
tan la oqß veßteß taßn txumußm, 
tul la til u kßaxkßoeß uvaß la ul tiß 
u nimla tenameß, tan yeßxhebßil 
ati uvaß la loqßon veßt vikßaßyeß
12 echeß unqßa bßaßnla qßan 
chßichßeß, tukß unqßa bßaßnla 
saj chßichßeß, tukß unqßa bßaßnla 
chaj kßubßeß, tukß unqßa bßaßnla 
chaj kueentaxheß, tukß unqßa 
bßaßnla chaj oksaßmeß, tan atik 
unqßa bßaßnla nußkin ixbßußjeß 
uvaß kaj tukß muraßt. As atik 
unqßa kßaßyeß uvaß txßumtxßulla 
chaj tzeß, tukß unqßa bßaßnla chaj 
aqßonbßaleß uvaß marfil ibßii, tukß 
kaßt unqßa bßaßnla chaj tzeß uvaß 
jeßnal ijaßmil, tukß unqßa sula qßan 
chßichßeß. As atik u aqßonbßaleß 
uvaß chßichß, tukß unqßa bßaßnla 
kßubßeß uvaß marmol ibßii.
13 As atik unqßa kßaßyeß uvaß 
kanela, tukß kaßt unqßa 
txßumtxßulla tzeß uvaß nikuß 
xoßl unqßa echbßubßaleß, tukß 
incienso, tukß unqßa txßumtxßulla 
tzßakabßaleß uvaß mirra ibßii, tukß 
vino, tukß aceite, tukß harina, 
tukß trigo, tukß unqßa txokopeß 
tetz ijatz, tukß unqßa kaneeroßeß, 
tukß unqßa kaayeß, tukß unqßa 
kareßteß uvaß qinimal taßn unqßa 
kaayeß, as tukß unqßa uxhchileß 
uvaß kßayimal veßteß tiß tok 
skßamil.

14 As ech la tal veßt unqßa aakßaßy 
ileß tiß u tenameß: —As kat sotzyu 
veßt u chißla chaj vatz tzeßeß uveß 
achvebßal chit see. As yeßxh jatueß 
la eel veßt unqßa txßiibßal aqßiieß 
uvaß nik atßeßsi eebß stukß,— chaj 
veßt unqßa aakßaßyeß la taleß.

15 As jankßal unqßa aakßaßyeß 
uvaß nik ikßayineß as kat ok veßt 
stxßioliqßiil taßn vikßaßyeß tu u 
Babilonia, as la ijetzß veßt el tibß 
skßatz taßn xoßvichil, tul la til veßt 
u kßaxkßoeß uvaß ni tul tiß u nimla 
tenameß. As la mox oqß veßteß taßn 
txumußm. As la taqß jeß tuul iviß.
16 Ech la tal veßt ileß:

¡Oyebß chit ivatz! ¡Oyebß chit 
ivatz u nimla tenameß uvaß 
Babilonia!

Tan bßaßnla nußkinla oksaßm 
uveß nik toksa, tan xolel 
chiteß unqßa toksaßmeß tukß 
muraßt tukß kaj.

As vejelik tibß taßn unqßa 
bßaßnla qßan chßichßeß tukß 
unqßa bßaßnla kueentaxheß 
uvaß bßaßnla kßubß chittuß.

 17 As tu kuxh umaßl oora as 
kat sotz veßt unqßa txßiibßal 
iqßiieß skajayil,

chaj veßt unqßa aakßaßyeß.
As jankßal unqßa olin tetz unqßa 

barco, tukß unqßa aqßonvileß, 
tukß unqßa uxhchileß uvaß atoßk 
tu unqßa barco uvaß nixaan viß 
u mar, as tukß unqßa u vaaß ni 
taqßonveß tiß itxeyat unqßa txayeß 
xeß u mar, as la ijetzß veßt el tibß 
kßatz u kßaxkßoeß uvaß nik tul tiß u 
tenameß.
18 As tul la til veßteß uvaß nijeß veßt 
isibßil u tenameß tul nik itzßeßeß, 
as la sikßin veßteß. As ech la tal 
veßt ileß: —Yeßl umaßtoj tenam la 

lejon tiß u nimla tenameß,— chaj 
la taleß.
19 As mamaßla txumußm la ok 
veßt xeß taama unqßa uxhchileß 
uvaß atik viß u mar. As saqßchibßal 
chit veßt toqßeß. As ech la mox tal 
veßt ileß:

«¡Oyebß chit ivatz! ¡Oyebß chit 
ivatz u nimla tenameß!

Tan tukß u txßiibßal iqßii u 
nimla tenameß, as ok veßt 
unqßa ibßaal unqßa barco 
stxßioliqßiil.

As tu kuxh umaßl oora as kat 
sotz veßt u nimla tenameß,» 
chaj unqßa uxhchileß uvaß 
at viß u mar.

 20 ¡As jankßal ex uvaß echen ex 
tu almikaß, as chiibßojtaj ex

tiß uveß kat ibßanlu u nimla 
tenameß!

¡As txuqßtxunojtaj ex, ex 
apóstol tukß ex qßajsan tetz 
viyol u Tiixheß as tukß ex 
uvaß ex itenam u Tiixheß 
sekajayil,

tan tul kat taqß tzan Aak u 
kßaxkßoeß tiß u Babilonia, as 
ichßexel kat ibßan Aak ste 
tiß u vaßlexh uvaß kat ibßan 
u tenameß sete! tißk u tuul 
vißeß uvaß vabßi.

21 As umaßt u ángel uvaß 
xoßvebßal chit iyakßil, as kat ixek 
veßt umaßl u nimla kßubß echeß 
umaj kaß. As kat isuti veßt bßen xeß 
u mareß. As ech tal veßt u ángel ileß:

As axh u nimla tenameß uvaß 
Babilonia,

as ech asotzeß tukß yakßil 
echeß uvaß kat ulbßel u 
nimla kßubßeß,

tan techal la sotz veßt evatz 
vatz u txßavaßeß.

 22 As yeßl unpajtoj la abßil iqßoop 
u arpaeß sexoßl. As mitaßn u 
sußeß; as mitaßn u trompeta.

As yeß veßt aqßon la bßanchu 
veßt sexoßl.

As yeßl unpajtoj la abßil veßt 
icheßel u chanaleß vatz u 
kaßeß.

 23 As yeßl unpajtoj la ilax veßt 
itxijun umaj xamal sexoßl.

As mitaßn la abßil veßt ichiibß 
umaj chelem naj tukß umaj 
qßopo ixoj tul la teqßo tibß.

As ech tuk ibßaneß, tan tiß uvaß 
yeßl umaßtoj tenam vatz 
u txßavaßeß uvaß la lejon 
tiß unqßa aakßaßyeß uveß at 
sexoßl,

tan tukß unqßa etxumbßaleß 
uvaß echeß unqßa bßanol 
txßißlaßmileß as kat eyansa 
itxumbßal unqßa nimla 
tenameß skajayil.

 24 As sexoßl kat elkat vikajal 
unqßa niman tetz u Tiixheß 
tukß unqßa qßajsan tetz viyol 
Aakeß

as tukß unjoltu unqßa tenameß 
skajayil uvaß kat yatzßpu 
veßteß vatz u txßavaßeß, tißk u 
ángel uvaß xoßvebßal chittuß.

Ni toksal iqßii u Tiixh 
tu almikaß

19  1 Tul kat bßaßnxi, as kat 
vabßi umaßl u mam tuul 

viß tu almikaß uvaß echeß tuul iviß 
mamaßla tenam. As ech nikat tal 
ileß:

¡Qoksataj iqßii u Kubßaal 
Tiixheß!

Tan Aakeß kat qßalpun oß. As 
Aakeß la qoksa iqßii, tan 
taßn Aakeß uveß at iyakßil.

 2 As jik chit itxumbßal Aak tul 
nibßan Aak isuuchil unqßa 
veeß skajayil, tan tukß chit 
jikla yol nibßankat Aak 
isuuchil.

Tan kat taqßlu veßt bßen Aak 
u yanaßsla ixojeß tu u 
kßaxkßoeß,

tan nik iyansa ixoj unqßa 
tenameß skajayil tukß 
vitxumbßaleß.

As kat taqßlu veßt Aak ichßexel 
te u ixojeß tiß uvaß kat iyatzß 
ixoj unqßa tenameß uvaß ni 
niman u Tiixheß, tißk unqßa 
tuul vißeß.

 3 As ech kat tal ileß unpajte:
¡Qoksataj iqßii u Tiixheß!
Tan nijeß veßt visibßil u ixojeß 

tiß chit ibßeneß, tißk u mam 
tuul vißeß tala.

4 As vinaj kajvaßl unqßa qßesla 
chaj aamaeß tukß kajvaßt unqßa 
islich aama, as kat kuß veßt 
qaaloj vatz u Kubßaal Tiixheß uvaß 
xonleßl viß u nimla xonlebßaleß. 
As ech tal ileß: —¡An chiteß taß! 
¡Tan taßn axheß ni toksal veßt 
aqßii!— tißke.

5 As el chßußl umaßt u tuul viß tu 
vinimla xonlebßal u Tiixheß uvaß 
ech tal ileß:

¡Etoksataj iqßii u Tiixheß,
jankßal chit ex uvaß ni niman 

Aak, as ex uvaß at etijleßm 
tukß ex uvaß yeßl etijleßm ati!

As etoksataj iqßii Aak tiß 
exoßvat Aak, tißk u tuul vißeß.

6 As vabßi veßt umaßt tuul viß 
uvaß echeß tuul iviß mamaßla 
tenam uvaß ech ivuluneß 
echeß unqßa nimla aßeß. As 
ech ijinkabßaneß echeß unqßa 
qßankooeß. As ech tal ileß:

—¡Qoksataj veßt iqßii u 
Kubßaal Tiixheß!

Tan Aakeß uvaß nim talcheß tiß 
unqßa veeß skajayil. As kat 
okyu veßt Aak tiß u tijleßmeß.

 7 ¡As chiibßojtaj oß! ¡As 
okoj u chiibßichileß tu u 
qaanxelaleß!

¡As qoksataj iqßii Aak!
Tan kat ilejlu veßt u qßiieß tiß 

teqßot tibß u Kaneeroß tukß 
u tixqeleß.

As kat ibßanlu veßt u ixojeß 
tucheß tiß teqßot tibß tukß 
vitzumeleß.

 8 As kat aqßaxyu veßt te u 
tixqeleß tiß ivejat tibß 
tukß unqßa bßaßnla chaj 
nußkin oksaßmeß uvaß vaßl 
chit ipolal. As vaßl chit 
ilitzßloßlaneß,—

tißk u tuul vißeß.
9 As tal veßt u ángeleß sve: 

—Tzßibßa u yolaß: «¡Tan achvebßal 
chit unqßa uxhchileß uvaß kat 
molol veßteß tiß u txßaßoßmeß tul 
ni teqßo tibß u Kaneeroßeß tukß u 
tixqeleß!»— tißke. As tal unpajte: 
—Aß unqßa yoleß uvaß alel taßn u 
Tiixheß. As jikla yol chiteß,— tißk 
u ángeleß tala.

10 As kuß veßt in qaaloj vatz u 
ángel tiß unnachat Tiixh svatz. 
As ech tal veßt ileß sve: —Yeß 
abßan echeß u veeß, tan in kuxh 
ikßam u Tiixheß echeß axh tukß 
unjoltu unqßa eetzßin aatzikeß 
uvaß ni niman unqßa yoleß uvaß 
kat ul tal u Jesús sete. ¡Pet aß 
u Tiixheß la etoksa iqßii! Tan aß 
unqßa yoleß uvaß tal u Jesús, as 
aßeß ni aqßon itxumbßal unqßa 
qßajsan tetz viyol u Tiixheß,— tißk 
u ángel.

Ni til u Xhun umaßl u naj 
uvaß atik jeß tiß umaßl 

u sajiß kaay
11 As vila uvaß jajlik veßt u 

almikaßeß. As chee veßt umaßl u 
sajiß kaay uvaß atik jeß umaßl u 
naj stiß uvaß jikla kßujlebßal kßußl 
chit vibßiieß, tan tu chit ijikil 
nibßan isuuchil unqßa tenameß 
skajayil. As tu chit ijikil nibßan u 
chßaßoeß unpajte.
12 As ech chit tilon u bßaqß ivatzeß 
echeß taqß xamal. As nimal chit 
unqßa koroona atik jeß tiß iviß. As 
tzßibßamalik umaßl u bßii stiß uvaß 
yeßxhebßil ootzin tetz. Pet Aak 
kuxh ootzin tetz.
13 As atik ok umaßl u toksaßm 
staßn uvaß matik ijilpik kuß xeß u 
kajeß. As vibßii u uxhchileß, as 
aßeß «kßuchul tetz u tijleßm u 
Tiixheß.»
14 As nimal chit unqßa uxhchileß 
xekelik tiß Aak uvaß atik tu 
almikaß. As ech tilon unqßa 
uxhchileß echeß sol, tan atik jeß 
tiß unqßa sajiß kaayeß. As atik ok 
unqßa bßaßnla nußkin oksaßmeß 
staßn uvaß vaßl chit ipolal.
15 As u najeß uvaß atik jeß tiß u 
sajiß kaayeß, as el chßußl umaßl u 
jutzß viß chßichß titziß uvaß xißleßl 
chit tee, tan tukß u chßichßeß 
nikßaxbßisakat veßt unqßa tenameß 
skajayil. As la kßaxbßisal unqßa 
tenameß skajayil taßn u najeß 
tukß umaßl u bßaara uvaß chßichß 
chittuß. As echeß ni tulbßel u 
uuvaeß tul uvaß nipochßil u taßleß, 
as echat la tulbße unqßa tenameß 
skajayil tiß ikßaxbßisaleß tukß 
vitxßißtzißl u Tiixheß uvaß nim 
talcheß tiß unqßa veeß skajayil.

16 As tzßibßamal veßt ibßii u najeß 
tiß u toksaßmeß uveß txala ikux. As 
ech vibßii ileß:

Ineß in Ijlenaal tiß unqßa 
ijlenaaleß skajayil.

As ineß in Bßooqßol tiß unqßa 
bßooqßoleß skajayil.

17 As vil umaßt u ángel uvaß 
txaklik viß u qßiieß. As sikßin 
veßteß tiß imolat unqßa txooeß uvaß 
nixichßan tu almikaß. As ech tal 
ileß: —¡Sißunaj! Emoltaj etibß tiß u 
nimla txßaßoßmeß uvaß bßanel tuch 
taßn u Tiixheß.
18 As la echiß veßt vichibßil unqßa 
ijlenaaleß tukß unqßa ichibßil 
iqßesal unqßa soleß, tukß vichibßil 
unqßa soleß uveß atik jeß tiß unqßa 
kaayeß, tukß vichibßil unqßa kaayeß, 
tukß vichibßil unqßa najeß uvaß at 
tijleßm, as tukß vichibßil unjoltu 
unqßa uxhchileß, kßuxh kßam as 
kßuxh jit kßam, as kßuxh at tijleßm 
as kßuxh yeßl tijleßm ati,— tißk u 
ángel tal te unqßa txooeß.

19 As kat vil veßt u txooeß uvaß 
kat jeß chßußl xeß u mar tukß unqßa 
ijlenaaleß skajayil vatz u txßavaßeß, 
tukß unqßa isoleß. As kat imol tibß 
chajnaj tiß ibßanat chßaßo tiß u 
najeß uvaß atik jeß tiß u sajiß kaayeß 
tukß unqßa isoleß.
20 As txeypu veßt u txooeß uvaß 
jeß chßußl xeß u mar tukß u chulin 
yolla txooeß uvaß jeß chßußl tu 
txßavaß, uvaß maßtik ikßuchat veßt 
txoo uvaß xoßvebßal chit unqßa 
kßuchbßal tetz u tijleßm u txooeß 
uvaß ibßana. As maßtik imaxtibßet 
txoo unqßa uxhchileß uvaß atik 
veßt ok u texhlal umaßt u txooeß 
stiß. As maßtik iqaaebß unqßa 
uxhchileß vatz vivatzibßal u 
txooeß. As sutil veßt bßen txoo 

skaabßil tu u veeß echeß naabß uvaß 
ni toypukat u nimla xamaleß tukß 
azufre.
21 As u najeß uvaß atik jeß tiß u 
sajiß kaayeß, as aßeß kat yatzßon 
veßt unqßa tenameß taßn u jutzß 
viß chßichßeß uvaß nik tel chßußl 
titziß. As kat mox noo veßt unqßa 
txooeß skajayil uvaß nixichßan tu 
almikaß tiß ichißat vichibßil unqßa 
kamnajeß.

Ni til u Xhun 
iqitzpu veßt u txßißlanaj

20  1 As kat vil ikuß veßt 
chßußl umaßl u ángel tu 

almikaß uvaß atik u laave tiqßabß 
tetz u nimla tokkin juleß tukß 
umaßt u nimla kateena.
2 As itxey veßt u ángel u nimla 
txßißlatxooeß uvaß txßißlanaj chßelel 
uvaß Satanás ibßii. As ikßal veßt 
u ángel u txßißlanajeß tu umaßl 
1,000 yaabß.
3 As isuti veßt bßen u ángel u 
nimla txßißlatxooeß tu nimla 
tokkin juleß. As ilaavi veßt itziß u 
nimla tokkin juleß. As toksa veßt 
seeyo stiß, tiß uvaß yeß la uch veßt 
tel chßußl u nimla txßißlatxooeß tiß 
iyansat itxumbßal unqßa tenameß. 
As lanal tzßaj veßt umaßl 1,000 
yaabß. As aßn la chajpul veßt u 
nimla txßißlatxooeß unpajte. As 
unbßiit kuxh la ul ibßan veßteß.

4 As vil unjoltu unqßa 
xonlebßaleß uvaß xonlikkat unqßa 
uxhchileß uvaß aqßax veßt tijleßm. 
As vil veßt u taanxelal unqßa 
tenameß uvaß kat eesal iviß taßn 
chßichß, tan tiß uvaß nik inima 
unqßa yoleß uvaß ni tal u Jesús 
as tukß unqßa itzaqßit u Tiixheß. 
As aß unqßa tenameß uvaß yeß kat 

kuß qaaloj vatz u txooeß uvaß kat 
jeß chßußl xeß u mar as mitaßn 
vatz vivatzibßal u txooeß. As 
yeß kat isaß veßt tok texhlal u 
txooeß xoßl ipala moj tiß iqßabß. 
As kat ul veßt taama unqßa 
tenameß uvaß kat yatzßpi. As at 
veßt tijleßm kßatz u Cristoeß kat 
ibßana tu umaßl 1,000 yaabß.
5 As aßeß u bßaxa tulebßal taama 
unqßa kamnajeß. Pet ech koj 
unjoltu unqßa kamnajeß, tan yeß 
kat ul veßt taama. Pet lanal pal 
umaßl 1,000 yaabß. As aßn la ul 
veßt taama.
6 As achvebßal chit unqßa 
itenam u Tiixheß uveß la ul 
taama bßaxa, tan yeßl veßt 
tokebßal ikaßv u kamchileß stiß. 
As la aqßax veßt u tijleßmeß 
kßatz u Cristoeß tu umaßl 1,000 
yaabß. As ok veßteß tiß oksan iyol 
tenam vatz Tiixh, as vatz u 
Cristo unpajte.

7 As tul la tzojpu veßt umaßl 
1,000 yaabß, as la chajpul veßt el 
tzan u Satanás tu u nimla tokkin 
juleß.
8 As la bßen veßt u txßißlanajeß tiß 
bßen imaxtibßet unqßa tenameß 
skajayil vatz u txßavaßeß, echeß u 
Gog tukß u Magog, as tiß bßen 
imolat veßt unqßa isoleß skajayil 
tiß ibßanat chßaßo. As ech u tachul 
unqßa soleß echeß unqßa sanabßeß 
tziß u mar.
9 As la ipaxi veßt tibß vatz u 
txßavaßeß. As techal la isep veßt 
tibß unqßa soleß tiß u atinbßaleß uvaß 
atkat vitenam u Tiixheß tukß tiß 
u tenameß uvaß xoßn chit veßt te 
Aak. As la kuß veßt chßußl xamal 
tu almikaß. As la tzßeß veßt unqßa 
soleß skajayil.

10 As u txßißlanajeß uvaß kat 
maxtibßen unqßa tenameß, as sutil 
veßt bßen tu uveß echeß naabß uvaß 
nitoypukat u nimla xamaleß tukß 
azufre tu uvaß maßtik isutilkat 
bßen u txooeß uvaß kat jeß chßußl 
xeß u mar tukß u uxhchil uvaß 
kat toksa tibß qßajsan tetz viyol 
u Tiixheß, as la ipalebßekat u 
kßaxkßoeß sqßiil as aqßbßal tiß chit 
ibßeneß.

Ni til u Xhun ibßanchu 
isuuchil unqßa tenam vatz 

u nimla xonlebßal uvaß saj tiß
11 As kat vil umaßl u nimla 

xonlebßal uvaß saj tiß uvaß 
xonleßlkat umaßl u uxhchil. 
As sotz veßt u txßavaßeß tukß u 
almikaßeß vatz u uxhchileß. As 
yeßxh katil kat ilpukat veßteß.
12  As kat vil veßteß uvaß txaklik 
veßt ok unqßa uxhchileß uvaß 
maßtik ikameß skajayil vatz 
u nimla xonlebßaleß, kßuxh 
atik tijleßm as moj yeßlik 
tijleßm. As jajpu veßt u ußujeß 
uvaß tzßibßamalkat vibßii unqßa 
tenameß uvaß at itiichajil 
kßatz u Tiixheß. As tul yeßxnik 
jajpu u ußujeß, as kat jajpul 
kaßt unqßa ußuj uvaß tzßibßalkat 
uvaß kam maßtik ibßanat unqßa 
uxhchileß uvaß maßtik ikameß. 
As kat bßanchu veßt isuuchil tiß 
unqßa veeß maßtik ibßanataß kam 
uvaß tzßibßamalik kan tu unqßa 
ußujeß.
13 As jankßal unqßa uxhchileß 
uvaß maßtik ikameß uvaß atik xeß 
u mareß as tukß unqßa uvaß atik 
tu u atinbßaleß uvaß atkat unqßa 
kamnajeß, as maßtik itxakebß 
vatz u nimla xonlebßaleß tiß 

ibßanchu veßt isuuchil tiß unqßa 
uvaß kam maßtik ibßanataß.
14 As cheel tiß ibßeneß as 
yeßxhebßil la kam veßteß, as 
u atinbßaleß uvaß atkat unqßa 
kamnajeß, as kat sutil veßt bßen tu 
u nimla xamaleß uvaß echeß naabß. 
As aß veßt u kaßv kamchileß.
15 As jankßal chit unqßa uxhchileß 
uvaß yeß kat chee vibßiieß tu u 
ußujeß uvaß tzßibßamalkat vibßii 
unqßa tenameß uvaß at itiichajil 
kßatz u Tiixheß, as kat sutil veßt 
bßen tu u nimla xamaleß uvaß 
echeß naabß.

Ni til u Xhun ichee umaßt 
u almikaß tukß umaßt u txßavaß

21  1 As kat vil veßt umaßt u 
akß almikaß tukß umaßt u 

akß txßavaß, tan maßtik isotz veßt 
u almikaßeß tukß u txßavaßeß uvaß 
atik bßaxa. As maßtik isotz veßt u 
mareß unpajte.
2 As kat vil ikuß chßußl umaßl u 
tenam xeß u Tiixheß tu almikaß. 
As aßeß u akß Jerusalén uvaß 
vitenam u Tiixheß. As bßanel veßt 
tucheß echeß umaj qßopo ixoj uvaß 
vejel chit tibß tiß ikßulat tibß tukß 
vitzumeleß.
3 As vabßi veßt umaßt u tuul viß 
uvaß xoßvebßal chittuß. As aß elkat 
chßußl kßatz u nimla xonlebßaleß. 
As ech tal ileß: —¡Jejleßl veßt u 
Tiixheß xoßl unqßa tenameß! Tan 
aßeß itenam Aak. As aß veßt u 
Tiixheß la atin veßt skßatz, tan Aak 
kuxh veßteß iTiixh unqßa tenameß.
4 As la iyaßsa veßt Aak toqß 
vitenameß, tan ech la tulbße Aakeß 
echeß isuuat umaj uxhchil taßl 
ivatz. As yeßl veßt txumußm, yeßl 
veßt chßoßm, yeßl veßt oqßel, as yeßl 

veßt kamchil la ibßaneß, tan kat 
palyu veßt unqßa veeß skajayil uvaß 
cheesamal taßn Aak bßaxa,— tißk 
u tuul vißeß.

5 As u uxhchileß uveß xonlik tu 
u nimla xonlebßaleß, as ech tal 
ileß: —¡Akßnal veßteß unqßa veeß 
skajayil svaßn!— tißke. As ech tal 
veßt ileß sve unpajte: —¡Tzßibßa! 
Tan jik chit unqßa yoleß uvaß ni 
val see. As aßeß la uch akßujbßaßt 
akßußl stiß,— tißke.

6 As ech tal veßt umaßt u yol ileß 
sve: —Kat bßaßnxiy veßt unqßa veeß 
skajayil. Tan ineß vixeßtebßaleß; as 
ineß vimoxtebßaleß. As abßil uvaß 
nitzaj itziß, as uloj ukßaßoj siinxeß, 
tan oy kuxh vaqßat u aßeß ste uvaß 
ni aqßon itiichajil.
7 As abßil uvaß yeß la iyaßsa 
inimat in, as aßeß la etzin unqßa 
nimla bßaßnileß skajayil, tan ineß 
viTiixheß. As aßeß meßal unkßaol.

8 Pet ech koj unqßa tenameß 
uvaß aß u kßaxkßoeß nixoßva vatz 
u txßavaßeß as yeß ninima u 
Tiixheß, tan aßeß niyan taama u 
Tiixheß staßn, echeß unqßa yatzßol 
aamaeß, tukß unqßa uvaß niyansa 
tibß tukß umaßt uxhchil, tukß 
unqßa bßanol txßißla aamaileß, tukß 
unqßa uxhchileß uvaß nikuß veßt 
qaaloj vatz unqßa tzeß tiixheß, tukß 
unqßa chulin yoleß skajayil. As aß 
uxhchileß uvaß ech ibßen tu uveß 
echeß naabß uvaß nitoypukat u 
nimla xamaleß tukß azufre tu uvaß 
la uchkat u kaßpaj kamchileß,— 
tißk u yoleß tal sve.

Ni til u Xhun ikuß chßußl 
u akß Jerusalén

9 As jetzßen veßt ok umaßl u 
ángel sunkßatz. As aßeß umaßl xoßl 

u vujvaßl unqßa ángeleß uveß atik 
nimla picheel tiqßabß uvaß noonal 
taßn vujvaßl unqßa kßaxkßoeß uvaß 
kat ul tiß unqßa tenameß. As ech 
ul tal ileß sve: —¡Sißu tzitzaß! 
Tan tuk unkßuch veßt u qßopo 
ixojeß see uvaß tukß tixqeli u 
Kaneeroßeß,— tißk u ángeleß tal 
sve.
10 As yak kuxh kßuchpu sve taßn 
u Tiixhla Espíritu unpajte. As kat 
teqßo veßt jeß in u ángel viß umaßl 
u vitz uvaß nim chit at jeß. As 
kßuchpu veßt u tenameß sve uvaß 
Jerusalén, vitenam u Tiixheß. As 
nik ikuß veßt chßußl u tenameß xeß 
u Tiixheß tu almikaß.
11 As vaßl chit ilitzßloßlan ikuß 
chßußl u tenameß taßn vibßaßnil u 
Tiixheß. As ech tiloneß echeß umaj 
bßaßnla kßubß uvaß jaspe ibßii uvaß 
yaklu pal kuvatz stuul.
12 Atik ok umaßl u nimla tapiaal 
tiß u tenameß. As nim itxakebß u 
tapiaaleß. As kabßlaval itziß atike 
uvaß tzßibßamalik veßt ok vibßii 
kabßlaval unqßa ikßaol u Israel stiß. 
As atik umaßl ángel tziß junun 
unqßa tapiaaleß.
13 Atik oxvaßl itziß u tapiaaleß tu 
u bßuuqßebßal qßii; as oxvaßt itziß 
tu u tzaebßal kajiqß; as oxvaßt itziß 
tu u bßenabßal kajiqß; as oxvaßt 
itziß tu u bßenabßal qßii.
14 Atik kabßlaval tzßaj jaqß u 
nimla tapiaaleß. As atik ok vibßii 
kabßlaval unqßa apóstol stiß uvaß 
txaael taßn u Kaneeroßeß.

15 As u ángel uvaß nik iyolon 
sve, as eqßomalik umaßl u aa 
staßn uvaß bßaßnla qßan chßichß 
chittuß. As aßeß ni echan u 
tenameß, tukß unqßa itziß u 
tapiaaleß as tukß unqßa tapiaaleß.

16 As kajvaßl ixoobß u tenameß 
atike. As eela kuxh u tojeß tukß 
vivatzeß. As kat techa veßt u ángel 
u tenameß taßn u aaeß. As vinaj oßl 
kßalal (500) ißl ichßii u tenameß, 
tan eela u tojeß tukß vivatzeß as 
tukß vitxakebßeß unpajte.
17 As techa veßt u ángel u 
tapiaaleß taßn u aaeß. As vinaj 
bßelelaval (39) jaul itxakebßeß. 
As aß veßt u echabßaleß nibßanbße 
u ángel uveß nibßanbße unqßa 
najeß.

18 As vaßl chit itxilqßaßch unqßa 
kßubßeß uvaß atik ok tiß u tapiaaleß. 
As ech tilon u tenameß echeß 
tilon u bßaßnla qßan chßichßeß as 
echeß bßaßnla kristaal uvaß vaßl 
chit inußsal tiß.
19 As u tzßajeß uveß atik kan jaqß 
u tapiaaleß, as vejel chit taßn 
unqßa achvebßalla kßubßeß. As 
vibßaxaeß as jaspe atik ok stiß; 
vikaßveß as zafiro atik ok stiß; 
vitoxpaeß as ágata atik ok stiß; 
vikajpaeß as esmeralda atik ok 
stiß;
20 vitoßpaeß as ónice atik ok 
stiß; vivajpa as cornalina atik 
ok stiß; vivujpa as crisólito 
atik ok stiß; vivaaxaeß as 
berilo atik ok stiß; vibßelueß as 
topacio atik ok stiß; vilaapaeß 
as crisopraso atik ok stiß; 
vijunlavaleß as jacinto atik ok 
stiß; vikabßlavaleß as amatista 
atik ok stiß.
21 As kabßlaval unqßa itziß u 
tapiaaleß as bßaßnla chaj kßubß 
chittuß uvaß ech tiloneß echeß 
kueentaxh, tan bßanel junun 
unqßa itziß u tapiaaleß taßn umaßl 
u bßaßnla kßubß uvaß ech tiloneß 
echeß kueentaxh. As u nimla 

bßeyeß uveß at tu u tenameß, as 
bßaßnla qßan chßichß chittuß echeß 
umaj ilonbßal uvaß yaklu pal 
kuvatz stuul.

22 As yeßl umaj kabßal uvaß la 
nachpukat Tiixh kat vil tu u 
tenameß, tan an chit u Kubßaal 
Tiixheß uvaß nim talcheß tiß unqßa 
veeß skajayil as u Kaneeroßeß, as 
aßeß ni bßanon ivaatzil u kabßaleß 
uvaß ninachpukat Tiixh.
23 As yeßl veßt u qßiieß tukß u 
ichßeß nik itxijun veßt tiß u 
tenameß, tan aß veßt u Tiixheß 
nitxijun veßt tiß u tenameß. 
As aß veßt u Kaneeroßeß ni 
bßanon ivaatzil unqßa matxbßal 
kanteelaeß.
24 As jankßal unqßa tenameß uvaß 
at vatz u txßavaßeß skajayil, as 
la xaan veßt vatz u txijun tetz 
u tenameß. As jankßal unqßa 
ijlenaaleß uvaß atik vatz u 
txßavaßeß, as la taqß veßt ok unqßa 
txßiibßal qßiieß skajayil ste.
25 As yeßl veßt aqßbßal la ibßan 
tzitziß. As yeßl veßt unqßa itziß u 
tapiaaleß la jupli.
26 As jankßal unqßa txßiibßal iqßii 
unqßa tenameß skajayil tukß unqßa 
uvaß ni tok iqßii staßn, as la eqßol 
veßt ok tu u tenameß.
27 As yeßxh jatu la ok umaj 
txumbßal tu u tenameß uvaß 
vaßlexh vatz u Tiixheß. As yeß 
la uch tok umaj chulin yol as 
mitaßn umaj uxhchil uvaß ni 
chßoßnsan taama Aak. Pet taßn 
kuxh unqßa tenameß la uch tok 
tu u tenameß uvaß tzßibßamal ibßii 
tu u ußujeß uvaß tzßibßamalkat ibßii 
unqßa tenameß uvaß at itiichajil 
kßatz u Tiixheß taßn vibßaßnil u 
Kaneeroßeß.

22  1 As kat ikßuch u ángel 
umaßl u nimla aß sve 

uvaß nik tel chßußl tu u nimla 
xonlebßaleß uvaß xonleßlkat u 
Tiixheß tukß u Kaneeroßeß. As ech 
tilon veßt u aßeß echeß ilonbßal, tan 
vaßl chit ichaßxal. As aßeß ni aqßon 
u tiichajileß.
2 As nik ipal u nimla aßeß 
tipokßoßch u nimla bßeyeß tu u 
tenameß. As atik u tzeßeß tzißaj u 
nimla aßeß uvaß nik aqßon tiichajil. 
As jun ichß nivatzin u tzeßeß. As 
kabßlapajul ni taqß tzeß ivatz tu 
umaßl yaabß. As unqßa ixaj tzeßeß, 
as nibßanbßeleß tiß vitiichajil unqßa 
tenameß.
3 As yeßl veßt umaj vaßlexh la 
ul tiß u tenameß taßn u Tiixheß. 
Pet la toksa veßt unqßa tenameß 
iqßii u Tiixheß. As la oksal iqßii u 
Kaneeroßeß unpajte, tan at veßt u 
nimla xonlebßaleß tu u tenameß 
uvaß xonleßlkat u Tiixheß tukß u 
Kaneeroßeß.
4 As la til veßt tibß u tenameß tukß 
u Tiixheß. As at veßt ok vibßii 
Aakeß xoßl ipala unqßa tenameß.
5 As yeßl veßt aqßbßal la ibßaneß. 
As yeß la txakon veßt u qßiieß. As 
mitaßn umaj txijubßal la txakoni, 
tan aß veßt u Kubßaal Tiixheß la 
txijun veßt u tenameß. As at veßt 
tijleßm vitenam u Tiixheß la 
ibßaneß tiß chit ibßeneß.

Ni talpu te u Xhun 
uvaß najli u tulebßal u Cristo
6 As ech tal veßt u ángel ileß 

sve: —Jankßal unqßa yoleß uvaß 
kat aabßi as tukß unqßa veeß kat 
eela, as kßujlebßal kßußleß, tan 
aßeß jik chittuß, tan aß u Kubßaal 
Tiixheß uvaß kat alon isuuchil 

te unqßa qßajsan tetz viyoleß, as 
Aakeß kat chajon tzan u ángel 
uvaß echen kßatz Aak tiß ikßuchat 
veßt visuuchil unqßa yoleß te unqßa 
tenameß uvaß ni niman Aak tiß 
uvaß kam tuk ibßaneß,— tißk veßt u 
ángel tal sve.

7 As ech ni tal u Jesús ileß: 
—¡Tan il in vul veßteß! ¡As 
achvebßal chit unqßa uxhchileß 
uveß ni niman veßt unqßa yoleß 
uveß tzßibßamal kan tu u ußujeß!— 
tißk Aak.

8 Ineß in Xhun uvaß kat ilon 
as kat abßin unqßa txumbßaleß. 
As tul uvaß kat vabßi as kat vila, 
as kat kuß veßt in qaaloj vatz u 
ángel tiß unnachataß, tan tiß uvaß 
maßtik ikßuchat unqßa veeß sve 
skajayil.
9 As ech tal veßt u ángel ileß sve: 
—¡Yeß qaaebß axh sunvatz! ¡Pet 
aß u Tiixheß la qaaebß axh svatz! 
Tan in kuxh ikßam Aakeß echeß 
axh as echeß ibßan unjoltu unqßa 
eetzßin aatzikeß uvaß nik qßajsan 
viyol u Tiixheß as tukß unqßa 
uxhchileß uvaß ni niman kam uveß 
tzßibßamal tu ußujeß,— tißk u ángel 
tala.

10 As tal u ángel umaßt yol sve. 
Ech tal ileß: —Yeß la amuj unqßa 
yoleß uvaß at tu u ußujeß, tan najli 
veßt u qßiieß tiß itzojpisat Aak kam 
uvaß alel taßn Aak.
11 As abßil uvaß ni bßanon u 
vaßlexheß, as ibßaneßn u vaßlexheß; 
as abßil uvaß niyansa tibß vatz u 
Tiixheß, as iyansan kuxh tibß; as 
abßil uvaß aß u bßaßneß nibßaneß, as 
aal la ibßan u bßaßneß; as abßil uveß 
jik chit itxumbßal, as aal chit 
la ijikbßaß vitxumbßaleß,— tißk u 
ángel tala.

12 Tan ech ni tal veßt u Jesús ileß: 
—¡Il in vul veßteß! As eqßomal veßt 
vetxßajaßmeß svaßn tiß vaqßat sete 
sejununilaj tiß u bßaßneß uvaß kat 
ebßana.
13 As ineß vixeßtebßaleß; as ineß 
vimoxtebßaleß; as ineß xeßtisan 
tetz; as ineß tzojpisan tetz,— tißk 
Aak.

14 Ech tal veßt u ángel ileß 
sve: —As achvebßal chit unqßa 
uxhchileß uveß ni txßaaon unqßa 
toksaßmeß, tan at veßt tokebßal 
kßatz u tzeßeß uvaß ni aqßon 
itiichajil kßatz u Tiixheß. As at 
veßt tokebßal tiß tok tu kabßlaval 
unqßa itziß u tapiaaleß uvaß atoßk 
tiß u tenameß.
15 Pet ech koj unqßa uxhchileß 
uvaß ni bßanon u txßißlaßmileß, 
tukß unqßa uvaß niyansa tibß 
tukß umaßt uxhchil, tukß unqßa 
yatzßol aamaeß, tukß unqßa uvaß ni 
nachon unqßa tzeß tiixheß, as tukß 
unqßa uxhchileß uveß taama chit 
u chuli yoleß, as aßeß la kaa tißeßl 
u tenameß echeß ni tulbßel unqßa 
txßißeß uvaß nikaa tißeßl kabßal,— 
tißk u ángel.

16 As ech ni tal u Jesús ileß: 
—Ineß u Jesús uvaß kat chajon u 
ángel uvaß vetz tiß talat isuuchil 
unqßa yoleß sete, ex uvaß niman 
vetz tulaj unqßa tenameß. As ineß 
in tiaal David; as ineß in tiaal 
unpajte. As ech ineß echeß u 
nimla txßumileß uvaß Aaqßanaßl,— 
tißk u Jesús.

17 As ech ni tal u Tiixhla 
Espíritu ileß, tukß u tixqel u 
Kaneeroßeß: «¡Sißunaj!» taqßeß 
ni taleß. As abßil uvaß ni abßin 
as: «¡Sißunaj!» chaj unpajte. As 
abßiste ex uvaß nitzaj etziß, as 
uloj etukßa u aßeß uvaß ni aqßon 
etiichajil, tan oy kuxh taqßax 
sete.

18 As tuk val sete, jankßal ex 
uvaß ni abßin unqßa yoleß uvaß 
tzßibßamal tu u ußujeß, tan abßil 
uvaß la oksan itzßaßj u yoleß, as 
aß u Tiixheß la aqßon tzan unqßa 
kßaxkßoeß stiß uveß tzßibßamal tu u 
ußujeß.
19 As abßil uvaß la eesan umaj 
viyol u Tiixheß uvaß tzßibßamal 
tu u ußujeß, as yeß la til veßt u 
uxhchileß unqßa bßaßnileß uvaß 
tzßibßamal tu u ußujeß. As yeßl veßt 
tetz kßatz u tzeßeß uvaß la aqßon 
itiichajil kßatz u Tiixheß la ibßaneß. 
As yeßl veßt tokebßal u uxhchileß 
tiß tok tu u tenameß uvaß atkat 
vitenam u Tiixheß.

20 As u Jesucristo uvaß ni 
alon isuuchil unqßa yoleß, as 
ech ni tal Aak ileß: —¡An 
chiteß! ¡Il in vul veßteß!— tißk 
Aak.

As ech qaltaj veßt ileß, jankßal 
oß uvaß oß niman tetz Aak, ¡An 
chiteß! ¡Ech la ibßaneß! ¡Ulen 
veßteß, Kubßaal Jesús!

21 As aß vibßaßnil u Jesucristo la 
kaa veßt setißaj sekajayil. 
An chiteß. 

